
	 ᐊᑎᕋ ᔪᐃ ᒪᒡᓄᓴᓐ, ᓄᓇᖃᖅᑐᖓ ᓂᐊᖁᙴᒥ. ᑖᓐᓇ 
ᓄᓇᒪ ᐊᑎᖓ ᐃᓄᒃᑎᑐᑦ. ᖁᕕᐊᓇᕐᓂᖅᐹᖅ ᓯᓚᕐᔪᐊᓕᒫᒥ. 
ᓂᐊᖁᙴ ᓄᓇᓕᕋᓛᖅ ᐃᖃᓗᐃᑦ ᓯᓚᑖᓃᑦᑐᖅ. ᐃᖃᓗᐃᑦ 
ᐊᖓᔪᖅᑳᖃᕐᕕᒃ ᑲᓇᑕᐅᑉ ᐊᕕᑦᑐᖅᓯᒪᔪᖏᓐᓂ ᓄᑖᖑᓂᖅᐹᖅ, 
ᑕᐃᔭᖅ ᓄᓇᕗᑦ. ᓂᐊᖁᙴᒥ ᐃᓄᖏᑦ ᖃᐅᔨᒪᐅᑎᔪᑦ. ᐊᑖᑕᒐ 
ᑐᓴᓲᕋ ᖃᐃᒐᓛᕋᐃᒻᒪᑦ ᐅᕙᓐᓂᒃ ᐊᖏᕐᕋᖁᔨᑦᓱᓂ, ᐊᓪᓛᑦ 
ᑕᐅᓇᙵᑦ ᓯᓈᓂᒃ.
	 ᐅᑭᐅᖃᖅᑐᖓ ᖁᓕᓂᒃ, ᐃᓚᖃᖅᓱᖓᓗ ᐊᒥᓱᓂᒃ 
ᓲᕐᓗ ᐊᒥᓱᐃᑦ ᑕᐃᒪᐃᒻᒪᑕ ᓄᓇᕘᒥᐅᑦ. ᐊᓈᓇᒐ 
ᐃᓄᒃ, ᐊᑎᖓ ᒥᐊᓕ. ᐊᑖᑕᒐ ᔮᔾᔨ, ᒥᐊᓕᒐᕐᒥᐅᑕᒥᓂᖅ. 
ᐊᓂᑯᓗᖃᖅᑐᖓ ᐋᓕᒥᒃ. ᐅᕙᓐᓂᒃ ᐊᖏᔪᑦᓯᖅ ᐊᕐᕌᒍᒥᒃ. 
ᐃᓕᓐᓂᐊᕆᐊᓲᖅ ᐊᑯᓐᓈᖀᑦ ᐃᓕᓐᓂᐊᕐᕕᖓᓐᓄᑦ, 
ᐃᖃᓗᓐᓂ ᑕᕝᕙᓂ ᐊᕐᕌᒍᒥ. ᐸᐃᕆᒋᐊᖃᖃᑦᑕᖅᑕᕋ ᓄᑲᕋ 
ᐊᓛᓱᐊ, ᓄᑲᖅᓯᖅᐹᖑᒻᒪᑦ. ᑕᐃᖃᑦᑕᖅᑕᕗᑦ ᓇᐃᓈᖅᑐᒥᒃ 
ᐊᓛᒥᒃ. ᐱᔭᕆᐊᑐᖃᑦᑕᓚᖓᔪᖅ ᐊᓛ ᓈᓚᒍᓐᓇᖏᒻᒪᑦ, 
ᐱᑦᓱᒐᔪᑦᓱᓂᓗ. ᓄᑲᕋ ᑖᓐᓇ ᓂᐱᖅᑯᖅᑐᔪᖅ, ᓇᖑᓗᑦᓯᒪᓯᓐᓈᑦ. 
ᐊᓪᓛᑦ ᐋᓕᓗ ᓱᔭᓕᒫᑦᑎᓐᓂᒃ ᐊᑐᖃᑕᐅᒍᒪᓲᖅ. 
ᐃᓛᓐᓂᒃᑯᑦ ᕿᒻᒥᓛᕐᔫᔮᖃᑦᑕᖅᑐᖅ ᒪᓕᓐᓈᔭᕋᔪᒻᒪᑦ 
ᐅᕙᓐᓂᒃ. ᐸᕝᕕᓇᓯᖃᑦᑕᖅᑐᖅ, ᑭᓯᐊᓂ ᖃᐅᔨᑎᑦᓯᓇᖓ 
ᖁᕕᐊᙱᑦᑑᔭᓲᖑᔪᖓ ᒪᓕᓐᓈᔭᖅᑎᖃᕆᐊᖅ. ᐃᓱᒪᖃᑦᑕᕋᒪ 
ᐱᓪᓚᕆᐅᑎᑕᐅᒋᐊᖅ. ᑖᒃᑯᐊ ᐃᓚᒃᑲ ᐸᕝᕕᓇᒐᓚᑦᑑᒐᓗᐊᑦ 
ᑲᙳᓲᑎᓇᖅᓱᑎᓪᓗ, ᐊᓪᓛᑦ ᐱᙱᔭᐃᑲᐃᓐᓇᓲᑦ, ᑭᓯᐊᓂ 
ᖁᔭᒋᕙᑦᑕᒃᑲ ᐃᓚᒋᒐᒃᑭᑦ. ᓄᓇᖃᕋᑦᑕᓗ ᓯᓚᕐᔪᐊᑉ ᖄᖓᓂ, 
ᐃᓛᒃ ᓂᐊᖁᙴᒦᓛᒃ. 

*
	 ᓴᒡᒐᐃᑦ (ᑕᖅᑭᐅᑉ) ᓄᙳᐊᓃᒻᒪᑦ, 
ᓄᖅᑲᖓᑲᐃᓐᓇᕐᓂᕗᑦ ᐃᓕᓐᓂᐊᕐᕕᒻᒥᒃ ᓈᓛᓯᒻᒥᔪᖅ. 
ᐊᖏᔪᖅᑳᒃᑲ ᐳᓛᕆᐊᖃᑎᖃᑲᐃᓐᓇᕈᒪᔫᒃ ᐅᕙᓐᓂᒃ 
ᓄᑲᓐᓂᓪᓗ ᐊᓛᒥᒃ, ᐃᖃᓗᓐᓄᑦ. ᐊᔭᑯᓗᒃᑯᑎᓐᓄᑦ ᐸᓪᓗᑯᓐᓄᑦ. 
ᐊᔭᑯᓗᒃᑯᒃᑲ ᐸᓪᓗᒃᑯᑦ ᐃᕿᐊᓇᒐᓚᑦᑐᑦ. ᐃᕐᓂᖓ ᔮᓱᐊ 
ᐊᑖᑕᒃᑯᒥᓂᒥᐅᖑᒻᒪᑦ ᐅᕕᒃᑲᐅᑦᓱᓂ, ᐱᙳᐊᖅᑕᖃᙱᑦᑐᑦ. 

ᓯᕗᓪᓕᖅᐹᖅ: ᐊᐅᔭᑐᖃᕐᒥ

ᐱᑎᑦᓯᓲᖑᑦᓱᓂ ᓂᐱᓐᓈᓂᒃ ᓯᑎᔪᓂᒃ ᐅᖁᒻᒥᐊᒐᕐᓂᒃ, 
ᐅᕙᓐᓂᒃ ᐱᑐᖃᐅᓂᖅᓴᐅᕙᓪᓚᐃᔪᓂᒃ. ᐊᓂᒐ ᐋᓕ ᓱᓕ 
ᓂᙵᐅᒪᒻᒪᑦ ᐊᓈᓇᓐᓄᑦ ᐅᐸᔪᙱᒻᒪᑦ ᓂᔾᔭᐅᓯᔭᕆᐅᖅᓴᖅᑐᑦ 
ᐱᒋᐅᖅᓴᖅᑎᓪᓗᒋᑦ ᐱᓇᓱᐊᕈᓯᐅᔪᔪᒥ, ᐱᖃᑎᒃᑯᒥᓅᖅᑲᐅᔪᖅ 
ᑕᐃᑑᓯᒃᑯᓐᓄᑦ ᐅᓪᓛᖅ. ᐊᓈᓇᕗᑦ ᐅᐸᒍᓐᓇᖏᓐᓂᕋᔪᒻᒪᑦ 
ᐱᒋᐅᖅᓴᖃᑕᐅᑎᓪᓗᒍ ᐋᓕ, ᐃᑲᔪᕆᐊᖃᕋᒥᐅᒃ ᐊᔭᕗᑦ 
ᐸᓪᓗᖅ  ᓱᒋᐊᖃᖅᑎᓪᓗᒍᑭᐊᖅ ᑐᐊᕕᕐᓇᖅᑐᒥᒃ. ᐋᓕ 
ᕿᓂᖅᓱᓂ ᐊᓈᓇᑦᑎᓐᓂᒃ ᐃᓄᕋᓴᐃᑦ ᐃᒻᒧᐊᓂ, ᑕᒻᒪᕐᓂᕐᖓᑦ 
ᑲᙳᑦᑎᑦᑐᒥᓂᖅ. ᐅᖃᔪᔪᖅ ᑲᙳᓱᓕᕐᓂᙱᒋᐊᖅ 
ᑭᓯᐊᓂ ᓇᓗᒋᓲᕆᙱᑕᕋ, ᑕᐃᒪᐃᒐᐃᒻᒪᑦ ᓯᐅᑎᖏᒃ 
ᐊᐅᐸᖅᓯᓲᖑᒻᒪᑎᒃ.
	 ᐅᓪᓗᒥ ᐊᔭᑯᓗᕗᑦ ᓂᑯᑦᑕᐃ, ᐅᐃᖓᓗ ᒪᐃᒃ, 
ᐊᓈᓇᑦᓯᐊᕗᓪᓗ ᐳᓛᖅᑐᑦ ᐅᕙᑦᑎᓐᓂᒃ. ᐸᓪᓗᖅ 
ᐊᖏᔪᑦᓯᖅᐹᖅ ᐊᕐᓇᓂ, ᑐᖏᓕᖓ ᐊᓈᓇᒐ, ᓄᑲᖓ ᓂᑯᑦᑕᐃ, 
ᐊᒻᒪᓗ ᐊᓂ. ᐊᖓᕗᑦ ᖄᐱᒃ ᐊᑯᓐᓂᖓᓃᑦᑐᖅ ᐊᔭᑯᓗᒻᒪ 
ᐸᓪᓘᑉ ᐊᓈᓇᒪᓗ. ᐊᖓᑯᓗᒻᒪ ᐸᓂᖓ ᒪᓚᐃᔭ ᐃᓪᓗᑯᓗᒐ, 
ᐱᖃᑎᐊᓗᒋᑦᓱᒍᓗ. ᓂᐊᖁᙴᕐᒥᐅᑦᑕᐅᖅ. ᑭᓯᐊᓂ ᐊᓂ, ᖄᐱᒃ, 
ᐊᒻᒪᓗ ᐊᑖᑕᑦᓯᐊᕗᑦ ᐅᕙᓃᖃᑕᐅᙱᑦᑐᑦ. ᐃᕿᐊᓇᖅᑐᖅ, 
ᐊᔭᑯᓗᒐ ᐸᓪᓗᖅ ᓄᑲᖅᓯᖅᐹᖑᒻᒪᑦ ᖁᕕᐊᓇᕐᓂᖅᐹᖑᒻᒪᓪᓗ 
ᐅᕙᒍᑦ ᐊᔭᖏᓐᓂ. ᐅᕙᓐᓂᒃ ᑕᐸᔭᐃᓐᓇᓲᖅ ᐃᓐᓇᐅᖃᑎᖏᑦ 
ᐃᑉᐱᒍᓱᑦᑎᓐᓇᒋᑦ.
	 ᐊᔭᑯᓗᒐ ᓂᑯᑦᑕᐃ ᓇᔾᔨᔪᖅ. ᐃᑦᓯᕚᖃᑎᓕᒃ 
ᐊᓈᓇᓐᓂᒃ, ᐊᔭᑦᑎᓐᓂᒃ ᐸᓪᓗᕐᒥᒃ ᐊᒻᒪᓗ ᐊᓈᓇᑦᓯᐊᑦᑎᓐᓂᒃ. 
ᓂᕆᕕᒻᒥ ᓵᒥ ᓂᐅᖅᑲᖅᑐᑦ. ᐅᖃᓕᒪᑦᓱᓂ ᐊᑲᕆᙱᑕᖏᓐᓂᒃ 
ᑎᒥᖓᑕ ᐊᓯᔾᔨᖅᐸᓪᓕᐊᓂᖏᓐᓂᒃ. ᐊᑖᑕᒐᓗ ᐊᖓᕗᓪᓗ 
ᐃᑦᓯᕚᖅᑑᒃ ᐃᑦᓯᕙᐅᑖᓗᒻᒥ, ᐅᖃᓕᒪᑦᓱᑎᒃ ᐃᖃᓪᓕᐊᕐᓂᐅᑉ 
ᒥᒃᓵᓄᑦ. ᓱᓪᓗᑯᑖᒻᒧᑦ ᐃᓱᒪᑦᓴᖅᓯᐅᕆᐊᓯᔪᖓ ᓱᓂᐊᕐᒪᖔᕐᒪ 
ᐃᕿᐊᙳᐃᔭᕐᓗᖓ. ᓇᓚᑦᓱᖓ ᓇᑎᕐᒥ ᐃᕿᐊᙳᕋᒪ 
ᓱᐱᓯᖃᑦᑕᖅᑐᖓ ᐳᔪᕐᓗᓐᓂᒃ. ᐊᓛ ᐅᓪᓚᑦᓱᓂ ᖄᖏᖅᑐᖅ. 
ᓂᐅᖅᓯᓚᕿᔪᖓ ᐳᔪᕐᓗᓐᓂᒃ, ᖁᐃᕆᐊᓪᓚᐃᔪᖓ ᐅᕆᐊᖅᓱᒍ 
ᓴᓂᖅ.

	 “ᐊ’ ᐊᓛᓱᐊ! ᐊᓈᓇᒃᑰᒃᑲ ᐊᑖᑕᒐᓗ 
ᐅᓪᓚᖃᑦᑕᖁᔨᙱᑦᑑᒃ ᐃᓪᓗᒥ!” ᖃᐃᒐᓪᓚᕝᕕᒐ.
	 “ᒪᒥᐊᓇᖅ! ᓇᓪᓕᒋᔭᒋᑦ!” ᑭᐅᔪᖅ ᓂᐱᓗᑦᑐᖅ 
ᓂᐱᕋᓛᖓ. ᒪᑐᖓ ᐊᓇᕐᕕᐅᑉ ᒪᑐᑲᓪᓚᑦᑐᖅ ᓂᐸᐃᖅᓱᓂᓗ. 
ᐃᒻᒥᓄᑦ ᖁᖓᓕᖅᑐᖓ ᓇᑎᖅ ᓵᒃᑲᓐᓂᖅᓱᒍ. ᐃᕿᐊᙳᓗᐊᒧᑦ 
ᐃᓱᒪᓕᖅᑐᖓ ᓯᕿᕐᖑᔭᖅ ᓄᖅᑲᖅᑐᕐᔫᔮᖅᑐᖅ, 
ᓱᕐᕋᔾᔮᒍᓐᓃᖅᓱᓂ, ᐅᑎᖅᑕᕐᕕᒋᓪᓗᒋᑦ ᐊᒥᐊᓖᑦ 
ᐅᕕᓂᐅᔭᖅᑎᑐᑦ ᖃᑯᖅᑕᒥᓪᓗ ᑕᖅᓴᖏᑦ ᐊᔭᑯᓗᒻᒪ ᓇᑎᖓᑕ. 
ᖁᒻᒧᑦ ᑕᑯᓴᕋᒪ ᐊᑖᑕᒪ ᑕᐅᑐᕋᓐᓈᖅᑖᖓ, ᖁᖓᓯᔭᕋ. 
ᖁᖓᑦᓱᓂᑦᑕᐅᖅ ᐊᓈᓇᓐᓄᑦ ᐱᓱᓯᔪᖅ.
	 “ᕿᑐᕐᖓᕗᑦ ᐃᕿᐊᙳᖅᐸᓪᓚᐃᔪᑦ. 
ᐊᖏᕐᕋᐅᑎᒋᐊᖃᓕᖅᐸᓪᓚᐃᔭᕗᑦ,” ᐅᖃᖅᑐᖅ ᐊᓈᓇᑦᑎᓐᓄᑦ.
	 ᐊᓈᓇᒐ ᕿᕕᐊᕋᓂ ᒪᑭᑦᑕᐅᑎᓂᒃ ᐊᒡᒍᐃᑦᓱᓂ ᑭᐅᔪᖅ, 
“ᐊᖏᕐᕋᐅᑎᓕᒃᑮᑦ? ᐱᙳᐊᓕᑕᐃᓐᓇᕋᑦᑕ.”
	 ᐊᑲᖅᓴᖅᑐᕐᔫᔮᕋᓂ ᖃᐃᓯᔪᖅ ᒥᑦᓯᒧᑦ, ᓄᐊᑦᓯᖁᔨᑦᓱᓂ 
ᐱᑦᑎᓐᓂᒃ. ᒪᑭᓚᔪᖓ ᖁᕕᐊᒧᑦ ᐊᖏᕐᕋᕐᓂᐊᕆᐊᖅ. ᐃᓚᒃᑲᓗ 
ᐃᕿᑦᓱᒋᑦ ᑐᐊᕕᖅᓱᖓ ᐊᓂᙱᓂᓐᓂ.
ᐊᐃᕌᐱᒐ ᒪᐃᒃ ᐃᔪᕆᓐᓂᑦᑐᖅ ᐅᕙᓐᓂᒃ. “ᑭᓇᑭᐊᖅ 
ᐊᑯᓂᒍᓱᑦᑐᖅ ᓂᐊᖁᙴᒧᑦ ᐅᑎᕆᐊᖅ!” ᐊᔭᑯᓗᒐ 
ᓂᑯᑦᑕᐃ ᐅᐃᖓᓗ ᒪᐃᒃ, ᓄᓇᓕᒻᒥᐅᒃ ᐅᖃᙳᐊᖏᓐᓇᓲᒃ 
ᐃᒫᒃ “ᓂᐊᖁᙴ ᐊᐅᓚᑕᖅ ᓱᕈᓯᕐᓄᑦ ᕿᒻᒥᓄᓪᓗ.” 
ᖃᓄᐃᒋᙱᑕᕋᓕ, ᑕᐸᓱᒐᓗᐊᖅᑲᑕ. ᐊᑕᐅᓯᕐᒥᒃ ᐱᐅᔾᔪᑎᓕᒃ 
ᓄᑲᖅᓯᕐᒥᒃ ᓄᑲᖃᕆᐊᖅ, ᐱᐊᕋᕆᔭᐅᖔᓕᕐᖓᑦ. 
ᐅᓗᐊᒃᑯᑦ ᐳᔾᔪᑦᑕᐅᓂᐊᕈᓐᓃᕋᒪ ᐊᑦᓱᐊᓗᓪᓗ 
ᑯᓂᑦᓴᖅᑕᐅᖃᑦᑕᕐᓂᐊᕈᓐᓃᕋᒪ. ᐃᑭᒐᑦᑕ ᑖᒃᓯᒧᑦ 
ᐊᓂᖅᓴᐅᒥᓲᖑᔪᒍᑦ ᖁᕕᐊᓐᓂᑯᒧᑦ, ᐊᖏᕐᕋᓯᔪᐊᐱᐅᒐᑦᑕ. 
ᐃᓚᒃᑲ ᓇᓪᓕᒋᔭᒃᑲ ᐊᒻᒪᓗ ᐳᓛᕐᓗᓂ ᖁᕕᐊᓇᓲᖅ. 
ᑭᓯᐊᓂ ᐊᑲᐅᓂᖅᓴᖅ ᐊᖏᕐᕋᒥ ᐃᓱᒪᐃᓐᓇᕿᓗᓂ. 
ᐅᕙᖓᐅᑐᐃᓐᓇᕐᓂᐊᕋᒪ ᐊᓯᓐᓂᒃ ᐃᓱᒫᓗᒋᔭᖃᙱᓪᓗᖓ. 
ᐊᓱᐃᓪᓛᒃ ᓴᖑᐊᔪᒃᑯᑦ ᐊᖏᕐᕋᓯᕗᒍᑦ ᓂᐊᖁᙴᒧᑦ, 
ᐊᓄᕆᓪᓗᓂ ᐃᒐᓛᒃᑯᑦ ᒪᑐᐃᖓᒻᒪᑦ. ᐊᓛᑉ ᓄᔭᑯᑖᖏᑦ 

ᑎᑦᑕᐅᑦᓱᑎᒃ ᑮᓇᖓᓄᑦ ᖃᓂᓐᓄᓪᓗ.
	 ᐊᖏᕐᕋᕋᑦᑕ, ᐃᓱᒪᓯᔪᖓ ᐃᓕᓐᓂᐊᙱᓐᓂᑦᑎᓐᓂ 
ᐃᓱᒪᖅᓱᑦᓯᐊᕈᒪᓪᓗᖓ ᕿᑲᕐᓂᑦᑎᓐᓂ.
“ᐊᑖᑖᒃ! ᓯᓚᒥ ᐱᙳᐊᓯᒐᒪ!”
“ᓱᕙ?” ᐊᑖᑕᒐ ᓈᓚᑦᑕᐅᒍᒪᓯᑕᐅᒻᒪᑦ ᐅᖃᑦᓯᐊᕆᐊᖃᓲᖑᔪᒍᑦ 
ᓂᙵᖁᓇᒍ ᑕᐃᒃᑯᐊᑎᑐᑦ ᓱᕈᓯᐅᖃᑎᕗᑦ ᓂᐊᖁᙴᒥ, 
ᐅᖃᑦᓯᐊᕈᓐᓇᙱᑦᑐᑦ.
“ᐋ, ᓯᓚᒥ ᐱᙳᐊ-ᕆᐊᖅᑐ-ᑐᖓ” ᐅᖃᑦᓯᐊᕋᓱᐊᖅᑯᖓ 
ᑐᑭᓯᓂᐊᕐᖓᑦ ᐊᑖᑕᒐ. ᑭᓯᐊᓂ ᐱᖃᑎᒃᑲ ᐊᐃᑉᐸᕆᑦᓱᒋᑦ 
ᐅᖃᓕᒪᖃᑕᐅᑐᐃᓐᓇᓲᖑᔪᖓ.
“ᑕᐃᒫᑦᓯᐊᖅ. ᐊᑏ ᓂᕆᓐᓇᓯᑉᐸᑦ ᖃᐃᓂᐊᖅᑯᑎᑦ. 
ᓂᕆᓚᖓᔪᒍᑦ ᐊᕿᒡᒋᖅᐸᒥᓂᕐᒥᒃ ᐸᑏᑎᒥᓪᓗ 
ᐃᖑᓚᖅᓯᒪᔪᒥᒃ.”
“ᐄ! ᐊᖏᓈᕐᓂᐊᖅᑲᑎᑦ!” ᑭᐅᕗᖓ ᖃᐃᒐᓛᖅᓱᖓ ᓯᓚᒥᒃ.
ᐸᑏᑏᑦ ᒪᒪᕆᓂᖅᐹᒃᑲ, ᐊᓪᓛᑦ ᓂᕆᔭᑐᐊᕆᒍᓐᓇᑕᒃᑲ 
ᐃᓅᓯᓕᒫᓐᓂ. ᓯᓚᒥ ᐱᙳᐊᕐᕕᒃ ᐃᓄᖃᒐᓛᙱᑦᑐᖅ ᐊᒻᒪᓗ 
ᐃᒃᑮᓇᕐᓂᖅᓴᐅᓪᓗᓂ. ᓄᐃᔭᒐᕋ ᓯᖀᕆᐊᖅᓱᒍ ᐅᐸᑦᑕᕋ 
ᓯᑐᕋᕐᕕᐸᐅᔭᖅ ᖃᓂᓛᖅ ᐅᕙᑦᑎᓐᓄᑦ. ᒪᔪᖅᑐᖓ ᓴᕕᕋᔭᒻᒧᑦ 
ᓯᑐᕋᕐᕕᒻᒧᑦ ᑐᓄᙵᑦᓱᖓ, ᐅᑉᐸᑏᒃᑲ ᓵᙵᓪᓗᑎᒃ ᑎᒍᒻᒥᑦᓱᒍ 
ᓂᓪᓕᓇᖅᑐᖅ ᑭᓪᓕᖓ. ᓯᑐᓯᑦᑕᖅᑯᖓ ᐹᒻᒪᖓᑦᓱᖓ 
ᐅᖁᒻᒥᖅᓯᑲᓴᑦᓯᐊᖅᓱᖓ ᓯᐅᕋᕐᒥᒃ. ᓂᐊᖁᙴ ᓂᖃᑐᐊᓗᒃ. 
ᐱᓲᖅᑐᖃᙱᑦᑐᕐᓘᓐᓃᑦ. ᑕᑯᒋᐊᖅᑐᖓ ᐃᓄᖃᕐᒪᖔᑦ 
ᖁᐊᖅᑎᑕᒐᐸᐅᔭᖅ, ᐃᓕᙶᒪᔪᖅ ᐃᓪᓗᖃᕐᕕᑦᓴᒥᓂᐅᒐᓗᐊᖅ. 
ᐃᓄᖃᙱᑦᑐᖅ. ᓂᑯᕕᑦᓱᖓ ᕿᔪᒻᒥᒃ ᑎᒍᓯᔪᖓ ᓄᓇᒥᒃ, 
ᑎᑎᕋᓯᔪᖓ.
	 “ᐊ-ᓛ ᐃ-ᕿ-ᐊ-ᓇᖅ-ᑐ-ᖅ!” ᐃᔪᐊᕐᔪᓯᓐᓈᑦ 
ᐃᒻᒥᓄᐃᓐᓇᖅ.
	 ᓱᕈᓯᖅᑕᖃᑦᓯᐊᕐᓂᖅᑲᓪᓕ ᐅᓇᑕᙳᐊᖃᑎᑦᓴᕐᓂᒃ. 
ᓇᓗᓇᐃᖅᓯᓗᓂ ᐊᒻᒪᓗᑭᑖᖅᐸᒻᒥᒃ ᓄᓇᒥ, ᐊᕕᑦᑐᙳᐊᕐᓗᒋᑦ 
ᓄᓇᓕᐊᓗᓐᓄᑦ ᓯᓚᕐᔪᐊᕐᒥ, ᐋᒻᒪᑦᓯᒐᓱᐊᕐᓗᑕ ᐱᑖᕋᓱᐊᕐᓗᑕ 
“ᓄᓇᓂᒃ.” ᑕᒪᒃᑯᐊ ᐱᙳᐊᕈᓰᑦ ᖁᕕᐊᒋᔭᐅᓂᖅᐹᑦ 

ᓄᓇᑦᑎᓐᓂ, ᓂᐊᖁᙴ ᓯᐅᕋᐃᓐᓇᒐᓚᐅᒻᒪᑦ ᐅᔭᕋᓛᑦᓱᓂᓗ. 
ᑭᓱᑐᐃᓐᓇᙳᐊᓂᒃ ᓴᓇᑦᓱᖓ, ᖃᖓᑦᑕᐅᔭᕐᕕᒻᒨᓯᔪᖓ. 
ᕿᒻᒥᐅᑉ ᐊᓇᖓᓂᒃ ᐱᑕᖃᖅᓱᓂ ᖃᖓᑦᑕᐅᔭᕐᕕᑦᓯᐊᑐᐊᖅ, 
ᕿᔪᓐᓄᑦ ᓅᒋᐊᓯᔭᕋ ᐊᕝᕙᐃᕆᐊᖅᑎᑦᓱᒍ. ᖁᐊᖅᓯᒪᔪᐹᓗᒃ 
ᓯᑎᑦᓱᓂ. ᓂᓪᓕᐊᕿᔪᖓ. ᐊᐅᔭᐅᒍᓐᓃᓪᓚᕆᑦᑐᖅ. ᓴᐱᓕᖅᓱᖓ 
ᐅᕙᑦᑎᓄᑦ ᐱᓱᓯᔪᖓ ᓵᓚᐅᓱᕆᑦᓱᖓ.
	 “ᕿᓚᒥᐊᓘᖅᑐᑎᑦ. ᐊᓃᙳᐊᔾᔮᙱᓐᓇᕖᑦ 
ᐃᓕᓐᓂᐊᙱᓐᓂᑦᓯᓐᓂ?” ᐊᑖᑕᒐ ᐊᐱᕆᔪᖅ ᐃᓯᕋᒪ. 
ᑲᒥᓪᓚᖅᓱᖓᓗ.
	 “ᐃᒃᑮᓇᓗᐊᖅᑐᖅ. ᑕᐅᑐᓪᓚᖔ ᑕᓚᕖᓴᒥᒃ? 
ᓂᐱᑭᑦᑎᓪᓗᒍ.”
	 “ᐃᒃᑮᓇᓗᐊᖅᑑᖅ? ᖃᖓᓂᒃ ᐃᒃᑮᓇᓗᐊᖅᓴᓲᖑᕕᑦ 
ᓯᓚᒥᒃ? ᖃᓄᐃᑦᑑᒐᕕᓪᓕ ᐃᓅᑦᓱᑎᑦ?”
	 ᖁᖓᑦᑕᐃᓕᔪᖓ, ᑭᓯᐊᓂ ᐃᔩᒃᑲ ᑕᑯᒻᒪᒋᒃ ᐊᑖᑕᒪ 
ᖄᖅᓯᑦᑐᖅ. ᖃᓂᕋ ᐊᐅᓚᔾᔭᑦᑎᒐᓛᒃᑲᒃᑯ, ᖃᓱᑎᑦᓱᒍ 
ᖁᖓᓐᓂᐅᓴᒍᓐᓃᕐᒥᔪᖓ.
	 “ᐊᓃᖅᑐᖃᙱᒻᒪᑦ, ᕿᒻᒥᐅᓪᓗ ᐊᓇᒥᓂᖓ 
ᖁᐊᖑᓗᐊᖅᑐᐊᓘᒻᒪᑦ, ᑕᑯᓐᓇᑐᐃᓐᓇᕈᒪᓕᖅᑐᖓ ᑕᓚᕖᓴᒥᒃ. 
ᐊᐃ?”
	 “ᐊᔭᐃ, ᕿᓄᖓᙱᓪᓗᑎᑦ ᑕᑯᓐᓇᕐᓂᐊᕋᕕᑦ. 
ᖃᓄᐃᓕᕋᑖᖅᑭᑦ ᕿᒻᒥᐅᑉ ᐊᓇᖓᓂᒃ?”
	 “ᖁᔭᓐᓇᒦᒃ ᐊᑖᑖᒃ, ᓇᓪᓕᒋᔭᒋᑦ!”
	 ᑐᑭᓯᑦᓯᐊᖅᑐᕐᔫᔮᕋᓂ ᖃᓄᐃᑦᓴᕈᓐᓃᖅᑐᖅ ᐅᕙᓐᓂᒃ, 
ᐅᓪᓚᑦᓯᔪᖓ ᑕᕝᕙᙵᑦ.
	 “ᓴᓂᐊᓃᓗᐊᙱᓪᓗᑎᑦ ᑕᐅᑐᑦᑕᕕᑦ.”
	 ᐃᑉᐱᒋᙱᑦᓱᒍ ᐊᑭᓯᕋᓛᕐᒥᒃ ᐃᒋᑦᓯᔪᖓ ᓵᑦᓯᐊᖓᓄᑦ 
ᑕᓚᕖᓴᐅᑉ. ᓇᕿᑦᑕᑲᐃᓐᓇᖅᓱᖓ ᓇᓂᔭᒃᑲ ᓯᒻᓴᓐᑯᑦ 
ᐃᓚᒌᑦ. ᑖᒃᑯᐊᓕ ᐃᔪᕋᓚᓐᓇᐅᒻᒪᑕ ᐅᕙᓐᓄᑦ. ᑕᐅᑐᑦᓯᒪᔭᒃᑲ 
ᒪᓕᒍᓐᓇᖅᓯᓪᓗᒋᑦ ᐅᖃᐅᓯᖏᑦ ᑭᓯᐊᓂ ᐊᕆᐅᒐᑦᓴᐅᙱᑦᑐᑦ. 
ᐊᕐᕌᒎᒃ ᒪᕐᕉᒃ ᓯᕗᓂᐊᒍᑦ ᐱᑖᕈᒪᓚᐅᖅᓯᒪᒐᓗᐊᖅᑐᖓ 
ᐃᓪᓗᕈᓯᓐᓄᑦ ᓯᒻᓴᓐ-ᖑᐊᒃᑯᓐᓂᒃ ᖁᕕᐊᓱᕝᕕᒻᒥ. 

ᑕᐅᑐᙳᐊᓚᐅᖅᓯᒪᔪᖓ ᒫᔾ-ᖑᐊᕐᒥᒃ ᖃᐅᒻᒪᖅᑯᒻᒥᒃ 
ᒥᓕᒐᖓ ᑐᖑᔪᖅᑕᐅᓗᓂ ᓄᔭᑯᑖᙳᐊᖏᑎᑐᑦ, ᐊᔾᔨᖓᓂᒃ 
ᐊᑭᓐᓇᕐᒥᐅᑕᙳᐊᖓᑕ ᐳᓛᕐᕕᖓᓂ ᐅᒥᐊᙳᐊᕐᒥᒃ, 
ᐊᑭᓐᓇᖓᑕ ᐊᔾᔨᖓᓂᒃ ᖃᓄᐃᑦᑐᑐᐃᓐᓇᕐᒥᒃ ᓯᒻᓴᓐᑯᙳᐊᑦ, 
ᐊᒻᒪᓗ ᑐᖑᔪᖅᑕᖅ ᓇᑎᕋᖅ. ᑲᖔᓚᐅᖅᓯᒪᔪᖓ ᐱᑎᑕᐅᒐᒪ 
ᐊᐅᒻᒥᑎᑐᐃᓐᓇᕐᓂᒃ ᐹᑦ ᓯᒻᓴᓐ-ᖑᐊᓕᓐᓂᒃ.
	 ᐊᓛᓱᐊ ᐃᓯᖅᑐᖅ ᐳᓛᕐᕕᒻᒧᑦ ᐃᓱᒪᓐᓂᒃ ᐅᓚᕕᑦᓱᓂ.
	 “ᔪᐃ ᐱᙳᐊᖃᑎᒋᙶ?”
	 “ᐊᓛ, ᑕᑯᓐᓇᕋᓱᐊᖅᑐᖓ ᑕᓚᕖᓴᒥᒃ. ᒫᓃᓐᓇᒃ.” 
ᑐᓄᑦᓱᒍᓗ.
	 “ᑰᑑᑯᓗᒃ ᓂᙵᐅᒪᒻᒪᑦ ᐅᕙᓐᓄᑦ, 
ᐅᖃᐅᑎᖅᑲᐅᒐᒃᑯ ᐅᖁᒻᒥᐊᒐᖁᓇᒍ ᓄᓇᒥᒃ. ᒥᐊᓕ ᒪᓐ-
ᐊᓐ-ᔭᐃᐊᓐᔅ-ᑖᓚᐅᖅᓯᒪᒻᒪᑦ ᐃᒥᕆᐊᖃᓕᓚᐅᖅᓯᒪᒐᑦᑕ 
ᑕᐃᑦᓱᒥᖓ ᒪᒪᙱᑦᑐᐊᓗᒻᒥᒃ ᐄᔭᒐᕐᒥᒃ ᑕᖅᑭᓕᒫᖅ. 
ᐱᙳᐊᖃᑎᑦᓴᖃᕈᓐᓃᕋᒪ. ᐊᑏ? ᐊᐃ? ᓈᓚᓚᖓᔭᒋᑦ 
ᓱᖁᔨᑐᐊᕈᕕᑦ!”
	 ᐃᓱᒪᒋᓕᖅᑕᒃᑲ ᐃᓱᒪᖅᓲᑎᒋᒍᓐᓇᑕᒃᑲ ᐊᒥᓱᐃᑦ, 
ᐊᑐᖅᑎᓕᖅᓱᒋᑦ. ᑕᒪᓐᓇ ᐱᐅᓯᖓ ᐊᒥᓱᐊᖅᑎᐊᓗᒃ 
ᖃᐅᔨᓯᒪᓕᕋᒃᑯ.
	 “ᐊᑏ, ᐃᕐᕈᖅᑐᐃᒋᐊᖃᕋᒪ ᐅᓐᓄᒃ ᒫᓐᓇ ᑲᒪᒋᒋᐊᓕᑎᑦ. 
ᐊᒻᒪᓗ ᐅᖃᑦᓯᐊᙱᓐᓇᕕᑦ, ᒪᓐ-ᐃᓐ-ᔭᐃᑎᔅ-ᖑᙱᑦᑐᖅ. ᐃᒫᒃ 
ᒪᓂᓐᔭᐃᑎᔅ.” 
	 “ᒪᒻ-ᐃᓐ-ᔭᐃᑎᔅ...ᒪᒻ-ᐃᓐ-ᔭᐃᑎᔅ...ᐊᑏ! ᐱᙳᐊᕐᓗᒃ 
ᓄᓇᓯᐅᙳᐊᕐᓘᒃ?”
	 “ᖃᓅᒻᒪᑦ ᓄᓇᓯᐅᙳᐊᖅ?”
	 “ᖃᐅᔨᒪᔪᑎᑦ!, ᐃᖅᑲᐅᒪᕖᑦ ᐅᐊᓴᕈᑎᐅᑉ 
ᖄᖓᓃᑦᑕᖅᑯᒍᒃ, ᐊᖁᙳᐊᑦᑕᖅᑯᑎᑦ ᓄᓇᓯᐅᙳᐊᖅᓱᑎᑦ 
ᐱᐊᕋᐅᙳᐊᖅᑎᓪᓗᖓ ᐃᑦᓯᕙᐅᑕᐅᑉ ᐊᐃᑉᐹᓂ? 
ᓂᕆᙳᐊᑦᑕᖅᑯᒍᒃ ᓯᓚᒥ ᐅᖃᑦᑕᖅᑯᑎᑦ ᓵᓐ ᐳᕌᓐᓯᔅᑰᒨᕋᓐᓄᒃ.”  
	 ᐆ ᐊᓱᓕ, ᐃᖅᑲᐃᕗᖓ. ᐊᓐᓄᕌᓂᒃ ᐅᐊᓴᖅᑎᓪᓗᖓ 
ᑕᐃᑦᓱᒪᓂ ᐱᙳᐊᓚᐅᖅᓯᒪᒐᓐᓄᒃ ᓱᔭᑦᓴᖃᕈᓐᓃᕋᓐᓄᒃ. 

ᓂᕈᐊᔪᔭᕋ ᓵᓐ ᐳᕌᓐᓯᑯ ᐊᖏᔪᖅᑳᑦᑎᓐᓄᑦ 
ᑖᕗᙵᐅᔾᔭᐅᓚᐅᖅᓯᒪᒐᑦᑕ ᕿᑲᕆᐊᖅᓱᑕ. ᐃᖅᑲᐃᖏᓐᓇᓲᕋ 
ᐊᑖᑕᒐ ᐅᖃᓚᐅᖅᓯᒪᒻᒪᑦ ᐱᔭᕆᐊᑐᒋᐊᖓ ᓄᓇᓯᐅᑎᒃᑯᑦ 
ᖃᖅᑲᒐᓛᓗᐃᑦ, ᐊᑐᖅᑎᓪᓗᑕ ᓕᓐᑲᓐ ᓄᓇᓯᐅᒻᒥᒃ. 
ᑐᓴᓚᐅᖅᓯᒪᒐᒃᑯ ᐊᓈᓇᓐᓄᑦ ᓂᓪᓕᖅᑎᓪᓗᒍ 
“ᐃᕿᐊᒋᒻᒪᐅᒡᒎᖅ ᐊᖁᒋᐊᖓ ᐅᒥᐊᖅ.” ᐃᓱᒪᒋᓯᓚᐅᖅᓯᒪᒐᒃᑯ 
ᐃᓐᓇᖃᐃ ᐊᓯᔾᔨᓲᕌᐱᒃ ᓄᓇᓯᐅᑦ, ᐊᓪᓛᖃᐃ ᐃᒫᓄᑦ 
ᑐᕌᕐᓗᑕ ᐅᒥᐊᖅᑐᓯᒋᓐᓇᕋᔭᖅᑭᑕ. ᐱᐅᒋᓯᓐᓈᓚᐅᖅᓯᒪᔭᕋ 
ᒥᑭᔪᓂᒃ ᖃᐅᒪᖃᓚᐅᖅᓯᒪᒻᒪᑦ ᓯᕿᓐᓂᔮᖅᑕᐅᔾᔭᐃᒃᑯᑎᖏᓐᓂ, 
ᐃᓱᒪᑦᓱᖓ ᓲᕐᓗ ᑕᕐᕆᔭᐅᓲᖅᑎᑐᑦ ᐱᓕᕋᒪ ᑕᑯᓴᕋᐃᒐᒃᑯ.
	 “ᐊᑏ, ᐊᓐᓄᕌᓂᒃ ᐅᐊᓴᑐᐃᓐᓇᓕᕐᓗᒃ. 
ᐊᐃᓕᒃᑭᑦ ᐊᔾᔭᕈᓐᓇᕈᕕᒋᑦ ᐃᓘᓐᓇᑎᒃ ᑲᑕᐃᙱᓪᓗᑎᑦ, 
ᐱᙳᐊᕐᓂᐊᕋᓐᓄᒃ ᓄᓇᓯᐅᙳᐊᕐᓗᓄᒃ.”
	 “ᑖ ᐅᖃᕋᑖᖅᑐᑎᑦ!”
	 “ᓱᖃᑎᒋᒋᐊᑐᙱᑕᒋᓪᓕ.” ᑕᓚᕖᓴᒧᑦ ᓵᒃᑲᓐᓂᖅᑐᖓ.
	 “ᐊᑏ ᐊᑏ! ᐊᐃᓯᔭᒃᑲ.” ᐊᓛᓱᐊ ᐅᑎᖅᑐᖅ 
ᐅᐊᓴᕆᐊᓕᓐᓂᒃ ᑎᒍᒥᐊᖅᓱᓂ ᐊᖏᓂᖅᓴᑲᓴᓐᓂᒃ ᐃᒻᒥᓂᒃ. 
ᐊᓕᖅᓯ ᑲᑕᑦᑕᖅᑯᖅ.
	 “ᑲᑕᐃᔪᑎᑦ ᐊᓕᖅᓯᒥᒃ. ᐃᓱᒪᖅᓱᔾᔮᒍᓐᓃᖅᑐᑎᑦ. ᓯᐊᕈ 
ᑕᑯᓂᐊᓕᖅᑲᒋᑦ.”
	 “ᓱᕙ? ᓯᐊᕈᐊᐃ!”
	 ᖁᖓᑦᑕᐃᓕᑦᓱᖓ, “ᐱᙳᐊᓚᖓᔪᒍᒃ ᑭᓯᐊᓂ 
ᑕᐃᒍᓐᓇᕈᒃᑭᑦ ᐃᒫᒃ, ᐊᓛᓱᑕᑉ.”
	 ᐊᓛᓱᐊᑉ ᓇᕐᕈᒋᔮᓗᐊ ᑖᓐᓇ ᐋᓕᐅᑉ 
ᐅᖃᓚᐅᖅᓯᒪᔭᖓ ᐅᕙᑦᓯᐊᕉᓕᖅᑐᖅ, ᑕᐸᐃᖅᑎᑦᓱᑎᒍ. 
ᐊᓛᓱᐊ ᓂᖃᑑᒐᔪᙱᒻᒪᑦ, ᓈᒻᒪᑐᐃᓐᓇᖅᑐᖅ ᑕᐃᔭᐅᓂᖓ 
ᐊᑎᓪᓚᕆᒋᙱᑕᖓᓂᒃ. ᐋᓕ ᑕᐃᒫᒃ ᐊᔪᙱᑦᑐᖅ 
ᐊᑦᓰᓂᕐᒥᒃ ᐊᑎᕆᙱᑕᖏᓐᓂᒃ. ᐊᓛᓱᐊ ᐆᒥᓚᔮᖓᓕᖅᑐᖅ 
ᑭᓯᐊᓂ ᐱᙳᐊᖃᑎᖃᓪᓚᕆᒍᒪᒐᒥ ᐅᕙᓐᓂᒃ, ᐊᓱᐃᓪᓛᒃ 
ᐊᖏᓯᑐᐃᓐᓇᖅᑐᖅ. ᐃᓕᓐᓂᐊᖅᑎᓯᔭᕋ ᖃᓄᖅ 
ᐅᐊᓴᖅᑐᖃᓲᖑᒻᒪᖔᖅ ᐊᓐᓄᕌᓂᒃ, ᐊᓈᓇᓐᓂᒃ ᐃᓕᓐᓂᑯᓐᓂᒃ: 

ᑲᑎᙵᒋᐊᖃᙱᑦᑐᑦ ᐊᒥᐊᓖᑦ ᖃᑯᖅᑕᐃᓪᓗ, ᑕᒪᓐᓇ ᐊᑖᑕᒪ 
ᐳᐃᒍᐃᓐᓇᓲᖓ, ᖃᓄᑎᒋᓗ ᐅᐊᓴᐅᑎᓕᕆᐊᖃᕐᒪᖔᖅ. 
ᓕᓐᑲᓐ ᓄᓇᓯᐅᒻᒥ ᐃᖏᕐᕋᓯᙳᐊᑦᑕᓕᕆᕗᒍᒃ ᓵᓐ 
ᐳᕌᓐᓯᔅᑰ- ᑰᕐᓂᐊᓕᕐᒥᒐᓐᓄᒃ. ᐅᐊᓴᖅᑐᑦ ᐸᓂᕐᖓᑕ 
ᐃᑦᓯᕙᐅᑖᓗᒻᒨᖅᓱᑎᒍ ᖄᖓᓅᑦᑕᖅᑯᒍᒃ ᐆᓇᒐᓚᑦᑐᐃᐱᓐᓄᑦ. 
ᓯᓴᐃᖓᓂᐊᐱᐊᓄᑦ ᑎᐱᐊᐱᐊᓄᓪᓗ ᐅᐊᓴᖅᓯᒪᔪᑦ, ᐊᓛᒥᒃ 
ᐅᐃᒪᔮᕈᓐᓃᖅᑎᑦᓯᔪᕐᔫᔮᖅᑐᑦ. ᕿᕕᐊᕋᒃᑯ ᐃᑦᓯᕚᖅᑐᖅ, 
ᓇᐃᖃᑦᑕᖅᑐᖅ ᐃᓗᒻᒧᑦ ᐊᓂᖅᓵᖅᓱᓂ. ᐃᓱᒪᒋᓯᑦᑕᖅᑲᕋ 
ᐊᓛᓱᐊ ᓄᑲᑦᓯᐊᕙᐅᒋᐊᖓ ᐃᓛᓐᓂᒃᑯᑦ, ᖃᓂᖅᑯᖅᑐᔪᖅ 
ᑮᓇᖓ ᐃᐱᐅᑦᓱᓂ.

*
	 “ᓂᕆᓐᓇᖅᓯᔪᖅ, ᓂᕕᐊᖅᓯᐊᑦ! ᐊᒡᒐᓯ 
ᐃᕐᕈᖅᑐᓕᖅᓯᐅᒃ,” ᐊᑖᑕᒐ ᐅᖃᐅᔾᔨᕗᖅ ᐅᕙᑦᑎᓐᓂᒃ 
ᑰᖃᕐᕕᒻᒦᑦᓱᓂ. ᐋᓕ ᐊᓇᕐᕕᒻᒦᒌᖅᑐᖅ ᐃᕐᕈᖅᑐᕇᖅᓯᒪᔪᖅ, 
ᐃᑲᔪᓯᔪᖅ ᐊᓛᒥᒃ. ᓇᐃᓗᐊᕐᖓᑦ ᑎᑭᒍᓐᓇᖏᒻᒪᑦ 
ᐅᐊᓴᕐᕕᒻᒧᑦ, ᐊᑖᑕᒪ ᐃᑯᕐᕋᓕᐅᔪᔭᖓ ᒥᑭᔪᒥᒃ ᖁᖅᓱᖅᑕᕐᒥᒃ 
ᑎᒻᒥᐊᙳᐊᓕᒻᒥᒃ.
	 “ᐋᓕ, ᐱᙳᐊᕈᒪᕖᑦ ᐋᓐᑎ ᐆᕙᒥᒃ ᓂᕆᒌᕈᑦᑕ?”
	 “ᐊᑏ, ᑭᓇᓗ?”
	 “ᑭᒃᑯᑐᐃᓐᓇᐃᑦ ᐃᓚᐅᒍᒪᔪᑦ. ᐅᑎᖅᓯᒪᔪᐃᓐᓇᐅᓕᖅᑐᑦ 
ᐃᓕᓐᓂᐊᖅᑏᑦ.”
	 ᑕᐸᐃᖅᑐᖓ, ᐳᐃᒍᕐᓂᕋᒪ ᐃᓕᓐᓂᐊᕐᓇᒥᒃ. 
ᖃᓄᐃᒐᓛᕋᑖᙱᑦᑐᖅ ᕿᓚᒥᕈᓗᒃ. ᐊᓛᓱᐊ ᖁᕕᐊᑦᑕᑦᑐᖅ. 
“ᐱᙳᐊᖃᑕᐅᓂᐊᖅᑯᖓᑦᑕᐅᖅ?”
	 ᐋᓕ ᖁᕕᐊᓱᒐᓂ ᐊᓛᓱᐊᒧᑦ ᓂᓪᓕᑲᓪᓚᑦᑐᖅ, “ᐋᓐᑎ 
ᐆᕙ, ᑐᑭᖃᙱᑦᑐᑎᑦ. ᓇᐃᓗᐊᖅᑐᑎᑦ, ᓱᒃᑲᐃᓗᐊᖅᑐᑎᑦ 
ᐊᒻᒪᓗ ᐊᑯᖅᓯᒍᓐᓇᖏᑦᑐᑎᑦ ᐊᖅᓴᒥᒃ.”
	 ᑖᓐᓇ ᖁᕕᐊᒋᓂᖅᐹᕋ ᐊᖅᓴᒥᒃ ᐃᒋᑦᓯᓗᓂ 
ᐃᓪᓘᑉ ᖄᖓᒍᑦ. ᐃᓕᒌᑦ ᒪᕐᕈᐃᓕᖅᑲᖓᓲᑦ, ᐊᐃᑉᐸᖏᑦ 
ᐃᓪᓗᐊᓃᑦᑕᖅᑯᑦ ᐊᐃᑉᐸᖏᑦ ᐊᐃᑉᐸᖓᓃᑦᑕᖅᑯᑦ 
ᐃᓪᓗᖔᖓᓂ. ᐃᒋᑕᐅᓗᓂ ᐊᖅᓴᖅ ᐅᖃᕐᓗᑎᒃ “ᐋᓐᑎ 

ᐆᕙ!”, ᐊᐃᑉᐸᖏᑦ ᐅᑕᖅᑭᓯᔪᑦ ᓇᐅᒃᑯᑦ ᐊᓚᒃᑲᕐᓂᐊᕐᒪᖔᖅ 
ᐊᑯᕋᓱᐊᕐᓂᐊᕋᒥᐅᒃ ᐊᖅᓴᖅ. ᐊᑯᖅᑕᐅᑉᐸᑦ ᐅᓪᓚᑦᓯᒋᐊᓕᒃ 
ᐊᑯᖅᓯᔪᖅ ᒥᓗᖅᓯᓗᓂ ᐊᑭᓕᕐᒥᓂᒃ, ᐃᓂᒥᓂᒃ ᐊᑭᓖᓯᑦᑕᖅᑯᑦ. 
ᐊᓛᓱᐊ ᐱᙳᐊᖃᑕᐅᒍᒪᑦᓱᓂ ᐊᔪᐃᓐᓇᖅᑐᖅ ᐅᕙᓐᓄᑦ, 
ᐋᓕᒧᓪᓗ ᓵᒧᑦ ᑎᑭᒐᓱᐊᕐᓂᑦᑎᓐᓂ. ᓂᕆᓚᖓᔭᕗᑦ 
ᐊᑐᐃᓐᓇᐃᑦ ᒪᒪᕐᕙᓗᑦᓱᑎᓪᓗ. ᐸᑏᑎᒥᒃ ᐊᖏᔪᒥᒃ 
ᐱᔪᖓ ᐊᓪᓕᕋᕐᓄᑦ, ᑕᒪᐅᙵᑦᓯᐊᕋᓱᐊᖅᓱᒍ ᐊᑦᑐᐃᖁᓇᒍ 
ᐊᕿᒡᒋᖅᐸᒥᓂᕐᒥᒃ ᐱᕈᖅᑐᒥᓂᕐᓂᓪᓗ. ᓂᕆᓚᖓᔭᒃᑲ 
ᐊᑦᑐᐊᒍᑎᖁᓲᕆᙱᑕᒃᑲ ᐊᒻᒪᓗ ᐸᑏᑎ ᓱᕋᖁᙱᑕᕋ ᓂᕿᐅᑉ 
ᐃᑦᑎᖓᓂᒃ ᐱᖃᕐᖓᑦ. 
	 “ᐊᓈᓇᒐᓕ?” ᐊᓛᓱᐊ ᐊᐱᕆᔪᖅ ᐸᑏᑎᓂᒃ 
ᐅᖁᒻᒥᐊᑐᖅᓱᓂ.
	 “ᓱᓕ ᐊᔭᑯᓗᒃᑯᓯᓐᓃᑦᑐᖅ.” ᐊᑖᑕᒐ ᕿᕕᐊᖅᑐᖅ 
ᓯᕿᕐᖑᔭᕐᒥᒃ. “ᓂᓪᓕᐊᓇᒃ ᐅᖁᒻᒥᐊᖅᑐᕐᓗᑎᑦ.”
	 ᐊᖏᓗᐊᖅᑐᒥᒃ ᐄᓯᒐᒪ ᐃᑉᐱᒋᔭᕋ ᐸᓂᖅᑐᖅ 
ᐊᕿᒡᒋᖅᐸᒥᓂᖅ ᐄᔮᒃᑰᖅᑐᖅ. ᐋᓕ ᕿᕕᐊᕋᒃᑯ, ᑭᓯᐊᓂ 
ᓂᓪᓕᐅᑎᙱᑦᑐᒍᒃ. ᐊᓈᓇᕗᑦ ᐊᓃᑭᑕᖃᑦᑕᕐᖓᑦ. 
ᐅᖃᖃᑦᑕᖅᑐᖅ “ᐊᐃᑉᐸᖃᕆᐊᖃᕋᒥ ᖃᑕᙳᑎᒥᓂᒃ,” 
ᑭᓯᐊᓂ ᐊᖏᕐᕋᖅᓯᒪᓚᐅᖅᓯᒪᔪᕐᔫᔮᕈᓐᓃᕐᖓᑦ. ᐊᑦᓱᐊᓗᒃ 
ᑭᖑᓂᖃᓈᕆᖃᑦᑕᓕᖅᑕᕗᑦ. ᐊᓛᓱᐊ ᓂᙵᓴᕋᐃᓕᖅᑐᖅ 
ᐊᓈᓇᕗᑦ ᑕᕝᕙᐅᒍᓐᓃᕋᐃᒻᒪᑦ, ᐊᓯᐊᓂᒃ ᓂᓪᓕᖔᓯᔪᖓ. 
ᑭᖑᓪᓕᖅᐹᒥ ᑮᔪᒻᒫᖓ ᐊᓛᓱᐊᑉ ᓴᐃᒻᒪᖅᓴᕋᓱᐊᖅᑕᕋᓂ, 
ᐊᓈᓇᑦᑎᓐᓂᒃ ᑭᙴᒪᑦᓯᑎᓪᓗᒍ ᐊᓕᐊᓇᖅᑐᒥᒃ ᓯᓐᓇᑦᑑᒪᑦᓱᓂ.
	 “ᐊᑖᑖᒃ, ᖃᑦᓯᑐᔪᕙᑦ ᐃᓕᓐᓂᐊᕐᕕᒻᒥ ᐊᑐᕋᑦᓴᒃᑲ 
ᓂᐅᕕᐊᑎᑦ?”
	 “ᓱᖅᑯᐃᒪᙱᑦᑐᖓ, ᓱᒻᒪᑦ?”
	 “ᐱᖃᑎᒐ ᐅᓖᐱᑲ ᐊᑭᖃᙱᑦᑐᕌᖃᑦᑕᖅᑐᖅ 
ᓱᓇᒃᑯᑖᒃᑯᕕᖓᓂᒃ ᐃᖅᑲᓇᐃᔭᕐᕕᖓᓂᒃ ᐊᓈᓇᖓᑕ.”
	 “ᐋᕼᐊ? ᐊᓱᓕ....ᑕᒪᓐᓇ ᑎᓪᓕᓐᓂᖅ. ᐅᓖᐱᑲᓗ 
ᓯᓚᑐᓂᖅᓴᐅᔪᑎᒃ. ᐱᖃᑏᑦ ᐱᒋᐊᖃᖅᑲᑦ ᐃᓕᓐᓂᐊᕐᕕᒻᒥ 
ᐊᑐᕆᐊᓕᖏᓐᓂᒃ, ᐱᖃᙱᑉᐸᑦ ᐱᑎᒐᔭᖅᑲᐃᑦ ᐊᐃ?”

	 “ᐊᓪᓛᑦ ᓄᑖᕐᓂᒃ ᓄᖑᓴᐃᑎᐸᐅᔭᕐᓂᒃ 
ᑰᒃᑰᑦᓯᙳᐊᓂᒃ?” ᐃᑦᓯᕙᐅᑕᓐᓂᒃ ᐊᑲᖅᓴᑦᓯᐊᕐᓇᖓ 
ᐊᐅᓚᔾᔭᑦᑐᖓ, ᑖᒃᑯᓂᖓ ᑐᓂᓯᖁᔭᐅᒍᒪᙱᑦᓱᖓ.
	 “ᐄ, ᐱᑎᒍᒪᒍᕕᐅᒃ ᑖᒃᑯᓂᖓ ᑰᒃᑰᑦᓯᙳᐊᓂᒃ 
ᐱᑎᓛᖅᑲᐃᑦ.”
	 ᐊᒥᓲᓗᐊᙱᑦᑐᓂᒃ ᓄᐊᓯᒪᔭᖃᖅᑐᖓ ᑰᒃᑰᑦᓯᙳᐊᓂᒃ 
ᐊᓐᓂᕆᔭᓐᓂᒃ. ᓄᖑᓴᐃᑏᑦ, ᑕᓯᔪᐊᔫᕋᓛᑦ, ᐆᑦᑑᑎ, ᓂᐱᑎᒐᐃᑦ, 
ᐊᒻᒪᓗ ᐊᖏᔪᖅ ᑎᑎᕋᕐᕕᑦᓴᔭ ᐊᐅᐸᔮᖓᔪᖅ. ᑖᒃᑯᐊ 
ᑐᓂᒍᒪᙱᑕᒃᑲ ᑰᒃᑰᑦᓯᙳᐊᓕᖁᑎᒃᑲ, ᐱᒋᑐᐃᓐᓇᓚᖓᔭᒃᑲ.
	 ᐊᑖᑕᕗᑦ ᐅᕙᑦᑎᓐᓂᒃ ᐊᐱᕆᔪᖅ ᖃᓄᖅ 
ᐃᓱᒪᒻᒪᖔᑦᑕ ᐃᓕᓐᓂᐊᓛᓕᕐᒥᒐᑦᑕ ᐱᓇᓱᐊᕈᓯᐅᓛᖅᑐᒥ. ᐋᓕ 
ᑲᑉᐱᐊᓱᒐᓛᑦᑐᕐᔫᔮᒻᒪᕆᑦᑐᖅ ᓄᑖᒧᑦ ᐃᓕᓐᓂᐊᕆᐊᓛᓕᕋᒥ. 
ᐊᓛᓱᐊᓕ ᖁᕕᐊᓱᑦᑐᖅ ᐱᒋᐊᓛᕐᓂᕐᒥᓂᒃ. ᐅᕙᑦᑎᓐᓂᒃ 
ᐊᐱᕆᓪᓗᓂ ᐊᖏᕐᕋᐅᔾᔨᖃᑦᑕᓛᕐᒪᖔᕐᒥ ᐱᔭᑦᓴᓂᒃ. 
	 “ᑐᑭᖃᙱᑦᑐᑎᑦ ᐊᓛ, ᖁᕕᐊᒋᔭᐅᙱᓯᐊᖅᑐᑦ 
ᐊᖏᕐᕋᐅᑎᒋᐊᓖᑦ ᐱᔭᑦᓴᐃᑦ!”
	 “ᓄᑲᐃᑦ ᑐᑭᖃᙱᓐᓂᕋᙱᓪᓗᒍ. 
ᐅᐱᒋᒋᐊᓕᓯ ᐃᓕᓐᓂᐊᒃᑲᓐᓂᕈᒪᓂᖓ. ᐃᖅᑲᐅᒪᒍᒪ, 
ᖁᕕᐊᖃᑦᑕᓚᐅᖅᓯᒪᒻᒥᔪᓯ ᐊᖏᕐᕋᐅᔾᔨᒐᐃᒐᑦᓯ 
ᐃᓕᓐᓂᐊᕐᓂᖃᖅᓱᓯ ᐊᑕᐅᓯᕐᒥᒃ.”
	 ᑭᐅᔭᕋ ᓂᐱᖅᑯᖅᑐᓪᓗᖓ “ᐋᒡᒐᖃᐃ.”
	 ᐃᖅᑲᐃᓪᓗᖓ ᑕᐃᑦᓱᒪᓂ ᐱᔭᕆᐊᑭᑦᑑᓚᐅᖅᓯᒪᒻᒪᑦ. 
ᐃᓪᓗᙳᐊᖃᑦᑕᖅᓱᑕ ᑰᖃᕐᕕᕋᓛᙳᐊᒥ 
ᖁᕕᐊᒋᓂᖅᐹᕆᖃᑦᑕᔪᔭᕋ. ᐊᓪᓛᑦ ᓈᓴᐅᓯᕆᓂᖅ 
ᖁᕕᐊᓇᖅᐸᔪᔪᖅ. ᐱᔭᕆᐊᑭᑦᑑᓱᓂ, ᑲᒪᒋᒋᐊᓕᓕᒫᑦ 
ᑎᑎᖅᑐᒐᖅᓯᒪᔪᓂᒃ ᑭᓱᙳᐊᓖᓐᓇᐅᑦᓱᑎᒃ, ᓲᕐᓗ 
ᐋᐳᙳᐊᑦ ᕿᒻᒥᙳᐊᑦ ᑏᓕᐅᕈᑎᙳᐊᓪᓗ. ᒫᓐᓇᓕ 
ᓈᓴᐅᑎᑐᐃᓐᓇᐅᓕᖅᑐᑦ, ᑐᑭᓯᓇᓗᐊᕈᓐᓃᖅᓱᑎᒃ. ᐃᓘᓐᓇᑎᓪᓗ 
ᓇᓗᓇᖅᓯᔪᑦ ᕿᒥᕐᕈᓪᓗᒍ ᒪᑉᐱᖅᑎᒐᖅ. ᑭᓯᐊᓂᓕ ᖁᕕᐊᑦᑐᖓ 
ᐱᐊᕋᐅᒍᓐᓃᕋᒪ, ᐃᓕᓐᓂᐊᖃᑎᒃᑲᓗ ᐃᓚᒋᓛᓕᕐᒥᒐᒃᑭᑦ ᓲᕐᓗ 
ᐊᖏᔪᖅᑳᕐᔪᐊᑎᑐᑦ ᓇᓄᖅ ᐃᓕᓐᓂᐊᕐᕕᒻᒥ.

	 ᓂᕆᒌᕋᑦᑕ ᐊᓪᓕᕋᐃᑦ ᓄᐊᓯᔭᒃᑲ ᓵᒦᑦᑐᑦ, ᐊᓛᓱᐊᓗ 
ᑎᒍᑦᓱᒍ ᓯᓚᓪᓕᖓᒍᑦ ᕿᒪᑦᓯᓵᙱᓐᓂᖓᓂ, ᖁᖓᑦᓱᒍ.
	 “ᐊᓛ ᐃᕐᕈᖅᑐᐃᕖᑦ ᓈᒻᒪᑦᑐᖅ.”
	 ᐊᓛᓱᐊ ᐃᕿᐊᓱᑦᓱᓂ ᐅᑯᑦᓱᓂ ᐅᐊᓴᕐᕕᓕᐊᓯᔪᖅ.
	 “ᔪᐃ ᓱᕕᑦ? ᐅᖃᐅᑎᖅᑲᐅᔭᒋᑦ ᐃᕐᕈᖅᑐᐃᒋᐊᖃᕋᕕᑦ 
ᐅᓪᓗᒥ.”
	 “ᐊᑖᑖᒃ ᐊᖏᖃᑎᒋᖅᑲᐅᔭᕋᓕᐅᓇ!, ᐅᕙᓐᓄᑦ 
ᐊᑭᓕᑦᓴᓕᒃ!”
	 “ᖃᐅᔨᒪᔭᐃᑦ ᒥᑭᓗᐊᖅᑐᖅ ᐊᒻᒪᓗ 
ᐅᐊᓴᐃᒌᕈᓐᓇᖏᑦᑐᖅ ᐊᓪᓕᕋᕐᓂᒃ. ᐊᖏᖃᑎᒌᓐᓂᕋᓗᐊᕈᑦᑎᒃ 
ᐃᕐᕈᖅᑐᐃᒋᐊᖃᕋᕕᑦ.”
	 ᐊᓛᓱᐊ ᕿᓚᒥᐊᓗᒃ ᐃᑯᕐᕋᕐᒥᓂᒃ ᐊᖅᑲᖅᑐᖅ, 
ᐅᕙᓐᓄᑦ ᑮᓇᕐᓕᑦᓱᓂ ᐊᑖᑕᕗᑦ ᖃᐅᔨᙱᓐᓂᖓᓂ. ᐊᑦᓱᐊᓗᒃ 
ᐳᔾᔪᒍᒪᓕᖅᑕᕋ ᐋᓐᓂᕐᓗᒍ.
	 “ᓈᒻᒪᙱᑦᑐᖅ ᑕᒪᓐᓇ! ᐋᓕᓗ ᐱᙳᐊᓚᖓᖅᑲᐅᔪᒍᒃ 
ᐋᓐᑎ ᐆᕚᒥᒃ, ᐃᓕᓐᓂᐊᕆᐊᓛᓕᕐᒥᒐᑦᑕ. ᐅᓪᓗᓕᒫᒐᓛᓗᓪᓗ 
ᐸᐃᕆᖅᑲᐅᒐᒃᑯ, ᐊᓐᓄᕌᓪᓗ ᐅᐊᓴᖅᑲᐅᓪᓗᒋᑦ!”
	 ᐅᕙᓐᓄᑦ ᑕᐅᑐᑦᓱᓂ ᖃᓪᓗᖏᒃ ᒥᖅᑯᓕᐊᓘᒃ 
ᖁᒻᒧᐊᑦᑑᒃ, ᐅᑎᖅᓱᑎᓪᓗ. ᓇᓗᓇᕈᓐᓃᖅᑐᖅ 
“ᓵᓚᐅᔪᖓ” -ᓚᓂᖓ. “ᐊᑏ, ᐊᑏᒎᖅ ᐃᕐᕈᖅᑐᐃᓯᔪᖓ. 
ᐊᓃᑯᑖᓐᓂᐊᙱᓚᑎᒃ!”
	 ᐋᓕᓗ ᐅᓪᓚᑦᓱᓄᒃ ᐱᖃᑎᕗᒃ ᐅᐸᓯᔭᕗᒃ. ᐊᓛᓱᐊᓗ 
ᐃᓯᒐᐅᔭᕈᓐᓇᐃᓪᓕᐅᖅᑲᔪᖅ ᐅᓪᓚᑦᑐᖅ ᑭᖑᓂᑦᑎᓐᓂ 
ᐃᓚᐅᒍᒪᓂᑯᒧᑦ. ᑖᖅᓯᕙᓪᓕᐊᒻᒪᑦ ᓯᕿᓂᖅ ᐳᒃᑭᑦᑐᖅ, 
ᕿᙳᐊᖅᑐᖅ ᓄᓇᒧᑦ ᐅᑭᐊᒃᓵᖑᒻᒪᑦ ᓇᓗᓇᙱᑦᑐᑦ 
ᐊᒥᐊᖏᑦ. ᖁᖅᓱᑐᐊᐲᑦ, ᐊᐅᐸᖅᑐᑦ, ᑲᔪᐃᓪᓗ ᓲᕐᓗ ᐅᑭᐊᒃᑯᑦ 
ᓇᐹᖅᑐᑎᑐᑦ ᐅᖃᐅᔭᑎᑐᓪᓗ ᖃᓪᓗᓈᓂ. ᑭᓯᐊᓂ ᒫᓂ ᐊᒥᐊᑦ 
ᓄᓇᓕᒫᒥᒃ ᐊᒥᐊᖑᑎᑦᓯᓲᑦ: ᐃᔾᔪᒥ, ᑎᖓᐅᔭᓂ ᐃᕕᑦᓱᑲᕐᓂᓗ. 
ᐃᓘᓐᓇᑎᒃ ᓄᓇᐅᑉ ᐊᔾᔨᖏᓐᓂᒃ ᐊᒥᐊᓖᑦ. ᐋᒡᒐᑐᐊᖅ ᐃᒪᖅ, 
ᑕᕐᕋᓕᔮᖅᑐᖅ ᖃᐅᒪᔪᐹᓗᒃ ᐊᐅᐸᔮᖓᔪᕐᒥᒃ ᑐᖑᔪᐊᖓᔪᕐᒥᓪᓗ 
ᕿᓚᒻᒥᒃ.

	 ᐅᑭᐊᒃᓵᕐᒥ ᓄᓇ ᐃᖅᑲᐃᒍᑎᒌᓐᓇᓲᕋ ᐊᔭᑯᓗᒃᑯᒪ 
ᐊᐃᕌᐱᒃᑯᒪᓗ ᓇᑎᕋᖓᓂᒃ ᓂᕈᒥᑦᑐᒥᒃ, 1970-ᖏᓐᓂ 
ᐱᔭᐅᓂᑯ. ᑎᐱᖓ ᐋᒡᒐᐅᒐᓗᐊᖅ. ᐃᓪᓗᖓᑕ ᐊᑖᓂ 
ᐱᑐᖃᖅ ᓇᑎᕋᖓ ᑎᐱᓕᒃ ᐅᖁᐊᕐᓂᒥᒃ, ᑭᓯᐊᓂ ᓄᓇ 
ᑎᐱᓕᒃ ᓴᙱᔪᒥᒃ, ᕿᕐᓂᖅᑕᒥᒃ ᓯᕐᒥᑦᓴᒥᒃ ᐊᒻᒪᓗ ᒪᒪᖅᑐᒥᒃ 
ᓄᓇᕌᕐᓂᒥᒃ. ᓂᐅᕐᓇᖅᑐᐊᓗᒃ ᑭᓯᐊᓂ ᓄᖑᓛᓯᔪᖅ. ᐅᑭᐅᕐᒧᑦ 
ᑕᐅᖅᓯᓛᖅᑐᖅ ᐃᐱᑦᑐᒥᒃ, ᓂᓪᓕᓇᖅᑐᒥᒃ ᐋᓐᓂᓇᕐᓗᓂ 
ᓱᕐᓘᓐᓄᑦ. ᓇᔪᖅᑕᕗᑦ ᐃᑉᐱᓐᓂᕐᓇᒻᒪᕆᑦᑐᖅ ᖁᕕᐊᒋᔭᑦᑎᓐᓂᒃ 
ᐊᑐᓱᖓᕋᓱᐊᖅᑎᓪᓗᑕ ᐊᐅᔭᐅᓱᖓᕐᓂᖓᓂ, ᑭᖃᕐᓂᑎᓐᓂ.
	 ᐋᓐᑎ ᐆᕙᓱᖓᖅᑎᓪᓗᑕ ᐊᓛᓱᐊ ᐊᑯᖅᓯᒋᐅᖅᑐᖅ 
ᒥᓗᖅᓯᓪᓗᓂᓗ. ᐃᓚᖓᑦ ᓱᕈᓰᑦ ᐊᖏᔪᑦᓯᖅ ᐊᑯᖅᓯᒻᒪᑦ, 
ᓯᕝᕗᐃᑦᓱᓂᐅᒃ. ᓄᓇᒧᑦ ᑲᑕᓚᐅᖅᑎᓐᓇᒍ ᐊᓛᓱᐊᑉ ᐊᑯᕐᖓᐅᒃ 
ᐅᓪᓚᑦᓯᓵᖅᓱᓂ ᐃᓪᓘᑉ ᐃᓪᓗᐊᓄᑦ, ᓂᕆᐅᒋᔭᐅᒐᓂ. ᐊᓛᓱᐊ 
ᒥᓗᖅᓯᔪᖅ ᐋᓕᐅᑉ ᐱᖃᑎᐊᓗᐊᓂᒃ, ᑕᐃᑑᓯᒥᒃ. ᑕᐃᑑᓯᐅᓪᓗ 
ᑕᐸᓱᒐᔪᑦᓱᓂᐅᒃ. ᑮᓇᓪᓗᐊᖓᒍᓪᓗ ᒥᓗᖅᑕᖓ ᐃᐱᐊᓗᒻᒧᑦ 
ᐊᖅᓴᒧᑦ. ᕿᓚᒥᐊᓘᔮᖅᑐᖅ ᐊᑖᑕᕗᑦ ᖃᐃᒐᓛᖅᑐᖅ ᑐᓴᖅᓴᖅ, 
ᐊᖏᕐᕋᖁᔨᔪᖅ.
	 ᐋᓕᐅᑉ ᐊᔾᔭᖅᑕᖓ ᐊᓛᓱᐊ. ᑕᒪᓐᓄᒃ ᐅᐱᒋᔭᕗᒃ 
ᐱᙳᐊᕈᓐᓇᕐᓂᖓ. ᐃᓱᒫᓗᒋᔭᕋ ᑭᓯᐊᓂ ᐃᓕᓐᓂᐊᓛᕐᓂᖓ; 
ᐱᔭᕆᐊᑐᓛᖅᑐᖅ ᐃᑉᐱᒋᒋᐊᖓ ᐋᓕ ᐃᑲᔪᔾᔮᙱᒻᒪᑦ. 
ᐃᓯᕋᑦᑕ ᐅᕙᑦᑎᓐᓄᑦ, ᐅᓯᖅᑎᐸᓪᓕᐊᓯᔪᒍᑦ. ᐊᓛᓱᐊᓗ 
ᐃᓪᓗᕈᓯᖃᑎᒌᑦᑐᒍᒃ ᐊᑖᑕᒪ ᐊᓪᓚᕝᕕᒋᒻᒪᐅᒃ ᐊᑐᙱᑦᑐᖅ. 
ᐅᖃᓕᒫᒐᕐᓂᒃ ᐊᐃᑦᓯᖅᑐᖓ ᐊᒥᓲᙱᑦᑐᓂᒃ ᐊᓛᓱᐊᒧᑦ 
ᐅᖃᓕᒫᕐᓂᐊᖅᑕᕐᓂᒃ. ᓂᕈᐊᖅᑐᖅ ᐆᒥᖓ ᓯᓚᒥᐅᑕᐃᑦ 
ᐆᒪᔪᐃᑦ. ᑎᑭᓚᐅᙱᒻᒪᕆᑦᑎᓪᓗᖓ ᐆᒪᔪᐃᑦ ᖃᓕᖑᐊᓲᓄᑦ 
ᓂᐱᖅᑯᖅᑐᑦᓱᑎᒃ, ᐊᓛᓱᐊ ᖃᙳᐃᔪᑐᖃᖅ ᐃᓪᓕᕐᒥᓂ. 
ᐊᑖᑕᒐ ᖃᐃᑦᓱᓂ ᑕᒪᑦᑏᓐᓂᒃ ᑯᓂᑦᓱᓂ ᓂᓪᓕᖅᑐᖅ 
ᓯᓂᑦᓯᐊᖁᔨᓪᓗᓂ, ᑐᐹᕆᑦᑕᐃᓕᑦᓱᓂ ᓄᑲᖅᓯᖅᐹᑦᑎᓐᓂᒃ.
	 ᖃᐅᒻᒪᑦ ᑐᐹᖅᑕᐅᔪᖓ ᖃᓄᐃᑦᑐᐊᓗᒻᒧᑭᐊᖅ, 
ᓂᐱᐊᓗᒻᒧᑦ. ᕿᕕᐊᖅᑕᕋ ᐊᓛᓱᐊ, ᓴᓂᓕᓕᒃ 
ᐆᒪᔪᙳᐊᕋᓵᓗᓐᓂᒃ ᐱᙳᐊᕐᓂᒃ (ᐃᓪᓕᓕᒫᑲᓴᖓᓂᒃ 

ᑕᕐᕇᒪᔪᑦ) ᐋᖅᑭᓱᖅᓯᒪᔪᑦ, ᕿᙳᑎᙳᐊᕐᓗ ᑕᐅᑐᑦᑕᖓ 
ᖄᙳᐊᕐᕙᓗᑦᑐᐊᓗᒃ.
	 “ᓱᒐᕕᑦ? ᓯᓂᑦᓯᐊᕖᙵᕋᑖᖅᑐᖓ. 
ᓇᖑᓗᐃᖏᓐᓇᓲᖑᔪᑎᑦ ᐱᐅᔪᓕᒫᓂᒃ.” ᐃᔩᒃᑲ ᐊᑦᓴᓕᔮᒃᑲ.
	 ᐊᓛᓱᐊ ᐊᑲᕐᕆᒐᓂ ᐅᖃᖅᑐᖅ, “ᐃᓪᓖᑦ 
ᖄᖅᑎᕋᑖᕋᒃᑯ.” ᐃᓕᕋᓱᐃᕈᑎᕙᓗᑦᓱᓂ ᐅᖃᓕᕐᒥᔪᖅ 
“ᐅᓇᑕᖅᑎᐅᔪᖓ ᐅᒥᐊᕐᔪᐊᕐᒥ! ᐅᑯᐊ ᐃᓕᒃᑲ. ᐋ!” ᐅᕙᓐᓄᑦ 
ᒥᓗᕆᐊᖅᓱᓂ ᐱᙳᐊᕐᒥᓂᒃ ᑭᓱᙳᐊᖑᙱᑦᑐᒥᒃ.
	 ᐊᓂᖅᓴᐅᒥᑦᓱᖓ ᒪᑭᓯᔪᖓ. “ᑐᑭᖃᑦᓯᐊᙱᑦᑐᑎᑦ.”
	 “ᖃᐃᒋᑦ ᐅᓇᑕᐅᑎᓗᒃ, ᓴᓪᓗᑐᔫᖅ! ᐱᓱᑦᑎᓚᖓᔭᒋᑦ 
ᐃᒫᓄᑦ ᕿᔪᒃᑯᑦ!”
	 ᐱᙳᐊᖏᓐᓂᒃ ᐆᒪᔪᙳᐊᓂᒃ ᒥᓘᑎᖏᓐᓂᒃ 
ᐊᕝᕙᐃᕆᐊᒃᑲᓐᓂᖅᑐᖓ ᐊᓂᕙᓪᓕᐊᓪᓗᖓ, 
ᑰᖃᕐᕕᓕᐊᖅᓱᖓ. ᐊᑖᑕᒐ ᓱᓕ ᒪᑭᙱᑦᑐᖅ, ᑎᒍᔭᕋ 
ᖃᔫᑦᑕᖓ ᐊᖏᓛᖅ. ᑕᑕᑦᓱᒍ ᐅᓪᓛᖅᓯᐅᑎᓂᒃ. 
ᓱᑲᓕᑦᑐᖅᑕᑐᐊᕆᒍᓐᓇᖅᑕᕗᑦ ᐅᓪᓛᖅᓯᐅᑎᓂ ᐃᓛᓐᓂᒃᑯᑦ. 
ᕿᓚᒥᐊᓗᓪᓗ ᓄᖑᓲᖑᒻᒪᑦ ᖁᕕᐊᓕᖅᑐᖓ ᒪᑭᑕᔪᑑᒐᒪ, 
ᐊᓛᓱᐊᓗ ᐅᓚᕕᓴᕐᖓᑦ ᐱᙳᐊᖅᑕᒥᓄᑦ. ᐋᓕᐅᑉ 
ᐅᓪᓛᖅᓯᐅᑎᑐᖃᑎᒋᓕᖅᑖᖓ. ᑕᓚᕖᓴ ᕿᓂᕐᕕᕗᒃ 
ᑕᕐᕆᔭᕋᑦᓴᖅᓯᐅᖅᓱᓄᒃ ᑎᑎᖅᑐᒐᖅᓯᒪᔪᓂᒃ. ᐱᑕᖃᒐᓛᙱᒻᒪᑦ 
ᐊᓛ ᐸᕝᕕᓴᒋᐊᖅᑐᖔᓯᔭᕗᒃ. ᐅᐃᒪᔮᕐᖓᑦ ᐊᑭᓯᕐᓄᑦ 
ᐱᑦᓲᑎᙳᐊᓯᔪᒍᑦ.
	 “ᑳᐱᑕᓐ ᐊᓛᓱᐊ ᕿᖓᑭᑦᑐᖅ, ᐅᓇᑕᕆᐊᖅᑐᒍᒃ ᑐᖁ 
ᑎᑭᓪᓗᒍ!” ᓇᓗᓇᐃᖅᓯᕕᒋᒌᕋᒃᑯ ᑮᑕᕈᓗᒃ ᐅᑯᒐᓛᕝᕕᒐ.`
	 ᐋᓕᓗ ᐊᑭᓯᕐᓂᒃ ᑎᒍᒥᐊᖅᑎᓪᓗᓄᒃ ᐊᓛ ᖁᕕᐊᒻᒪᑦ 
ᐃᓪᓕᕐᓅᓯᔪᒍᒃ, ᐱᑦᓲᑎᙳᐊᕐᓂᐊᓕᕋᑦᑕ ᐊᑭᓯᕐᓄᑦ ᐱᖓᓲᓗᑕ. 
ᐅᓪᓚᑦᓴᕋᑦᓱᑕ ᕿᒡᒋᖃᑦᑕᖅᓱᑕᓗ ᐃᓪᓖᒃ ᓴᓂᐊᒍᑦ, 
ᐃᔪᕋᓚᑦᓱᑕ ᐊᕝᕙᐃᕆᐊᖃᑦᑕᖅᑐᒍᑦ. ᐱᖓᓱᑦ ᐊᑕᐅᑦᓯᒃᑯᑦ 
ᐱᑦᑕᓕᖅᑯᑦ: ᐊᓈᓇᕗᑦ ᐃᓯᖅᓱᓂ ᐃᓪᓗᕈᓯᑦᑎᓐᓄᑦ, 
ᓵᑦᑎᓪᓗᖓ, ᒥᓯᒐᒪ ᑮᓇᖓ ᓂᙵᐅᒪᔪᖅ ᑕᑯᔭᕋ. ᐋᓕᐅᑉ 
ᓯᖏᕐᓂᒃᑯᑦ ᐱᒻᒫᖓ ᐅᕐᕈᑲᓪᓚᑦᑐᖓ ᐊᓛᑉ ᐃᓪᓕᖓᓄᑦ. 

ᐊᓂᖅᓵᖅᑐᕈᓐᓃᖅᑐᒍᑦ ᐊᓈᓇᕗᑦ ᐃᓯᕐᖓᑦ, ᐊᓛᓱᐊᑉ 
ᐃᓪᓕᖓᑕ ᕿᔪᖏᑦ ᐊᒥᑦᑐᑦ ᓂᓪᓕᑲᓪᓚᑦᑐᐊᓘᑦᑕᖅᑯᑦ. 
ᐃᓱᒪᓯᔪᖓ ᐊᐅᔭᕐᓕ ᓈᕗᖅ ᕿᓚᒥᐅᓗᐊᖅᓱᓂ ᐊᕐᕌᒍᑦᑎᓐᓂ.

ᓯᕗᓪᓕᖅᐹᖅ: ᐊᐅᔭᑐᖃᕐᒥ



- 21 -

ᐊᐃᑉᐹ
ᐃᓕᓐᓂᐊᕐᓂᖅ



ᔪᐃ ᓂᐊᖁᙴᒥᐅᖅ

- 22 - - 23 -

	 ᐅᓪᓛᒃᑯᑦ 7ᒨᖅᑐᖅ. ᐊᓛᓱᐊᓗ ᑐᐸᑦᑐᒍᒃ ᑎᐱᖓᓄᑦ 
ᓵᑦᑑᔮᑉ ᕖᑲᐅᑉ. ᑰᖃᕐᕕᒻᒧᑦ ᐅᓪᓚᑦᓯᔪᒍᒃ. ᖁᐊᖅᓵᖅᑐᒍᒃ 
ᐊᑖᑕᕗᑦ ᓂᖅᓯᐅᕐᖓᑦ ᓂᕆᓂᐊᖅᑕᑦᑎᓐᓂᒃ: ᒪᓐᓃᑦ ᓵᑦᑑᔮᑦ, 
ᕖᑲ, ᐊᒻᒪᓗ ᓂᐊᖂᔭᐃᑦ ᒪᓐᓂᒻᒧᑦ ᑭᓂᖅᑎᓯᒪᔪᑦ. ᐊᑖᑕᕗᑦ 
ᓂᕿᓕᐅᖅᑎᐅᙱᓐᓂᕋᖅᑕᕋ, ᓂᖅᓯᐅᖏᓐᓇᒐᓚᖃᑦᑕᕐᖓᑦ 
ᑭᓯᐊᓂ ᒪᒪᖅᓴᙱᑦᑐᖅ, ᒪᒪᖅᓴᙱᓐᓂᖅᐹᖅ ᒪᓐᓂᓐᓂᒃ 
ᕖᑲᒥᓪᓗ!
	 “ᑕᐸᐃᕆᑦᓯ! ᓂᕆᑦᓯᐊᖁᒐᑦᓯ 
ᐃᓕᓐᓂᐊᕆᐊᑕᐃᓐᓇᓚᖓᒐᑦᓯ. ᖃᐅᔨᒪᒐᒪ ᐃᑉᐸᑦᓴᖅ 
ᐱᔭᕆᐊᑐᓚᐅᕐᖓᑦ ᐃᓕᑦᓯᓐᓄᑦ, ᖁᕕᐊᒋᔭᑦᓯᓐᓂᒃ 
ᐊᑐᕈᓐᓇᓚᐅᙱᓐᓇᑦᓯ ᕿᑲᓱᖓᖅᓱᓯ.”
	 ᒧᒥᑦᓯᔪᖅ ᓂᐊᖂᔭᕐᒥᒃ ᓵᑦᑑᔭᐅᒻᒥ. ᑲᔪᐊᖓᔪᖅ 
ᑎᐹᕿᑦᓱᓂ ᓰᕐᓇᖅᑐᒥᒃ, ᓯᓴᐃᖓᔪᒥᒃ ᓯᓇᒪᓐᒥᒃ. ᐃᖏᑦᑐᒍᑦ 
ᐅᐃᕐᖓᖅᓯᓐᓈᑦ, ᓂᕆᓯᑦᓴᐅᑎᒋᑦᓱᑕ. 
	 ᐊᑭᓯᕐᓄᑦ ᐱᑦᓲᑎᙳᐊᓚᐅᖅᑎᓪᓗᑕ 
ᐃᑉᐸᑦᓴᖅ, ᐊᓈᓇᑦᑕ ᐊᓂᑦᑕᐃᓕᖁᔮᑎᒍᑦ ᐅᓪᓗᓕᒫᖅ 
ᑮᓇᐅᔭᖅᑖᕆᓚᖓᔪᔭᕗᓪᓗ ᑕᖅᑭᕐᒥ ᐱᔾᔮᙱᑕᕗᑦ. ᖄᖓᒍᑦ 
ᐃᓕᓐᓂᐊᕆᐊᖃᕐᓂᑦᑕ ᐅᓪᓗᒥ, ᐊᓐᓇᐃᖃᓯᐅᑎᔭᕗᑦ 
ᐃᑲᕐᕋᓱᖔᐲᑦ ᐊᐅᔭᒥ, ᐃᓪᓗᕗᑦ ᓴᓗᒻᒪᖅᓴᖔᖅᓱᑎᒍ. ᐊᒻᒪᓗ 
ᐅᕙᓐᓄᑦ ᐱᐅᙱᑲᓐᓂᕐᒥᔪᖅ, ᑎᓪᓘᔭᓕᖅᑐᑑᒐᒪ ᓄᓗᒃᑯᑦ 
ᑐᓚᐅᕋᒪ ᕿᔫᑉ ᐊᒥᓐᓂᖏᓐᓄᑦ ᐃᓕᙵᑦᓱᒋᓪᓗ. 
	 “ᖃᐅᔨᒪᕖᑦ ᐱᐅᒻᒪᑦ ᓯᓇᒪᓐ ᐃᓕᓐᓄᑦ? ᐊᐅᑦᑕ 
ᓱᑲᖓᓂᒃ ᒥᑭᓪᓕᑎᑦᓯᓲᖅ. ᐅᖃᓕᒫᔪᔪᖓ. ᑕᐃᒪᐃᒻᒪᑦ 
ᓂᐊᖂᔭᖅᑐᕐᓂᖅᓴᐅᒍᑦᑕ ᒪᓐᓂᓕᓐᓂᒃ ᖃᓄᐃᙱᑦᑐᖅ.”
	 “ᓱᓕᔪᕐᓇᖏᑦᑐᑎᑦ ᐋᓕ. ᓯᓇᒪᓐᓖᓐᓇ ᐊᐅᑦᑕ 
ᓱᑲᖓᓂᒃ ᒥᑭᓪᓕᕚᓪᓕᖅᑎᑦᓯᒍᓐᓇᖅᑐᖅ ᑭᓯᐊᓂ 
ᓰᕐᓇᖅᑐᓕᓗᐊᖅᓯᒪᙱᑉᐸᑦ ᓂᐊᖂᔭᖅ ᒪᓐᓂᓕᒃ.”
	 ᐋᓕ ᓯᓚᐃᕐᕇᒋᐊᖅᓱᓂ ᑲᖔᖅᑐᖅ, 
ᓂᓪᓕᐊᒍᓐᓃᖅᓱᓂᓗ. ᐊᖏᕐᕋᖓᓂ ᒪᒪᖅᑐᐃᑦ 
ᓂᖀᑦ ᓄᖑᑕᐅᓴᕋᐃᒻᒪᑕ. ᑎᒍᓯᓪᓗᓂ ᒪᕐᕉᓐᓂᒃ 
ᕖᑳᓐᓂᒃ, ᓂᐊᖂᔭᕐᒥᓪᓗ ᒪᓐᓂᓕᒻᒥᒃ. ᐊᓗᑦᓱᓂᒋᒃ 

ᐊᖅᓵᖅᑕᐅᙱᓐᓂᕐᒥᓂ. ᓯᓚᑦᑐᕐᓂᑯ ᑕᐃᒫᒃ ᐋᓕ.
	 ᐊᓈᓇᕗᑦ ᖃᐃᓪᓗᓂ ᓂᕿᓂᒃ ᑕᑯᔪᖅ. ᐊᑖᑕᑦᑎᓐᓄᑦ 
ᕿᕕᐊᖅᓱᓂ ᐊᐱᕆᔪᖅ, “ᓱᒐᕕᑦ?”
	 “ᐃᓱᒪᒋᖅᑲᐅᒐᒃᑭᑦ ᓴᐃᒻᒪᖅᓴᕈᒪᓪᓗᒋᑦ 
ᐃᓕᓐᓂᐊᕆᐊᙵᓕᕈᑎᒃ.” ᑭᐅᔪᖅ.
	 “ᐊᓱᐊᓗᒃ, ᓇᖑᓗᐃᓐᓂᖅᑯᖓ ᐊᐅᔭᒃᑯᑦ 
ᕿᑲᓱᖓᖅᑎᓪᓗᒋᑦ? ᓂᕆᒃᑲᓯᑦᑕᖅᑲᑎᑦ ᐃᒫᒃ ᐃᑉᐸᑦᓴᖅ 
ᐱᑦᓯᐊᓚᐅᖅᑎᓐᓇᒋᑦ.” ᐊᑲᖅᓴᕋᓂ ᐊᑖᑕᑦᑎᓐᓂᒃ 
ᑕᑯᓴᐅᒥᖓᔪᖅ.
	 ᑕᐸᐃᖅᑐᖅ ᐋᓐᓂᕐᕙᓗᑦᓱᓂ ᐃᓗᒃᑯᑦ.
	 “ᓯᕘᕋᖃᑦᑕᓚᐅᖅᑐᑦ 
ᐃᓕᓐᓂᐊᕆᐊᙵᕐᓂᕆᓛᖅᑕᕐᒥᓂᒃ ᐊᑯᓂᒐᓚᒃ. 
ᐱᔭᕆᐊᑭᓪᓕᑎᕆᒐᓱᐊᑐᐃᓐᓇᖅᑐᖓ.” ᓂᖃᑑᑲᐃᓐᓇᖅᓱᓂ 
ᐅᖃᖅᑐᖅ, “ᐃᕝᕕᑦ ᒥᑦᓵᓅᖓᙱᑦᑐᑦ ᑭᓱᓕᒫᑦ.”
	 ᐊᓈᓇᕗᑦ ᐊᓂᑐᐃᓐᓇᖅᑐᖅ ᑰᖃᕐᕕᒻᒥᒃ. ᐊᓈᓇᒃᑰᒃᑲ 
ᐊᑖᑕᒃᑰᒃᑲ ᓂᙵᐅᒪᐅᑎᒐᐃᒻᒪᑎᒃ, ᓈᒻᒪᓈᙱᑦᑐᖃᕋᐃᒻᒪᓪᓗ 
ᐊᓈᓇᕗᑦ ᐊᔭᑯᓗᒃᑯᑎᓐᓅᓯᖃᑦᑕᖅᑐᖅ ᐸᓪᓗᒃᑯᓐᓄᑦ. ᐋᓕ 
ᕿᕕᐊᖅᑕᕋ. ᓂᕆᓚᖓᔭᕐᒥᓂᒃ ᑕᐅᑐᑦᑐᖅ ᕿᙳᓪᓕᖓᑦᓱᓂ. 
ᐊᓛᑦᑕᐅᖅ ᐃᓱᒫᓗᕝᕙᓗᒻᒥᔪᖅ.
	 “ᐊᑖᑖᒃ, ᐊᓈᓇᒐ ᐅᕙᑦᑎᓐᓄᑦ ᓱᓕ ᓂᙵᐅᒪᕙ?” 
ᐊᐱᕆᓪᓗᓂ.  
	 “ᐋᒡᒐ ᐊᓛ, ᕿᑦᑕᐃᖓᙱᑦᑐᖅ ᑳᐱᓚᐅᙱᒻᒪᑦ ᓱᓕ. 
ᓂᕆᒌᖔᓕᕆᑦ, ᒪᒥᐊᓇᖅ ᑲᑉᐱᐊᓱᓕᖅᑎᑦᓯᓐᓂᕈᓐᓄᒃ.”
	 ᐊᓈᓇᕗᑦ ᐅᑎᖅᑐᖅ ᑰᖃᕐᕕᒻᒧᑦ, ᑕᐸᐃᖅᑕᕋ ᓴᓂᓐᓄᑦ 
ᐃᖏᒻᒪᑦ.
	 “ᒪᒥᐊᓇᖅ, ᐊᑖᑕᓯ ᑕᐃᒫᒃ ᑭᐅᑲᓪᓚᒋᐊᖃᖅᑲᐅᙱᑕᕋ.” 
ᖁᖓᓯᔪᖅ ᐅᕙᓐᓄᑦ, ᑭᓯᐊᓂ ᓇᓗᒋᙱᑕᕋ 
ᖁᕕᐊᓱᓪᓚᕆᙱᒋᐊᖓ ᖁᖓᓐᓂᖓᒍᑦ. ᒪᕐᕉᓐᓂᒃ 
ᖁᖓᐅᓯᖃᕐᖓᑦ. ᓱᓕᑦᓱᓂ ᐃᔨᖏᒃ ᖃᐅᒻᒪᖅᑐᕐᔫᔮᓲᒃ. 
ᓲᕐᓗ ᐃᔪᖅᑎᓪᓗᒍ. ᐊᐃᑉᐹ ᐱᑦᓯᐊᕋᓱᐊᑐᐃᓐᓇᒧᑦ, 
ᐅᖃᕐᓂᓪᓗᑦᑐᖃᖅᑎᓪᓗᒍ ᐊᓯᐊᓂᓪᓘᓐᓃᑦ. ᐊᑖᑕᒪ ᑳᐱᒥᒃ 

ᐊᐃᑦᑐᕐᖓᐅᒃ ᕿᕕᐊᖅᑐᖅ ᐊᑖᑕᓐᓄᑦ.
	 “ᖁᔭᓐᓇᒦᒃ ᔮᔾᔨ. ᐋᓕ ᐊᓐᓄᕌᓕᕆᑦ ᐊᓂᒋᐊᖃᓕᕋᕕᑦ. 
ᐊᓂᓴᕋᐃᓐᓂᖅᓴᐅᒋᐊᖃᓕᖅᑐᑎᑦ ᓱᕈᓯᖅᑕᐅᑦ ᐃᑭᕕᒋᓗᒍ 
ᐃᓕᓐᓂᐊᕐᕕᖓᓐᓄᑦ ᐊᑯᓐᓈᖀᑦ. ᖃᐃᓂᐊᖅᑯᑎᑦ 
ᑯᓂᒋᐊᖅᑐᕐᓗᖓ ᐱᔭᕇᕈᕕᑦ.”
	 ᐋᓕ ᑭᐅᒌᖅᑐᖅ, “ᐊᓈᓈᒃ ᑕᐃᒪᐃᓐᓂᕈᕕᑦ 
ᐃᓕᓐᓂᐊᕐᕕᓐᓂ ᐊᑲᐅᙱᓪᓕᕖᙵᕋᔭᖅᑐᖓ!”
	 “ᐄᕼᐊᐃᓪᓛᒃ ᖃᐅᔨᒪᔪᖓ. ᑕᐃᒪᐃᑦᓴᐅᑎᒋᓚᕿᕗᖓ 
ᒫᓐᓇ, ᖃᐃᒋᑦ!”
	 ᐋᓕ ᖁᓄᒐᓚᑦᓱᓂ ᐊᓈᓇᓐᓂᒃ ᐃᕿᑦᓯᔪᖅ 
ᐅᓪᓚᑦᓯᓪᓗᓂ.
	 ᖃᐅᔨᔭᕋ ᐃᓱᒫᓗᒐᓛᑦᑐᖅ ᐊᓚᒃᑲᕋᒥ ᓇᒻᒪᑦᓱᓂ. 
ᐊᑖᑕᑦᑕ ᐅᖃᐅᔾᔭᖓ ᖃᓄᐃᔾᔮᙱᒻᒪᒡᒎᖅ ᐃᓕᓐᓂᐊᕐᕕᖓᓂ. 
ᐅᖃᖅᓱᓂ “ᐃᖅᑲᐅᒪᓂᐊᖅᑯᑎᑦ ᐃᓕᓐᓂᐊᖃᑎᒋᔪᔭᑎᑦ 
ᐅᓪᓗᒥ ᐱᒋᐊᖃᑎᒋᓚᖓᒐᕕᒋᑦ ᑕᐃᑲᓂ.”
	 ᐋᓕ ᐊᑲᐅᓯᐅᒥᔪᖅ, ᑭᓯᐊᓂ ᓯᕘᕋᒐᓚᓐᓂᖓ 
ᓇᓗᓇᙱᑦᑐᖅ. ᖁᕕᐊᓕᖅᑐᖓ ᖃᐅᔨᒪᔭᓐᓄᑦ 
ᐃᓕᓐᓂᐊᕆᐊᓚᖓᒐᒪ ᐅᓪᓛᓴ. ᐋᓕ ᐊᑖᑕᑦᑎᓐᓂᒃ ᐃᕿᑦᓯᔪᖅ 
ᐊᑦᓱᐊᓗᒃ ᐅᕙᓐᓄᓪᓗ ᕿᕕᐊᖅᓱᓂ: ᑯᓪᓗᓐᓄᑦ ᓇᓗᓇᐃᕐᕕᒐ 
ᖃᓄᐃᔾᔮᙱᒋᐊᖓ.
	 “ᖃᓄᐃᖁᙱᓚᒋᑦ, ᑕᒡᒐᑐᖅ ᓇᓄᖅ 
ᐃᓕᓐᓂᐊᕐᕕᒻᒦᖃᑕᐅᒃᑲᓐᓂᕆᑦ ᐅᕙᑦᑎᓐᓄᑦ.”
	 “ᖁᔭᓐᓇᒦᒃ, ᐅᕙᖓᑦᑕᐅᖅ. ᐊᓛ 
ᐃᑉᐱᒋᑦᓯᐊᕐᓂᐊᖅᑲᐃᑦ. ᓂᕆᓐᓇᒥ ᑕᑰᑎᓂᐊᖅᑯᒍᑦ.”
	 ᐊᓂᔪᖅ, ᐊᓇᕐᕕᓕᐊᖅᑐᖓ ᑭᒍᑎᓯᐅᕆᐊᖅᑐᖅᓱᖓ 
ᐃᓪᓚᐃᕐᓗᖓᓗ ᐊᓂᙱᓂᓐᓂ. ᐊᓛᓱᐊ ᑐᐊᕕᖅᓱᓂ 
ᑭᒍᑎᓯᐅᖅᓱᓂ ᐊᓂᔪᖅ.
	 “ᑕᑯᒋᑦ! ᐃᓪᓚᐃᓚᖓᙱᓐᓇᕖᑦ? ᓄᔭᑉᐱᑦᑐᑎᑦ!”
	 ᐊᓛᓱᐊ ᓱᖁᑎᑦᓴᖏᑦᑐᖅ ᐅᕙᓐᓂᒃ, ᓂᓪᓕᖅᑐᖅ 
ᓱᓪᓗᑯᑖᒃᑰᓕᖅᓱᓂ “ᑖ! ᕿᑐᕐᖓᙳᐊᖅᑳᓚᖓᔪᖓ 
ᐃᓕᓐᓂᐊᕆᐊᙱᓐᓂᓐᓂ.”

	 ᐃᓱᒪᓯᔪᖓ, ᓄᔭᑉᐱᑦᑐᕈᓗᒻᒥᒃ ᓄᑲᖃᕈᒪᓇᖓ 
ᐃᓕᓐᓂᐊᕆᐊᙵᖅᑎᓪᓗᑕ, ᐃᓪᓗᕈᓯᑦᑎᓐᓅᖅᓱᖓ 
ᑐᓄᐊᓅᖅᑐᖓ ᐊᓛᓱᐊᑉ. “ᐱᕐᕋᐃᓯᔭᒋᑦ ᑮᓇᕐᓃᓐᓂᐊᙱᒻᒪᑕ 
ᐅᓪᓗᓕᒫᖅ. ᑭᓱᒥᒃ ᐊᑐᓚᖓᕕᑦ?”
	 “ᐅᐊᓯᑯᐊᒐ ᑲᔪᖅ.” ᑭᐅᔪᖅ ᕿᕕᐊᓚᐅᕋᓂ.
	 ᐊᓂᖅᓴᐅᒥᔪᖓ. ᐊᓛᓱᐊ ᐅᐊᓯᑯᐊᓕᒃ ᐃᔾᔪᔪᒥᒃ, 
ᐊᐅᐸᔮᖓᔪᕐᒥᒃ ᑲᔫᓪᓗᓂ ᓲᕐᓗ ᐱᔭᒥᓂᖅ ᐃᓄᙳᐊᕐᒥᒃ 
ᐸᐃᑉᐹᕐᒥᒃ 1900-ᒥᔭᕐᓂᒃ. ᐱᐅᒋᓂᖅᐹᖓ ᐊᒻᒪᓗ 
ᐃᓱᒪᖅᓱᕈᓂ ᖃᐅᑕᒫᑦ ᐊᑐᖃᑦᑕᕋᔭᖅᑕᖓ. ᐊᕐᕌᓂ ᐋᓇᑦᑕ 
ᖁᕕᐊᓲᓯᓚᐅᖅᓯᒪᔮᑎᒍᒃ ᐊᔾᔨᒌᓐᓂᒃ ᐊᑕᔫᓐᓂᒃ ᐊᐅᐸᖅᑑᓐᓂᒃ. 
ᐊᓛᓱᐊ ᐊᓚᒃᑲᓚᐅᖅᓯᒪᔪᖅ ᐊᑕᔪᖅᑖᖅᑲᐅᕌᓗᒻᒥ ᓯᓚᑖᒍᑦ 
ᐅᐊᓯᑯᐊᓂ ᐊᑐᖅᓱᒍ. ᑭᓯᐊᓂ ᐊᓈᓇᑦᑕ ᐲᖅᓯᑎᓚᐅᖅᓯᒪᔭᖓ. 
ᕿᐊᓯᑦᑕᖅᑯᖅ ᐃᑲᕐᕋᐅᑉ ᐊᕝᕙᖓᓂᒃ, ᐊᑖᑕᒪ ᓴᐃᒻᒪᖅᓴᕐᖓᐅᒃ 
ᓯᕙᓛᕐᒧᑦ ᓄᖅᑲᑕᖅᑯᖅ. ᑕᐃᒫᒃ ᑭᓯᐊᓂ ᓄᖅᑲᔪᔪᖅ 
ᐊᔾᔨᓕᐅᖅᑕᐅᓂᐊᕋᑦᑕ ᑐᔫᑎᑦᓴᓂᒃ ᐋᓇᒃᑯᑎᓐᓄᑦ. 
	 ᑐᓂᔭᕋ ᐅᐊᓴᖅᓯᒪᔫᓐᓂᒃ ᓯᓚᓪᓕᕐᒥᒃ ᖃᕐᓖᓐᓂᓪᓗ, 
ᐱᕐᕋᐃᑦᓱᒍᓗ. ᐊᓛᓱᐊ ᐅᐊᓯᑯᐊᕐᒥᓂᒃ ᐊᑎᓯᔪᖅ ᓯᓚᓪᓕᕐᒥ 
ᓯᓚᑖᒍᑦ, ᑕᕐᕋᑐᖅᓱᓂ, ᓂᑯᕕᒋᐊᖅᓱᓂ ᐅᐊᓯᑯᐊᒃ ᓄᓱᒃᑕᖓ.
	 “ᖃᓄᐃᒋᙱᑕᑎᑦ ᓄᔭᑎᑦ 
ᐋᖅᑭᑦᓯᐊᖅᓯᒪᙱᒃᑲᓗᐊᖅᑲᑕ ᓯᐅᕝᕚᕐᓂᒃ, ᐅᐊᓯᑯᐊᑦ 
ᐋᖅᑭᑦᓯᐊᖅᓯᒪᓚᐅᑐᐊᖅᑲᑦ ᐊᐃ? ᑐᑭᓯᒍᓐᓇᖏᑦᑕᒋᑦ.”
	 “ᐊᑖᑕᒪ ᐊᔾᔨᐅᙱᓐᓂᕋᓲᕆᔮᖓ.” ᐅᖃᕐᒥᓂᒃ 
ᓄᐃᑦᓯᓪᓗᓂ ᐅᓪᓚᑦᓯᓵᖅᑐᖅ ᐃᓪᓗᕈᓯᕐᒥᒃ.
	 ᑕᒪᓐᓄᒃ ᐊᖏᔪᖅᑳᕗᒃ ᓂᓪᓕᐅᑎᔭᕗᒃ ᑯᓂᑦᓱᒋᓪᓗ 
ᐊᓂᓯᑦᓱᓄᒃ. ᐱᙳᐊᕐᕕᒃᑰᖅᑐᒍᒃ ᑎᑭᓴᕋᐃᓐᓂᐊᕋᓐᓄᒃ 
ᓄᓇᓕᑦᑎᒍᑦ. ᑕᑯᑦᓱᑎᒍ ᐊᖏᔪᖅ ᐆᔭᐅᔭᖅ ᐃᓕᓐᓂᐊᕐᕕᒃ, 
ᖃᖅᑲᐃᑦ ᓯᕗᕌᓃᑦᑐᖅ ᓴᐅᒥᐊᓃᑦᑐᖅ ᐃᑳᕈᑎᑐᖃᐅᑉ. 
ᐳᐃᒍᕇᔪᔭᕗᑦ ᑕᕐᕆᓯᒪᔪᖅ ᐃᓪᓗ ᐱᙳᐊᕐᕕᐅᑉ ᑐᓄᐊᓃᑦᑐᖅ 
ᐃᒥᖅᑕᐅᑎᖃᐅᑎᐅᓪᓗ ᐅᐱᕐᖔᓕᒫᖅ. ᑭᓯᐊᓂ ᒫᓐᓇ 
ᓇᓄᖅ ᐃᓕᓐᓂᐊᕐᕕᒃ ᐊᖏᓂᖅᐹᖑᔮᖅᑐᖅ ᐃᓪᓗᓕᒫᓂ 
ᓂᐊᖁᙴᒥ. ᐊᓯᐊᓂᒃ ᑕᑯᕕᑦᓴᖅᑕᖃᖅᑐᕐᔫᔮᙱᒻᒪᕆᑦᑐᖅ. 

ᐊᐃᑉᐹ: ᐃᓕᓐᓂᐊᕐᓂᖅ  

ᐊᓛᓱᐊ ᕿᓚᒥᐊᓗᒃ ᑲᑎᓯᔪᖅ ᔮᓂᒥᒃ, ᐱᓲᑎᖏᓐᓂᒃ 
ᑎᓪᓕᓚᐅᖅᓯᒪᔪᒥᒃ ᐅᐱᕐᖓᕋᑖᖅ. ᐅᓪᓛᕆᓯᑦᓴᐅᑎᒋᔭᖓ. 
ᔭᐃᑲᖓᒍᑦ ᑎᒍᑦᓱᒍ ᐃᓂᖅᑎᖅᑕᕋ, ᐅᓪᓗᒥ ᐱᑦᓯᐊᙱᑐᐊᖅᑲᑦ 
ᐅᐊᓯᑯᐊᖓ ᓯᖁᑦᑎᕐᓂᐊᕐᓂᕋᖅᓱᒍ ᐅᓐᓄᐊᒃᑯᑦ ᓯᓂᓐᓂᖓᓂ. 
ᐋᓚᓱᐊ ᓈᓚᓯᔪᖅ ᐱᓱᑐᐃᓐᓇᓯᑦᓱᓂ ᓂᖃᑑᓪᓗᓂ, 
ᑐᓵᙱᙳᐊᖅᓱᓂ ᔮᓂᒥᒃ ᐸᕝᕕᓴᑦᑐᒥᒃ, ᑎᑭᒐᓱᐊᕐᓂᓕᒫᑦᑎᓐᓂ 
ᐃᓕᓐᓂᐊᕐᕕᒻᒧᑦ. ᓇᓗᒋᙱᑕᕋ ᖃᖓᑐᐃᓐᓇᖅ 
ᐅᓪᓗᒥ ᑲᓱᖅᓯᓗᓂ ᔮᓂᒥᒃ ᐅᓂᖓᒍᑦ ᐳᔾᔪᐃᓚᖓᔪᖅ. 
ᐋᓐᓂᓇᖅᑐᕖᙶᓗᒃᑯᑦ. ᑕᐃᒪᐃᓲᖅ ᑖᓐᓇ.
	 ᒪᓚᐃᔭ ᑕᑯᔭᕋ ᓱᓪᓗᑯᑖᒻᒥ. ᐊᓚᒡᒐᐃᑦᑐᖅ ᕿᕐᓇᑑᒻᒪᑦ, 
ᓂᕈᒥᑦᓱᓂ ᐅᕕᓂᖓ. ᓄᔭᖏᓪᓗ ᓇᐃᑦᑑᑦᓱᑎᒃ ᕿᕐᓂᖅᓱᑎᓪᓗ. 
ᐃᓄᓪᓚᕆᐅᑦᓱᓂ ᐅᕕᓂᖓ ᕿᕐᓇᑑᒻᒪᑦ. ᑕᐸᐃᖅᑕᐅᓲᖑᔪᒍᒃ 
ᐃᓚᒌᒋᐊᓐᓄᒃ ᖃᑯᐊᖓᔪᐹᓘᒐᒪ ᐊᑖᑕᒐᑎᑐᑦ. ᓂᓪᓕᕋᔪᐃᑦᑐᖅ 
ᑲᙳᑦᑕᐅᑦᓱᓂᓗ. ᑭᓯᐊᓂ ᑕᐃᒪᐃᒍᓐᓇᙱ ᐊᐃᑉᐸᕆᒐᐃᒐᒃᑯ. 
ᐃᔪᕋᓚᐃᓐᓇᓲᖑᔪᒍᒃ. ᓄᓗᕋᖅᑕᕋ, ᐱᓱᖃᑎᒌᓯᑦᑕᖅᑯᒍᒃ 
ᐃᓪᓗᕈᓯᑖᑦᑎᓐᓄᑦ. ᐃᓕᓐᓂᐊᖃᑎᒌᒐᓚᒥᓃᑦ ᐅᑎᖅᑐᐃᑦ. 
ᐊᒥᓲᙱᑦᑐᑦ ᓅᓐᓂᕐᖓᑕ ᓄᓇᐅᑉ ᐊᓯᐊᓄᑦ ᐊᐅᔭᖅ.
	 ᐃᓕᓐᓂᐊᑎᑦᓯᔨᕗᑦ ᒦᒐᓐ ᐅᓪᕙᒃ, ᐃᓯᖅᑐᖅ 
ᐃᖏᖁᔨᑦᓱᓂ. ᐊᕐᕌᓂ ᐃᓕᓐᓂᐊᑎᑦᓯᔨᒋᔪᔭᕗᑦ. 
ᐊᑦᓱᐊᓗᒃ ᐱᐅᒋᓚᐅᖅᓯᒪᔭᕋ. ᒦᒐᓐᓚᔭᐅᒍᒪᓲᖅ ᐊᒻᒪᓗ 
ᖁᕕᐊᓇᖅᑐᓂᒃ ᑲᒪᒋᒍᒥᓇᖅᑐᓂᓪᓗ ᐱᔭᒃᓴᖃᖅᑎᑦᓯᓲᖅ. 
ᐃᓕᓐᓂᐊᖅᑎᓕᒫᒐᓚᓐᓄᑦ ᐊᓪᓛᑦ ᐱᐅᒋᔭᖅ. ᒦᒐᓐ 
ᐊᑎᑦᑎᓐᓂᒃ ᐅᖃᖃᑦᑕᖅᑐᖅ, ᓇᓗᓇᐃᖅᓯᓪᓗᓂ 
ᓇᒥ ᐃᑦᓯᕚᖃᑦᑕᕐᓂᐊᕐᒪᖔᑦᑕ. ᒪᓚᐃᔭᓗ ᐊᓱᐃᓪᓛᒃ 
ᑲᑎᒪᑎᑕᐅᙱᑦᑐᒍᒃ, ᓇᓗᓇᖅᑲᐅᙱᑦᑐᖅ ᑕᒪᓐᓇ. ᑭᓯᐊᓂ 
ᐱᖃᑎᒃᑲᓐᓂᕐᒪ ᓴᓂᐊᓃᑦᑐᖓ, ᐅᓖᐱᑲᐅᑉ. ᐃᓪᓗᐊᓃᑦᑐᖅ 
ᔭᐃᒥᓯ, ᐃᓂᖁᓇᖅᑐᕈᓗᒃ. ᖃᓄᐃᑦᓴᓗᐊᕈᓐᓃᖅᑐᖓ. ᔭᐃᒥᓯ 
ᓄᔭᓕᒃ ᖃᔪᒐᓚᓐᓂᒃ ᐅᕙᖓᑎᑐᑦ. ᐃᔨᖏᒃ ᐆᔭᐅᔭᐅᑦᓱᑎᒃ 
ᐃᕐᔨᖓᔫᒃ, ᐊᑖᑕᖓ ᐃᓄᓪᓚᕆᐅᙱᒻᒪᑦ. ᖁᖓᑦᓱᓂ 
ᖃᓂᕐᒥ ᓴᓂᐊᒍᑦ ᐃᓯᖅᓴᖃᓲᖅ. ᐅᕙᓐᓂᒃ ᐊᐅᐱᓪᓕᓚᑦᓯᓲᖅ 
ᑕᐃᒪᐃᒐᐃᒻᒪᑦ. 

	  “ᐄ, ᖁᕕᐊᓇᖅ ᐅᑎᕋᑦᓯ ᐃᓕᓐᓂᐊᕐᕕᒻᒧᑦ! ᐅᐱᕐᖔᒥ 
ᐃᓱᒪᒋᖃᑦᑕᓚᐅᖅᑕᑦᓯ. ᐅᕙᖓᑎᑐᑦ ᖁᕕᐊᒐᓗᐊᖅᑭᓰ 
ᐅᑎᕆᐊᖅ?”
	 ᐃᓘᓐᓇᑕᒐᓚᒃ ᓂᓪᓕᐅᒥᔪᒍᑦ, ᐅᖃᐱᓗᒃᑐᖃᖅᓱᓂ, 
ᑭᓯᐊᓂ ᖁᖓᒻᒥᔪᒍᑦ ᓯᕐᓂᒋᑦᓱᑕ ᐃᒻᒥᓂᒃ. ᒦᒐᓐ 
ᐊᑐᓚᖓᔭᑦᑎᓐᓂᒃ ᐅᓪᓗᒥ ᐅᖃᐅᓯᓕᒃ.
	 “ᐱᒋᐊᓕᕐᒥᒐᑦᑕ ᐅᓪᓗᒥ, ᑎᑎᕋᖅᑳᕈᑦᓯ 
ᖃᐅᑕᒫᖅᓯᐅᑎᓂ ᕿᑲᕐᓂᕆᓚᐅᖅᑕᑦᓯ ᒥᒃᓵᓄᑦ. ᐅᕝᕙᓘᓐᓃᑦ 
ᐅᕙᖓᑎᑐᑦ ᐃᕿᐊᓇᖅᑐᐊᓘᓐᓂᖅᑲᑦ ᑎᑎᕋᖔᕈᓐᓇᖅᑐᓯ 
ᐅᖃᐅᓯᖅ ‘ᐱᓕᑐᕋ’ ᐊᑐᕐᓗᒍ, ᑕᒻᒪᖏᓪᓗᓯ.” ᒦᒐᓐ 
ᖁᖓᑦᑐᐹᓗᒃ.
	 ᐊᒥᓱᓂᒃ ᐅᖃᐅᓯᕐᓂᒃ ᐃᓕᔪᔪᖓ ᒦᒐᓐᒥᒃ ᐊᕐᕌᓂ. 
ᐊᓪᓛᑦ ᐊᖏᔪᖅᑳᕐᒪ ᐱᖃᑎᖏᑦ ᑕᐸᐃᓲᑦ ᐱᔭᕆᐊᑐᔪᓂᒃ 
ᖃᐅᔨᒪᒋᐊᑦᓴᒪ.
	 ᐅᖃᐅᓯᖅ “ᐱᓕᑐᕋ” ᑕᑯᓂᐊᖅᑕᕋ ᐅᖃᐅᓰᑦ 
ᑐᑭᓯᒋᐊᕈᑎᖏᓐᓂ ᐃᒪᐃᓕᔪᖅ: ᐊᒥᒐᙱᒃᑐᐊᓗᒃ; ᐊᖏᔪᐊᓗᒃ.” 
ᐃᓱᒪᒋᓕᖅᑕᕋ ᓈᒻᒪᑦᑐᒋᐊᓪᓚᒃ ᐊᑐᕈᒃᑯ ᐅᓂᒃᑳᕆᓗᒍ 
ᐊᐅᔭᑯᑖᕌᓘᓚᐅᖅᑐᖅ. ᓈᒻᒪᒋᑦᓱᒍ ᐅᓂᒃᑳᕋ ᐃᑲᕐᕋᐅᑉ 
ᐊᕝᕙᖓᓂᒃ ᑎᑎᕋᖅᓱᒍ, ᑐᓂᔭᕋ ᖁᖓᑦᑐᐹᓘᑦᓱᖓ. 
ᐅᑎᖅᑐᖓ ᐃᑦᓯᕙᐅᑕᓐᓄᑦ ᓈᓴᐅᓯᕆᓚᖓᓕᕐᒥᔪᒍᑦ 
ᐊᓃᙳᐊᙱᓐᓂᑦᑎᓐᓂ. ᒪᓚᐃᔭᓗ ᐱᙳᐊᕐᕕᐅᑉ 
ᐃᓱᐊᓅᖅᑐᒍᒃ, ᔪᐊᓇᓯᐅᑉ ᐱᑕᖃᕐᓂᕋᖅᑕᖓᓄᑦ ᑐᒃᑑᑉ 
ᐊᓇᖓᓂᒃ. ᑎᑭᒐᑦᑎᒍ ᓱᓇᐅᕝᕙ ᐅᑲᓕᕐᒧᑦ ᐊᓇᕈᓗᒃ. 
ᐃᓕᓐᓂᐊᓚᐅᕋᒪ ᐆᒪᔪᐃᑦ ᐊᔾᔨᒌᙱᑦᑐᐃᑦ ᐊᓇᖏᑕ ᒥᒃᓵᓄᑦ 
ᐃᓕᓐᓂᐊᖅᑎᑕᐅᑦᓱᑕ ᖃᐅᔨᓴᕐᓂᕐᒥᒃ ᓯᓚᒥ, ᖃᐅᔨᒌᖅᑕᕋ.
	 “ᔪᐊᓇᓯ ᓴᓪᓗᒋᐊᖓ ᐃᖅᑲᐅᒪᒋᐊᓕᒥᓂᕗᒃ. ᑐᒃᑐᐃᑦ 
ᓂᐊᖁᙴᒨᕈᓐᓇᐃᓪᓕᒻᒪᑕ.”
	 ᓯᕙᓂᕈᑦ ᓯᕙᓂᖅᑐᖅ, ᐅᑎᖅᑐᐃᓐᓇᐅᔪᒍᑦ. 
ᐃᓪᓗᕈᓯᑦᑎᓐᓂ ᐊᑯᓂ ᖃᐅᔨᓴᕐᓂᓕᕆᓚᖓᔪᒍᑦ ᐅᓪᓛᓴᓕᒫᖅ. 
ᑭᓯᐊᓂ ᑕᐸᐃᖅᑕᕗᑦ ᒦᒐᓐ ᒪᓐᓂᒻᒥᒃ ᐆᓯᒪᙱᑦᑐᒥᒃ 
ᓇᕿᒻᒥᑦᓯᑦᓱᓂ ᖄᖓᒍᑦ ᐊᑖᒍᓪᓗ ᓯᖁᒥᙱᒻᒪᑦ. ᓂᕆᓐᓇᒥ 

ᐊᖏᕐᕋᕋᒪ ᖁᐊᖃᐅᒻᒧᑦ ᑭᓯᐊᖅᓱᖓ ᒪᓐᓂᒻᒥᒃ ᑎᒍᓯᓪᓗᖓ, 
ᓇᒻᒥᓂᖅ ᐆᑦᑐᕐᓂᐊᕋᒪ. ᑭᓯᐊᓂ ᓵᓐᓂᖓᒍᑦ ᓇᕿᒐᒃᑯ 
ᓴᓂᕌᒍᑦ, ᖄᖓᒎᙱᑦᑐᖅ ᐊᑖᒍᓪᓗ ᓯᖁᒥᑦᑐᖅ. ᑲᑕᑦᓱᓂ 
ᓇᑎᕐᒧᑦ. ᐋᓕ ᓇᑎᕐᒧᑦ ᐊᑦᓴᑳᑦᓱᓂ ᐃᔪᕆᓐᓂᑦᑐᖅ.
	 “ᑐᑭᖃᙱᑦᑐᑎᑦ! ᖄᖓᒍᑦ ᐊᑖᒍᓪᓗ ᑭᓯᐊᓂ 
ᓇᕿᒋᐊᓕᒃ. ᑐᒥᐅᔭᐅᒻᒪᑦ ᓴᙱᕗᖅ ᐃᒻᒧᑎᖓ; 
ᐃᓕᓐᓂᐊᖃᑎᒃᑲᓗ ᐃᓕᓚᐅᖅᓯᒪᔪᒍᑦ ᐳᖅᑐᓂᓕᒃ 5ᒦᑦᓱᑕ.”
	 ᑲᖔᖅᓱᖓ ᐊᓐᓄᑦᑐᖓ. ᓴᓗᒻᒪᖅᓴᓕᖅᑕᕋ 
ᒪᓐᓂᒥᓂᖅ, ᓂᕆᓯᓪᓗᖓ. ᐅᓐᓄᓴᐅᓚᖓᔪᖅ ᓯᕘᕋᒋᓕᕐᒥᔭᕋ 
ᑲᒪᒋᓚᖓᒐᑦᑎᒍ ᓯᓚᕐᔪᐊᓕᕆᓂᖅ, ᐃᕿᐊᒋᓂᖅᐹᕆᒐᒃᑯ. 
	 ᒦᒐᓐ ᐅᖃᖅᑐᖅ ᐅᓂᒃᑳᖃᕆᐊᖃᓛᕋᑦᑕᒎᖅ 
ᑲᒪᒋᔭᒥᓂᑦᑎᓐᓂᒃ, ᓯᕗᓪᓕᖅᐹᖑᓗᓂ.
	 “ᖃᐅᔨᒐᓱᐊᖁᔭᑦᓯ ᐃᓕᖅᑯᓯᑦᓯᓐᓂᒃ 
ᓇᑭᙶᖅᓯᒪᒻᒪᖔᑦᓯ, ᐅᓂᒃᑳᕆᓗᓯᐅᒃ ᐅᕙᓂ. ᑕᑭᓂᖃᕐᓗᓂ 
ᐃᒻᒪᖃ ᒪᑉᐱᖅᑎᒑᓐᓂᒃ ᒪᕐᕉᓐᓂᒃ ᓇᕿᑦᑕᖅᓯᒪᓗᑎᒃ. 
ᑭᓱᑐᐃᓐᓇᕐᒥᓪᓗ ᓇᑦᓴᕋᑦᓴᖃᕈᑦᓯ ᑕᑯᑎᒐᑦᓴᒥᒃ, ᓲᕐᓗ 
ᐊᓐᓄᕌᕆᓲᑦᓯᓐᓂᒃ, ᐅᖃᓕᒫᒐᕐᒥᓪᓘᓐᓃᑦ, ᓂᕿᒥᓪᓘᓐᓃᑦ 
ᐱᐅᒐᔭᖅᑐᖅ. ᐊᒥᓱᙳᒃᑲᓐᓂᕈᑎᒋᒐᔭᖅᑕᐃᑦ ᓈᓴᐅᑎᒧᑦ 
ᑕᐃᒪᐃᒍᕕᑦ. ᐊᒻᒪᓗ ᓂᕿᒥᒃ ᓇᑦᓴᕐᓂᐊᕈᑦᓯ ᐃᑲᔪᖅᑕᐅᓛᖅᑯᓯ 
ᐊᖏᔪᖅᑳᑦᓯᓐᓄᑦ. ᐃᒻᒥᓂᒃ ᑭᐊᑦᓴᐅᑎᓕᕆᓛᖅᑯᓰᓚᙱᑦᑐᖓ!”
	 ᓄᖅᑳᒐᑦᑕ ᐊᓛᓱᐊ ᐊᐃᔭᕋ. ᑭᓯᐊᓂ ᐃᓱᒪᑐᐊᕋ 
ᐱᔭᑦᓴᖅᑖᕗᑦ. ᖃᓄᐊᓗᒃ ᐱᔭᕇᓛᕋᒃᑯ? ᐱᖓᓱᓂᒃ 
ᐃᓕᖅᑯᓯᖃᖅᑐᖓ! ᐃᓅᓪᓗᖓ, ᓄᕝᕕᖅᑭᓪᓚᐅᓪᓗᖓᓗ 
ᐊᒻᒪᓗ ᓯᒃᑳᑦᓯᐅᑦᑕᕆᕗᖓ. ᐃᓐᓇ ᒦᒐᓐ ᐃᓘᓐᓈᓗᖏᓐᓂᖃᐃ 
ᖃᐅᔨᒐᓱᐊᖁᔨᔪᖅ ᐅᕙᓐᓂᒃ? ᐃᑉᐱᓐᓂᖅᑎᑲᓪᓚᑦᑖᖓ 
ᐊᓛᓱᐊᑉ ᑕᓕᒃᑯᑦ ᐳᔾᔪᒻᒫᖓ.
	 “ᐊ’ ᐋ! ᓱᔪᐊᓘᕕᑦ?”
	 “ᐅᖃᐅᑎᒐᓱᐊᖅᑕᒋᑦ ᖃᓄᐃᖅᑲᐅᒻᒪᖔᖅ 
ᐃᓕᓐᓂᐊᕆᐊᙵᕐᓂᕋ, ᑭᓯᐊᓂ ᓱᖁᑎᑦᓴᙱᑦᑐᑎᑦ.” ᐊᓛᓱᐊ 
ᓯᓪᓗᕙᓗᑦᑐᖅ.
	 “ᒪᒥᐊᓇᖅ, ᑐᓴᕈᒪᔪᖓ. ᑲᒪᒋᒋᐊᓕᓐᓂᒃ 

ᐃᓱᒪᑐᐃᓐᓇᖅᑐᖓ. ᐊᑏ ᐅᖃᐅᑎᙵ ᖃᓄᐃᖅᑲᐅᒻᒪᖔᖅ 
ᐅᐸᒋᐊᙵᖅᑎᓪᓗᑎᑦ.” ᓵᑦᓱᒍ ᖁᖓᑦᑕᕋ.
	 ᐊᓛᓱᐊ ᐱᙳᐊᖃᑦᑕᖅᓱᓂ ᐆᑦᑐᕋᖅᓱᓂ 
ᐅᓂᒃᑳᖅᑐᖅ, ᐃᓛᒎᖅ ᐊᖏᕐᕋᐅᔾᔨᒋᐅᕋᒥ. 
ᓱᒃᑲᐃᓐᓂᖅᓴᐅᓪᓗᓄᒃ ᐊᖏᕐᕋᖅᑐᒍᒃ. ᑐᐊᕕᙱᑦᑐᖓ 
ᑎᑭᒃᑯᓐᓄᒃ ᐱᒋᐊᕆᐊᖃᓚᖓᒐᒃᑯ ᑲᒪᒋᔭᒃᓴᕋ. 
ᐱᔭᕆᐊᑦᑐᐸᓪᓕᐊᑐᐃᓐᓇᕐᖓᑦ ᐃᓱᒪᒋᓗᒍ.
ᐱᙳᐊᕐᕕᒻᒨᕋᓐᓄᒃ ᓯᓚᒥ ᐊᖏᕐᕋᑦᑕ ᖃᓂᒋᔭᖓᓃᑦᑐᒧᑦ 
ᖁᐊᖃᑦᑕᐅᑎᖃᑕᐅᓯᔪᒍᒃ ᐊᒥᓱᐊᓗᓐᓄᑦ. ᖁᕕᐊᒋᔭᕋ 
ᐊᒥᓲᑎᓪᓗᒋᑦ ᓱᕈᓰᑦ ᖁᐊᖅᓯᒪᙳᐊᖅᑐᑦ ᖃᓄᑐᐃᓐᓈᖓᑦᓱᑎᒃ. 
ᐃᖅᑲᐃᑎᒋᓲᕋ ᑕᐃᑦᓱᒥᖓ ᓚᐃᔭᓐ, ᐊᖓᒃᑯᖅ ᐊᒻᒪᓗ ᐊᓐᓄᕌᑦ 
ᐱᓱᒃᑎᓪᓗᒋᑦ ᐊᖓᒃᑰᑉ ᐃᓪᓗᖓᒍᑦ, ᑕᑯᔪᑦ ᐃᓄᙳᐊᓂᒃ 
ᓈᕐᓂᐊᓂᒃ ᐅᔭᕋᕈᖅᓯᒪᔪᓂᒃ. ᐃᓱᒪᓪᓗᖓ ᖁᐊᕐᓂᕈᒪ 
ᒫᓐᓇ ᑕᐃᓐᓈᓗᒃ ᐱᔭᑦᓵᓗᒃ ᓇᑭᙶᖅᓯᒪᓂᕐᓂᒃ ᓱᓕ 
ᑲᒪᒋᒋᐊᖃᕋᔭᕐᒪᖔᒃᑯ.
	 ᐋᓕᓗ, ᐊᓛᓱᐊᓗ ᐊᖏᕐᕋᓯᔪᒍᑦ ᓂᕆᔭᖅᑐᖅᓱᑕ. 
ᐊᒡᒐᕗᑦ ᐃᕐᕈᑐᖅᓱᒋᑦ ᓂᕆᙱᓂᑦᑎᓐᓂ ᐃᓇᓗᐊᖑᔭᑯᑖᓂᒃ 
ᐃᓚᑦᓴᖓᓂᓪᓗ. ᐊᓛᓱᐊ ᐱᒍᒪᒍᓐᓇᙱ ᐃᓚᑦᓴᖅ 
ᒪᓃᓪᓛᑐᐊᖅᑲᑦ. ᐱᑎᑕᐅᖔᑦᑕᖅᑯᖅ ᒥᑭᔫᑕᐅᓂᖅᓴᓂᒃ 
ᕙᑕᓕᓐᓂᒃ ᓰᓯᓕᒻᒥᓪᓗ. ᓂᕆᑦᓱᑕ ᐃᔪᖅᓱᑕᓗ ᐋᓕ 
ᐃᓕᓐᓂᕐᖓᑦ ᒥᑕᒍᑎᓂᒃ ᐅᖃᓕᒫᒐᖅᑖᖅᑲᐅᒥᓂᒃ, 
ᖁᖓᔭᓐᓇᖅᑐᒥᒃ.
	 “ᓱᒻᒪᑦ 6 ᑲᑉᐱᐊᓱᓐᓂᖅᑲ 7ᒥᒃ? 7 ᓂᕆᓐᓂᕐᖓᑦ 8ᒥᒃ 
9ᒥᓪᓗ!” ᐃᔪᒐᓛᑦᓱᓂ ᐅᖃᖅᑐᖅ.
	 “ᐊᑏ ᐊᑏᓗ, ᐅᕝᕙᓕ ᐱᐅᓂᖅᓴᒻᒪᕆᒃ. ᒥᑎᖅ 
ᓂᐅᕕᕆᐊᖅᑐᖅ ᐅᖁᒻᒥᐊᒐᕐᒥᒃ, ᓂᐅᕕᖅᑎᑦᓯᔨᐅᑉ ᐊᐱᕆᒻᒪᐅᒃ 
ᖃᓄᖅ ᐊᑭᓖᓂᐊᕐᒪᖔᑦ, ᑭᐅᔪᖅ ‘ᓯᒡᒍᓐᓅᑐᐃᓐᓇᓕᕈᒃ.”
	 ᐃᔪᖅᑐᐃᓐᓇᐅᔪᒍᑦ, ᐋᒡᒐᑐᐊᖅ ᐊᓛᓱᐊ, 
ᑐᑭᓯᕙᓗᙱᑦᑐᖅ. ᐃᔪᖃᑕᐅᓯᑦᑕᕇᖅᑯᖅ. ᐋᓕ ᖁᕕᐊᓱᒃᑐᖅ 
ᐃᓕᓐᓂᐊᕆᐊᙵᖅᓱᓂ ᖃᓄᐃᓐᓂᖏᓐᓇᒥ, ᖃᐅᔨᒪᒐᒥᒋᓪᓗ 
ᐃᓕᓐᓂᐊᖃᑎᓂ ᐊᒥᓱᐃᑦ ᐊᐅᔭᓂᒃ, ᐃᓕᓐᓂᐊᕐᕕᒻᒥᓪᓗ 

ᓇᓄᕐᒥᒃ. ᓂᕆᒌᕋᑦᑕ ᑲᒪᒋᒋᐊᑦᓴᐅᑎᒋᙱᑕᕋ ᐱᔭᒃᓴᕋ 
ᖃᐅᑉᐸᖔᖅᓱᖓ.
	 ᑕᓚᕖᓴᑲᐃᓐᓇᖅᑐᒍᑦ ᐱᙳᐊᓯᑦᑕᖅᑯᒍᑦ ᒪᓈᐸᓕᒥᒃ. 
ᓵᓚᖃᐅᓯᐊᕆᓚᐅᖅᓯᒪᔭᕗᑦ ᐅᓪᓗᖓᓂ ᑲᓇᑕᐅᑉ 
ᓇᓪᓕᐅᓂᖅᓯᐅᖅᑐᓂᒃ ᐅᐃᕖᑦ ᑲᑎᕝᕕᖓᓂ. ᑭᓯᐊᓂ 
ᐅᐃᕖᑎᑑᕐᖓᑦ ᓇᓗᒋᔭᕗᑦ “ᐱᒋᐊᒃᑲᓐᓂᕐᓇᐃᑦ” ᐊᒻᒪᓗ 
“ᓄᓇᓖᑦ ᐃᑦᑎᕐᕕᖏᑦ” ᐸᐃᑉᐹᖏᑦ. ᐋᓕᓗ ᓯᓚᐃᕐᕆᔭᕗᒃ 
ᐊᓛᓱᐊ (ᖃᓪᓗᓈᑎᑐᑦ ᐅᖃᓕᒫᕈᓐᓇᖏᒻᒪᑦ ᓱᓕ) ᐅᐃᕖᑎᑐᑦ 
ᐅᖃᓕᒫᕈᓐᓇᕆᐊᓄᒃ, ᐊᑭᓖᑏᓐᓇᖅᓱᑎᒍ “ᑖᒃᓰᔭᕈᑎᓂᒃ” 
ᐸᐃᑉᐹᒥᒃ ᑎᒍᓯᓂᑕᒫᑦ. ᑕᐃᒪᐃᖁᔨᙱᒃᑲᓗᐊᖅᑎᓪᓗᒋᑦ 
ᐱᔭᖏᑦ. ᕿᓚᒥᐊᓗᒃ ᐱᙳᐊᕇᖅᑐᒍᑦ, 
ᐃᓪᓗᙳᐊᓕᐅᕈᒪᓕᕐᒥᔪᒍᑦ. ᐊᓛᓱᐊ ᐃᑲᔪᖅᑎᑦᓱᑎᒍᓗ, 
ᐊᑲᐅᒍᓐᓃᕋᓐᓄᒃ ᐱᕋᔭᖃᑦᑕᖅᑲᐅᒐᓐᓄᒃ ᒪᓈᐸᓕᖅᓱᑕ. 
ᐃᓪᓕᖓᓗ ᐊᑐᕈᒪᒧᑦ. ᐊᑖᑕᒪ ᐋᖅᑭᑲᐃᓐᓇᔪᒻᒪᐅᒃ 
ᓇᓴᕗᑦ ᐱᓲᖅᑐᖅᓯᐅᑏᑦ ᐊᑖᓅᖅᓱᓂᒋᑦ ᐃᓕᙶᒪᔪᑦ. 
ᓇᓚᔪᐃᓐᓇᐅᔪᒍᑦ ᐃᓪᓗᙳᐊᒥ ᐊᐅᓪᓚᖅᓯᒪᙳᐊᖅᓱᑕ ᓯᓚᒥ, 
ᒪᒪᖅᑐᓂᒃ ᓂᕆᑦᓱᑕ ᖃᑯᖅᑕᓂᒃ ᐃᑯᐊᓚᒧᑦ ᐆᓯᒪᔪᓂᒃ. 
ᐊᑖᑕᕗᑦ ᐃᓯᖅᑐᖅ ᓯᓂᖁᔨᓕᖅᓱᓂ. ᐊᓛᓱᐊᓗ ᑕᕝᕙᓂ 
ᓯᓂᓕᖅᑐᒍᒃ ᕿᐱᕗᒃ ᐴᒃ ᐊᑐᖅᓱᒋᑦ. ᐅᓪᓛᕈᕐᖓᑦ ᑐᐸᒃᑲᒪ 
ᓂᕆᐅᒃᑲᓐᓂᖅᑐᖓ ᐃᑉᐸᑦᓴᖅ ᓂᕆᓚᐅᖅᑕᑦᑕ ᐊᔾᔨᖓᓂᒃ 
ᒪᒪᖅᑐᒥᒃ. ᑲᖔᖅᑐᖓ ᐊᑖᑕᒐ ᑕᑯᒐᒃᑯ ᖃᙳᐃᔪᖅ, 
ᐋᓕᓗ ᐃᑦᓯᕙᐅᑖᓗᒻᒦᑦᓱᓂ ᑕᓚᕖᓴᒥᒃ ᑕᐅᑐᑦᑐᖅ, 
ᓂᕆᓯᓐᓈᑦ ᐅᓪᓛᖅᓯᐅᒻᒥᒃ ᓂᓪᓕᓇᖅᑐᒥᒃ. ᓵᑦᑑᔮᖅᓱᓐᓂᓂᒃ 
ᕖᑲᓱᓐᓂᖏᑦᑐᖅ: ᐊᐃᑉᐱᑕᐃᓐᓇᖅᑐᖅ ᐃᓕᓐᓂᐊᕐᕕᒻᒧᑦ 
ᐅᑎᕐᓂᕗᑦ. ᐅᓪᓗᖅ ᐊᔾᔨᑐᐃᓐᓇᖓ.

*
	 ᓱᓕ ᑲᒪᒋᒋᐊᓕᒐ ᐅᓪᓘᓐᓂᒃ ᒪᕐᕉᓐᓂᒃ 
ᐱᒋᐊᓚᐅᙱᑦᑕᕋ, ᓇᓗᒐᒪ ᓇᑭᑦ ᐱᒋᐊᕐᓂᐊᖅ. 
ᐃᓱᒫᓗᒃᑲᓗᐊᖅᑐᖓ ᑭᓯᐊᓂ ᐃᖅᑲᐃᒍᓐᓇᙱᑦᑐᖓ 
ᐊᓯᐊᓂᒃ “ᓴᐱᕐᓇᓪᓚᑦᑖᖅᑐᖅ” (ᒦᒐᓐᒥᒃ ᐃᓕᓚᐅᖅᓯᒪᒻᒥᔭᕗᑦ 
ᑖᓐᓇ) ᐱᔭᑦᓴᕐᒪ. ᐅᓪᓘᓐᓂᒃ ᒪᕐᕉᓐᓂᒃ ᐊᓐᓇᐃᒌᖅᑐᖓ 

ᓱᒋᐊᓚᐅᕐᓇᖓ. ᓂᕈᐊᕆᐊᖃᖅᑲᕌ ᐃᓅᓂᕋ? ᐊᓈᓇᑦᓯᐊᒃᑰᒃᑲ 
ᐊᑖᑕᑦᓯᐊᒃᑰᒃᑲ ᐊᐱᖅᓱᕈᓐᓇᖅᑖᒃᑲ, ᑭᓯᐊᓂ ᓅᓯᒪᔫᒃ ᒫᓐᓇ. 
ᐊᑖᑕᒪ ᐃᑲᔪᕈᓐᓇᖅᑕᐹᓗᒋᔮᖓ, ᑭᓯᐊᓂ ᓇᓪᓕᐊᓂᓪᓕ? ᐋᓇᒐ 
ᐅᓂᒃᑳᖃᑦᑕᔪᔪᖅ ᐱᕈᖅᓯᒪᓂᕐᒥᓂᒃ ᓯᑳᑦᓚᓐᒥ. ᐊᑖᑕᑦᓯᐊᕋ 
ᑐᖁᓐᓂᕐᖓᑦ ᐱᐊᕋᐅᑎᓪᓗᖓ, ᑐᓴᓚᐅᖅᓯᒪᙱᑕᕋ 
ᐅᓂᒃᑳᖅᑎᓪᓗᒍ ᓄᕝᕗᖅᑭᐅᓪᓚᐃᑦ ᓄᓇᖓᓐᓂᒃ. ᐃᒻᒪᖃ 
ᑐᑭᓯᒋᐊᕈᒃᑯ, ᐃᓱᒪᓯᑲᓪᓚᑦᑐᖓ: ᐃᖅᑲᐃᓚᖓᕗᖓᖃᐃ 
ᕿᒥᕐᕈᓗᖓ ᐊᔾᔨᑐᖃᖏᓐᓂᒃ ᐊᑖᑕᑦᓯᐊᒃᑯᒪ ᐋᓇᒃᑯᒪ. 
	 ᑭᓯᐊᓂ ᐱᒐᒃᑭᑦ ᐊᑖᑕᒪ ᐊᓐᓄᕌᖃᐅᑎᑐᖃᖓᓂᒃ 
ᐆᔭᐅᔭᕐᒥᒃ, ᐊᒥᐊᖃᙱᑦᑐᐃᓐᓇᐃᑦ ᐊᔾᔨᖏᑦ, ᓲᕐᓗ 
ᐅᕙᒍᑎᑐᑦ; ᑑᕐᖓᕐᔫᔮᖅᑑᒃ ᖃᑯᑐᐊᓘᒃ ᓇᖏᖅᑑᒃ ᒪᓂᓪᓗᑎᒃ, 
ᑎᒍᒥᐊᖅᓱᑎᒃ ᐱᐊᕋᕐᒥᒃ ᐊᑖᑕᓐᓂᒃ. ᐊᓐᓄᕌᖅᓯᒪᓪᓗᓂ 
ᐅᒥᐊᕐᔪᐊᒥᓯᐅᑎᒥᒃ ᓇᓴᖃᒻᒪᕆᑦᑐᒥᒃ. ᐊᑲᐅᕙᓗᙱᑦᑐᖅ 
ᑕᑯᒥᓇᓗᐊᕋᓂᓗ ᐊᑖᑕᑦᓯᐊᒃᑯᒃᑲᑎᑐᑦ. ᐃᓘᓐᓇᑎᒃ ᐊᔾᔩᑦ 
ᖁᖅᓱᖅᓯᓯᒪᔪᑦ ᐃᓱᖏᑦ ᐃᒧᒪᑦᓱᑎᒃ, ᐸᐃᑉᐹᑐᖃᖅᓱᓐᓂᑦᑐᑦ. 
ᐊᓚᒡᒐᐃᑦᑐᖅᑕᖃᙱᑦᑐᖅ ᐱᐅᓂᖃᖅᑐᕐᔫᔮᕋᑎᓪᓗ. 
ᐊᓪᓛᑦ ᐊᔾᔨᖏᑦ ᑕᑯᒥᓇᙱᑦᑐᑦ. ᑕᐃᒫᑦᓴᐃᓐᓇᖅ ᓇᖏᖅᑐᑦ 
ᐊᓐᓄᕌᑦᓯᐊᖅᓯᒪᓪᓗᑎᒃ. ᑎᑎᕋᕐᕕᓐᓂ ᑎᑎᕋᖅᑐᖓ ᐃᒫᒃ: 
ᓄᕝᕗᖅᑭᐅᓪᓚᐃᑦ ᓯᒃᑳᑦᓰᓪᓗ ᐃᕿᐊᓇᖅᑐᑦ.
	 ᑖᓐᓇ ᒪᑉᐱᖅᑎᒑᓐᓂᒃ ᒪᕐᕉᓐᓂᒃ ᑕᑕᐃᒐᓛᙱᑦᑐᖅ 
ᑎᑎᕋᖅᑕᕋ. ᐃᓱᒪᓕᖅᑐᖓ, ᓄᖑᓴᖅᓱᒍ. ᓂᕆᓐᓇᖅᓯᒻᒪᑦ, 
ᐊᔾᔩᑦ ᐅᑎᖅᑎᑕᒃᑲ ᐊᓐᓄᕌᖃᐅᒻᒧᑦ. ᓂᕆᓪᓗᑕ ᐃᓱᒫᓗᑦᑐᖓ. 
ᓈᙳᖅᑲᐅᒐᒪ ᐅᓪᓗᓕᒫᖅ ᑳᙱᑦᑐᖓ. ᐱᙳᐊᕆᑐᐃᓐᓇᖅᑕᒃᑲ 
ᐃᖃᓗᒥᓃᑦ ᐊᒻᒪᓗᑭᑖᑦ ᐊᓪᓕᕋᓐᓂ, ᐆᔪᖅᓯᐅᓪᓗ 
ᐃᖑᖃᑦᑕᖅᓱᒍ.
	 “ᓱᒐᕕᑦ ᔪᐃ? ᒪᒪᕆᔭᑎᑦ ᐃᖃᓗᒥᓃᑦ ᐊᒻᒪᓗᑭᑖᑦ. 
ᓂᓪᓕᓴᕋᐃᓲᑦ; ᓂᕆᓵᓕᒃᑭᑦ.”
	 “ᑳᙱᓐᓇᒪ. ᑕᒧᓗᕖᙵᖅᑲᐅᒐᒪ ᐅᓪᓗᒥ. 
ᐊᖏᕐᕋᐅᑎᓯᒪᔭᕋ ᑲᒪᒋᒋᐊᖅᑐᓕᕐᓚᒎ, ᐊᐃ?”
	 ᐊᑖᑕᒪ ᐱᖏᒋᕙᓗᑦᑖᖓ ᑭᓯᐊᓂ ᐊᖏᖅᑖᖓ. 
ᐃᓯᒐᒃᑲ ᐅᓂᐊᖅᑖᒃᑲ ᐃᓪᓗᕈᓯᕐᓄᑦ, ᐃᖏᑦᓱᖓ 

ᖁᖅᓱᖅᑕᒧᑦ ᓵᒧᑦ ᐊᓛᓱᐊᓗ ᐊᑐᖃᑦᑕᖅᑕᑦᑎᓐᓄᑦ 
(ᐊᖏᕐᕋᐅᔾᔨᖃᑦᑕᓕᕐᒥᒻᒪᑦ ᒫᓐᓇ). ᐅᓚᕕᑕᐅᔪᖓ 
ᓈᙳᔪᐹᓘᒐᒪ, ᐃᓪᓕᕐᒥ ᐃᒧᒪᓕᖅᑐᖓ. ᐊᑯᓂᐅᙱᑦᑐᖅ 
ᐊᑖᑕᒐ ᐃᓯᖅᑐᖅ.
	 “ᖃᓄᐃᙱᒃᑲᓗᐊᖅᑮᑦ? ᓱᒐᕕᑦ?”
	 “ᓈᙳᔪᐹᓘᔪᖓ.”
	 “ᐃᓱᒫᓗᒃᑲᕖᑦ?”
	 “ᐄᖑᕙᓪᓚᐃᔪᖅ.”
	 “ᐅᖃᐅᓯᕆᒍᒪᕕᐅᒃ?”
	 “ᐄ. ᓂᙵᕝᕕᒋᑦᑕᐃᓕᙵᖓᐃ?”
	 “ᐄᖃᐃ.” ᖄᖅᓯᑦᑐᖅ.
	 ᐅᖃᐅᑎᓯᔭᕋ ᐱᔭᑦᓴᕐᓂᒃ, ᓇᓗᓕᐅᖅᑲᒐᒪ 
ᖃᓄᖅ ᑎᑎᕋᕆᐊᖃᕐᒪᖔᕐᒪ, ᐱᕕᖃᕋᔭᕋᓗᐊᕐᒪᖔᕐᒪᓗ 
ᑎᑎᕋᐅᓯᖃᕐᓗᖓ ᐃᓘᓐᓇᖏᓐᓂᒃ ᐱᖓᓱᓂᒃ 
ᐃᓕᖅᑯᓯᓕᒫᓐᓂᒃ.
	 “ᓈᓴᐅᑎᑖᔾᔮᙱᑦᑐᖓᓕ! ᐃᓕᓐᓂᐊᑎᑦᓯᔨᒐ 
ᐃᓕᑦᑎᓪᓗ ᐊᓈᓇᒐᓗ ᓂᙵᑦᑐᐃᓐᓇᐅᓛᖅᑐᓯ 
ᐅᕙᓐᓄᑦ.” ᐅᖃᖅᑐᖓ ᕿᐊᓯᙱᓐᓂᕐᓂ. ᐊᑖᑕᒪ ᑎᒍᔮᖓ 
ᑎᒍᒥᐊᓕᖅᓱᓂᖓ ᓄᔭᒃᑲᓗ ᐊᕝᕙᐃᕆᐊᖅᑎᑕᖏᑦ ᐃᔨᓐᓂᒃ. 
ᐱᐊᕋᐅᔭᖅᓱᕆᒐᔭᕐᒥᔪᖓ ᑭᓯᐊᓂ ᖁᕕᐊᓱᙱᓗᐊᒧᑦ 
ᖃᓄᐃᑦᓴᙱᑦᑐᖓ.
	 “ᐃᓱᒫᓗᓗᐊᓲᖑᔪᑎᑦ. ᑕᑯᓚᕗᒃ 
ᖃᓄᐃᓕᐅᕆᐊᖃᕐᒪᖔᖅᐱᑦ. ᐃᓕᓐᓂᐊᑎᑦᓯᔩᑦ 
ᖃᐃᑦᓯᓚᐅᖅᑳ?”
	 ᓂᐊᖁᓐᓄᑦ ᑭᐅᑦᓱᒍ ᐊᐃᓯᔭᕋ ᓇᒻᒪᒑᕋ. ᐅᖃᓕᒫᓯᔪᖅ 
ᑎᑎᕋᖅᓯᒪᔪᒥᒃ ᖁᖓᓯᓪᓗᓂ. “ᐱᔭᕆᐊᑐᓗᐊᙱᑦᑐᖅ. 
ᓇᓗᓇᐃᓚᐅᕐᓚᕗᒃ ᓱᒋᐊᖃᕐᒪᖔᖅᐱᑦ. ᐸᐃᑉᐹᕐᒥ 
ᑎᑎᕋᐅᒻᒥᓪᓗ ᐊᐃᑦᓯᕆᑦ.”
	 ᑎᑎᕋᖁᔮᖓ ᐃᓱᒫᓘᑎᓕᒫᓐᓂᒃ, ᖃᐅᔨᓪᓗᓄᒃ 
ᖃᓄᖅ ᐋᖅᑭᓐᓂᐊᕐᒪᖔᑦᑎᒍ. ᐊᑖᑕᒪ ᐅᖃᐅᑎᒋᐊᖅᑖᖓ 
ᑎᑎᕋᐅᓯᖃᕆᐊᖃᕋᒪ ᐊᑕᐅᓰᓐᓇᕐᒥᒃ ᐃᓕᖅᑯᓯᓐᓂᒃ. 

ᓂᕈᐊᖅᑕᕋ ᓄᕝᕗᖅᑭᐅᓚᐅᓂᕗᑦ, ᐃᓕᒍᒪᒧᑦ ᐊᑖᑕᑦᓯᐊᕐᒪ 
ᒥᒃᓵᓄᑦ. ᑎᒍᓪᓗᓂᐅᒃ ᐊᓐᓄᕌᖃᐅᑎᑐᖃᕈᓗᒃ ᐆᔭᐅᔭᖅ.
	 “ᐊᑖᑖᒃ ᑖᓐᓇ ᐃᑲᔫᑎᖃᔾᔮᙱᑦᑐᖅ. ᐊᔾᔩᑦ 
ᕿᒥᕐᕈᐊᕇᖅᑲᐅᔭᒃᑲ; ᐃᕿᐊᓇᖅᑐᑦ. ᐱᒃᑲᓐᓂᕈᑎᒋᒐᔭᙱᑦᑕᒃᑲ 
ᓈᓴᐅᑎᓂᒃ ᑕᑯᔭᐅᑎᒍᒃᑭᑦ. ᐃᓚᙵᐅᑎᒋᑐᐃᓐᓇᕆᐊᓕᒃᑲ 
ᓈᓴᐅᑎᓂᒃ ᐱᐅᙱᓐᓂᑯᖏᓐᓄᑦ.”
	 “ᑕᑯᒋᑦ, ᖃᐅᔨᒪᙱᓐᓇᕕᒋᑦ ᐅᓂᒃᑳᑦ ᑖᒃᑯᓇᓂ. ᐄ, 
ᑕᑯᒥᓇᓗᐊᙱᑦᑐᑦ ᐊᐃ? ᐃᖏᒋᑦ ᐅᓂᒃᑳᕐᕕᒋᓂᐊᕋᒃᑭᑦ 
ᐃᓄᖏᑦᑕ ᒥᒃᓵᓄᑦ. ᑐᓴᕈᒥᓇᒻᒪᕆᑦᑐᓂᒃ ᐅᓂᒃᑳᑦᓴᖃᖅᑐᒍᑦ 
ᐊᑖᑕᑦᓯᐊᒃᑯᕕ ᒥᒃᓵᓄᑦ. ᐊᓪᓛᑦ ᐅᓇᑕᖅᑎᑕᓕᒥᓃᑦ ᐊᖑᒻᒥᒃ 
ᐅᒥᐊᕐᔪᐊᕐᒥᐅᒥᒃ.”
	 ᑕᐸᐃᕋᒪ ᑐᓴᖅᑕᓐᓂᒃ ᐃᖏᑦᑐᖓ, ᖃᐅᔨᒍᒪᒧᑦ 
ᓇᑭᙶᖅᓯᒪᓂᓐᓂᒃ. ᐃᓱᒪᓪᓗᓂ ᐃᓚᓕᒫᕗᑦ ᑐᓵᖁᓪᓗᓂᒋᑦ. 
ᐅᓪᓚᑦᓱᖓ ᐊᐃᓯᔮᒃᑲ ᐊᓛᒃᑯᒃ ᐋᓕᒃᑯᒃ. ᐳᓛᕐᕕᒻᒥ 
ᐃᖏᑦᑐᒍᑦ ᖁᕕᐊᑦᑐᐃᓐᓇᐅᑦᓱᑕ. ᐊᓛᓱᐊ ᖁᕕᐊᒋᐊᓪᓚᑦᑐᖅ 
ᐅᓇᑕᖅᑎᐅᑉ ᐅᒥᐊᕐᔪᐊᕐᒥᐅᑉ ᒥᒃᓵᓄᑦ. ᐊᑖᑕᒪ ᑎᑎᕋᖁᔮᖓ 
ᐃᖅᑲᐅᒪᓂᐊᕋᒪ. ᐱᒋᐊᕈᑎᖓ ᐅᓇᑕᖅᑎ, ᐱᑐᖃᐅᓛᖑᒻᒪᑦ.
	 “1200-ᖏᓐᓂ ᐅᓇᑕᖅᑎᑕᓕᒥᓂᖅ ᑳᐱᑕᓐ ᐋᓪ 
ᐅᓕᖕᓴᓐᒥᒃ. ᐱᓯᑕᐅᓂᑯᖓᓄᑦ ᐱᔭᐅᒍᓐᓇᕐᓂᙱᑦᑐᖅ. 
ᑳᐱᑕᓐ ᐅᓕᖕᓴᓐ ᐃᒪᖓᓂᒃ ᓄᓇᖓᑕ ᓱᒃᑯᐃᔪᒥᓂᖅ 
ᐊᕐᕌᒍᕋᓵᓗᓐᓂᒃ, ᐅᓇᓕᖏᓐᓄᑦ ᓴᐱᓕᖅᑕᐅᒐᒥ 
ᑎᒍᔭᐅᒍᓐᓇᖏᒻᒪᑦ, ᐊᖏᔪᖅᑳᖅᑖᕆᔭᐅᖔᕈᒪᒻᒪᕆᓕᖅᑐᒥᓂᖅ 
ᐅᓇᓕᖏᓐᓄᑦ ᓴᐳᔾᔨᓂᐊᕐᖓᑦ ᓄᓇᖓᓐᓂᒃ. 
ᓱᒃᑯᐃᙱᖔᕐᓗᓂ ᐅᓇᑕᖅᑎᑑᓗᓂ. ᐊᑯᓂᐊᓗᒃ 
ᑕᐃᒪᐃᑦᑑᓚᐅᕋᒥ ᖃᐅᔨᒪᑦᓯᐊᓚᐅᖅᑐᖅ ᐅᓇᑕᕐᓂᕐᒥᒃ, 
ᐊᓪᓛᑦ ᐊᔪᙱᓂᖅᓴᐅᓚᐅᖅᑐᖅ ᑖᒃᑯᓂᖓ ᐅᓇᓕᓂᒃ. 
ᐋᒻ... ᑕᐃᒪᑦᑕᐅᖅ ᑎᒍᓚᑦᑎᒥᓂᖅ ᓄᓕᐊᑦᓴᓕᒥᓂᖅ 
ᑮᓇᐅᔭᓕᐊᓗᒻᒥᒃ ᓯᕗᓕᑦᑎᓐᓂᒃ. ᑮᓇᐅᔭᖏᓐᓂᒃ ᑎᓪᓕᑦᓱᓂ 
ᐊᐅᓪᓚᓵᖅᑐᒥᓂᖅ ᐃᖕᓚᓐᒧᑦ, ᐅᐃᒃᓴᖅᑖᖑᓪᓗᓂ 
ᒥᐊᓕ ᑯᐃᓐᒧᑦ ᓯᒃᑳᑦᓯᓄᑦ. ᐊᖑᔭᒥᓂᕈᓗᓪᓕ ᑕᐃᑲᓂ. 
ᑯᐃᓐ ᖃᐅᔨᒐᒥᐅᒃ ᑎᓪᓕᒐᓱᐊᖅᑐᖅ ᐱᖏᓐᓂᒃ, 

ᓂᐊᖁᐃᖅᑕᐅᒃᑲᖅᑕᒥᓂᖓ. ᓱᓇᐅᕝᕙ ᑯᐃᓐ 
ᑕᐃᒪᐃᑕᐅᓛᕐᒥᑦᓱᓂᑦᑕᐅᖅ.”
	 ᐊᑖᑕᒐ ᐅᓂᒃᑳᕇᕐᖓᑦ, ᑎᑎᕋᖅᓯᒪᔭᒃᑲ 
ᐊᒥᓱᙳᒻᒪᕆᒃᑐᑦ ᒪᑉᐱᖅᑎᒐᐃᑦ, ᖁᕕᐊᓱᓕᖅᑐᖓ. 
ᐅᖃᓕᒫᒐᕐᒥᒃ ᖃᐃᑦᓯᔪᖅ ᐊᓪᓚᕝᕕᒻᒥᓂᒃ, ᓄᕝᕗᖅᑭᐅᓚᐃᑦ 
ᓄᓇᖓᑕ ᒥᒃᓵᓄᑦ. ᓇᓗᓇᐃᖅᓯᒪᔪᓂᒃ ᐃᓚᒍᒪᒍᒃᑭᑦ 
ᐊᑐᕐᓂᐊᕋᒃᑯ ᐅᓂᒃᑳᓕᐊᓐᓄᑦ. ᓈᒃᑲ ᓂᓪᓕᖅᑐᐹᓘᒃ.
	 “ᓂᕆᒍᓐᓇᖅᓯᐅᒥᕖᑦ?”
	 “ᐄ! ᐱᕐᓕᓕᖅᑐᖓ. ᐊᑖᑖᒃ ᐃᖅᑲᐃᔪᖓ. 
ᐃᑲᔪᓛᖅᑭᙶ ᐃᖃᓗᒥᓂᓕᐅᕐᓗᓄᒃ ᐊᒻᒪᓗᑭᑖᕐᓂᒃ 
ᐊᑖᑕᑦᓯᐊᕐᒪ ᒪᒪᕆᔭᖏᓐᓂᒃ, ᓇᑦᓴᓛᖅᑕᕐᓂᒃ? ᒦᒐᓐ ᐅᖃᔪᔪᖅ 
ᓇᑦᓴᕈᓐᓇᖅᑐᒍᑦ ᓂᕿᒥᒃ ᐃᓕᖅᑯᓯᑦᑎᓐᓃᙶᖅᑐᒥᒃ ᐱᔭᐅᓗᓂ 
ᐃᓘᓐᓇᖏᓐᓄᑦ, ᐊᒻᒪᓗ ᓈᓴᐅᑎᑖᕈᑎᒋᒃᑲᓐᓂᕐᓗᑎᒍ ᖄᖓᒍᑦ 
ᐅᓂᒃᑳᑦᑕ. ᑭᓯᐊᓂ ᐊᐱᕆᖁᔭᐅᓚᐅᖅᑐᒍᑦ ᐃᓕᑦᓯᓐᓂᒃ, 
ᐃᑭᑎᑦᓯᑦᑕᕈᐊᕋᑦᑕ ᐃᓪᓗᑦᑎᓐᓂᒃ.”
	 ᐃᔪᓯᔪᖅ, “ᐋᕼᐊᓘᓇ ᓂᕆᓛᖅᑲᕗᑦ ᒥᑦᓯᑎᓐᓂ, 
ᐊᖏᓈᕐᓗᒋᑦ ᓴᓇᓛᕋᒃᑭᑦ. ᐊᓱᐊᐱᒃ, ᔪᐃ. ᑕᑯᒋᑦ ᐱᔭᒃᓴᐃᑦ 
ᐱᔭᕆᐊᑭᑦᑐᖅ!”
	 “ᐃᖃᓗᒥᓂᖅ ᐊᒻᒪᓗᑭᑖᖅ!”
	 ᐃᔪᖅᑐᒍᒃ ᑕᒪᓐᓄᒃ. ᐅᕿᓪᓕᐅᒥᔪᖓ, ᑭᓯᐊᓂ 
ᓯᕘᕋᔪᖓ ᓱᓕ. ᐊᑖᑕᒪ ᕿᒪᒃᑖᖓ ᓇᕿᑦᑕᕐᓂᐊᓕᕋᒃᑯ 
ᑎᑎᕋᖅᑕᕋ.

*
	 ᑲᒪᒋᓕᖅᑕᕋ ᐱᔭᒃᓴᕋ ᐅᓪᓗᒐᓚᓐᓂ, ᐊᑖᑕᒪᓗ 
ᐃᑲᔪᖅᑖᖓ ᐋᖅᑭᒋᐊᖅᓱᑎᒍ ᐃᓕᓐᓂᐊᕐᓇᐅᑎᓐᓇᒍ, 
ᐱᓇᓱᐊᕈᓯᐅᑉ ᓄᙳᐊᓂ. ᓱᓕᓗ ᐃᓱᒫᓗᑦᓱᖓ 
ᐃᓕᓐᓂᐊᖃᑎᒪ ᓯᕗᕌᓅᕆᐊᖃᓛᕐᓂᓐᓂᒃ. ᐱᔭᕇᕋᒃᑯ 
ᐸᐃᑉᐹᕐᒨᖅᓱᒍ, ᒥᑭᓂᖅᓴᓄᑦ ᑎᑎᕋᖅᑐᖓ ᐅᖃᓕᒫᓛᖅᑕᓐᓂᒃ 
ᓇᓗᓕᑦᑕᕈᐊᕋᒪ. ᐅᓪᓛᖓᓂ ᐅᓂᒃᑳᕐᕕᒋᓚᖓᔭᕐᒪ ᐊᓈᓇᒐ 
ᖃᐃᔪᖅ ᐱᕐᕋᐃᒋᐊᖅᑐᖅᓱᓂᖓ. ᖃᐅᔨᒪᕙᓪᓚᐃᒐᒥ 
ᐃᓱᒫᓗᓐᓂᓐᓂᒃ ᐱᕐᕋᐃᓚᐅᖅᓯᒪᒍᓐᓃᕐᖔᖓ ᑕᐃᒪᙵᓂᒃ 

ᐃᒻᒥᓂᒃ ᐱᒋᐅᔪᒐᒪᓂᒃ, ᐊᕐᕌᒎᒃ ᒪᕐᕉᒃ ᓈᔫᒃ.
	 ᐃᓕᓐᓂᐊᕆᐊᖅᑐᖓ, ᐃᖏᑦᓱᖓ ᑯᑭᒃᑲ ᑮᖃᑦᑕᖅᑕᒃᑲ 
ᐅᑕᖅᑭᓯᓐᓈᑦ ᓇᓪᓕᒃᑭᑕᕋᑦᑕ. ᐊᓂᕐᓂᕋ ᓇᐃᓪᓕᔪᖅ, 
ᑕᐅᑐᑦᓱᒋᑦ ᐅᖃᐅᓰᑦ ᑎᑎᕋᖅᓯᒪᔪᑦ ᑐᑭᓯᐊᙱᑦᑕᒃᑲ. 
ᐃᕿᐊᒋᔭᐅᑦᑕᖅᑲᓪᓕ? ᐅᓐᓄᒃ ᐊᑦᓱᐊᓗᒃ ᓈᒻᒪᑦᓱᕆᓚᐅᖅᑕᕋ, 
ᐱᐅᒋᔭᐅᔾᔭᖏᑉᐸᓪᓕ? ᐱᐅᒋᔭᕋᓕ.
	 “ᔪᐃ ᐃᕝᕕᓂᓐᓇ.”
	 ᕿᕕᐊᖅᑕᕋ ᐅᐃᒻᒪᑦᓱᖓ. ᓂᑯᕕᑦᑕᖅᑯᖓ ᐸᐃᑉᐹᑦ 
ᑲᑕᑦᑐᑦ ᓇᑎᕐᒧᑦ. ᓄᐊᓵᖅᑕᒃᑲ ᐱᔭᕇᓵᕐᓂᐊᕋᒪ.
	 “ᐊᑖᑕᑦᓯᐊᕋ ᐊᑖᑕᑦᑎᒍᑦ ᓄᓇᓕᒥᓂᖅ 
ᓄᕝᕗᖅᑭᐅᓪᓚᐃᑦ ᓄᓇᖓᓐᓂ, ᓄᐊᕗᐃᒥ. ᑕᐃᓐᓇ ᑕᕆᐅᑉ 
ᐊᑭᐊᓃᑦᑐᖅ. ᐅᑭᐅᖅᑕᖅᑐᖓᓂ ᓲᕐᓗ ᒫᓂᑎᑐᑦ ᓄᓇᕘᒥ. 
ᓄᓇᖃᖅᑳᖅᓯᒪᔪᖃᕐᒥᔪᑦ ᑕᐃᔭᓂᒃ ᓵᒥ.
	 ᓂᐱᒐ ᓄᖅᑲᖅᑐᖅ, ᐊᐅᐱᓪᓕᖅᓱᖓ ᑭᓯᐊᓂ 
ᑲᔪᓯᑐᐃᓐᓇᖅᑐᖓ.
	 “ᐃᓄᒋᔭᐃᑦ ᓲᕐᓗ ᓄᐊᕗᐃᒥ, ᑭᓯᐊᓂ ᖃᓪᓗᓈᖓᔪᑦ 
ᐅᕕᓂᖏᑦ, ᓄᔭᖏᑦ ᐃᔨᖏᓪᓗ ᑐᖑᔪᖅᓱᑎᒃ... ᒪᒪᖅᑐᓂᒃ 
ᓂᕿᖃᖅᓱᑎᒃ ᐊᑎᖓ ᐃᖃᓗᒃᑲᑳ...”
	 ᐃᔪᕈᓱᒃᑐᖃᖅᑐᖅ ᑐᓄᐊᓃᑦᑐᓂᒃ. ᑕᑯᒋᐊᖅᑕᒃᑲ 
ᐸᐃᑉᐹᑦ ᓇᓗᑦᓱᖓ. ᑐᖏᓕᕇᑦᑕᖏᑦᑐᑦ. ᓄᐊᑦᓱᒋᑦ 
ᒥᑦᓰᕈᔾᔭᒥᓂᒃᑲ.”
	 ᓱᕈᓰᑦ ᐃᓚᖓᑦ ᑐᓴᖅᑕᕋ ᐅᖃᓗᒃᑐᖅ, “ᐃᐅ’, 
ᓄᕝᕗᖅᑭᐅᓚᐃᑦ ᓂᕆᓲᑦ ᐃᓄᓐᓂᒃ!”
	 ᑲᑉᐱᐊᓱᓕᕋᒪ ᐅᓪᓚᑦᓯᓪᓗᖓ ᐊᓂᔪᖓ...

	 “ᔪᐃ? ᖃᓄᐃᙱᒃᑲᓗᐊᖅᑮᑦ?” ᒦᒐᓐ ᖃᐃᔪᖅ 
ᓱᒃᑲᐃᑦᓱᓂ, ᔭᐃᑲᒐ ᐲᖅᓱᓂᐅᒃ ᑕᑯᓴᖅᑐᖅ.
	 ᐸᐃᑉᐹᑦ ᑐᖏᓕᕇᒍᓐᓃᖅᑲᐅᒻᒪᑕ ᐃᔪᕆᔭᐅᒐᒪ 
ᐊᓂᓵᕋᑖᖅᑐᖓ ᓱᓪᓗᑯᑖᒻᒧᑦ, ᐃᔨᖅᓱᖓ ᔭᐃᑲᓐᓄᑦ 
ᐃᓄᑑᓗᖓ ᕿᐊᓂᐊᕋᒪ.
	 “ᖃᐅᔨᒪᔪᖓ ᑲᙳᑦᑎᒐᕕᑦ, ᑭᓯᐊᓂ ᐱᔮᕆᙱᑦᑐᑎᑦ; 
ᑭᓇᑐᐃᓐᓇᖅ ᑕᐃᒪᐃᓲᖅ. ᑮᓇᐃᑦ ᐅᐊᓴᕆᐊᖅᑐᕐᓗᒍ 
ᐅᑎᙱᒻᒥᒐᕕᑦ? ᐅᓂᒃᑳᕐᓂᐊᕋᕕᑦ ᐊᑲᐅᓯᒍᕕᑦ.”
	 ᓂᙵᐅᒪᕙᓗᙱᒻᒪᑦ ᕿᕕᐊᖅᑕᕋ ᑐᔾᔫᒥᓪᓗᖓ; 
ᖃᓄᐃᒋᔭᐅᙱᓪᓚᑐᖅᑐᖓ.
	 “ᖄᖐᑎᓚᖓᕕᙵ ᐱᑦᓯᐊᙱᒃᑲᓗᐊᕋᒪ ᑲᒪᒋᔭᓐᓂᒃ?”
	 “ᐅᐱᓐᓇᕋᓂ, ᑭᓯᐊᓂ ᐅᑎᕆᐊᖃᖅᑐᑎᑦ 
ᐅᓂᒃᑳᕆᐊᖃᕋᕕᑦ. ᐃᖃᓗᒥᓃᑦ ᐅᓪᓛᓴᓕᒫᖅ ᐃᑦᑎᒋᔭᒃᑲ!”
	 ᑐᙵᓇᖅᓱᓂ ᖁᖓᒻᒪᑦ ᐃᔪᓯᔪᖓ. ᐅᑎᑦᑕᖅᑯᖅ 
ᐃᓪᓗᕈᓯᑦᑎᓐᓄᑦ, ᐊᓇᕐᕕᓕᐊᖅᑎᓪᓗᖓ ᑮᓇᕋ ᕿᐊᓂᑯ 
ᐅᐊᓴᕐᓂᐊᕋᒃᑯ. ᑐᓵᒐᓛᑦᑕᕋ ᐊᓄᓪᓚᑦᓰᓂᐊᕐᓂᕋᖅᑐᖅ 
ᐃᔪᕆᓐᓂᑦᑐᖃᒃᑲᓐᓂᖅᑲᑦ ᐅᓂᒃᑳᖅᑐᖃᖅᑎᓪᓗᒍ. ᐅᑎᖅᑐᖓ 
ᐃᓪᓗᕈᓯᑦᑎᓐᓄᑦ ᑕᑯᓴᑦᑕᐃᓕᓪᓗᖓ ᐃᓘᓐᓇᖏᓐᓄᑦ. 
ᒦᒐᓐᒧᑦ ᑭᓯᐊᓂ, ᐃᖏᑦᓱᖓᓗ. ᐊᓂᖅᓴᓕ ᓯᕗᕌᓃᑉᐳᖓ. 
ᐱᓱᒍᓐᓇᓚᖓᕋᑖᙱᓐᓇᒪ ᓴᓂᖏᑎᒍᑦ.
	 ᐊᑎᕋ ᑕᐃᔭᐅᒃᑲᓐᓂᕐᖓᑦ, ᑎᒍᖔᖅᑕᕋ 
ᐸᐃᑉᐹᖅ. ᐱᙱᑦᓱᒋᑦ ᐋᖅᑭᓯᐊᖅᓯᒪᒍᓐᓃᖅᑲᐅᔪᑦ. 
ᐅᖃᓕᒫᓯᔭᕋ ᑲᒪᒋᓚᐅᖅᑕᕋ ᐃᓕᓐᓂᐊᖃᑎᓐᓄᑦ. 
ᐊᑲᐅᙱᓗᐊᒧᑦ ᐃᑉᐱᒍᓱᙱᑦᑐᖓᓘᓐᓃᑦ ᐱᔭᕇᕆᐊᑦᓴᖅ, 
ᑭᓯᐊᓂ ᐸᑦᑕᒃᑐᓕᕐᖓᑕ ᐊᒻᒪᓗ ᐃᓕᓐᓂᐊᑎᑦᓯᔨ 
ᑐᓂᐅᖅᑲᐃᖁᔨᓕᕐᖓᑦ ᓂᕿᒥᒃ. ᐃᔪᖅᑐᖃᙱᑦᑐᖅ, ᒦᒐᓐ 
ᑕᐃᒪᐃᖁᔨᖅᑲᐅᙱᒻᒪᑦ. ᑎᒍᒐᒃᑭᑦ ᐃᖃᓗᒥᓃᑦ ᐊᒻᒪᓗᑭᑖᑦ 
ᐃᖃᓗᒃᑲᑳᑦ ,ᐳᐃᒍᕇᖅᑐᑦ ᐊᓂᑐᐃᓐᓇᕋᑖᕋᒪ ᕿᐊᓪᓗᖓ. 

*
	 ᔭᐃᒥᓯ ᐅᕙᓐᓄᑦ ᓂᓪᓕᕋᔪᑦᓯᓯᒪᔪᖅ ᒫᓐᓇ. 
ᓂᕆᓐᓇᐅᒌᕐᖓᑦ ᑭᓪᓕᓯᓂᐊᕐᓂᕐᒥᒃ ᐃᓕᓐᓂᐊᖅᑎᓪᓗᑕ, 

ᖃᐅᔨᒐᓱᐊᖅᓱᓄᒃ ᐊᐱᕆᔪᖅ ᐅᓖᐱᑲ ᓇᓪᓕᐅᑎᑉᐸᑦ 
ᐅᐸᓛᕐᒪᖔᕐᒪ ᐃᓕᓐᓂᐊᕐᓇᐅᑎᓐᓇᒍ. 
	 ᑕᐃᒫᒃ ᐊᐱᕆᒻᒥᔪᖅ. ᐅᐸᓛᖅᑐᖓᓕ ᐱᖃᑎᐊᓗᒋᒐᒃᑯ 
ᐅᓖᐱᑲ! ᐃᓱᒪᓕᖅᑐᖓ ᐃᓛᖃᐃ ᐃᓱᒪᒋᔭᓐᓂᒃ 
ᓂᓪᓕᙱᓗᐊᖃᑦᑕᕋᒪ. ᐊᑕᐅᑦᓯᒃᑰᕐᓗᓄᒃ ᐅᐸᓛᓯᔪᒍᒃ 
ᐱᓱᓪᓗᓄᒃ. ᓯᕙᓂᕐᖓᑦ, ᐊᑯᓂᒍᓱᓪᓚᕆᓕᖅᑐᖓ 
ᐅᖃᐅᑎᒍᒪᑦᓱᒋᒃ ᒪᓚᐃᔭᒃᑯᒃ ᐅᓖᐱᑲᒃᑯᒃ ᖁᕕᐊᓇᖅᑐᒥᒃ. 
ᓇᒻᒪᒑᕐᓄᑦ ᐃᒋᑦᑕᒃᑲ ᐅᖃᓕᒫᒐᐃᑦ ᐱᖃᑏᒃᑲ 
ᐅᓂᐊᒐᓚᒻᒪᕆᑦᓱᒋᒃ ᐊᕐᓇᐃᑦ ᐊᓇᕐᕕᖓᓐᓄᑦ. ᖁᕕᐊᑦᓱᑎᒃ 
ᖁᒃᑭᐅᕋᖅᑑᒃ ᐊᐱᖅᓱᓕᖅᓱᑎᒃ ᐅᐸᓘᖅᑲᓪᓗᑎᒃ. ᖃᓄᐃᑦᑐᓂᒃ 
ᐊᓐᓄᕌᖅᓯᒪᓛᖅᑯᖓ? ᓄᔭᒃᑲ ᖃᓄᐃᓕᖓᓛᖅᑲᑦ? ᐊᑖᑕᒪ 
ᐱᐅᓴᖅᓯᒪᖁᓛᖅᑳᖔ?
	 ᑕᒪᒃᑯᐊ ᐃᓱᒪᒋᓚᐅᙱᑕᒃᑲ, ᐅᐃᔾᔭᙳᓕᒻᒪᕆᒃᑐᖓ. 
ᐱᐅᓴᐅᑏᑦ? ᐊᓂᖅᓴᓕᑭᐊᖅ. ᐅᖃᐅᑎᑐᐃᓐᓇᓚᖓᔮᒃᑲ 
ᐊᑖᑕᒐ ᐊᑐᖁᔨᙱᒻᒪᑦ, ᐊᐱᕆᑉᐸᑎᒃ ᓱᒻᒪᐅᒻᒪᖔᑦ. 
ᐱᐅᓴᖅᓯᒪᒍᒪᙱᓐᓇᒪ ᐊᑐᕈᒪᙱᓐᓇᒪ. ᐱᐅᔪᐹᓘᒻᒥᒃ 
ᕿᓪᓕᖅᑐᒥᒃ ᐊᐅᐹᒥᑎᕈᒻᒥᒃ ᐊᐅᐸᔮᖓᔪᒥᒃ ᐱᑖᔪᔪᖓ 
ᐊᔭᑯᓗᓐᓂᒃ ᐊᐅᔭᖅ, ᐊᑲᐅᒍᓐᓃᑐᐃᓐᓇᔪᔪᖓ. 
ᑕᐅᑐᑦᑐᖃᕈᓐᓃᕐᖓᑦ ᐃᓕᙶᔪᔭᕋ ᐋᖅᑮᖔᖅᓱᖓ 
ᖃᓂᖅᓯᐅᒻᒥᒃ ᓱᕕᖅᑐᒥᒃ ᐃᓗᓕᓕᒻᒥᒃ. ᐃᒋᑐᐃᓐᓇᕈᒪᓇᒍ 
ᐊᑕᕕᖓ ᐱᐅᔪᐹᓗᒃ, ᐱᐅᒋᙱᓐᓇᒃᑭᑦ ᐊᐅᐹᒥᑎᕈᑏᑦ.
	 ᐅᖃᐅᓯᕗᑦ ᓇᓪᓕᐅᑎᓂᕆᓛᖅᑕᖓ 
ᐊᖏᕐᕋᖅᐸᓪᓕᐊᑦᓱᑕ ᕿᓪᓕᖅᑐᒃᑯᑦ, ᖁᐊᖅᐸᓪᓕᐊᔪᒃᑯᑦ 
ᓄᓇᒃᑯᑦ. ᖃᐅᑉᐸᑦ ᐸᕐᓇᓛᖅᑐᒍᑦ ᖃᓄᐃᑦᑐᓂᒃ ᐊᑐᓛᕐᒪᖔᑦᑕ 
ᓄᖅᑳᒍᑦᑕ. ᐃᓯᕋᒪ ᓂᕆᐅᒋᙱᑕᒃᑲ ᐊᔭᑯᓗᒃᑲ ᑕᑯᔭᒃᑲ 
ᐃᑦᓯᕚᖅᑐᑦ, ᐊᓈᓇᓐᓂᒃ ᐃᓚᓖᑦ. ᐃᔨᖏᑦ ᐊᐅᐸᖅᓱᑎᒃ 
ᐳᕕᑦᑐᑦ. ᐊᓈᓇᒐ ᕿᐊᒍᓐᓃᕋᓗᐊᖅᓱᓂ, ᓇᓗᓇᙱᑦᑐᖅ 
ᕿᐊᒍᓐᓃᕋᑖᒥᓂᖅ ᐅᓗᐊᖏᒃ ᓱᓕ ᖃᐅᓯᐅᒻᒪᑎᒃ ᐃᔨᖏᓪᓗ 
ᕿᓪᓕᖅᓱᑎᒃ.
	 “ᓱᔪᖃᕐᖓᑦ?” ᓂᕆᐅᙱᑦᑐᖓ ᐊᓈᓇᒐ 
ᕿᐊᓕᓂᐹᓘᒻᒪᑦ.

	 “ᓱᔪᖃᙱᑦᑐᖅ ᐸᓂᐊᐲᒃ. ᖁᓱᖓᖃᑦᑕᕋᒪ ᒫᓐᓇ. 
ᖃᐃᒋᑦ ᐃᕿᑦᑎᒍᑦ ᐊᔭᑎᓪᓗ, ᒪᒥᐊᓇᖅ ᖁᐊᖅᓵᖅᑎᒍᒃᑭᑦ. 
ᑕᑯᒥᓇᒐᓛᑉᐸᓪᓚᐃᙱᓐᓇᒪ!”
	 ᐊᔭᑯᓗᒐ ᐸᓪᓗᖅ ᐊᑦᑐᐃᑦᓱᓂ ᑐᓄᐊᓂᒃ ᐅᖃᖅᑐᖅ, 
“ᐋᒡᒐᐃ ᒥᐊᓕ, ᐱᐅᔪᐹᓘᔪᑎᓪᓕ!”
	 “ᐸᑦ ᑕᑯᒥᓇᕐᓂᖅᓴᖅ, ᐊᑲᐅᙱᑎᒐᓱᐊᖅᑭᐅᒃ?” 
ᐊᔭᑯᓗᒐ ᓂᑯᑦᑕᐃ ᑭᐅᕗᖅ.
	 ᐊᕐᓇᓕᒫᑦ ᐃᔪᓯᔪᑦ, ᐊᓪᓛᑦ ᐊᓈᓇᒐ. ᐅᕙᓐᓄᑦ 
ᑕᑯᓴᖅᑐᐃᓐᓇᐅᑦᓱᑎᒃ, ᐊᐱᕆᔪᑦ ᖃᓄᐃᓕᕐᒪᖔᖅ 
ᐃᓕᓐᓂᐊᕐᓂᕋ ᐱᒋᐊᔪᒐᑦᑕᓂᒃ. ᓂᑯᑦᑕᐃ ᐱᐊᕋᑦᓴᒥᓄᑦ 
ᐸᕐᓇᖃᑦᑕᖅᑐᖅ, ᐊᔭᑯᓗᒃᑲ ᐃᑲᔪᖅᑎᓪᓗᒋᑦ, ᐊᓪᓛᑦ 
ᐳᓛᕆᐊᕐᓇᓵᖅᑐᐃᑦ. ᐅᖃᐅᑎᒐᓛᑦᑕᒃᑲ ᐱᓱᓯᒃᑲᓐᓂᖅᓱᖓᓗ. 
ᐊᑯᓂᒋᔭᕋᑦᑕᐅᖅ ᐱᐊᕋᖅ ᐃᓅᓛᕆᐊᖓ, ᐊᐱᖅᓱᖃᑦᑕᖅᑕᕋᓗ 
ᐊᔭᑯᓗᒐ ᖃᓄᐃᒻᒪᖔᖅ ᔪᐃ ᓄᑲᖅᓯᖅ, ᑕᐃᒫᒃ ᐊᑎᖃᖁᒐᒃᑯ. 
ᓂᑯᑦᑕᐃᑉ ᐊᐱᕆᓕᕐᒥᔮᖓ ᖃᓄᐃᓛᕐᒪᖔᕐᒪ ᐊᖑᑕᐅᑉᐸᑦ, 
ᐊᑦᓯᖅᑕᐅᙱᓪᓗᓂ ᔪᐃᒥᒃ, ᑭᐅᔭᕋ, “ᐊᑦᓯᕈᓐᓇᖅᑕᕗᑦ 
ᓱᓕ ᔪᐃ ᓄᑲᖅᓯᕐᒥᒃ. ᑭᓯᐊᓂ ᑕᐃᖔᓛᖅᑲᕗᑦ ᔭᐃ ᔭᐃᒥᒃ. 
ᒥᑕᐅᑎᒋᔭᐅᖃᑦᑕᓛᙱᒻᒪᑦ ᐊᕐᓇᖅᓯᐅᒻᒥᒃ ᐊᑎᖃᕆᐊᖓ.” 
ᐅᑯᑦᓱᖓ ᓂᑯᑦᑕᐃᑉ ᓴᓂᐊᓄᑦ ᐃᙱᓕᖅᑐᖓ ᔭᐃ ᔭᐃᒧᑦ, 
ᓴᓇᓯᒪᔭᓐᓂᒃ.
	 “ᑕᑯᓕᕆᑦ! ᐱᐅᒋᔭᖓ ᐃᙱᖅᑕᐃᑦ, ᑐᒃᑲᓯᔪᖅ. ᐊᒡᒐᑎᑦ 
ᒪᐅᙵᑦᑕᓕᒃᑭᑦ ᐃᑉᐱᓐᓂᕐᓂᐊᕋᕕᐅᒃ.”
	 ᖁᕕᐊᓕᖅᑐᖓ ᐊᐅᓚᔾᔭᒻᒪᑦ ᐱᐊᕋᑦᓵᐱᒃ, 
ᐃᙱᒃᑲᓐᓂᓕᖅᑐᖓ. ᑭᓯᐊᓂ ᐃᓱᒪᒋᓕᕋᒃᑯ ᐊᔭᑯᓗᒐ 
ᑐᑭᖅᑕᐅᒋᐊᖅ ᐃᓗᒥᓂᒃ ᐋᓐᓂᓇᖅᐸᓪᓚᐃᒻᒪᑦ, 
ᓄᖅᑲᓯᔪᖓ. ᐃᖅᑲᐃᑲᓪᓚᑦᑐᖓ ᐱᐅᒍᒪᑦᓱᖓ ᐅᓖᐱᑲ 
ᓇᓪᓕᐅᑎᑉᐸᑦ ᓯᕙᑖᕐᕕᒻᒥ (ᐊᐃᑉᐸᕆᓛᖅᑕᓐᓄᓪᓗ) 
ᐊᓂ ᐊᐱᕆᓯᔭᕋ, ᓇᔪᖅᓯᖅᑎᐅᒐᔪᑦᑐᖅ, “ᐊᔭᑯᓘᒃ ᐊᓃ, 
ᐹᑎᕆᐊᓛᕋᒪ ᓇᓪᓕᐅᑎᔪᖃᖅᑲᑦ ᓯᕙᑖᕐᕕᒻᒥ, ᓄᔭᒃᑲ 
ᐃᕿᓱᓕᒃᑎᕆᐊᖅᑐᓛᖅᑲᑏᑦ?” ᐊᐃ?”
	 ᖁᕕᐊᑦᓱᓂ ᐊᖏᖅᑐᖅ.

	 “ᐊᓱᐊᐱᒃ, ᔮᔾᔨᓗ ᕿᑐᕐᖓᕗᑦ 
ᑕᕐᕆᔭᕆᐊᖃᑎᒋᓛᖅᑕᕗᑦ ᐅᓐᓄᓴᒃᑯᑦ. ᔪᐃ 
ᐃᓄᑑᔾᔮᒍᓐᓃᖅᑐᖅ ᐅᕙᓂ.”
	 “ᐊᓈᓈᒃ ᐃᓄᑑᒍᓐᓇᖅᓯᔪᖓ. ᐃᓄᑑᖃᑦᑕᕇᖅᑐᖓ 
ᖃᐅᔨᒪᔪᑎᑦ.”
	 “ᐋᕼᐊᐃᓪᓛᒃ ᖃᐅᔨᒪᔪᖓ, ᑭᓯᐊᓂ ᐃᑲᔪᖅᑕᐅᓛᓯᔪᑎᑦ 
ᐸᕐᓇᒃᑎᓪᓗᑎᑦ.”
	 ᐊᕐᓇᐃᑦ ᐅᖃᓕᒪᒃᑲᓐᓂᓕᖅᑐᑦ ᐃᕿᐊᓇᖅᑐᒥᒃ 
ᐃᓐᓇᖅᓯᐅᑎᓂᒃ, ᕿᒪᓯᔭᒃᑲ. ᐊᖏᕐᕋᐅᑎᓯᒪᔭᒃᑲ 
ᐱᔭᕇᖅᓱᒋᑦ, ᖃᐃᖁᔭᐅᒌᕐᒥᑦᓱᖓ ᓂᕆᔭᖅᑐᖁᔭᐅᓪᓗᖓ. 
ᐊᔭᑯᓗᒐ ᐸᓪᓗᖅ ᓇᑦᓴᖅᑐᒥᓂᖅ ᑐᒃᑐᒥᓂᕐᒥᒃ ᖁᐊᕐᒥᒃ; 
ᒪᒪᕆᔭᐅᓂᖅᐹᖅ ᒫᒡᓂᐅᓴᓐᓕᒫᓂᑦ, ᓂᕆᖃᑎᒌᓕᖅᑐᒍᑦ. 
ᖁᕕᐊᓇᖅ ᐆᔪᓕᐅᕐᓂᖏᒻᒪᑕ ᓯᖃᓕᓂᒃ; ᒪᒪᕆᓂᖅᓴᕆᒐᒃᑯ 
ᑐᒃᑐᒥᓂᖅ ᐆᓯᒪᑎᓐᓇᒍ ᖁᐊᖑᑎᓪᓗᒍᓗ, ᐊᒡᒐᓐᓄᑦ ᐱᓗᒍ. 
ᓯᖃᓕᓂᖓ ᑮᓗᒍ ᖁᐊᑯᓗᒃᑎᑐᑦ ᐱᐅᒋᒐᒃᑯ. ᐊᕿᐊᑦᑐᕋᒪ 
ᐃᕐᕈᖅᑐᕆᐊᖅᑐᖅᑕᒃᑲ ᐊᒡᒐᒃᑲ ᒥᖑᐃᑦ, ᑯᒃᑭᓕᑦᓱᖓᓗ; 
ᑐᒃᑐᒥᓂᖅ ᑯᒃᑭᓕᓇᖅᑐᖅ. ᑕᒪᓐᓇᑐᐊᖅ ᐱᐅᒋᙱᑕᕋ. 
ᐆᒪᔪᕐᔫᔮᙱᑦᑐᖓ ᑭᓯᐊᓂ. ᐊᓛᓱᐊ ᑎᓪᓕᕈᖅᓯᑎ ᖃᓂᕐᒥᒍᑦ.
	 ᐊᑖᑕᒪ ᐊᓪᓚᕝᕕᖓᓄ ᐃᑦᓱᐊᖅᑐᖓ 
(ᓂᕆᖃᑕᐅᖅᑲᐅᙱᒻᒪᑦ) ᐅᖃᓕᒫᖅᑐᖅ ᑕᑯᔭᕋ. ᐃᓕᑦᓱᓂᐅᒃ 
ᓅᑦᑐᖅ ᓴᓂᐊᓅᕐᓂᐊᕋᒪ. ᑕᖃᒪᕙᓗᒃᑐᖅ. ᓯᕐᓈᓲᕋ ᐊᓈᓇᒃᑰᒃᑲ 
ᖁᕕᐊᒋᐅᑎᙱᒐᐃᒻᒪᑎᒃ ᐊᓈᓇᒐ ᓴᐃᒻᒪᖅᓴᖅᑕᐅᖃᑦᑕᕐᖓᑦ 
ᖃᑕᙳᑎᖏᓐᓄᑦ ᐊᒥᓱᓄᑦ. ᐊᑖᑕᒐ ᐊᓪᓚᕝᕕᒻᒥᓂ 
ᑮᒍᑎᑐᐃᓐᓇᖅᑎᓪᓗᒍ. ᐃᕿᑕᕋ ᐊᑦᓱᐊᓗᒃ, ᐊᑲᐅᓯᐅᒥᕙᓗᑦᑐᖅ. 
ᐅᖃᓕᒫᖅᑕᖓᑕ ᒥᒃᓵᓄᑦ ᐊᐱᕆᔭᕋ, ᐅᖃᐅᓯᕆᒐᓛᑦᑕᖓ 
ᑭᓯᐊᓂ ᖃᐅᔨᔪᖅ ᐃᕿᐊᙳᕐᓂᓐᓂᒃ. ᐊᐱᕆᔮᖓ 
ᑐᓵᖔᕈᒪᒻᒪᖔᕐᒪ ᐅᓂᒃᑳᖅᑎᓪᓗᒍ. ᑭᐅᔭᕋ “ᐄ!” ᐊᑖᑕᒐ 
ᐅᓂᒃᑳᖅᓯᑕᐅᒻᒪᑦ ᐃᓅᓯᖓᓗ ᑐᓴᕈᒥᓇᖅᓱᓂ. ᐊᑯᓂᐊᓗᒃ 
ᐃᑦᓯᕚᖅᑐᒍᒃ, ᐅᓂᒃᑳᖅᑎᓪᓗᒍ ᐱᕈᖅᓴᓂᒥᓂᕐᒥᓂᒃ ᒥᐊᓕᒐᐃᑦ 
ᓄᓇᖓᓐᓂ, ᓂᐅ ᔪᐊᒃᒥ.
	 “ᐅᖃᐅᑎᓚᐅᖅᓯᒪᕙᒌᑦ ᑭᕕᑲᓴᓚᐅᖅᓯᒪᒐᒪ 

ᐊᖅᑲᐅᒪᑦᓱᖓ ᐃᑲᓂ, ᓯᓈᑯᑖᒻᒥ ᑖᓐᑕᐅᑉ ᐃᓪᓗᖓᑕ 
ᓴᓂᐊᓂ?” ᐊᐱᕆᔮᖓ.
	 “ᐄ ᐅᓂᒃᑳᕆᒃᑲᓐᓂᕈᒃ; ᖁᕕᐊᓇᓗᐊᖅᑐᖅ!”
	 “ᐅᑭᐅᖃᓚᐅᖅᓯᒪᔪᖓ 13ᓂᒃ, 
ᐊᖅᑲᐅᒪᔫᖃᑦᑕᖅᑐᑐᖃᐅᓕᖅᓱᖓ ᐊᑯᓂᓗ 
ᓂᐅᑦᑕᐃᓕᓲᖑᓪᓗᖓ, ᐱᓯᑕᐅᓱᕆᒻᒪᕆᓕᖅᓱᖓ. 
ᐳᐃᒋᐊᖅᑐᓚᖓᓯᑦᓱᖓ ᐅᔭᕋᐃᑦ ᓄᕗᖃᕐᖓᑕ ᐃᐱᑦᑐᓂᒃ 
ᐊᑦᑐᕈᒪᓇᒋᑦ, ᑭᓕᑦᑕᕈᐊᕋᒪ ᐳᐃᔾᔪᓯᓪᓗᖓ ᓴᐅᒥᓐᓄᑦ, 
ᐅᔭᕋᐃᑦ ᐊᓚᒡᒐᐃᓐᓂᖅᓴᐃᑦ ᒥᒃᓵᓄᑦ. ᐳᐃᓕᖅᑎᓪᓗᖓ 
ᓂᐅᒐ ᓇᑦᑎᑦᓱᓂ ᑭᓱᒧᒃᑭᐊᖅ. ᐊᒻᒧᑦ ᕿᕕᐊᕋᓗᐊᕋᒪ 
ᑕᑯᓇᖓ. ᐊᑖᓃᑦᑐᑦ ᑕᑯᓕᖅᑕᒃᑲ ᓂᑦᓯᐊᓗᐃᑦ, ᐊᒥᓱᐊᓗᐃᑦ 
ᒪᙱᖅᓯᒪᔪᐃᑦ. ᓇᑦᑎᓯᒪᔪᖓ ᐅᔪᒃᑯᐊᕐᒧᑦ. ᑕᑯᑦᓴᐅᙱᑦᑐᖅ 
ᐃᒫᓂ. ᐅᐃᒻᒪᒃᓱᖓᓗ. ᐃᐱᓕᖅᓱᖓᓗ ᓂᐅᒐᓗ ᐲᕈᓐᓇᕋᓂ. 
ᐃᖅᑲᐃᑲᓪᓚᑦᑐᖓ ᐊᖅᑲᐅᒪᔫᖅᑐᖅᓯᐅᑎᒐ ᐴᑦᑕᔫᖅ 
ᐱᓯᒪᒋᐊᖓ. ᐲᕋᓱᐊᑦᑕᕋᒪ ᑭᐱᑦᓱᒍ ᓇᑦᑏᔾᔮᖅᓱᖓ 
ᐳᐃᔪᖓ, ᑐᒃᑲᖅᓱᖓ ᐊᑦᓱᕈᖅᓱᖓ ᓂᑯᕕᖓᔫᔮᒻᒪᕆᑦᑐᖓ 
ᐃᒪᐅᑉ ᖄᖓᓅᕋᒪ. ᐊᐅᓚᓂᕐᒧᑦ ᐃᒋᑕᐅᓪᓗᖓ ᐅᔭᕋᓐᓄᑦ. 
ᖃᓄᐃᑦᓴᙱᑦᑐᖓ, ᐆᒪᒐᒪ. ᐹᕐᖑᖅᓱᖓ ᑎᓂᓐᓂᕐᒨᑦᑕᖅᑯᖓ, 
ᐃᑉᐱᒍᓱᑦᓯᐊᕐᓇᖓ ᐊᕐᓇᒧᑦ ᑕᑯᔭᐅᓪᓗᖓ ᖃᐃᒐᓚᐅᓴᓯᔪᖅ 
ᑎᒃᑯᑐᖅᓱᓂ ᐅᕙᓐᓄᑦ. ᑐᑭᓯᓚᐅᖅᓯᒪᙱᑦᑐᖓ ᓱᒻᒪᑦ 
ᑲᑉᐱᐊᓛᕐᒪᖔᖅ, ᐊᒻᒧᑦ ᕿᕕᐊᑦᑕᖅᑯᖓ. ᐃᒋᑕᒥᓂᐅᔪᖓ 
ᑕᐃᒃᑯᓄᖓ ᓄᕗᓕᐊᓗᓐᓄᑦ ᐅᔭᕋᕐᓄᑦ. ᓂᐅᒃᑲ ᑕᕐᕆᓯᒪᓪᓗᑎᒃ 
ᐊᐅᒻᒧᑦ, ᕿᑎᓐᓂᒃ ᐃᓯᒐᓐᓅᖓᔪᖅ, ᖃᐅᔨᓐᓂᙱᑦᑕᕋ. 
ᐃᓚᕌᓘᓚᐅᖅᓯᒪᔪᖅ ᑕᐃᑦᓱᒪᓂ! ᐳᐃᒍᓚᐅᖅᓯᒪᔾᔮᙱᑕᕋ 
ᓯᕿᓂᖅ ᕿᙳᐊᖅᑐᖅ ᖄᖓᓂᒃ, ᑎᒍᒐᑦᓴᐅᙱᑐᐃᓐᓇᖅᑐᖅ, 
ᐃᓱᒪᓪᓗᖓ ᑐᖁᓚᖓᕗᖓᖃᐃ. ᐅᖓᓯᒐᓛᙱᑦᑐᖅ ᑭᓯᐊᓂ 
ᓱᒋᐊᓪᓚᕝᕕᖃᕈᓐᓃᓚᐅᖅᓯᒪᔪᖓ.”
	  ᖃᓂᕋ ᐊᐃᑦᑕᖓᔪᖅ ᑕᐸᐃᓗᐊᕐᓂᑯᒧᑦ. “ᖃᓄᑎᒋ 
ᐃᑎᔪᒧᑦ ᐊᖅᑲᔪᒐᕕᑦ?”
	 “ᐃᑎᙱᑦᑐᒧᑦ ᐃᒻᒪᖃ ᐃᓯᒐᐃᑦ ᐊᕙᑎᑦ, 
ᐅᖓᓯᙱᑦᑐᖅ ᓇᑦᑎᓯᒪᙱᒃᑯᕕᑦ ᐃᖅᑲᖓᓄᑦ!” ᐃᔪᓯᔪᒍᒃ. 

ᐃᖅᑲᐃᓪᓗᓂᓗ ᐊᖑᔮᕆᔭᐅᓐᓂᕐᖓᑦ ᕿᒻᒥᓄᑦ ᐃᖅᓯᓇᖅᑐᓄᑦ 
ᑎᓂᓐᓂᕐᒧᑦ ᐱᓲᑯᑖᑦᓱᓂ, ᐊᐅᓪᓚᖅᓯᒪᖃᑎᖃᕐᓂᕋᒥᓗ 
ᐃᓪᓗᐊᕐᔪᒻᒥᓂᒃ ᔨᒥᒥᒃ ᓯᑳᑦᓚᓐᒧᑦ. 
ᐱᙳᐊᖃᑦᑕᖅᑐᒥᓃᒃ ᐅᓇᑕᐅᑎᒥᓂᕐᓂ 
ᐅᓇᑕᕕᔾᔪᐊᖅᑎᓪᓗᒋᑦ ᐊᐃᑉᐹᓂ, ᖄᖅᑎᑦᓯᓲᒥᓂᕐᓂᒃ. ᔨᒥᐅᑉ 
ᐊᔪᕆᖅᓲᑎᓐᓂᕐᒥᔭᖓ ᐊᑐᐊᖅᑐᕈᒻᒥᒃ. ᐅᕙᑦᓯᐊᕈᕈᕐᖓᑦ 
ᓴᓇᐅᒐᓂ ᐊᑖᑕᒪ ᐱᓲᖑᒋᐊᖓ ᐳᐃᒍᖅᓱᓂᐅᒃ, 
ᐊᓈᓇᕈᓗᓂ ᐊᑐᐊᖅᑐᖅᑎᑲᓪᓚᑦᑕᒥᓂᖓ. ᐅᓂᒃᑳᖏᑦ 
ᑕᐅᑐᙳᐊᕐᓇᕐᓂᑯᖏᓐᓄᑦ ᑕᐃᑲᓃᑦᑐᐊᓘᔮᓲᖑᔪᖓ. 
ᓯᓂᒐᓱᐊᕆᐊᖃᓕᕐᒥᔪᖓ, ᐊᑖᑕᒐ ᑯᓂᑦᑕᕋ ᑕᑯᓂᐊᓯᔭᕗᒃ 
ᐋᓕᒃᑯᒃ ᐊᓛᓱᐊᒃᑯᒃ. ᐊᓛᓱᐊ ᕿᒥᕐᕈᐊᒐᕐᓗᓐᓂᒃ ᕿᒥᕐᕈᐊᖅᑐᖅ. 
ᐅᖃᓕᒫᕈᓐᓇᙱᒃᑲᓗᐊᕋᒥ ᓇᒻᒥᓂᖅ ᐅᖃᐅᓯᓕᐅᓲᖅ 
ᐃᓱᒪᒋᔭᕐᒥᓂᒃ. ᖃᐅᒪ ᖃᒥᑦᓱᒍ ᓯᓂᒐᓱᐊᓯᔪᒍᒃ. 
ᐃᔪᕋᓚᕝᕙᓗᖏᑦ ᐊᔭᑯᓗᒻᒪ ᐊᓈᓇᒪᓗ ᐅᖓᓯᓪᓕᕙᓪᓕᐊᔪᑦ 
ᓯᓂᓕᖅᐸᓪᓕᐊᒐᒪ.

*
	 ᑐᐸᑦᑐᖓ ᖃᐅᒪᔪᐹᓘᒻᒧᑦ ᖃᐅᒪᔭᐅᑎᓪᓗᒍ 
ᐃᓪᓗᕈᓯᕗᑦ. ᑭᓱᒨᒻᒪᖔᖅ ᓇᓗᒋᑲᐃᓐᓇᖅᑕᕋ, ᒪᑭᑦᓱᖓ 
ᐃᑦᓱᐊᕋᓯᔪᖓ. ᓱᓇᐅᕝᕙ ᖃᓐᓂᖅᑐᒥᓂᖅ ᐅᓐᓄᐊᒥ. 
ᐊᐱᒐᓛᑦᓯᒪᔪᖅ ᓄᓇ; ᑲᔪᓪᓛᒐᓗᐊᖅᓱᓂ ᐆᔭᐅᔭᕐᒥᓪᓗ. 
ᐋᓕ ᐅᖃᓚᐅᖅᓯᒪᔪᖅ ᐃᓛᒎᖅ ᐃᖑᓚᖅᑐᖃᖅᑐᕐᔫᔮᖅᑐᖅ 
ᐸᑏᑎᒥᒃ, ᓂᕿᒥᒃ ᐊᒻᒪᓗ ᑲᓪᓚᐅᔭᕐᓂᒃ. ᐃᖅᑲᐃᖏᓐᓇᓲᕋ 
ᐃᖅᑲᐃᑎᖃᕐᓂᖓ ᖃᓐᓂᕆᐊᙵᕋᐃᒻᒪᑦ.
	 ᑕᓪᓕᒥᕐᒥ ᖁᕕᐊᓇᓲᖅ ᐃᓕᓐᓂᐊᕐᕕᒻᒥ 
ᒦᒐᓐ ᐃᓪᓗᕈᓯᖓᓂ, ᐱᔭᕇᕈᒪᓲᖑᒻᒪᑦ ᖁᕕᐊᓱᓪᓗᑕ. 
ᑕᓪᓕᒥᕐᒥ ᐱᖃᑎᒃᑲᓗ ᐅᖃᓘᑎᒍᓐᓇᓲᖑᔪᒍᑦ, 
ᓱᓂᐊᕐᒪᖔᑦᑕ ᐅᓐᓄᑉᐸᑦ ᐸᕐᓇᒃᓱᑕ. ᐅᓖᐱᑲ ᖁᕕᐊᑦᑐᖅ 
ᓇᓪᓕᐅᑎᓂᐊᕐᓂᕐᒥᓂᒃ ᓯᕗᓪᓕᖅᐸᐅᒻᒪᑦ ᐃᓕᓐᓂᐊᓕᖅᑎᓪᓗᑕ, 
ᐃᓕᓐᓂᐊᖃᑎᓕᒫᕗᓪᓗ ᐅᐸᓐᓂᐅᓴᒻᒪᑕ.
	 ᐅᓐᓄᓴᒃᑯᑦ ᖃᐃᖁᔭᐅᔪᖓ ᐊᓛᓱᐊ ᑕᑯᓂᐊᖅᓱᒍ, 
ᓱᕐᓗᒻᒥᒍᑦ ᐊᐅᒻᒪᑦ. ᐊᖏᔪᖅᑳᖓᑦ ᐃᓕᓐᓂᐊᕐᕕᒻᒥ 

ᐱᖓᔪᖓᑦ: ᓇᓪᓕᐅᑎᔪᖃᖅᑐᖅ



ᔪᐃ ᓂᐊᖁᙴᒥᐅᖅ

- 44 - - 45 -

ᐅᖄᓚᔪᒥᓂᖅ ᐊᓈᓇᒃᑯᑎᓐᓄᑦ. ᐊᑖᑕᒐ ᐊᖏᕐᕋᓚᖓᔪᖅ 
ᑲᑎᒪᒌᖅᑲᑦ ᐃᖃᓗᓐᓂ. ᐊᖏᕐᕋᖃᑎᒋᓯᔭᕋ ᐅᑕᖅᑭᓂᐊᕋᓐᓄᒃ 
ᐊᑖᑕᓐᓂᒃ. ᐊᓛᓱᐊ ᐊᐅᒻᒥᓂᒃ ᑕᑯᒋᐊᖅ ᑲᑉᐱᐊᓱᓲᖑᒻᒪᑦ, 
ᐋᓯᑦ ᐊᑲᐅᒍᓐᓃᖅᑐᖅ. ᖁᕕᐊᑐᐃᓐᓇᖅᑐᖓᓕ ᐊᓂᑲᐃᓐᓇᕋᒪ. 
ᐱᓱᓯᔪᒍᒃ ᐅᕙᑦᑎᓐᓄᑦ. ᐊᑲᐅᓯᐅᒥᓂᐊᕐᖓᑦ ᑕᓯᐅᓯᔭᕋ.
	 “ᓱᒻᒪᑦ ᐊᐅᑉᐱᑦ ᓱᕐᓗᒃᑯᑦ?”
	 “ᐋᑦᓲᒃ.”
	 “ᓱᕐᓗᓕᕆᓐᓂᕋᕖᑦ ᐊᐃ? ᑕᐃᒪᐃᖃᑦᑕᖁᙱᑕᒋᑦ, 
ᑕᐃᒫᒃ ᐊᐅᓯᓲᖑᔪᑎᑦ! ᑕᐃᒪᐃᖃᑦᑕᕈᒪᕕᑦ?”
	 “ᐋᒡᒐ.”
	 “ᑲᐅᖃᑦᑕᙱᓚᐅᕈᒃ ᓱᕐᓗᕋᓛᕈᓗᐃᑦ. ᖃᓄᐊᓗᑭᐊᖅ 
ᑲᐅᓲᒃᑭᒃ ᓱᕐᓘᒃᑭᒃ ᒥᑭᔪᕈᓘᒃ.”
	 ᐊᓛᓱᐊ ᐃᔪᓯᔪᖅ ᐊᒡᒐᕋᓛᕈᓗᓂ ᐅᕙᓐᓄᑦ 
ᐊᑦᑐᖅᑎᙳᐊᖅᓱᒋᑦ. ᖄᖅᓯᑦᑕᕋ. ᐊᑖᑕᒐ ᓴᓂᑦᑎᓐᓅᓪᓗᐊᖅᑐᖅ 
ᑎᑭᑦᑎᓪᓗᓄᒃ. ᐃᕿᐊᓱᔾᔫᒥᔪᖓ ᐅᑎᕆᐊᖃᓕᕇᕋᒪ 
ᐃᓕᓐᓂᐊᕐᕕᒻᒧᑦ. ᐅᑎᕋᒪ ᐃᓚᒃᑲ ᒪᕐᕈᐃᓄᑦ ᐊᕕᑦᓯᒪᔪᑦ, 
ᐱᙳᐊᖅᓱᑎᒃ ᐆᑦᑐᕋᖅᑲᐅᔭᑦᑎᓐᓂᒃ.
	 ᓄᐊᑕᕗᑦ ᐊᑐᖅᑲᐅᔭᕗᑦ ᐅᓪᓗᒥ, ᐃᔪᕋᓚᑦᓯᓐᓈᑦ 
ᐱᙳᐊᕋᑖᖅᑕᑦᑎᓐᓂᒃ ᐅᖃᐅᓯᕆᑦᓱᒋᓪᓗ ᖃᐅᑉᐸᑦ 
ᐹᑎᓛᕐᓂᕗᑦ. ᐊᓛᓱᐊ ᐊᖏᕐᕋᐅᑎᒌᖅᑲᐅᒐᒃᑯ, 
ᐱᖃᑎᒋᑦᓴᐅᑎᒋᒍᓐᓇᖅᑖᒃᑲ ᒪᓚᐃᔭᒃᑯᒃ ᐅᓖᐱᑲᒃᑯᒃ, 
ᔭᐃᒥᓯᓕᕆᓪᓗᑕ ᐅᕙᑦᑎᓐᓅᖅᐸᓪᓕᐊᓪᓗᖓ. ᐱᖃᑏᒃᑲ 
ᖁᕕᐊᑦᑑᒃ ᐊᔭᑯᓗᒻᒪ ᐊᓂᐅᑉ ᓄᔭᒃᑲ ᐃᕿᓱᓕᖅᑎᓛᕐᖓᒋᑦ 
ᖃᐅᑉᐸᑦ. ᐊᖏᕐᕋᕋᒪ ᓇᓪᓕᐊᓂᒃ ᐊᓐᓄᕌᕐᓂᒃ ᐊᑐᓛᕐᒪᖔᕐᒪ 
ᐃᓱᒪᒋᔭᑐᐊᕆᒋᐊᓕᒐ. ᑕᑯᒥᓇᓗᐊᖅᑐᓂᒃ ᐊᑐᓲᖑᙱᓐᓇᒪ, 
ᖃᓄᑐᐃᓐᓈᑦᓯᐊᖅᑐᖓ. ᖁᕕᐊᕖᙶᖅᑐᖓ ᔭᐃᒥᓯᒥᒃ 
ᐱᓱᖃᑎᖃᓛᕋᒪ, ᐹᑎᕆᐊᕐᓗᖓᓗ. ᐱᖃᑏᒃᑲ ᒪᓕᑐᐃᓐᓇᓯᔮᒃᑲ, 
ᖁᕕᐊᕖᙶᕐᕙᓗᒃᑑᒃ ᐃᑲᔪᕐᓂᕐᒥᓂᒃ ᐅᕙᓐᓂᒃ. 
ᐊᑐᕋᔭᖅᑕᓐᓂᒃ ᐊᖏᖃᑎᒌᑕᐃᓐᓇᖅᑑᒃ, ᐊᑎᙳᐊᖁᔨᑦᓱᑎᒃ. 
ᑲᔪᖅ ᓄᐃᔭᒐᖅ ᓄᐃᔮᑯᑖᓕᒃ, ᑐᖑᔪᖅᑕᖅ ᑕᖅᓴᓕᒃ 
ᑐᑭᓕᐊᖅᑐᓂᒃ ᐊᖏᔪᖅᑕᖅ, ᓄᑖᓪᓗ ᑲᒦᒃᑲ ᑲᔫᒃ, ᐊᓈᓇᒪ 

ᓂᐅᕕᐊᕆᕋᑖᔪᔭᖏᒃ ᐃᓕᓐᓂᐊᓛᓯᒐᑦᑕ. ᓴᓂᕋᓕᖅᑐᖓ. 
ᐊᑖᑕᒐ ᐃᓯᖅᓱᓂ.
	 “ᕼᐊᐃ ᐊᕐᓇᐃᑦ, ᓱᒐᑦᓯ?”
	 “ᕼᐊᐃ ᒥᔅᑕ ᒫᒡᓂᐅᓴᓐ. ᐃᑲᔪᖅᑕᕗᑦ ᔪᐃ 
ᐊᑐᓛᖅᑕᖏᓐᓂᒃ ᓇᓪᓕᐅᑎᒍᒪ. ᐱᐅᓴᖅᓯᒪᒍᓐᓇᖅᑳ ᐹᑎᓐᓄᑦ 
ᖃᐅᑉᐸᑦ?”
	 ᑭᐅᓕᖅᑎᓪᓗᒍ ᐊᖏᕐᓗᓂ ᐃᔨᓐᓂᒃ ᑕᑯᔪᖅ. 
ᑕᑯᓴᖅᑕᐹᓗᒋᒐᒃᑯ ᑐᑭᓯᔪᖅ.
	 “ᒪᒥᐊᓇᖅ, ᔪᐃ ᐱᐅᓴᖅᓯᒪᒋᐊᖃᙱᑦᑐᖅ 
ᐅᕕᒃᑲᕈᙱᓐᓂᕐᒥᓂ.”
	 ᑲᖔᙳᐊᖅᑐᖓ ᑕᐃᒪᐃᓕᒻᒪᑦ ᐊᑖᑕᒐ, ᐊᓂᓪᓗᓂᓗ 
ᖁᖓᑦᑐᖅ.
ᖃᐅᑎᓪᓗᒍ ᑐᐸᓴᕋᐃᑦᑐᖓ. ᓯᓂᓕᖅᑭᒍᓐᓇᖏᑦᑐᖓ 
ᓯᕘᕋᓗᐊᒧᑦ ᐅᓪᓗᒥᐅᓂᐊᖅᑐᒥᒃ. ᐳᓛᕐᕕᒻᒧᑦ 
ᑕᓚᕖᓴᕆᐊᖅᑐᖅᑐᖓ. ᖁᕕᐊᒋᔭᓐᓂᒃ ᐱᑕᖃᙱᑦᑐᖅ. 
ᐃᓪᓗᕈᓯᓐᓄᑦ ᐅᑎᖅᓱᖓ “ᑐᐹᑲᓪᓚᙳᐊᕈᒪᑦᓱᒍ” ᐊᓛᓱᐊ 
ᐱᙳᐊᖃᑎᒋᒍᒪᒧᑦ. ᖁᔭᓈᖅᑐᖓ, ᐃᕿᐊᓇᓗᐊᕐᖓᑦ 
ᐱᙳᐊᖃᑎᒋᓗᒍ ᕿᑦᑕᐃᖓᑎᓐᓇᒍ ᖁᕕᐊᓱᒃᑎᓐᓇᒍᓗ. 
ᐅᖃᓕᒫᖔᓯᔪᖓ, ᐃᒧᓪᓗ ᓈᒻᒪᓈᖅᑐᖅ, ᐱᐅᒋᓛᕋᑦᑕᐅᖅ 
ᑖᓐᓇ. ᖃᓄᐃᒍᓐᓃ ᐅᖃᓕᒫᓕᕋᒪ ᐃᓚᒃᑲ ᑐᐸᒐᓱᐊᕐᓂᖏᓐᓂ. 
ᐊᓈᓇᒐ ᓴᓇᔪᖅ ᐅᓪᓛᖅᓯᐅᑎᓂᒃ ᓵᑦᑐᓂᒃ ᑭᒍᑕᖏᕐᓇᓕᓐᓂᒃ. 
ᐊᑖᑕᒐ ᓂᖅᓯᐅᖅᓯᑕᐅᓂᖅᓴᖅ ᑭᓯᐊᓂ ᐊᓈᓇᒪ ᓴᓇᐅᒐᖏᑦ 
ᑖᒃᑯᐊ ᒪᒪᕆᔮᓗᒃᑲ. ᓴᓇᓲᖏᑦ ᒥᑭᓈᖅᓱᒋᑦ, ᐊᑖᑕᒐᓕ 
ᐊᑕᐅᓯᐊᓗᒻᒥᒃ ᓴᓇᓲᖅ ᐊᑯᓂᐅᒍᒪᒐᓂ ᐃᓘᓐᓇᑎᓐᓄᑦ. 
ᐃᓱᒪᐃᓐᓇᓲᖑᔪᖓ ᑭᓱᓕᒫᑦ ᒪᒪᖅᑐᑦ ᒥᑭᓂᖅᓴᐃᑦ.
	 ᓂᕆᒌᕋᑦᑕ ᐅᕕᓂᓐᓂᐊᓯᔪᖓ. ᐊᔭᑯᓗᒐ 
ᐊᓂ ᖃᐃᕙᓪᓕᐊᔪᖅ ᐅᕙᓐᓂᒃ ᐃᑲᔪᕆᐊᖅᑐᖅ, 
ᐊᑯᓂᒍᓱᓕᖅᐸᓪᓕᐊᔪᖓ. ᐃᓗᒻᒧᑦ ᐊᓂᖅᓵᖃᑦᑕᓯᔪᖓ. ᓈᒃᑲ 
ᐊᑲᐅᒍᓐᓃᖁᙱᓇᒃᑭᒃ, ᓂᕆᓚᖓᔭᑦᑎᓐᓂᒃ ᐲᔾᔭᒥᒃ ᑲᐃᒻᒥᓪᓗ 
ᐱᒍᒪᓗᐊᒧᑦ. ᐅᕕᓂᓐᓂᐊᓵᖅᑐᖓ, ᐊᓂᑦᓱᖓ ᐊᓇᕐᕕᒻᒥᒃ. ᐊᓂ 
ᐅᖃᓕᒪᔪᖅ ᐋᓕᒧᑦ ᐅᑕᖅᑭᓯᓐᓈᑦ. ᑐᓴᖅᑕᕋ ᑭᓲᑉ ᒥᒃᓵᓄᑦ 

ᐅᖃᓕᒪᒻᒪᖔᑎᒃ.
	 “ᐃᕝᕕᑎᑑᖅᓱᖓ, ᑕᕐᕆᔭᕐᕕᒃᑕᖃᓚᐅᖅᓯᒪᙱᑦᑐᖅ 
ᐃᖃᓗᓐᓂ. ᐃᓕᓐᓂᐊᕐᕕᐊᓗᒻᒧᑦ ᑕᕐᕆᔭᕆᐊᖃᑦᑕᓚᐅᖅᓯᒪᔪᒍᑦ 
ᓰᑦᓰᓐᓄᑦ(ᐃᓪᓕᕐᒧᑦ) ᓄᐃᓴᔪᓂᒃ ᐊᑭᓐᓇᕐᒧᓪᓘᓐᓃᑦ.”
	 “ᓱᓕᕕᑦ? ᐋᒻ, ᖃᑦᓯᐅᒐᕕᑦ?” ᑕᐸᐃᖅᓯᒪᕙᓗᑦᑐᖅ.
	 “ᑖ, ᐋᓖ ᐱᑐᖄᓘᙱᑦᑐᖓ, ᒫᓐᓇᕈᓘᓚᐅᖅᓯᒪᔪᖅ 
ᐅᑭᐅᑦ ᖁᓕᓪᓗ ᑕᓪᓕᒪᓪᓗ ᐃᒻᒪᖃ.” ᓱᓕᔪᖅᓴᕐᕙᓗᙱᑦᑐᖅ 
ᑭᓯᐊᓂ ᓂᓪᓕᑲᓐᓂᖏᑦᑐᖅ. ᐊᓂᐅᑉ ᐊᐱᕆᔮᖓ 
ᐊᑐᐃᓐᓇᐅᓕᕐᒪᖔᕐᒪ. ᓄᔭᒃᑲ ᓱᓕ ᐸᓂᖅᓯᓚᐅᙱᑦᑕᒃᑲ, 
ᖃᓄᐃᙱᑦᑐᖅ ᑕᒪᓐᓇ. ᐃᕿᓱᓕᓐᓂᖅᓴᐅᓲᒡᒎᖅ 
ᐸᓂᕇᖅᑎᓐᓇᒋᑦ ᑎᒻᒥᑳᔫᕐᒥᒃ ᐱᑕᑦᓯᕐᓗᑎᒃ. 
ᖁᐊᖅᓵᑲᐃᓐᓇᒐᓛᑦᑐᖓ, ᐃᓱᒪᑦᓱᖓ ᒪᒪᖅᑐᒥᒃ, ᓂᐱᓐᓈᒥᒃ, 
ᑯᑯᓕᒻᒥᒃ ᓰᕐᓇᖅᑐᓕᖅᑕᐅᓂᐊᖅᓱᕆᓪᓗᒋᑦ ᓄᔭᒃᑲ. ᑭᓯᐊᓂ 
ᐊᓂ ᑎᒍᓯᔪᖅ ᖃᑦᑖᕐᔪᒻᒥᒃ ᑎᐱᓕᒻᒥᒃ ᖃᑯᖅᑕᒥᒃ. ᓂᕈᒥᑦᓱᓂ 
ᐊᓂᖃᑦᑕᖅᑐᖅ ᓄᕗᔭᑎᑐᑦ ᓲᕐᓗ, ᐃᓚᑦᓴᑎᑐᑦ ᖃᑯᖅᑕᖅ 
ᓰᕐᓇᖅᑐᓄᑦ, ᑎᐱᖅᑯᖅᑐᒃᓱᓂ. ᓄᔭᓐᓄᑦ ᐸᓂᖅᓰᒻᒧᑦ 
ᐸᓂᖅᓯᕇᕐᖓᖏᑦ ᓄᔭᒃᑲ, ᐊᓇᕐᕕᒃ ᑎᐱᖅᓯᐊᕆᓕᖅᑐᖅ. 
ᐃᓚᒃᑲ ᐊᓂᓯᓪᓗᑎᒃ ᓂᓪᓕᐅᔾᔨᔪᑦ ᑐᖅᓲᒻᒥᒃ, ᑕᕐᕆᔭᕆᐊᓯᔪᑦ. 
“ᖁᕕᐊᓱᓐᓂᐊᖅᑯᑎᑦ ᐹᑎᖃᑕᐅᓗᑎᑦ!”
	 ᖃᓱᖓᓕᖅᑐᖓ, ᐊᓂ ᐅᓂᒃᑳᓲᖑᒻᒪᑦ ᐃᔪᕐᓇᖅᑐᓂᒃ 
ᖁᖓᓐᓇᖅᑐᓂᓪᓗ. ᐊᒻᒪᓗ ᖁᕕᐊᒋᒐᒃᑯ ᓄᔭᓕᕆᔭᐅᒋᐊᖅ. 
ᐊᑲᐅᓯᐅᒥᓇᖅᑐᖅ. ᓄᔭᒃᑲ ᐃᓪᓚᐃᒐᓛᑦᑕᒃᑲ ᐃᕿᓱᓕᖅᑎᐅᑦ 
ᐆᓇᖅᓯᒐᓱᐊᕐᓂᖓᓂ. ᓈᒻᒪᓯᒻᒪᑦ ᐊᓂ ᐱᒋᐊᖅᑐᖅ. 
ᐊᑖᑕᑦᑐᑦ ᓄᔭᒃᑲ, ᓄᐊᕗᐃᒥᐅᑎᑐᑦ. ᐊᒥᑦᑐᑦ ᐃᕿᓴᕋᐃᑦᑐᑦ, 
ᐱᔭᕇᕇᖅᑐᑦ ᓯᕗᓪᓕᖅᐹᑦ. ᐱᐅᒋᔭᒃᑲ ᐃᕿᕙᓪᓕᐊᔪᑦ ᐃᒧᔪᑦ 
ᕿᓪᓕᖅᑐᑦ, ᐊᓂᐅᑉ ᓴᒃᑯᒐᐃᒻᒪᒋᑦ; ᑕᐃᒪᑐᖅ ᖃᐅᑕᒫᑦ 
ᐃᕿᓱᓕᐅᖃᑦᑕᓚᐅᕐᓕᑦ. ᐊᕆᐅᑦᑕᒃᑲ ᓄᔭᒃᑲ, ᐃᓯᕕᖓᔪᐃᑦ 
ᓇᐸᔪᑦ. ᐊᓂ ᐱᔭᕇᔭᕋᑦᓯᑎᓪᓗᒍ ᐅᖄᓚᐅᑦ ᓯᕙᓂᖅᑐᖅ.
	 “ᑭᐅᓚᒍ, ᑕᒫᓃᑐᐃᓐᓇᕆᑦ ᐅᑎᕇᓚᖓᔪᖓ. 
ᐊᑦᑐᑦᑕᐃᓕᐅᒃ ᐃᕿᓱᓕᖅᑎᐅᑦ- ᐆᓇᖅᑐᐊᓗᒃ.”
	 ᒥᑭᔪᕈᓘᑦᓱᖓ, ᐊᒡᒐᒃᑲ ᑭᐊᑦᓴᐅᑎᐅᑉ 

ᐃᓚᖓᓅᓚᐅᖅᓯᒪᔭᒃᑲ, ᐆᓇᕆᐊᖓ ᖃᐅᔨᒪᓇᒍ. ᐊᑦᓱᐊᓗᒃ 
ᐆᓚᐅᖅᓯᒪᔪᖓ. ᖃᐃᒐᓪᓚᒃᑲᒪ ᐊᓈᓇᒐ ᓂᕐᕆᑎᓂᒃ 
ᓴᓂᕐᕚᖅᑲᐃᔪᖅ, ᑎᒍᓯᓚᐅᖅᓯᒪᔪᖅ ᐅᕙᓐᓂᒃ, ᐊᒡᒐᒃᑲ 
ᓂᓚᓕᒻᒨᖅᓱᒋᑦ ᓂᓪᓕᓇᖅᑐᒧᑦ ᐃᒥᕐᒧᑦ. ᐊᓈᓇᒐ ᑎᒍᓯᓪᓗᓂ 
ᐊᑐᐃᓐᓇᕐᒥᒃ ᖃᔫᑦᑕᕐᒥᒃ, ᐃᖃᓗᒥᓂᕐᓂᒃ ᐃᓗᓕᖃᒐᓛᑦᑐᖅ 
ᓂᕆᖅᑲᐅᔭᑦᑎᓐᓂᒃ. ᐃᖅᑲᐅᒪᔪᖓ ᓇᕐᕈᒋᑦᓱᒋᑦ ᑕᑯᔭᒃᑲ 
ᐊᒥᐊᒃᑯᒥᓃᑦ ᐳᑦᑕᔪᑦ ᐊᒡᒐᒻᒪ ᐊᐅᑉᐸᑐᐊᓘᑉ ᐳᕕᑦᑑᑉ 
ᓴᓂᖏᓐᓂ. 
	 ᐊᓂ ᐅᓪᓚᑦᑐᖅ ᐃᓯᖅᑐᖅ ᐊᓇᕐᕕᒻᒧᑦ. ᐅᐃᒻᒪᐅᖅᑲᔪᖅ, 
ᓇᓗᓕᐅᖅᑲᒻᒪᕆᑦᑐᖅ ᓱᒋᐊᖅ. “ᓂᑯᑦᑕᐃ ᐃᕐᓂᓱᓕᕇᖅᑐᖅ! 
ᓂᕆᐅᒋᒐᓛᙱᑕᕗᑦ! ᐋᓐᓂᐊᕐᕕᓕᐊᕆᐊᖃᕋᒪ. 
ᖃᓄᐃᔾᔮᙱᑦᑐᑎᑦ ᐊᐃ? ᑕᐅᑐᖅᑲᐅᒐᕕᑦ ᐃᒻᒥᓂᒃ 
ᑲᒪᒋᒍᓐᓇᖅᑕᑎᑦ ᐊᐃ? ᒪᒥᐊᓇᖅ!, ᓇᓪᓕᒋᔭᒋᑦ. ᔭᐃ ᔭᐃᕋᓛᖅ 
ᐃᓅᓯᒻᒪᑦ! ᐃᕿᓱᓕᖅᑎᐅᑦ ᑲᑉᐳᔾᔮᕐᓂᐊᖅᑲᐃᑦ ᐊᑐᕇᕈᕕᐅᒃ!”
	 ᒪᓕᑦᑕᕋ ᐊᓂᑎᓪᓗᒍ. ᑎᑎᕋᓵᖅᑐᖅ ᐊᓈᓇᓐᓄᑦ, 
ᐊᓂᑦᓱᓂᓗ. ᐃᓄᑐᐊᕈᖅᑐᖓ ᐳᓛᕐᕕᒻᒥ. ᖁᕕᐊᒋᕖᙵᖅᑕᕋ 
ᐱᐊᕋᖅ ᐃᓅᓯᒻᒪᑦ. ᑕᕐᕋᖅᑐᓯᔪᖓ ᕿᕕᐊᖅᓱᖓ; ᓄᔭᒃᑲ 
ᐱᔭᕇᙱᑦᑐᑦ ᐊᒻᒪᓗ ᓇᓗᒋᔭᒃᑲ ᐱᔭᕇᕆᐊᖏᑦ. ᐊᓂᐅᑉ 
ᐃᕿᓱᓕᒃᑎᖅᑲᐅᒻᒪᒋᑦ ᖄᖓᓂᒃ ᓂᕆᔭᐅᓲᑦ ᐃᖃᓗᕈᓘᔮᖅᑐᑦ 
ᑲᑎᙵᔪᑦ, ᐃᕿᓯᒪᔪᐹᓗᐃᑦ ᑐᓄᒐ ᐃᓯᕕᖓᔪᖅ ᑕᑭᔫᓪᓗᑎᒃ. 
ᐃᖅᑲᐃᑲᓪᓚᑦᑕᒃᑲ ᐱᑐᖃᐃᑦ ᕋᑰᓐᕋᔭᐃᑦ ᓇᓴᐃᑦ ᓲᕐᓗ ᑕᐃᕕ 
ᑯᕋᑲᑦ ᓇᓴᐃᑦ, ᓴᐱᓕᑦᓯᐊᖅᑐᖓ. ᐅᑎᖅᑐᖓ ᐊᓇᕐᕕᒻᒧᑦ 
ᐃᓗᒻᒧᑦ ᐊᓂᖅᓵᖅᑐᖓ ᐊᑯᓂ. ᖃᓄᕐᓕ?ᐱᒍᓐᓇᖅᑐᖓ. 
ᐱᔭᕆᐊᑐᖅᑲᐅᙱᑦᑐᖅ; ᑕᐅᑐᖅᑲᐅᔭᕋ ᐊᓂ 
ᐃᕿᓱᓕᒃᑎᕆᑎᓪᓗᒍ ᐃᑲᕐᕋᐅᑉ ᐊᕝᕙᖓᓂᒃ.
	 ᑎᒍᔭᕋ ᐃᕿᓱᓕᖅᑎᕈᑦ ᓇᓗᖅᑯᑎᙱᑦᓱᖓ, ᓄᔭᒃᑲ 
ᐃᒧᑦᓱᒋᑦ ᑕᕝᕗᖓ, ᐊᓂᑎᑐᓪᓗᐊᖑᙱᑦᑐᖅ, ᐊᓪᓛᑦ ᐊᒡᒐᒃᑲ 
ᐆᖃᑦᑕᖅᑐᑦ. ᐃᖏᑦᓱᖓ, ᑎᒍᒥᐊᑐᐃᓐᓇᖅᑕᕋ ᐃᕿᓱᓕᒃᑎᐅᑦ 
ᕿᓚᒥᕈᓗᒃ. ᖃᓱᖓᓗᐊᖅᑐᖅ ᑕᑯᒥᓇᙱᑦᑐᐹᓘᑦᓱᓂ, 
ᖃᓄᐃᓚᖓᔾᔭᖏᓚᖅ. ᐊᓯᐊᓂᒃ ᐆᑦᑐᓯᔪᖓ, ᐊᒡᒐᒃᑲᓗ 
ᐆᒃᑲᓐᓂᖅᑐᑦ, ᖁᖓᓯᕐᓄᑦ ᐊᑦᑐᖅᑎᑲᓪᓚᑦᑕᕋ ᐃᕿᓱᓕᖅᑎᐅᑦ. 

ᐆᑲᓪᓚᒧᑦ ᑲᑕᐃᒻᒪᕆᒃᑕᕋ. ᐃᓯᒐᓐᓂᒃ ᐱᑲᓴᒻᒥᔪᖅ ᓄᔭᓐᓂᒃ 
ᐲᖅᑐᖃᖅᓱᓂ.
	 ᑲᑉᐳᔾᔮᖅᓱᒍ ᐃᕿᓱᓕᒃᑎᐅᑦ ᑰᖃᕐᕕᒻᒨᖅᑐᖓ 
ᓂᓚᐃᓱᖅᓱᖓ. ᐃᓛᐸᓗᐊᓗᒃ. ᓱᓚᖓᓕᖅᑯᖓᓕ? 
ᓄᔭᖅᓯᐅᒻᒧᑦ ᑕᓯᔪᐊᔫᕐᒧᑦ ᐋᖅᑭᒋᐊᖅᑕᒃᑲ, ᑭᓯᐊᓂ 
ᓯᕗᐊᓃᑦᑐᑦ ᓇᐃᓗᐊᕐᒥᔪᑦ. ᐱᐅᙱᒋᐊᓪᓚᑦᑐᑦ, 
ᑕᐃᒪᐃᓐᓂᐊᖅᓱᕆᖅᑲᐅᙱᑦᑕᒃᑲ. ᖃᓄᑐᐃᓐᓇᖅ ᐆᑦᑐᕋᖅᓱᖓ, 
ᐊᐅᒃᑲᓐᓂᖅᑐᖓ, ᐊᓂᐅᓪᓗ ᐃᕿᑎᑦᓯᐊᖅᑲᐅᔭᖏᑦ ᐃᓯᕕᑦᑐᑦ 
ᒥᑦᓰᕈᑎᑦᓱᑎᓪᓗ. ᒪᑐ ᒪᑐᐃᖅᑕᐅᓪᓗᓂ, ᔭᐃᒥᓯ ᐃᓯᖅᑐᖅ. 
ᓅᒍᓐᓇᐃᓪᓕᔪᖓ. ᑕᒡᒐᑐᖅ ᐃᑦᓯᕙᐅᑖᓘᑉ ᐊᑖᓄᑦ ᑕᕐᕆᓪᓚᖓ. 
ᑕᐅᑦᑐᓐᓂᒃ ᓂᕆᐅᒐᓛᙱᑦᑐᖅ, ᐊᓪᓛᑦ ᓇᓗᓕᖅᑐᖅ 
ᖃᓄᐃᓕᒋᐊᑦᓴᖅ. ᐃᔪᓯᑦᑕᖅᑯᖅ. ᕿᐊᓯᑎᓪᓗᖓ.
	 “ᒪᒥᐊᓇᖅ. ᕿᐊᓇᒃ! ᐋᖅᑭᒍᓐᓇᖅᑕᕗᑦ.”
	 “ᐋᒡᒐᐃ ᐋᖅᑭᒍᓐᓇᙱᑦᑕᕗᑦ. ᐆᑦᑐᕇᕋᑖᖅᑐᖓ. 
ᐊᒡᒐᒃᑲ ᖁᖓᓯᕋᓗ ᐆᑐᐃᓐᓇᖅᑐᑦ. ᑕᑯᑦᑕᓕᕆᓪᓕ.” ᐊᒡᒐᒃᑲ 
ᐊᐅᑉᐸᑐᐃᑦ ᒪᓂᑎᑦᓱᒋᑦ.
	 “ᐋᕼᐊᓖ, ᓇᓴᖅᓯᒪᒍᓐᓇᖅᑐᑎᑦ ᖁᖓᓯᕈᕐᓗᑎᑦ 
ᐊᓯᐊᓂᓪᓘᓐᓃᑦ, ᐊᐃ?”
	 ᑕᐃᒫᒃ ᐃᓱᒪᒐᓛᓐᓂᖏᑦᑐᖓ, ᖃᓄᐃᔾᔮᕙᓪᓚᐃᖏᑦᑐᖅ, 
ᐃᓱᒪᓕᖅᑐᖓ. ᓇᐃᐱᑦᓯᔪᖓ ᓄᕕᖅᓴᖅᓯᒪᔪᒥᒃ 
ᓇᓴᕐᒥᒃ ᑐᖅᓲᓐᓂᒃ, ᓄᔭᒃᑲ ᐊᑕᖏᑲᓴᑦᓱᒋᑦ ᑕᕐᕆᑦᑕᒃᑲ, 
ᓯᕗᐊᓃᑦᑐᐃᓐᓇᐃᑦ ᑕᑯᑦᓴᐃᑦ. ᐊᓚᒡᒐᐃᒐᓚᑦᑐᖅ ᓱᓕ ᑭᓯᐊᓂ 
ᖃᓄᐃᙱᓂᖅᓴᐃᑦ. ᑐᔾᔫᒥᔪᖓ.
	 “ᐊᓂᖅᓴᓕ ᓇᓴᖅ ᐱᐅᕗᖅ ᐊᓐᓄᕌᕐᓄᑦ.” ᐅᖃᖅᓱᓂ.
	 ᐊᖏᖃᑎᒋᙱᑕᕋ ᑭᓯᐊᓂ ᓴᐃᒻᒪᖅᓴᐃᓂᖓ 
ᖁᕕᐊᒋᔭᕋ. ᐊᓂᓯᔪᒍᒃ ᐹᑎᕆᐊᖅᑐᒍᒃ.
	 “ᖁᔭᓐᓇᒦᒃ, ᓇᓴᖅ ᐃᓱᒪᒋᒐᕕᐅᒃ. 
ᓇᓗᓚᖓᑲᐃᓐᓇᖅᑐᖓ ᓱᑦᑕᕐᓂᐊᓕᕐᒪᖔᕐᒪ. ᐅᓖᐱᑲ 
ᑐᓂᓚᖓᕕᐅᒃ?”
	 “ᐄ, ᐊᓕᖅᓰᒃ ᐊᒥᐊᓖᒃ ᐊᐅᐸᔮᖓᔪᕐᒥᒃ, ᑐᖑᔪᖅᑕᕐᒥᒃ 
ᑐᖑᔪᐊᖓᔪᕐᒥᓪᓗ, ᓂᐅᕕᕐᕕᐊᓗᒻᒥᒃ ᐱᔮᒃᑲ.”

	 “ᐊᓱᐊᐱᒃ. ᑭᒃᑯᓕᒫᑦ ᐊᓕᖅᓯᖃᕆᐊᓖᑦ.” ᐅᔭᕋᒻᒥᒃ 
ᑐᑭᖅᓯᖃᑦᑕᖅᑐᖓ.
	 ᐱᑎᑕᕋ ᑎᑎᕋᐅᑎᐊᐱᓐᓂᒃ, ᑎᑎᖅᑐᒐᕐᕕᑦᓴᔮᐱᒻᒥᓪᓗ 
ᐱᓚᐅᖅᓯᒪᔭᓐᓂᒃ ᕿᑲᕆᐊᖅᓯᒪᓪᓗᑕ ᖃᓪᓗᓈᓄᑦ 
ᐅᐱᕐᖔᖅ. ᐅᓖᐱᑲ ᖃᐅᔨᒪᒐᒃᑯ ᑎᑎᖅᑐᒐᐃᓐᓇᕈᒪᓲᖅ. 
ᐃᓕᓐᓂᐊᕐᕕᒻᒥ ᐅᕙᓐᓄᑦ ᑎᑎᖅᑐᒐᐅᔾᔨᓲᖅ ᖁᖓᓐᓇᖅᑐᓂᒃ. 
ᑎᑭᒃᑲᓐᓄᒃ ᐅᓖᐱᑲᐅᑉ ᖁᕕᐊᒋᔮᑎᒍᒃ. ᑕᓕᒃᑯᑦ ᑎᒍᑦᓱᓂᖓ 
ᐱᙳᐊᖅᑐᓄᑦ ᐃᓚᐅᓯᔪᒍᒃ. ᖁᕕᐊᑦᑐᖓ ᐊᙳᑎᒐᒪ 
ᑕᓕᐊᓂᒃ ᐱᙳᐊᖅᑐᓄᑦ: ᑲᓱᖅᓯᒪᓪᓗᑎᒃ ᐃᑦᓯᕚᖅᑐᑦ 
ᒪᑭᒐᕐᒥᒃ ᐃᒋᑦᓯᓪᓗᑎᒃ, 5ᒥᒃ ᐱᔪᑦ ᕿᑎᖓᓅᖅᓱᑎᒃ ᑕᓕᐊᓂᒃ 
ᐋᖅᑭᑦᓱᐃᓵᖅᑐᑦ ᐊᒡᒐᒻᒥᓄᑦ ᐊᖑᔭᐅᙱᓐᓂᕐᒥᓂ ᐊᓯᒥᓄᑦ. 
ᐊᒥᓲᓃᖅᐹᓂᒃ ᑕᓕᐊᓕᒃ ᓵᓚᖃᓲᖅ.  ᐱᙳᐊᒃᑲᓐᓂᖅᓱᑕ 
ᐃᓄᒃᑎᑐᑦ ᐊᒥᓱᐊᖅᑎ ᐅᓖᐱᑲᐅᑉ ᐊᓈᓇᖓ ᓂᕆᖁᔨᓕᖅᑐᖅ 
ᐲᔾᔭᒥᒃ. ᐃᖏᑦᑐᖓ ᔭᐃᒥᓯᐅᑉ ᒪᓚᐃᔭᐅᓪᓗ ᐊᑯᓐᓂᖓᓂ.
	 “ᔪᐃ ᓇᓴᐃᕐᓗᑎᑦ, ᓂᕆᓲᖑᙱᑦᑐᒍᑦ ᓇᓴᖅᓯᒪᓗᑕ 
ᐅᕙᓂ.”
	 ᑕᑕᒥᑦᑐᖓ ᖃᓄᖅᑑᕋᓱᐊᖅᑐᖓ ᓇᓴᐃᕈᒪᓇᖓ, 
ᑭᓯᐊᓂ ᐅᓖᐱᑲᐅᑉ ᐊᓈᓇᖓ ᓈᓚᑦᑕᐅᒍᒪᔪᖅ. “ᐅᐃᕖᑦ 
ᓄᓇᖓᓃᙱᓐᓇᑦᑕ ᔪᐃ, ᓇᓴᐃᑦ ᐊᒻᒪᓗᑭᑖᖅ ᐲᕈᒃ.”
	 “ᑕᐃᒪᐃᑦᑑᙱᑦᑐᖅ, ᐊᓈᓇᑦᓯᐊᕐᒪ ᓴᓇᐅᒐᖓ.”
	 “ᑭᐅᒪᔭᐅᓲᖑᙱᑦᑐᖓ ᐊᖏᕐᕋᓐᓂ, 
ᓇᓴᖅᓯᒪᑎᑦᓯᓲᖑᓇᖓᓗ. ᐲᕈᒃ!”
	 ᓱᒃᑲᐃᑦᑐᒥᒃ ᐲᖅᑕᕋ. 
ᐃᓱᒪᒋᒃᑲᓐᓂᓚᖓᓱᕆᖅᑲᐅᙱᑦᑕᕋ ᐊᑐᖅᑕᐸᓗᐊᓗᒋᖅᑲᐅᔭᕋ. 
ᐃᓘᓐᓇᖏᓐᓄᑦ ᐃᔪᕆᔭᐅᓕᖅᑐᑦ ᐃᕿᓱᓕᖅᑎᐸᑦᓲᖅᓯᒪᔪᑦ 
ᓄᔭᒃᑲ, ᓇᓴᖅᓯᒪᒍᑎᒃᑲ ᐅᓐᓄᓴᓕᒫᑲᓴᒃ, ᑕᑯᒥᓇᙱᑦᑐᑦ 
ᖃᓱᖓᑦᓱᑎᓪᓗ ᑕᐃᒃᑯᐊᓗ ᐃᓯᕕᖓᖅᑲᐅᔪᑦ 
ᓂᒐᕕᐅᑎᓯᒪᓕᖅᑐᑦ. ᐃᓘᓐᓇᑎᒃ, ᐊᓪᓛᑦ ᐅᓖᐱᑲᐅᑉ ᐊᓈᓇᖓ 
ᐃᔪᕋᓚᓕᖅᑐᖅ, ᐋᒡᒐᑐᐊᖅ ᒪᓚᐃᔭ.

ᐱᖓᔪᖓᑦ: ᓇᓪᓕᐅᑎᔪᖃᖅᑐᖅ

ᓯᑕᒪᖓᑦ
ᐊᓐᓄᕌᕐᓗᑦᓯᒪᓇᖅ



ᔪᐃ ᓂᐊᖁᙴᒥᐅᖅ

	 ᐃᓕᓐᓂᐊᖃᑎᓐᓄᑦ ᒪᕐᕈᐊᖅᑎ ᑕᕝᕙᓂ 
ᐱᓇᓱᐊᕈᓯᑦᑎᓐᓂ ᐃᔪᕆᔭᐅᓕᕋᒪ, ᖁᕝᕕᐅᕐᓂᐅᓴᓕᖅᑐᖓ 
ᐊᓂᓵᕐᓗᖓᓗ. ᓂᕆᐅᑦᑎᓐᓇᖓ ᔭᐃᒥᓯᐅᑉ ᐊᒡᒐᒃᑲ ᐱᔭᖏᑦ 
ᓵᑉ ᐊᑖᒍᑦ ᑎᒍᕖᙵᖅᓱᒋᑦ. ᐅᕙᓐᓄᑦ ᖁᖓᑦᓱᓂ. ᒪᓚᐃᔭ 
ᐃᔪᖅᓱᓂ ᐅᖃᖅᑐᖅ, “ᖃᐅᔨᕗᖓᓕ ᓇᓪᓕᐅᑎᒍᕕᑦ 
ᑭᓱᑖᕆᐊᖃᓛᕐᒪᖔᖅᐱᑦ. ᐃᓪᓚᐃᒍᑏᒃ!”
	 ᐅᓗᐊᒃᑲ ᐊᐅᑉᐱᓪᓕᖅᑑᒃ. “ᑕᐃᒪᐃᓲᑦ ᒫᓐᓇ ᐅᐃᕖᑦ 
ᓄᓇᖓᓐᓂ! ᖃᐅᔨᒪᙱᓚᓯ?”
	 ᐃᔪᓯᒃᑲᓐᓂᖅᑐᑦ ᐃᓘᓐᓇᑎᒃ. ᐊᓪᓛᑦ ᐅᕙᖓ. ᐊᑖᑕᒐ 
ᐅᖃᓲᖅ ᐃᒻᒥᓂᒎᖅ ᐃᔪᕆᒍᓐᓇᕆᐊᖃᖅᑐᒍᑦ. ᐹᑎᕇᕋᑦᑕ 
ᔭᐃᒥᓯᐅᑉ ᐊᖏᕐᕋᐅᑎᔮᖓ, ᑕᓯᐅᖅᓱᓄᒃ. ᓄᔭᒃᑲᓗ ᓇᓴᓐᓄᑦ 
ᐴᒃᑲᓐᓂᖅᓯᒪᔭᒃᑲ.

*
	 “ᐅᖁᒻᒥ-ᐊᒐᖅ! ᐅᖁᒻᒥ-ᐊᒐᖅ! ᐅᖁᒻᒥ-ᐊᒐᖅ!” ᐊᓛᓱᐊ 
ᐅᖃᖅᓱᓂ ᓴᓂᒃᑰᖅᑐᖅ ᐊᓇᐅᓕᒐᕐᒥᓂᒃ ᐊᐅᐸᖅᑐᒥᒃ ᐊᐅᔫᒥᒃ 
ᐊᓇᐅᑦᓴᒐᖅᓯᓐᓈᑦ. ᖃᐅᑉᐸᑦ ᐊᓐᓄᕌᕐᓗᑦᓯᒪᓇᐅᓛᖅᑐᖅ, 
ᐊᓛᓱᐊ ᖁᕕᐊᓱᕖᙵᕋᒥ ᐊᑯᓂᒍᓱᑦᑐᖅ. ᐊᕐᕌᓂ 
ᐊᐅᐸᓪᓛᔪᒻᒪᑦ ᐳᓚᕋᒋᐅᓛᕐᖓᑦ, ᒪᓕᓪᓗᓂ ᐅᕙᓐᓂᒃ 
ᐋᓕᒥᓪᓗ. ᓱᓕ ᐊᑲᐅᒍᓐᓃᓲᖑᔪᖓ ᐊᑖᑕᒐ ᐱᑎᑦᓯᖁᔨᑎᓪᓗᒍ 
ᐅᖁᒻᒥᐊᒐᕐᓂᒃ, ᐱᐅᒋᙱᓂᖅᓴᓐᓂᒃ ᑐᓂᓯᓚᐅᖅᓯᒪᒐᒃᑯ. 
ᐃᒻᒧᑎᓕᓐᓂᒃ ᐊᐅᐸᔮᑦᑐᒥᒃ ᕿᕐᓂᖅᑕᓂᓪᓗ. 
ᖁᕕᐊᒋᓕᖅᑕᕋ ᐊᓛᓱᐊ ᐃᓚᐅᓛᓯᒻᒪᑦ ᖁᕕᐊᓪᓗᓂ. 
ᐊᓛᓱᐊ ᐃᖅᓯᓇᖅᑐᙳᐊᖑᓗᓂ ᓇᓅᙳᐊᓛᖅᑐᖅ; ᐋᓕ 
ᐊᒪᕉᙳᐊᕐᓗᓂ ᓰᐱᕋᔭᓂᒃ ᐊᑐᕐᓗᓂ; ᐊᒻᒪᓗ ᐅᕙᖓ 
ᖃᓗᐸᓕᐅᙳᐊᕐᓗᖓ, ᓲᕐᓗ ᐅᓂᒃᑳᖅᑐᐊᑎᑐᑦ ᐃᒪᕐᒥᐅᑕᖅ 
ᑎᒍᓯᓲᖅ ᓱᕈᓯᕐᓂᒃ ᖃᓪᓕᔪᓂᒃ ᓯᑰᑉ ᓄᑦᑕᖏᓐᓄᑦ!
	 “ᔪᐃ, ᐸᕐᓇᒋᐊᖃᖅᑐᒍᒃ ᓇᐅᒃᑰᓛᕐᒪᖔᑦᑕ 
ᓱᒃᑲᐃᓐᓂᖅᓴᐅᓛᕋᑦᑕ ᒪᓕᓛᕐᖓᑦ ᐊᓛ.”
	 ᕿᕕᐊᖅᑕᕋ ᐋᓕ, “ᐄ, ᐊᑏ. ᖃᐅᑉᐸᑦ 
ᐅᓪᓛᖅᓯᐅᑎᑐᕇᕈᑦᑕ ᐸᕐᓇᓛᓕᖅᑯᒍᒃ, ᐊᓐᓄᕌᕗᑦ ᑲᒪᒋᓯᓐᓈᑦ. 
ᒪᓚᐃᔭ ᖃᐃᓛᖅᑐᖅ. ᐃᑲᔪᕈᒪᓛᖅᑐᖅ.”

ᓯᑕᒪᖓᑦ: ᐊᓐᓄᕌᕐᓗᑦᓯᒪᓇᖅ

	 “ᐊᑏ, ᐊᓛᓕᑭᐊᖅ?”
	 “ᐳᓚᕋᓚᐅᖅᓯᒪᙱᒻᒪᑦ ᐃᑲᔪᔾᔮᙱᑦᑐᖅ. 
ᑭᓱᒧᒃᑭᐊᖅ ᐅᓚᕕᓴᕆᐊᖃᓛᖅᑕᕗᑦ ᐸᕐᓇᓪᓗᑕ.” 
ᐋᓕᓗ ᐃᓱᒪᑦᓴᖅᓯᐅᑲᐃᓐᓇᖅᑐᒍᒃ ᓱᑎᒍᓐᓇᕐᒪᖔᑦᑎᒍ 
ᐅᑕᖅᑭᓗᓂ. ᖁᖓᓯᔪᖓ, “ᐱᒍᒪᐃᓐᓇᓲᖅ ᑎᑎᕋᕐᕕᑦᓴᔭᓐᓂᒃ 
ᑰᒃᑰᑦᓯᙳᐊᓂᒃ, ᐱᑎᒐᓛᓛᓕᖅᑲᕋ.”
	 “ᐄ ᐱᒍᒪᔭᖏᑦ, ᑭᓯᐊᓂ ᐅᓚᕕᓴᐅᑎᒋᑯᑖᔾᔮᙱᑕᖏᑦ. 
ᐊᓯᐊᓂᒃ ᐃᓱᒪᖔᕆᐊᖃᖅᑐᒍᒃ.”
	 “ᐱᙳᐊᕈᑏ?”
	 “ᐱᙳᐊᕈᒪᓲᖅ ᑭᓯᐊᓂ ᐊᐃᑉᐸᕆᒍᒃᑯ, 
ᖁᕕᐊᖃᑎᒋᓗᒍ ᑐᖁᙳᐊᕇᓲᖑᒻᒪᑦ.”
	 “ᐋᕼᐊᐃᓪᓛᒃ! ᑎᑎᖅᑐᒐᓕᕐᓗᒃ ᐊᒥᐊᕋᑦᓴᖏᓐᓂᒃ. 
ᐊᒥᓱᓂᒃ.”
	 ᐊᓛᓱᐊ ᖁᕕᐊᑦᑐᖅ ᐊᒥᐊᕆᒋᐊᖅ. ᐊᑖᑕᒪ ᐅᐱᕐᖔᖅ 
ᐊᖑᔪᔭᖓ ᐊᒥᐊᕈᑎᓕᒫᒥᓂᒃ ᐊᐅᑦᓰᔪᖅ ᐅᒃᑯᓯᒻᒥᒃ 
ᑭᐊᑦᓴᐅᒻᒥ. ᓇᓗᒋᓚᐅᖅᓯᒪᙱᑕᕋ ᐊᓛᓱᐊ ᐸᑦᑖᖑᒐᔭᕆᐊᖓ, 
ᑭᓯᐊᓂ ᐅᖃᓚᐅᖅᓯᒪᒻᒪᑦ ᐊᑕᐅᓯᕈᖅᑎᑦᓯᒐᓱᐊᕐᓂᕋᖅᓱᓂ 
ᓱᑲᙳᐊᕐᔫᔮᖅᑐᒥᒃ, ᐊᑖᑕᒪ ᐃᔪᕆᑐᐃᓐᓇᓚᐅᖅᓯᒪᔭᖓ. 
ᐸᑦᑖᖑᔾᔭᖏᓚᖅ, ᐃᓪᓗᕈᓯᕐᒨᖅᑎᑕᐅᑐᐃᓐᓇᖅᓱᓂ ᐱᙳᐊᕐᓂᒃ 
ᑲᒪᖁᔭᐅᒐᓂ ᐅᓐᓄᓴᓕᒫᖅ. ᑕᑯᓚᐅᖅᓯᒪᔭᕋ ᐅᒃᑯᓯᒃ ᐃᒋᓯᒪᔪᖅ 
ᓯᐊᕈᕈᕐᖓᑦ, ᐆᔭᐅᔭᒐᓚᒻᒥᒃ ᕿᕐᓂᖅᑕᒥᓪᓗ ᐊᑖ ᐊᒥᐊᖅᓯᒪᔪᖅ.
	 ᐃᓱᒪᒋᔭᕗᒃ ᐊᓛᓱᐊᒧᑦ ᖁᕕᐊᒋᓕᖅᑕᕗᒃ, 
ᐃᖅᑯᒪᑯᑖᒻᒪᕆᒃᑐᒍᒃ ᐊᓛᓱᐊ ᓯᓂᒐᓱᐊᖁᔭᐅᑎᓪᓗᒍ. 
ᓴᓇᑦᓱᓄᒃ ᐅᓂᒃᑳᓕᐅᖅᓱᒍ ᐊᒥᐊᕋᑦᓴᖓ. ᐋᓕᐅᑉ 
ᐅᓂᒃᑳᖅ ᑎᑎᕋᖅᑕᖓ, ᐱᒍᓐᓇᓂᖅᓴᐅᒻᒪᑦ. ᐊᒥᐊᕋᑦᓴᐃᑦ 
ᑎᑎᖅᑐᒐᖅᑕᒃᑲ, ᐊᖏᓈᖅᓱᒋᑦ ᐊᒥᐊᕋᑦᓴᖃᑦᓯᐊᓛᕐᖓᑦ.
	 “ᒫᓐᓇ ᐸᕐᓇᒍᓐᓇᖅᑐᒍᒃ. ᐃᓪᓕᕐᒦᓕᕇᕐᖓᑦ,” ᐋᓕᒧᑦ 
ᐅᖃᖅᑐᖓ, ᓄᖅᑲᑲᐃᓐᓇᖅᑐᖅ ᐃᓱᒪᑦᓴᖅᓯᐅᖅᓱᓂ.
	 “ᐱᒋᐊᕇᖅᑐᒍᒃ, ᖁᕕᐊᓱᐹ. ᖃᐅᑉᐸᑦ ᑐᐊᕕᙱᓪᓗᓄᒃ 
ᐸᕐᓇᓛᓕᖅᑯᒍᒃ ᓇᐅᒃᑰᓛᕐᓂᑦᑎᓐᓂᒃ. ᑐᐊᕕᖔᓕᕆᑦ! 
ᐅᓇ ᐱᔭᕇᓯᒐᒃᑯ. ᑎᑎᖅᑐᒐᓵᓕᕆᑦ ᐊᓯᐊᓂᒃ!” ᐃᔪᓯᔪᒍᒃ 

ᑲᒪᓯᓐᓈᑦ ᐅᓐᓄᑐᖃᒧᓄᑦ. ᐋᓕ ᓄᖅᑲᐅᔾᔨᒍᒪᓕᖅᑐᖅ, ᑭᓯᐊᓂ 
ᓄᖅᑲᖁᙱᑕᕋ.
	 “ᓯᐊᕈᐊᐃ, ᐊᑎᓕᐅᕆᐊᓕᕗᒃ!”
	 “ᐊᑏ, ᐊᓛᑉ ᐊᒥᐊᓛᕐᖓᒋᑦ, ᐊᑎᖃᖅᑎᓕᕐᓚᕘᒃ 
ᒫᒡᓂᐅᓴᓐᑯᑦ ᑲᑐᔾᔨᔪᑦ, ᓲᕐᓗ ᑕᕐᕆᔭᕐᓂᑎᑐᑦ ᐊᐃ?”
	 “ᖃᓄᖅ ᑖᓐᓇ ᑐᑭᓕᒃ?”
	 “ᑐᑭᓕᒃ, ᐃᑲᔪᖅᑎᒌᑦᑐᒍᒃ, ᑲᑐᔾᔨᔪᒍᒃ.”
	 “ᐱᐅᒋᔭᕋ, ᐊᑦᓱᐊᓗᒃ ᑐᓴᕐᓂᖅᑐᖅ.” ᑕᐃᒫᒃ 
ᑎᑎᕋᓯᔪᖓ (ᖃᐅᔨᒋᐊᖅᑳᖅᓱᖓ ᐅᖃᐅᓰᑦ ᑐᑭᖏᓐᓂᒃ) 
ᓯᓚᑉᐱᐊᖓᓂ. ᓯᓂᒋᐊᖅᑐᓯᔪᒍᒃ ᖁᕕᐊᕖᙵᖅᓱᓄᒃ ᑲᑐᔾᔨ-
ᓂᑦᑎ-ᓐᓄᑦ.

*
	 ᐅᓪᓛᖅᓯᐅᑎᑐᕇᕋᑦᑕ, ᐊᓛᓱᐊ ᑐᓂᓯᓂᐅᓴᓕᖅᑕᕋ 
ᐊᒥᐊᒐᓕᐊᒥᓂᑦᑎᓐᓂᒃ, ᐅᖄᓚᐅᑦ ᓯᕙᓂᖅᑐᖅ. ᑭᐅᔭᕋ, 
“ᕼᐊᓘ.”
	 “ᕼᐊᐃ ᔪᐃ.” ᓱᓇᐅᕝᕙ ᒪᓚᐃᔭ, ᖁᕕᐊᓱᕝᕙᓗᙱᑦᑐᖅ. 
“ᐳᓚᕋᖃᑕᐅᒍᓐᓇᔾᔮᙱᑦᑐᖓ ᐃᓕᑦᓯᓐᓂᒃ ᒪᓕᓪᓗᖓ.”
	 “ᓱᕙ? ᓱᒻᒪᑦ? ᐱᑦᓯᐊᕐᓂᖏᓐᓇᕖᑦ?”
	 “ᐋᒡᒐ, ᑮᓇᑉᐸᒐ ᕿᒻᒥᕐᒪ ᑮᓪᓚᖅᑕᒥᓂᖓ, 
ᐊᑐᕋᑦᓴᖃᕈᓐᓃᖅᑐᖓ!”
	 “ᑖ, ᖃᐃᒋᑦ. ᓴᓇᓂᐊᕋᑦᑕ ᐅᕙᓂ, ᑮᓇᑉᐸᒻᒥᒃ 
ᐊᓯᐊᓂᓪᓘᓐᓃᑦ. ᐃᒃᑮᓇᓗᐊᕐᖓᑦ ᐊᓐᓄᕌᕐᓗᑐᐊᕐᓂᒃ 
ᐊᑐᕆᐊᖅ ᖃᓄᐃᔾᔮᙱᑦᑐᖅ; ᑮᓇᐃᑦ ᐱᑕᑦᓯᖅᓯᒪᑦᑕᖅᐸᑦ.”
	 “ᓴᓇᔭᑦᓴᖃᕋᓗᐊᕋᕖᑦ?”
	 “ᖃᐃᒋᑦ ᒪᓚᐃᔭ. ᐋᓕᓗ ᐊᑐᕋᑦᓴᕗᒃ ᑲᒪᒋᓚᖓᔭᕗᒃ, 
ᐸᕐᓇᓯᓐᓈᑦ ᓇᐅᒃᑰᕐᓂᐊᕐᒪᖔᑦᑕ.” ᐅᖄᓚᐅᑦ ᐃᓕᑦᓱᒍ ᐊᑖᑕᒪ 
ᐊᓪᓚᕝᕕᖓᓄᑦ ᐅᓪᓚᑦᓯᔪᖓ.
	 “ᐊᑖᑖᒃ ᒪᓚᐃᔭ ᐊᑐᕋᑦᓴᖃᙱᑦᑐᖅ ᐳᓚᕋᓕᕈᑦᑕ! 
ᐱᑎᒍᓐᓇᖅᑲᕘᑦ?”
ᐅᖃᓕᒫᕐᖓᑦ ᕿᕕᐊᖅᑐᖅ. “ᒪᒥᐊᓇᖅ, ᐊᓐᓄᕌᕐᓗᓕᒫᑦ 
ᑐᓂᓚᐅᖅᓯᒪᔭᕗᑦ ᐊᕐᓇᐃᑦ ᕿᒫᕕᖓᓄᑦ ᐊᕐᕌᓂ. 

ᑮᓇᑉᐸᒻᒥᒃ ᐊᓯᐊᓂᓪᓘᓐᓃᑦ ᐱᑕᖃᑐᐃᓐᓇᕆᐊᓕᒃ ᓇᒥᑭᐊᖅ. 
ᕿᓂᕆᑦ. ᐱᑕᖃᙱᑉᐸᑦ ᑮᓇᖓ ᐊᒥᐊᕈᓐᓇᕐᒥᔭᕗᑦ. 
ᐊᑎᒋᓯᒪᒋᐊᖃᓛᕐᖓᑦ ᑭᓯᐊᓂ  ᐃᑉᐱᒋᔭᐅᓛᙱᑦᑐᖅ.”
	 ᑮᑕᕈᓗᒃ ᑲᖔᖅᑐᖓ ᑭᓯᐊᓂ ᐃᓱᒪᑖᖅᑐᖓ. 
ᐅᓪᓚᑦᑐᖓ ᐳᓛᕐᕕᒻᒧᑦ ᐋᓕ ᐅᐸᑦᓱᒍ. ᐊᓛᓱᐊᑉ 
ᐊᒥᐊᕋᑦᓴᖓᓂᒃ ᐱᓯᒪᔪᖅ. ᖃᐃᖁᔭᕗᒃ. ᑕᐸᐃᖅᑐᖅ: ᐋᓕᓗ 
ᐃᓚᒋᒍᒪᒐᔪᙱᑕᕗᒃ.
	 “ᖁᕕᐊᓇᖅ ᐊᓐᓄᕌᕐᓗᑦᓯᒪᓇᖅ! ᖃᖓ 
ᐅᖁᒻᒥᐊᒐᖅᑖᓚᖓᕕᑕ?”ᐊᐱᕆᔪᖅ. ᕿᓈᔭᖅᑐᖅ ᓂᐱᖃᓲᕐᒥᒃ 
ᐱᙳᐊᕐᒥᓂᒃ. ᐅᓐᓄᒃ ᐊᑖᑕᒪ ᐃᔨᓚᐅᖅᑕᖓ ᖁᐊᖃᐅᑎᐅᑉ 
ᖄᖓᓄᑦ ᓯᓂᓕᕐᖓᑦ.
	 “ᓯᐊᕈ ᑭᓯᐊᓂ. ᖃᐃᓗᑎᑦ ᐃᖏᑲᐃᓐᓇᕆᑦ. 
ᑐᓂᔭᑦᓴᖃᖅᑐᒍᒃ ᐃᓕᓐᓄᑦ.”
	 ᐊᓛᓱᐊᑉ ᑮᓇᖓ ᖃᐅᒻᒪᖅᑐᖅ ᓂᕆᐅᓐᓂᑯᒧᑦ. 
“ᑭᓱᒥᒃ?”
	 “ᐱᐅᔪᐊᓗᒃ ᐊᓐᓄᕌᕐᓗᓐᓇᐅᑉ ᒥᒃᓵᓄᑦ ᐊᒥᐊᒐᖅ. 
ᐅᕙᒍᑦ ᒥᒃᓵᓄᑦ, ᐊᒥᐊᓚᖓᔭᐃᑦ. ᐱᔭᕇᕈᕕᑦ ᐅᖃᓕᒫᓚᖓᔭᕗᑦ 
ᐃᓕᓐᓄᑦ. ᑭᓯᐊᓂ ᐃᕝᕕᑦ ᐃᓪᓗᕈᓯᖓᓂ ᐊᒥᐊᕆᐊᓖᑦ, 
ᑕᐸᐃᕐᓂᐊᕋᑦᑕ ᐱᔭᕇᕈᕕᑦ. ᐱᒍᒪᕕᐅᒃ?” ᑎᒍᒥᐊᖅᑕᕋ. 
ᐊᑦᑕᕆᑦᓱᒍ ᐱᔭᖓ ᓲᕐᓗ ᐲᔭᕋᔭᖅᑐᑎᑐᑦ ᐊᑦᑕᕆᙱᑉᐸᐅᒃ.
	 “ᐊᓛ, ᐱᐅᔪᐊᓘᒻᒪᑦ ᑖᓐᓇ, ᐊᒥᐊᕈᑎᒃᑲ ᐱᐊᑦᑐᑦ 
ᐊᑐᓚᖓᔭᑎᑦ.” ᐅᖃᕇᕋᒪ ᐊᓛᓱᐊ ᑕᐸᐃᖅᓱᓂ ᐊᓂᖅᓵᖅᑐᖅ 
ᐃᓗᒻᒧᑦ. “ᐊᑐᑦᓯᐊᕆᐊᖃᓚᖓᔭᑎᑦ! ᓇᕿᓗᐊᙱᓪᓗᒋᑦ ᐊᒻᒪᓗ 
ᐊᒥᐊᑦᓯᐊᕋᓱᐊᕐᓗᑎᑦ. ᑐᑭᓯᕖᑦ?”
	 ᐊᒥᐊᕈᑎᖃᖅᑐᖓ ᐱᐊᑦᑐᓂᒃ ᐊᓛᓱᐊᑉ 
ᐱᐅᒋᔭᖏᓐᓂᒃ, ᐊᑦᑐᕆᐊᖃᙱᑕᖏᓐᓂᒃ. ᐊᑐᕐᓗᒋᑦ 
ᐊᑲᕆᔭᒃᑲ. ᐱᐊᓐᓂᖅᓴᐃᑦ ᐊᒥᐊᕈᑏᑦ ᕿᔪᐃᑦ ᓴᓂᐊᓂ; 
ᓲᕐᓗᓕ ᐊᒥᐊᖅᑐᖓ ᓴᓇᒐᕐᒧᑦ ᒪᕐᕋᒧᓪᓘᓐᓃᑦ. ᑕᑯᒥᓇᖅᓱᑎᒃ 
ᐱᐅᓗᐊᖅᑐᑦ ᐊᓚᒡᒐᐃᑦᑐᑦ.
	 ᐋᓕᓗ ᖁᕕᐊᒋᕖᙵᖅᑕᕗᒃ ᐊᒥᐊᒐᓕᐊᕆᓚᐅᖅᑕᕗᒃ 
ᐅᐱᒋᓗᐊᒧᑦ ᐃᔨᕋᖅᑑᑎᑦᓱᒋᑦ. ᐊᓛᓱᐊ ᐊᖏᖅᑐᖅ 

ᓯᑕᒪᖓᑦ: ᐊᓐᓄᕌᕐᓗᑦᓯᒪᓇᖅ

ᐊᒥᐊᕈᒪᑦᓱᓂ ᓂᐱᖃᙱᓪᓗᓂ ᐃᓪᓗᕈᓯᑦᑎᓐᓂ, 
ᑕᑯᔭᐅᒃᑲᐃᙱᓪᓗᓂ ᐱᔭᕇᙱᓐᓂᕐᒥᓂ, ᐊᑦᓱᕉᑎᑦᑕᐃᓕᓗᒋᑦ 
ᐱᐊᑦᑐᑦ ᐊᒥᐊᕈᑏᑦ. ᐊᓛᓱᐊᒥᒃ ᐊᑐᖅᑎᑦᓯᓂᕋ ᐊᓪᓛᑦ 
ᐱᓪᓚᕆᒃ, ᐊᑐᕈᒪᔭᓕᒫᖅᓱᕋᔪᒻᒪᑦ, ᐊᑲᖅᓴᖏᒻᒪᑦ 
ᐊᑦᑐᐃᖁᔭᐅᙱᓂᕐᒥᓂᒃ ᐅᕙᖓ ᐊᒧᔫᖓᓃᑦᑐᓂᒃ. 
ᐃᓪᓗᕈᓯᑦᑎᓐᓄᑦ ᐃᓯᓚᐅᖅᓯᒪᔪᖓ ᑕᐅᑐᑦᑎᓪᓗᒍ ᐊᒧᔫᕐᒥᒃ 
ᒪᑐᐃᖓᑎᓪᓗᒍ. ᑕᐸᐃᓚᐅᖅᓯᒪᔭᕋ. ᓇᖑᓗᓐᓂᐅᑦᓱᓂ ᐊᓛᓱᐊ, 
ᐱᑎᒃᑯᕕᐅᒃ ᒪᓕᒋᐊᓕᖏᓐᓂᒃ, ᓈᓚᓲᖅ; ᐊᓛ ᓈᓚᒍᓐᓇᖅᑐᖅ, 
ᐅᐃᒪᔮᕋᓗᐊᖅᓱᓂ.
	 ᑎᒍᔭᒃᑲ ᐱᐊᑦᑐᑦ ᐊᒥᐊᕈᑏᑦ ᐃᓂᖓᓂᒃ ᐊᒧᔫᕐᒥᒃ 
ᐊᓪᓕᕐᒥᒃ. ᑐᓂᑦᓱᒋᑦ, ᐅᖃᐅᔾᔭᕋ “ᐱᑦᓯᐊᕐᓗᑎᑦ.”
	 “ᐊᒥᐊᓚᖓᔪᖓ ᑎᑎᖅᓯᒪᔪᐃᑦ ᐃᓗᐊᓂ, ᓱᓕᔪᖓ,” 
ᐅᖃᖅᑐᖅ ᐅᖃᑦᓯᐊᖅᓱᓂ, ᓲᕐᓗ ᒪᓕᒐᕐᒥᒃ ᐱᔪᖅ.
	 ᕿᒪᑦᓱᒍ ᐅᑎᖅᑐᖓ ᐳᓛᕐᕕᒻᒧᑦ, ᒪᓚᐃᔭ 
ᖁᕕᐊᓱᙱᑦᑐᖅ ᐃᓯᓪᓗᐊᖅᑐᖅ.
	 “ᐃᓱᒪᔪᖓ ᐱᐅᓂᖅᐹᒥᒃ ᐃᕝᕕᑦ ᐊᑐᓚᖓᔭᖏᓐᓂᒃ!” 
ᐅᖃᖅᑐᖓ ᓴᐃᒻᒪᖅᓴᕆᐊᖅᓱᒍ. “ᐃᓕᓐᓂᐊᓚᐅᖅᓯᒪᔪᖓ 
ᖃᐅᓯᕐᓄᑦ ᐊᒥᐊᕐᓂᕐᒥᒃ ᐊᕐᕌᓂ. ᖁᕕᐊᒋᓗᐊᔪᙱᑕᕋ, 
ᑭᓯᐊᓂ ᐊᒥᐊᖅ ᐲᔭᕋᑦᓴᐅᑦᓯᐊᙱᑦᑐᖅ ᐅᕕᓂᓐᓂ. 
ᐃᖅᑲᐅᒪᕖᑦ ᐃᑦᓯᕚᖃᑎᒋᒋᐊᖃᓚᐅᖅᓯᒪᒐᒃᑭᑦ ᖃᕙᕙᐅᖅ, 
ᐲᑕ, ᐊᒻᒪᓗ ᐋᑕᒥ ᐊᕐᕌᓂ?” ᐸᕝᕕᓇᕖᙵᓚᐅᖅᓯᒪᔪᑦ, 
ᐊᕐᓇᐃᒡᒎᖅ ᐊᒦᕐᓂᖃᕈᓐᓇᖏᒻᒪᑕ ᐱᐅᔪᓂᒃ ᐱᓲᕆᐊᖅ 
ᓱᑲᓪᓗᑕ ᓇᖏᐊᖃᑦᑕᔪᒐᑦᑕ ᐊᑦᓴᔾᔭᙴᒧᑦ. ᑐᓴᙳᕋᒃᑭᑦ 
ᐊᒦᕐᓂᙳᐊᕐᒥᒃ ᓴᓇᓚᐅᖅᓯᒪᔪᖓ ᐃᑯᓯᓐᓂ ᐃᒪᐃᑦᑐᓄᑦ 
ᐊᒥᐊᕐᓄᑦ. ᐊᒥᐊᒃ ᐊᐅᐸᖅᑑᒃ ᒪᕐᕉᒃ ᓈᓴᐅᑎᓖᒃ 32ᒥᒃ 
46ᒥᓪᓗ ᑲᑎᑦᓱᒋᒃ.” ᑎᒍᔮᒃᑲ ᐴᖏᒃ ᑕᑯᓂᐊᕐᖓᑎᒃ 
ᒪᓚᐃᔭᒃᑯᒃ ᐋᓕᒃᑯᒃ. “ᐱᓪᓚᕆᐊᓘᔮᕐᖓᑦ ᓱᓕᔪᖅᓴᓚᐅᖅᓯᒪᔫᒃ. 
ᐃᓱᒪᓕᖅᑐᖓ ᑭᓪᓕᙳᐊᓂᒃ ᓴᓇᒋᐊᖅ ᑮᓇᕐᓂ, ᓇᓄᕐᒧᑦ 
ᐹᔭᒥᓂᕐᔫᔮᕐᓂᐊᕋᕕᑦ!”
	 ᒪᓚᐃᔭ ᖁᕕᐊᑦᑕᑦᑐᖅ.
	 “ᐊᓛᑉ ᐊᓐᓄᕌᕐᓗᖏᑦ ᑭᓱᙳᐊᓪᓘ? ᓇᓄᒍᐊᖅ! ᕼᐊ!”

	 ᐊᓛᓱᐊ, ᐃᖅᓯᓇᙳᐊᕈᒪᔪᖅ ᐆᒪᔪᐸᐅᔭᖅᑎᑐᑦ 
ᑲᖔᓚᐅᖅᓯᒪᔪᖅ ᐊᓈᓇᕗᑦ ᐊᖏᕐᕋᐅᔾᔨᒻᒪᑦ ᐱᐅᔪᐸᕈᓗᒻᒥᒃ 
ᖃᑯᖅᑕᒥᒃ ᓇᓄᙳᐊᕐᒥᒃ. ᓯᐅᑎᕈᓗᖏᒃ ᓂᕈᒥᑦᓱᑎᒃ 
ᓇᓴᖓᓂ. ᓂᙵᓗᐊᒧᑦ ᖃᐅᔨᔭᐅᒐᓂ ᐃᓪᓗᕈᓯᕐᒥᓄᑦ 
ᕿᐊᒋᐊᖅᑐᓚᐅᖅᓯᒪᔪᖅ, ᑎᒍᒥᐊᖅᓱᓂ ᐆᒪᔪᙳᐊᖁᑎᒥᓂᒃ 
ᓇᓄᙳᐊᕐᒥᒃ. ᐊᓪᓛᑦ ᑕᐃᓐᓇ ᑲᑉᐱᐊᓇᕐᓂᖅᓴᐅᔪᔪᖅ. 
ᓯᐊᕈᕈᕐᖓᑦ ᐊᑖᑕᒐ ᐊᖏᕐᕋᓚᐅᖅᓯᒪᔪᖅ 
ᓂᐅᕕᕆᐊᖅᓯᒪᔪᒥᓂᐅᑦᓱᓂ ᓂᕿᓂᒃ, ᐱᔾᔪᔾᔨᔪᒥᓂᖅ.
	 “ᐊᐅᑦᑐᓲᑉ ᑭᒍᑎᙳᐊᖏᑦ. ᐃᓱᒪᕋᑖᕋᒪ ᓇᓄᕐᒧᑦ 
ᑐᓗᕆᐊᙳᐊᕐᔫᔮᖅᑐᑦ! ᑕᑯᒋᑦ ᐊᐅᖏᓐᓇᙳᐊᒻᒪᕇᑦ! 
ᑲᑉᐱᐊᓇᖅᑐᖁᑎᒐ ᑕᑯᔭᐅᓂᐊᓕᖅᑯᑎᑦ ᐃᖅᓯᓇᕋᕕᑦ!” 
ᐊᓛᓱᐊ ᖁᕕᐊᑦᑕᖅᑯᖅ. “ᐊᑐᒻᒪᕆᓪᓗᒋᒃ ᐊᐅᐸᖅᑑᒃ ᐳᐊᓘᒃᑭᒃ 
ᐊᐅᖏᓐᓇᐅᙳᐊᕐᓗᑎᑦ!” 
	 ᒪᓚᐃᔭᓗ, ᐋᓕᓗ ᑎᑎᖅᑐᒐᖅᑐᒍᑦ ᓇᐅᒃᑰᕈᒪᒻᒪᖔᑦᑕ: 
ᐱᒋᐊᕈᒪᔪᒍᑦ ᕼᐋᓐᓴᓐᑯᓐᓂᒃ, ᑎᑎᖅᑲ ᐄ-ᕐᔫᔮᖅᑐᖅ 
ᐃᓪᓗᑐᖃᖅ ᖃᖅᑲᐅᑉ ᓴᓂᐊᓂ, ᐃᓱᐊᓃᑦᑐᖅ. ᐊᒻᒧᑦ 
ᐃᖏᕐᕋᓂᐊᕋᑦᑕ ᑕᖃᓚᖓᒻᒥᒐᑦᑕ. ᐊᑐᕈᒪᔭᕗᑦ 
ᐸᕐᓇᐅᑎᒋᑦᓯᐊᖅᑕᕗᑦ, ᓇᓗᓇᐃᒻᒪᕆᑦᓱᒍ ᑲᓚᐃᒧᑦ 
ᐊᖏᔪᒧᑦ ᐃᓪᓗ ᐃᖅᓯᓇᖅᑐᒥᒃ ᕿᒻᒥᖅᑕᓕᒃ ᐱᑐᑦᓯᒪᔪᒥᒃ 
ᒪᔪᕋᐅᑎᖏᓐᓂ. ᓄᓇᙳᐊᖅ ᐱᔭᕇᖅᑕᕗᑦ ᐊᐅᐸᖅᑐᒧᑦ 
ᑎᑎᖅᓱᒍ ᑭᖑᓪᓕᕐᒥ ᐊᑐᕐᓂᐊᖅᑕᕗᑦ. ᐊᓐᓄᕌᕐᓗᕗᑦ 
ᐱᒋᐊᓚᐅᙱᑕᑦᑎᓐᓂ ᐊᑖᑕᒪ ᓂᕆᔭᖅᑐᖁᔮᑎᒍᑦ: ᓂᐊᖂᔭᐃᑦ 
ᓵᑦᑑᔮᑦ ᓰᓯᓖᑦ ᐊᒻᒪᓗ ᐆᔪᖅᓯᐅᑏᑦ ᐊᕿᑦᑐᑦ, ᖃᔪᕐᓗ 
ᐊᕿᒡᒋᖅᐸᒥᓂᖅ. ᐊᓛᓱᐊ ᓈᙱᔭᖅᑐᖅ ᑰᖃᕐᕕᒻᒧᑦ ᖁᖓᑦᑐᖅ.
	 “ᐱᔭᕇᖅᑕᕋ ᐊᒥᐊᒐᖅ!” ᖃᔫᑦᑕᕐᒥᒃ ᑎᒍᓯᓪᓗᓂ 
ᐆᔪᖅᓯᐅᒻᒥᒃ ᐊᕿᑦᑐᒥᒃ ᑕᒧᐊᔭᖓ ᓂᐱᖅᑯᖅᑐᑦᓱᓂ.
	 “ᐊᓱᐊᐱᒃ! ᐅᖃᓕᒫᕐᓂᐊᓕᖅᑲᕗᑦ ᐃᓕᓐᓄᑦ ᓂᕆᒌᕈᑦᑕ, 
ᐊᓐᓄᕌᑦᓴᕗᑦ ᑲᒪᒋᓯᑦᑕᖅᑲᕗᑦ,” ᐋᓕ ᐅᖃᖅᑐᖅ ᖁᕕᐊᑦᓱᓂ.
	 ᒪᒪᖅᓴᖅᓱᑕ ᓂᕆᔪᒍᑦ. ᓂᑯᕕᑦᓱᑕ ᐊᓂᒋᐊᓯᔪᒍᑦ, 
ᑭᓯᐊᓂ ᐊᑖᑕᒐ ᐅᖃᖅᑐᖅ, “ᓯᐊᕈᐊᐃ 1ᒨᖅᑐᖅ. ᒫᓐᓇ 
ᐱᒋᐊᑦᓴᐅᑎᒋᒋᐊᑐᙱᑕᓯ ᐊᓐᓄᕌᑦ! ᐃᑲᔪᖅᓯᙵ 

ᓴᓗᒻᒪᖅᓴᐃᓗᑕ ᓂᕆᔾᔪᑎᒥᓂᕐᓂᒃ, ᑲᒪᒋᐊᖅᑐᕐᓂᐊᕋᑦᓯ. ᐊᒻᒪᓗ 
ᐳᐃᒍᑦᑕᐃᓕᒋᑦᓯ ᐊᔾᔨᓕᐅᕆᒋᐊᖃᕋᒪ!”
	 ᐅᐊᓴᕐᕕᒻᒧᑦ ᐱᓱᓯᔪᖓ, ᐅᖃᐱᓗᑦᓱᖓ. ᑭᓯᐊᓂ 
ᐊᒥᓲᙱᒻᒪᑕ ᓂᕐᕆᑏᑦ ᓴᓗᒪᐃᑦᑐᑦ ᕿᓚᒥᐊᓘᖅᑐᑦ. 
ᐃᓪᓗᕈᓯᕐᓄᑦ ᐅᑎᖅᑐᒍᑦ ᒪᑉᐱᕆᐊᖅᑐᖅᓱᒋᑦ ᐱᔭᕇᖅᑕᖏᑦ 
ᐊᒥᐊᒐᖅ. ᐊᓛᓱᐊ ᐊᒥᐊᑦᓯᐊᖅᑐᒥᓂᖅ: ᐃᓘᓐᓇᑎᒃ 
ᑕᑯᒥᓇᖅᑐᑦ ᖃᐅᒪᑦᓱᑎᒃ. ᐃᓘᓐᓇᑕ ᓯᑕᒪᐅᑦᓱᑕ 
ᓴᓂᓕᕇᑦᑐᒍᑦ ᐊᓛᓱᐊᑉ ᐃᓪᓕᖓᓂ ᐅᖃᓕᒫᕐᓂᐊᕋᑦᑕ. 
ᐅᓂᒃᑳᖅ ᐱᖓᓱᑦ ᒫᒡᓂᐅᓴᓐᑯᑦ ᕿᑐᕐᖓᖏᑦ ᐳᓚᕋᓐᓂᐅᓴᔪᑦ 
ᐊᓐᓄᕌᕐᓗᑦᓯᒪᓇᕐᒥ. ᐊᓕᐊᓇᕐᓂᖅᐹᖑᔪᒍᑦ ᑕᒫᓂ ᓄᓇᑦᑎᓐᓂ:
	 ᐋᓕ ᐲᖅᓯᔪᖅ ᑮᓇᑉᐸᒻᒥᓂᒃ ᐊᒪᕈᙳᐊᕐᒥᒃ 
ᐅᖁᒻᒥᐊᒐᕈᒪᒧᑦ ᑯᑰᔭᕐᒥᒃ,ᒫᓂᖅᑭᔪᒧᑦ ᕿᒻᒥᒧᑦ 
ᐊᖅᓵᖅᑕᐅᓪᓗᓂ. ᐊᓛᓱᐊᑉ ᐊᖑᔮᖓ ᕿᒻᒥᖅ ᐱᒐᓱᐊᖅᓱᓂᐅᒃ 
ᐊᓂᐊᑕ ᑮᓇᑉᐸᖓ, ᒪᓕᑦᑎᓪᓗᒍ ᑭᖑᓂᖓᓂ, ᑎᓂᓐᓂᕐᒧᑦ. ᔪᐃ 
ᐊᙳᑎᒐᒥ ᑕᑯᔪᖅ ᐊᓂᒥᓂᒃ ᓄᑲᕐᒥᓂᓪᓗ ᐃᒋᑖᒃ ᐴᖏᓐᓄᑦ 
ᐱᐊᑦᑐᓄᑦ ᖃᓗᐸᓕᓪᓚᕇᑦ ᑐᓄᐊᓄᑦ. ᐋᓕᒃᑯᒃ ᐊᓛᓱᐊᒃᑯᒃ 
ᐅᓪᓚᓐᓂᕐᖓᑎᒃ ᓯᓈᓅᓗᐊᖅᑐᖅ! ᖃᓗᐸᓕᒃ ᐃᒫᓚᐅᖅᑎᓐᓇᒍ 
ᓂᓪᓕᓇᖅᑐᐊᓗᒻᒧᑦ, ᔪᐃ ᖃᐃᒐᓛᖅᑐᖅ, “ᓄᖅᑲᕆᑦ!” 
ᐃᓘᓐᓇᑎᒃ ᕿᕕᐊᖅᑐᑦ ᓂᕆᐅᒐᑎᒃ. “ᑖᒃᑯᐊ ᕿᑐᕐᖓᒃᑲ. 
ᑎᓪᓕᒑᕆᖅᑳᖅᑲᐅᔭᒃᑲ!” ᐅᖃᖅᑐᖅ.
	 ᖃᓗᐸᓖᑦ ᑕᑯᓴᖅᑐᑦ, ᑲᒪᓇᖅᓱᓂ, ᓱᓕᔪᕆᔭᐅᕙᓗᑦᓱᓂ 
ᐃᓚᒋᔭᐅᒋᐊᖓ. ᓲᕐᓗ ᐊᓄᕆᑎᑐᑦ ᓂᐱᖃᖅᓱᑎᒃ ᐅᖃᖅᑐᑦ, 
“ᐊᑏ ᑖᓐᓇᐅᒻᒪᖔᖅᐱᑦ ᑕᑯᑎᑎᒍᑦ!”
	 ᔪᐃ ᑎᒃᑯᐊᖅᓱᓂ ᐋᓕᒧᑦ. “ᐊᒡᒐᖏᑦ 
ᐅᖁᒻᒥᐊᒐᖅᓱᓐᓂᑦᑐᑦ. ᐅᖁᒻᒥᖅᑲᐅᒐᒃᑭᑦ ᒥᑭᓂᖅᓴᐅᑉ 
ᑮᓚᐅᖅᑎᓐᓈᖓ! ᑭᒍᑎᖏᑦ ᑕᑯᑦᑕᓕᖅᓯᐅᒃ, ᐊᐅᖏᓐᓇᐃᑦ 
ᐅᕙᖓ ᐊᐅᖓᓂᒃ, ᑖᓐᓇᕋᓛᕈᓗᒃ! ᐱᒍᒪᔾᔮᙱᑕᓯᓘᓐᓃ!”
	 ᕿᓚᒥᐊᓗᒃ ᐋᓕᐅᑉ ᐊᒡᒐᖏᓐᓂᒃ ᐱᔪᑦ, ᐊᓗᑦᓱᒋᑦ, 
ᐊᓛᓱᐊᒥᒃ ᐊᐃᑦᓴᖁᔨᑦᓱᑎᓪᓗ. ᖃᐅᔨᔭᖏᑦ ᓱᓕᔪᕐᔫᔮᖅᑐᑦ 
ᔪᐃᑉ ᐅᖃᐅᓯᖏᑦ. ᓴᒃᑯᐃᔪᑦ ᓱᒡᒑᑦᓱᑎᒃ, ᑕᕐᕆᑦᓱᑎᓪᓗ 
ᑖᖅᑐᒧᑦ, ᐃᒪᕐᒧᑦ ᐅᓗᕆᐊᓇᖅᑐᓕᒻᒧᑦ ᐊᐅᓚᓂᖃᙱᒻᒪᕆᑦᑐᑦ, 

ᐊᖅᑲᖅᑐᑦ ᖃᑭᒪᓚᐅᙱᑦᑐᑎᑐᑦ.
	 ᐊᓛᓱᐊ ᖁᕕᐊᓱᕖᙵᖅᑐᖅ ᐅᓂᒃᑳᕐᒥᒃ 
ᐅᖃᓕᒫᖅᑎᓪᓗᑕ. ᖁᕕᐊᒋᒻᒪᒋᑦ ᖁᐃᓕᖅᑕᓇᖅᑐᑦ 
ᑕᐃᒫᒃ ᐅᖁᒻᒥᐊᒐᕐᓂᒃ ᐱᐅᑦᓴᕋᒥᑎᑐᑦ. ᒪᑭᑦᓱᑕ ᑎᒥᕗᑦ 
ᑕᓯᑦᑕᕗᑦ, ᐋᓕ ᐅᖃᑦᑕᖅᑯᖅ ᐳᓚᕋᓐᓇᖅᓯᒋᐊᖓ. 
ᐊᓛᓱᐊᑉ ᑮᓇᖓ ᐊᒥᐊᑐᐃᓐᓇᕆᐊᓕᒃ ᖃᑯᖅᑕᒥᒃ 
ᕿᕐᓂᖅᑕᒥᓪᓗ ᐊᓂᙱᓂᑦᑎᓐᓂ, “ᐅᖃᓕᒫᕆᐊᖅᑐᓯᔪᖅ” 
ᐅᖃᓕᒫᒐᖅᑖᖅᑲᐅᒥᓂᒃ ᐊᑖᑕᑦᑎᓐᓄᑦ. 
ᖁᕕᐊᓱᑐᐃᓐᓇᓚᖓᒻᒥᔪᖅ ᑐᓵᒋᐊᖅ. ᐋᓕ ᐊᒡᒍᐊᖅᓯᒋᐊᓕᒃ 
ᖃᕐᓕᒻᒥᓂᒃ ᑲᔫᓐᓂᒃ ᐊᒪᕈᙳᐊᖑᒐᒥ; ᐱᔭᕆᐊᑭᑦᑐᒥᒃ 
ᑲᒃᑭᔾᔨᔪᖅ ᐊᓈᓇᑦᑕ ᐊᔪᕆᖅᓲᔾᔨᒍᑎᒋᓚᐅᖅᓯᒪᔭᖓᓂᒃ 
ᐅᕙᑦᑎᓐᓄᑦ. ᐊᓈᓇᒐ ᐅᖃᐃᓐᓇᓲᖅ “ᐃᓘᓐᓇᑕ 
ᐱᔭᕆᐊᑭᑦᑐᒥᒃ ᒥᖅᓱᕈᓐᓇᕆᐊᖃᖅᑐᒍᑦ 
ᑐᐊᕕᕐᓇᖅᑐᖃᓕᓲᖑᒻᒪᑦ.” ᐊᓂᖅᓴᓕ ᐋᓕ ᐱᒋᐅᓚᐅᖅᓯᒪᕗᖅ 
ᖃᐅᔨᑕᐃᓐᓇᓚᐅᕐᖓᑦ ᐅᓐᓄᒃ ᐊᓕᑦᓯᒪᔪᐊᓗᒃ ᖃᕐᓕᖏᑕ 
ᓴᓂᕌ. ᐊᓈᓇᕗᓪᓗ ᐅᕙᓃᙱᒻᒪᑦ ᐃᑲᔪᕋᔭᖅᑐᖅ. ᒪᓚᐃᔭᐅᑉ 
ᑭᓪᓕᙳᐊᖏᑦ ᐱᒋᐊᓯᔭᒃᑲ. ᐃᑲᕐᕋᕐᒥᒃ ᐊᕝᕙᕐᒥᓪᓗ ᓴᓇᔭᒃᑲ.
	 ᑮᓇᕋ ᐊᒥᐊᕆᐊᖃᕐᒥᔭᕋ, ᒪᓚᐃᔭᑦᑕᐅᖅ ᐊᑐᐃᓐᓇᓕᒃ 
ᐊᖏᔪᒥ ᐱᐅᓴᐅᑎᖏᓐᓂᒃ. ᒪᓚᐃᔭ ᐅᕙᓐᓂᒃ ᐃᑲᔪᖅᑐᖅ 
ᐃᔩᒃᑲ ᑖᓂᖅᑐᓕᐊᕆᑦᓱᒋᒃ, ᐳᓚᒪᔪᕐᔫᔮᖅᑎᑦᓱᒋᓪᓗ. ᐊᑐᖅᑐᒍᒃ 
ᐃᓱᖅᑕᒥᒃ, ᖃᑯᖅᑕᖅ, ᐊᒻᒪᓗ ᑐᖑᔪᖅᑕᕐᒥᒃ ᑮᓇᕐᒧᑦ ᐊᒥᐊᕐᓂᒃ. 
ᖃᑯᖅᑎᖓᒌᖅᑐᖅ ᑮᓇᕋ ᐊᒥᐊᖃᙱᑦᑐᙳᐊᕈᖅᑎᑦᓱᒍ 
ᓲᕐᓗ ᑐᖁᖓᔪᖅᑎᑐᑦ, ᖃᓗᐸᓕᒃᑎᑐᑦ. ᓄᔭᙳᐊᖃᖅᑐᖓ 
ᓄᔭᑉᐱᑦᑐᒥᒃ, ᒥᖅᓱᖅᓯᒪᓪᓗᖓᓗ ᓱᓗᓐᓂᒃ ᐅᓕᑐᖃᕐᒧᑦ 
ᐋᓕᐅᑉ ᐊᑐᓚᐅᖅᓯᒪᔭᖓᓄᑦ ᐊᕐᕌᓂ ᐊᓐᓄᕌᕐᓗᑦᓯᒪᓇᕐᒥ. 
ᕿᑐᕐᖓᙳᐊᖃᒻᒪᕆᑦᑐᖓ ᐴᖅᓯᒪᔪᒥᒃ ᑐᓄᓐᓂ, 
ᓱᕈᓯᐅᑎᙳᐊᖅᓱᒍ ᐊᒪᖅᓯᒪᙳᐊᖅᑕᕋ. ᐋᓕ ᐊᒪᕉᙳᐊᖅᑐᖅ 
ᓰᐱᔭᓂᒃ ᐊᑐᖅᓱᓂ. ᑮᓇᑉᐸᓕᒃ ᐊᒪᕈᙳᐊᕐᒥᒃ 
ᐊᒡᒐᙳᐊᖃᖅᓱᓂ, ᐊᑐᖅᓱᓂ ᔭᐃᑲᑐᖃᕐᒥᓂᒃ ᓰᐱᕋᔭᒥᒃ 
ᐊᓈᓇᒪ ᓴᓇᓚᐅᖅᓯᒪᔭᖓᓂᒃ. ᖁᕕᐊᓱᙱᒍᑎᒋᓂᑯᖓ 
ᐊᑯᓂᐊᓗᒃ ᐱᖃᑎᖏᓐᓄᑦ ᖃᓄᐃᓕᐅᖅᑕᐅᑦᓱᓂ, ᐊᐃᖏᒃ 

ᒥᑭᒋᖏᓐᓂᓕᒫᖏᓐᓂ. ᐊᓯᐊᓂᒃ ᐱᑎᑕᐅᙱᓐᓂᕐᒥᓂ.
	 ᐊᑖᑕᒐᓗ ᐊᓛᓱᐊᓗ ᐃᓯᖅᑑᒃ ᐊᓇᕐᕕᒻᒧᑦ 
ᓄᖅᑲᑲᓪᓚᑦᑑᒃ, ᖁᐊᖅᓵᖅᓱᑎᒃ ᑮᓇᖏᒃ.
	 “ᐅᐊᐃᒃ, ᒪᓚᐃᔭ ᑮᓇᐃᑦ ᐱᐅᓯᔪᐊᓗᒃ! ᑭᐊᑉ 
ᓴᓇᒻᒪᐅᒃ?” ᑕᒪᑦᑏᓐᓄᑦ ᑕᑯᓴᖅᓱᓂ ᐅᕙᓐᓄᑦ ᓄᖅᑲᖅᑐᖅ.
	 “ᐅᕙᖓ ᐊᑖᑖᒃ! ᑯᑭᓐᓄᑦ!” ᐊᓛᓱᐊ ᒪᓚᐃᔭᐅᑉ 
ᑮᓇᖓᓂᒃ ᕿᓱᑦᓯᙳᐊᖅᑐᖅ.  “ᔪᐃᖑᕋᑖᖅᑐᖅ: ᓴᓇᔭᖏᑦ 
ᐃᓘᓐᓇᑎᑦ ᐊᒥᐊᕐᒥᓄᑦ ᐃᒪᓕᓐᓄᑦ.” ᒪᓚᐃᔭᐅᑉ ᖁᖔᕐᔪᑦᑕᖓ 
ᐊᑖᑕᒐ.
	 “ᐱᑦᓯᐊᖅᑐᐊᓘᔪᑎᑦ ᔪᐃ! ᐅᐱᒋᓗᐊᖅᑕᒋᑦ. ᓇᓗᓇᕈᓐᓃ 
ᐃᓕᑦᑐᒥᓂᐅᔪᑎᑦ ᑕᐃᑲᙵᑦ ᐃᓕᓐᓂᐊᓚᐅᖅᓯᒪᔭᕐᓂᒃ. 
ᑕᑯᑦᑕᓕᕆᑦᓯᓕ, ᐊᓕᐊᓇᖅᑐᐊᓘᔪᓯ ᐃᓘᓐᓇᓯ! 
ᐊᓂᑎᒋᐊᖃᙱᑕᓯᖃᐃ, ᓱᕈᓯᓛᑦ ᑲᑉᐱᐊᓱᑦᑎᓗᐊᓚᖓᒐᑦᓯᐅᒃ.”
	 ᐃᓘᓐᓇᑕ ᐃᔪᓯᔪᒍᑦ ᐋᒡᒐᑐᐊᖅ ᐊᓛᓱᐊ, 
ᐅᐃᒻᒪᑦᓯᒪᕙᓗᑦᑐᖅ. ᐊᑖᑕᒪ ᑎᒍᑦᓱᓂᐅᒃ ᐃᖏᑎᑕᖓ 
ᐅᐊᓴᕐᕕᐅᑉ ᑭᓪᓕᖓᓄᑦ. ᑮᓇᖓ ᐊᒥᐊᕆᐊᖃᕐᖓᑦ. 
ᕿᑲᑦᓯᐊᖅᑐᖅ ᖁᖓᓐᓂᐊᓴᙱᑦᑐᖅ. ᑕᐅᑐᑦᑐᒍᑦ ᐊᑖᑕᒐ 
ᐊᒥᐊᖅᑎᓪᓗᒍ ᖃᑯᖅᑕᒥᒃ, ᕿᕐᓂᖅᑕᒥᓪᓗ. ᕿᖓᖓ 
ᐱᒐᓛᑦᓱᓂᐅᒃ, ᐃᔪᖅᓱᑕ ᐊᐅᐸᖅᑐᒧᑦ ᐊᒥᐊᖅᑕᐅᒃᑲᓐᓂᖁᒻᒪᐅᒃ 
ᖃᓂᓂ. 
	 “ᐱᔭᕇᖅᑐᐃᓐᓇᐅᔪᓯ, ᐊᓐᓄᕌᓯ ᐊᑎᒋᐊᖅᑐᓕᖅᓯᐅᒃ 
ᓄᓇᖅᑲᑎᕗᑦ ᖁᐊᖅᓵᖅᑎᓐᓂᐊᕋᑦᓯᐅᒃ! ᐊᔾᔨᓕᐅᖅᑳᕐᓚᑦᓯ.” 
ᐊᑖᑕᒐ ᑕᑯᓴᖅᓱᓂ ᐊᒡᒐᐅᒻᒥᐅᑕᕐᒥᓂᒃ ᐊᓂᔪᖅ ᐊᓇᕐᕕᒻᒥᒃ. 
“ᓇᐅᓖᓐᓇ ᐊᕐᓇᖅ?” ᐊᓈᓇᓐᓂᒃ ᐱᔪᖅ. ᐊᐃᑦᓯᓯᔪᖅ ᐊᓛᓱᐊᑉ 
ᐊᑦᑕᒃᑳᖏᓐᓂᒃ ᐊᓐᓄᕌᕐᓗᖓᓂᓪᓗ ᓇᓄᙳᐊᕐᒥᒃ ᑎᒍᓯᔪᖅ 
ᑐᖅᓲᓐᓂᑦ. ᐊᑎᓯᔪᐃᓐᓇᐅᔪᒍᑦ ᓯᓚᑖᒎᑦᑎᓐᓂᒃ, ᔭᐃᑲᑦᑎᓐᓂᒃ 
ᐅᑭᐅᖅᓯᐅᑎᓂᒃ, ᑲᒥᑦᑎᓐᓂᓪᓗ. ᐊᓐᓄᕌᕐᓗᕗᑦ ᓯᓚᑖᒍᑦ 
ᐊᑎᑦᓱᒋᑦ. ᐋᒡᒐᑐᐊᖅ ᒪᓚᐃᔭ. ᐋᓕ ᐃᓪᓗᕈᓯᕐᒥᓄᑦ ᐅᓪᓚᑦᓱᓂ 
ᐊᐃᑦᓯᖅᑐᖅ ᕿᔪᒻᒥᒃ ᖁᑭᐅᑎᙳᐊᕐᒥᓂᒃ.
	 “ᐅᕝᕙ ᒪᓚᐃᔭ, ᐊᖑᓇᓱᑦᑎᕐᔫᔮᓕᖅᑐᑎᑦ!”
	 ᐊᐃᑕᕐᒥᑦᓱᓂᐅᒃ ᖁᖓᓯᔪᖅ ᐊᓂᒥᓄᑦ. ᐊᓈᓇᒐ 

ᐃᓯᓪᓗᐊᖅᑐᖅ ᐹᒃᑯᑦ. 
	 “ᐋ ᖁᕕᐊᓇᖅ ᑭᖑᕋᙱᓐᓇᑦᓯ! ᑖᒃᓯᒥᒃ 
ᓈᒻᒪᓈᕆᖅᑲᐅᙱᓇᒪ, ᒪᒥᐊᓇᖅ ᑭᖑᕙᕋᒪ. ᑕᑯᒥᓇᖅᑐᐊᓘᔪᓯ! 
ᒪᓚᐃᔭ ᑕᑯᒋᑦ. ᐅᐊᐃᒃ. ᐊᓈᓇᓯ ᐊᑦᓱᐊᓗᒃ ᑲᒪᑦᓯᐊᖅᑐᒥᓂᖅ! 
ᐱᓪᓚᕆᐊᓘᔮᖅᑐᑦ.”
	 “ᔪᐃᑉ ᑲᒪᒋᕋᑖᖅᑕᖏᑦ. ᐋᓕ ᐃᒻᒥᓂᒃ ᖃᕐᓕᒥᓂᒃ 
ᒥᖅᓱᖅᑲᐅᒻᒥᔪᖅ, ᒥᐊᓕ. ᐅᓐᓄᒃ ᐊᓕᓐᓂᕐᖓᑎᒃ. 
ᐊᔾᔨᓕᐅᕐᓂᐅᓴᓕᖅᑕᒃᑲ ᐊᓂᙱᓐᓂᖏᓐᓂ. 
ᐅᕙᓃᖅᑲᐅᙱᑦᑐᑎᑦ ᐸᕐᓇᒃᑎᓪᓗᒋᑦ, ᖁᕕᐊᓇᖅᑲᐅᔪᖅ.” 
ᐊᑖᑕᒐ ᑐᓄᑦᓱᓂ ᐱᓱᓯᔪᖅ ᐳᓛᕐᕕᒻᒧᑦ. ᐋᓕᓗ, ᒪᓚᐃᔭᓗ 
ᒪᓕᑦᑕᕗᑦ ᐊᓈᓇᒐᓗ ᐊᓛᓱᐊᓗ ᕿᒪᑦᓱᑎᒍ ᑐᖅᓲᓐᓄᑦ. 
	 ᐳᓚᕋᒋᐊᖅᑐᑦᑕᓯᓐᓇᓕᖅᑐᒍᑦ. ᓯᓚ ᓄᒃᑭᓇᖅᑐᖅ. 
ᓂᖃᑑᓪᓗᑕ ᖁᕕᐊᓗᐊᒧᑦ ᐱᓱᒃᑐᒍᑦ ᓯᕗᓪᓕᖅᐹᕐᒧᑦ ᐃᓪᓗᒧᑦ, 
ᕼᐋᓐᓴᓐᑯᓐᓄᑦ. ᕿᑭᕐᕋᕐᕙᓗᕗᑦ ᐊᐳᒻᒥ ᑲᔾᔮᕆᔭᕋ, ᓲᕐᓗ 
ᐊᓕᕝᕙᓗᖓ ᐸᐃᑉᐹᑉ ᓵᑦᑑᑉ. ᑐᓵᔭᑐᐊᑦᑕ ᐊᐃᑉᐹ ᓯᓚᑖᒎᑦᑕ 
ᐊᑦᑑᑎᖃᑦᑕᕐᓂᖓ. ᐊᑕᐅᑦᓯᒃᑰᖅᑕᖅᓱᑕ ᐱᓱᒃᑐᒍᑦ, ᐊᓛᓱᐊ 
ᐅᓪᓚᑦᓯᑦᑕᖅᑯᖅ, ᖁᕕᐊᓗᐊᒧᑦ ᐱᓱᒍᓐᓇᐃᓪᓕᔪᖅ.
	 ᐳᓚᕋᑦᓱᑕ, ᐊᓛᓱᐊ ᓯᕗᓪᓕᐅᒐᓛᖏᓐᓇᖅᑐᖅ, 
ᓄᖒᔾᔭᐅᔾᔭᙴᖅᑐᖅ ᐅᖁᒻᒥᐊᒐᕐᓂᒃ ᓱᒃᑲᐃᒍᑦᑕ. ᓯᓚᑖᒎᒥᓄᑦ 
ᐃᔾᔪᔫᓐᓄᑦ ᐊᓐᓄᕌᕐᓗᒻᒥᓄᓪᓗ, ᓂᐅᑲᓪᓚᖏᓐᓄᓪᓗ 
ᑐᓄᐊᓪᓚᓚᕿᑦᑕᒻᒪᕆᑦᑐᖅ. ᓂᑯᕕᓴᐅᖅᑐᕐᒥᔪᖅ 
ᐊᖑᓚᐅᙱᒻᒪᕆᑦᑕᕗᓐᓂ, ᕿᕕᐊᕋᖅᓱᓂ ᐊᓯᐅᒻᒪᖔᕐᒥ 
ᓈᕕᒻᒪᖔᕐᒥᓗ. ᓂᐊᖁᙴᒥᐅᑦ ᐊᖏᔪᓂᒃ ᑐᓂᓯᒐᔪᒻᒪᑕ 
ᐅᖁᒻᒥᐊᒐᕐᓂᒃ ᐳᓚᕋᓐᓇᒥ, ᐃᓪᓗᐃᑦ ᐊᒥᓲᙱᓐᓂᑯᖏᓐᓄᑦ. 
ᓱᕈᓰᑦ ᐊᒥᓱᓂᒃ ᐱᒐᔪᓲᑦ. ᐃᓚᖓᑦ ᐳᓚᕋᕝᕕᕗᑦ ᑯᑯᒥᒃ 
ᐃᓗᐃᑦᑐᒥᒃ ᐊᐃᑦᑐᐃᓲᒻᒪᕇᑦ. ᒪᓚᐃᔭ ᐊᖏᕐᕋᖓᓅᕈᑎᔭᕗᑦ, 
ᐊᖏᕐᕋᓯᑦᑕᖅᑯᒍᑦ. ᓈᓴᐃᒋᐊᖅᑐᓯᑦᓱᑕ, ᐊᔾᔨᒌᑦ ᓄᐊᓪᓗᒋᑦ 
ᐊᒻᒪᓗ ᖁᕕᐊᓇᕐᓂᖅᐹᖅ ᐅᖁᒻᒥᐊᒐᓕᕐᓗᓂ.
	 ᐊᖏᕐᕋᖅᑐᒍᑦ ᑕᖃᑦᓱᑕ ᑭᓯᐊᓂ ᐅᐃᒪᔮᖅᓱᑕ, 
ᐅᖁᒻᒥᐊᒐᖅᑲᐅᒐᑦᑕ ᐊᑯᓐᓂᖏᓐᓂ ᐃᓪᓗᐃᑦ. ᐊᓛᓱᐊ 
ᑐᑭᖃᑦᓯᐊᙱᑦᑐᕐᔫᔮᖅᑐᖅ; ᓇᓴᐃᖓᒻᒪᑦ ᐅᖅᑰᓂᑯᒧᑦ 

ᐅᓪᓚᑦᓴᕋᖅᑲᐅᒻᒪᑦ, ᑲᒃᑭᕕᐊᖓ ᐊᒥᐊᖅᓯᒪᓂᑯ ᐲᔭᖅᓯᒪᔪᖅ 
ᑲᒃᑭᓖᓐᓇᕐᓂᑯᒥᓄᑦ. ᐃᓪᓗᕗᑦ ᓂᖃᑑᑦᑕᒻᒪᕆᑦᑐᖅ, ᑭᓯᐊᓂ 
ᐊᓛᓱᐊ ᓱᓕ ᑐᓗᕆᐊᙳᐊᖅᓯᒪᒐᒥ ᒥᓗᑦᓯᖃᑦᑕᖅᑐᖅ 
ᐅᖁᒻᒥᖅᑕᕐᒥᓂᒃ ᓄᕙᒻᒥᒃ. ᒪᑐᒥᒃ ᒪᑐᑲᓪᓚᕝᕙᓗᑦᑐᖅ, ᐊᑖᑕᒐᓗ 
ᐃᓯᖅᓱᓂ ᐳᓛᕐᕕᒻᒧᑦ. ᐅᑭᐅᖅᓯᐅᑏᑦ ᐊᓐᓄᕌᕗᑦ ᐲᖅᑕᕗᑦ, 
ᐅᓂᐊᖅᓱᑎᒍ ᐊᑭᓯᕐᒧᑦ ᐴᑦ ᑕᑕᑦᑐᖅ ᐅᖁᒻᒥᐊᒐᕐᓂᒃ.
	 “ᐊᓈᓇᓯᓕ? ᓱᒻᒪᑦ ᒪᑐᓯᑲᓪᓚᑉᐸ?” ᑕᑯᓴᖅᑕᕋ ᐊᑖᑕᒐ, 
ᓂᙵᐅᒪᕙᓗᑦᑐᖅ.
	 “ᐋᒻ, ᓂᙵᐅᒪᒐᓛᑦᑐᖅ ᓯᓂᒋᐊᖅᑐᓯᖅᑲᐅᔪᖅ. 
ᕿᓄᖓᑲᐃᓐᓇᓲᖑᒐᑦᑕ ᖃᐅᔨᒪᔪᑎᑦ. ᐱᑎᑕᐹᓘᔪᓯ ᒫᓐᓇ! 
ᐅᐊᐃᒃ ᑭᐊᑉ ᑯᑯᑐᖅᑎᓚᖓᕚᖓ ᑯᑰᔭᓕᒻᒥᒃ?”
	 ᕿᓂᖅᑐᐃᓐᓇᐅᓕᖅᑐᒍᑦ ᐴᑦᑎᓐᓂᒃ, ᑐᓂᑦᓱᑎᒍ 
ᑯᑯᕋᓛᕐᒥᒃ. ᐃᖏᑦᑕᖅᑯᒍᑦ ᓇᑎᕐᒧᑦ ᐳᓛᕐᕕᑦᑎᓐᓂ 
ᐅᖁᒻᒥᐊᒐᖅᑖᕗᑦ ᐊᔾᔨᒌᑦ ᓄᐊᑦᓱᑎᒍ. ᐱᓯᓐᓈᑦ 
ᐊᑭᓖᖃᑦᑕᖅᓱᑕᓗ. ᐊᑖᑕᕗᑦ ᑕᕐᕆᑦᑕᖅᑯᖅ ᓱᓪᓗᑯᑖᒃᑯᑦ. 
ᕿᓚᒥᕈᓗᒃ ᐊᓈᓇᕗᑦ ᐊᓂᑦᓱᓂ ᐅᖁᒻᒥᐊᒐᖅᑖᑦᑎᓐᓂᒃ 
ᓂᓪᓕᐅᑎᓕᒃ; ᑎᓪᓕᓵᙳᐊᕋᓱᐊᑦᑕᖅᑯᖅ ᐃᓘᓐᓇᑦᑎᓐᓂᒃ 
ᒪᕐᕉᓐᓂᒃ ᑭᓯᐊᓂ ᐋᓕ ᐱᖁᔨᙱᑦᑐᖅ.
	 “ᐊᑖᑕᑦᑕᓕ ᐃᑲᔪᓚᐅᖅᑖᑎᒍᑦ ᐊᓐᓄᕌᕐᓗᑦᑎᓐᓂᒃ. 
ᐅᕙᓃᓚᐅᙱᑦᑐᑎᓪᓘᓐᓃᑦ, ᐅᖁᒻᒥᐊᒐᑦᑎᓐᓂᒃ ᐱᒐᓱᐊᕆᕕᑦ?” 
ᐋᓕ ᕿᕕᐊᖅᓱᓂ ᖁᒻᒧᑦ ᐊᓈᓇᓐᓄᑦ ᑕᑯᓴᐅᒥᔪᖅ. 
ᖁᐊᖅᓵᕐᕙᓗᑦᑐᖅ ᐊᓈᓇᒐ.
	 “ᐋᓖ, ᐅᖃᐅᑎᓚᐅᖅᑕᑦᓯ ᑖᒃᓯᒨᕈᓐᓇᓚᐅᙱᓐᓇᒪ. 
ᒪᒥᐊᓇᖅ ᒥᖅᓱᕈᓐᓇᓚᐅᙱᓐᓇᒃᑭᒃ ᖃᕐᓖᒃᑭᒃ.”
	 ᐋᓕ ᑭᐅᙱᑦᑐᖅ.
	 “ᐅᖁᒻᒥᐊᒐᓯ ᐱᕕᒋᒋᐊᖃᙱᑦᑕᒃᑲ, ᓱᓕᔪᑎᑦ. 
ᐃᓘᓐᓇᑎᒃ ᓄᖑᒋᐊᖃᙱᑕᕋᓗᐊᓯ. ᐱᙳᓕᓚᖓᔪᓯ!” 
ᐅᖁᒻᒥᐊᒐᐃᑦ ᐅᑎᖅᑎᑦᑕᖅᑲᖏᑦ ᐋᓕᐅᑉ ᓄᐊᑕᖏᓐᓄᑦ.
	 “ᖁᔭᓇ ᐊᓈᓈᒃ. ᐃᓕᓐᓂᐊᖅᑎᓚᐅᖅᓯᒪᔭᑦᑎᒍᑦ 
ᖃᓄᖅ ᒥᖅᓱᕆᐊᖃᕐᒪᖔᑦᑕ ᒥᖅᓱᓵᕆᐊᖃᓕᕐᓂᕈᑦᑕ, ᐊᑑᑎᓕᒃ 
ᑕᒪᓐᓇ, ᐄᖃᐃ.”

	 ᐊᓈᓇᒪ ᐃᕿᑦᓱᓂᐅᒃ ᐅᖃᓗᕝᕕᖓ, “ᒪᒥᐊᓇᖅ ᐃᕐᓃᒃ. 
ᑭᖑᓪᓕᕐᒥ ᐅᕙᓃᓪᓚᕆᓛᖅᑐᖓ, ᓱᓕᔪᖓ.”
	 ᑮᑕᕈᓗᒃ ᐃᕿᑕᖓᑦᑕᐅᖅ, ᒪᑭᑦᓱᓂ ᐊᓂᓯᒻᒥᔪᖅ. 
ᐅᑎᑦᑕᖅᑯᖅ ᐅᓯᙵᓯᕗᑦ ᑎᒍᒥᐊᖅᓱᓂᒋᑦ.
	 “ᕿᑐᕐᖓᒃᑲ ᓯᓂᓐᓇᖅᓯᔪᖅ. ᐅᓯᙵᓯᓯ ᐊᑎᓯᐅᒃ 
ᐅᖁᒻᒥᐊᒐᐃᑦ ᓴᓂᕐᕙᓪᓗᒋᑦ.”
	 ᓂᓪᓕᖅᑐᐃᓐᓇᐅᔪᒍᑦ ᑭᓯᐊᓂ ᓈᓚᑦᑐᒍᑦ. 
ᐅᓐᓅᔪᖅ ᑕᖃᓇᖅᑲᐅᒻᒪᑦ, ᐊᒻᒪᓗ ᖃᐅᑉᐸᑦ 
ᐃᓱᒪᐃᓐᓇᖅ ᐅᖁᒻᒥᐊᒐᓕᕆᒍᓐᓇᓛᕐᒥᒐᑦᑕ. 
ᕿᓚᒥᕈᓗᒃ ᓯᓂᓕᖅᑐᖓ, ᑭᓯᐊᓂ ᑐᐹᖅᑕᐅᒌᖅᑐᖓ 
ᑐᑭᓯᓇᙱᑦᑐᓄᑦ ᖃᐃᒐᓚᐅᓴᕙᓗᖏᓐᓄᑦ ᐊᖏᔪᖅᑳᑦᑕ. 
ᓈᒻᒪᒋᐅᑎᙱᒃᑲᓐᓂᖅᑑᒃ. ᐱᓂᖅᓴᐅᕙᓗᑕᐃᓐᓇᖅᑑᒃ. 
ᓂᐱᐊᓗᖏᓐᓄᑦ ᐊᓛᓱᐊ ᑐᐸᑦᑐᖅ, ᑲᑉᐱᐊᓱᓕᕋᓐᓄᒃ 
ᐋᓕᐅᑉ ᐃᓪᓗᕈᓯᖓᓅᖅᑐᒍᒃ ᖃᐅᔨᔭᐅᑦᑕᐃᓕᑦᓱᓄᒃ. 
ᐃᓪᓕᖓᓄᑦ ᑐᑦᑎᐅᑎᑦᓱᓄᒃ. ᐋᓕᓗ ᓴᐃᒻᒪᖅᑎᒐᑦᑎᒍ ᐊᓛᓱᐊ 
ᕿᐊᙱᑦᑑᔭᖅᑐᖅ, ᑐᑎᑦᓱᑕ ᓯᓂᓕᖅᑐᒍᑦ.

*
	 ᓱᕈᓯᐅᔪᒍᑦ ᑐᐸᓴᕋᐃᑦᑐᒍᑦ. ᐅᖁᒻᒥᐊᒐᕐᓂᒃ 
ᐃᔨᕋᖅᑐᖅᓱᑕ ᐱᓵᖅᑐᒍᑦ ᐅᓪᓛᖅᓯᐅᑎᑐᙱᓂᑦᑎᓐᓂ. ᐊᓛᓱᐊ 
ᐱᓯᑕᐅᓵᖅᓱᓂ ᓇᑦᓴᖅᑐᖅ ᑯᑯᒥᒃ. ᐊᑖᑕᒪ ᐊᖅᓵᑦᓴᐅᑎᒋᔭᖓ. 
ᐊᑐᐃᓐᓇᕈᖅᓱᓂᒋᑦ ᒪᓐᓃᑦ ᐃᒥᕐᒧᑦ ᐆᓯᒪᔪᑦ ᐊᒻᒪᓗ 
“ᓯᕙᔮᖅᑎᓯᒪᔪᑦ ᐅᓇᑕᖅᑏᑦ” (ᓂᐊᖂᔭᖅ ᓯᕙᔮᖅᑎᓯᒪᔪᖅ, 
ᐊᒡᒍᖅᓯᒪᔪᖅ ᐊᒥᑦᑐᓂᒃ) ᐊᓛᓱᐊᑉ ᓯᕗᕌᓄᑦ, ᑮᓇᖓ 
ᖃᑯᖅᑎᑦᓱᓂ.
	 “ᓈᒃᑲ ᐋᓐᓂᐊᔫᒃ.”
	 “ᐊᓛᓱᐊ, ᐅᖁᒻᒥᐊᒐᓗᐊᖁᓚᐅᙱᑕᒋᑦ! ᓂᕿᓪᓚᕆᒻᒥᒃ 
ᐱᒋᐊᖃᖅᑐᑎᑦ ᐊᖅᓵᑦᑕᕈᐊᕋᒃᑭᑦ ᐃᕝᕕᑦ ᐅᖁᒻᒥᐊᒐᖏᓐᓂᒃ,” 
ᐊᑖᑕᒐ ᓱᐊᑦᑐᖅ.
	 ᐊᓛᓱᐊ ᓯᕙᔮᖅᑎᓯᒪᔪᒥᒃ ᓂᐊᖂᔭᕐᒥᒃ ᒥᓱᑦᓯᔪᖅ 
ᒪᓐᓂᒻᒧᑦ ᐆᓇᖅᑐᒧᑦ, ᐅᖁᒻᒥᖅᓯᓪᓗᓂ. ᐄᓯᓚᐅᕋᓂ 
ᐃᑦᓯᕙᐅᑕᕐᒥᓂ ᕿᕕᐊᖅᓱᓂ ᒥᕆᐊᖅᑐᖅ ᓇᑎᕐᒧᑦ 

ᓯᑕᒪᖓᑦ: ᐊᓐᓄᕌᕐᓗᑦᓯᒪᓇᖅ

ᑕᓪᓕᒪᖓᑦ
ᓯᓚᕐᔪᐊᖅ ᐃᓱᓕᑦᑐᖅ

ᑰᖃᕐᕕᑦᑎᓐᓂ. ᐋᓕᓗ ᐃᔪᓯᔪᒍᒃ, ᓄᖅᑲᖅᑐᒍᒃ ᐊᓛᓱᐊᑉ 
ᓂᐊᖁᖓ ᒪᑭᒻᒪᑦ ᐊᑖᑕᒪᓗ ᑮᓇᖓ ᐊᑲᖅᓴᕈᓐᓃᕐᖓᑦ. 
ᐊᓛᓱᐊᑉ ᑮᓇᖓ ᑐᖑᔪᐊᖓᔪᕈᖅᑐᖅ, ᖁᒻᒧᓪᓗ ᕿᕕᐊᕐᖓᑦ 
ᐅᕙᑦᑎᓐᓄᑦ ᐅᕕᓂᖓ ᐱᑕᑦᓯᓴᐅᖅᑐᖅᑐᖅ ᒥᑭᔪᓂᒃ 
ᐊᐅᐸᖅᑐᓂᒃ.



ᔪᐃ ᓂᐊᖁᙴᒥᐅᖅ

	 ᐊᓛᓱᐊ ᐊᑲᐅᓯᐅᒥᑦᓴᐅᑎᒋᔪᖅ ᒥᕆᐊᕇᕋᒥ, ᑭᓯᐊᓂ 
ᐃᓱᒫᓗᓕᕐᕙᓗᑦᑐᖅ ᐊᑖᑕᒪ ᑮᓇᖓᓂᒃ ᑲᑉᐱᐊᓱᓕᕐᕙᓗᑦᑐᒥᒃ 
ᑕᑯᒐᒥ. ᐅᓪᓚᑦᓯᔪᖅ ᐳᓛᕐᕕᒻᒧᑦ, ᖃᓂᓐᓂᖅᐹᕐᒧᑦ ᑕᕐᕋᖅᑑᒻᒧᑦ. 
ᑭᓯᐊᓂ ᓇᐃᓗᐊᕐᖓᑦ ᑕᑯᒍᓐᓇᙱᑦᑐᖅ ᐃᒻᒥᓂᒃ. 
ᕿᒡᒋᖃᑦᑕᓯᔪᖅ ᑕᑯᒐᓱᐊᖅᓱᓂ ᑮᓇᕐᒥᓂᒃ. ᐊᑖᑕᒐ ᐅᓪᓚᑦᓯᔪᖅ 
ᐅᖄᓚᐅᒻᒧᑦ ᓇᕿᑦᑕᐃᓯᑦᓱᓂᓗ. ᕿᓚᒥᐊᓗᒃ ᓂᓪᓕᖅᓱᓂ 
ᐃᓕᓯᔪᖅ.
	 “ᐲᑕ ᖃᐃᓯᔪᖅ ᐋᓐᓂᐊᕐᕕᓕᐊᕈᔾᔨᒋᐊᖅᑐᖅᑐᖅ 
ᐅᕙᑦᑎᓐᓂᒃ.” ᐊᓛᓱᐊᒥᒃ ᑎᒍᓯᔪᖅ, ᑕᕐᕋᕐᒥᓂᒃ 
ᑕᑯᒍᓐᓇᖅᓯᑕᐃᓐᓇᖅᑐᖅ. ᕿᐊᓯᓪᓗᓂ ᐊᓛ.
	 “ᐃᓱᒫᓗᓐᓇᒃ ᐸᓃᒃ. ᖃᓄᐃᒍᓐᓃᓚᖓᔪᑎᑦ. ᐃᓕᓐᓂᒃ 
ᓘᑦᑖᓕᐊᕈᔾᔨᓯᔪᒍᑦ. ᓇᐅᒃᑯᒐᓚᒃ ᐋᓐᓂᐊᕖᑦ?” ᐊᑖᑕᒪ ᓄᔭᖏᑦ 
ᐊᕝᕙᐃᕆᐊᖅᑕᖏᑦ ᑮᓇᖓ ᐊᑦᑐᕋᓂᐅᒃ.
	 ᖁᕝᕕᐅᖅᓱᓂ ᐅᖃᖅᑐᖅ, “ᐋᑦᓲᒃ! ᑲᑉᐱᐊᓱᑦᑐᖓ!”
	 “ᐃᓱᒫᓗᓐᓇᒃ, ᖃᓄᐃᒍᓐᓃᓚᖓᔪᑎᑦ. ᑭᓯᐊᓂ 
ᐋᓐᓂᐊᒍᕕᑦ ᓇᐅᒃᑯᑐᐃᓐᓇᖅ ᐅᖃᐅᑎᙶ?”
	 ᐊᓛᓱᐊ ᐃᓕᕿᑕᒫᖅᓱᓂ ᐋᒡᒑᖅᑐᖅ.
	 “ᔪᐃ, ᐋᓖ, ᑲᒥᓯ ᐊᐃᓗᒋᑦ ᐊᑎᓯᐅᒃ ᔭᐃᑲᓪᓗᓯᓗ, ᐊᑏ. 
ᐃᓘᓐᓇᑕ ᑕᐃᑯᙵᓚᖓᔪᒍᑦ.”
	 “ᐅᕙᓃᖃᑎᒋᑐᐃᓐᓇᕈᓐᓇᖏᓇᑦᑎᒎ ᐊᓈᓇᒐ?” 
ᐊᐱᕆᔭᕋ ᐅᓪᓗᓕᒫᖅ ᐋᓐᓂᐊᕕᒻᒦᖃᑕᐅᒍᒪᙱᒧᑦ.
	 “ᐊᓈᓇᓯ ᐅᕙᓃᙱᑦᑐᖅ! ᐊᐃᓯᐅᒃ ᐊᓐᓄᕌᓯ. 
ᐅᖃᓕᒪᐅᑎᖃᑎᒋᒍᒪᙱᑕᑦᓯ.” ᑭᐅᑲᓪᓚᑦᑐᖅ. ᐊᓛᓱᐊᒥᒃ ᓱᓕ 
ᕿᐊᔪᒥᒃ ᐊᔾᔭᖅᓯᓯᑦᓱᓂ, ᑐᖅᓲᓐᓄᑦ. ᓂᓪᓕᖏᑦᓱᑕ ᐸᕐᓇᓯᔪᒍᑦ. 
ᐅᖁᒪᐃᑦᑐᖅ ᕿᑲᐅᔭᖅᑐᖅ ᓲᕐᓗ ᑕᑦᓯᖅᑎᑐᑦ; ᐊᑖᑕᒐ 
ᐃᓱᒫᓗᕝᕙᓗᑦᑐᖅ ᑕᖃᒪᕙᓗᑦᓱᓂᓗ. ᐊᑖᑕᒐ ᑕᑯᒍᒪᙱᑕᕋ 
ᐃᒫᒃ ᐊᑲᕐᕆᙱᑎᓪᓗᒍ. ᕿᐊᓱᙳᓕᖅᑐᖓ, ᑭᓯᐊᓂ 
ᕿᐊᒍᒪ ᐱᓂᖅᓴᕈᖅᑎᑦᓯᑐᐃᓐᓇᓚᖓᔪᖓ. ᐊᓛᓱᐊ ᕿᐊᒻᒪᑦ, 
ᐊᔾᔨᐅᙱᑦᑐᒥᒃ ᑮᓇᖓ ᐊᐅᑉᐸᑑᒌᖅᑐᖅ ᐱᒋᐊᒃᑲᓐᓂᖅᑐᖅ. 
ᓯᓚᒥ ᑎᑦᑐᓛᕐᕙᓗᑦᑐᖅ, ᐊᑖᑕᒪ ᕿᓚᒥᐊᓗᒃ ᐊᓐᓂᔾᔮᑎᒍᑦ. 
ᐃᑭᔪᐃᓐᓇᐅᔪᒍᑦ ᓄᓇᓯᐅᒻᒧᑦ, ᐊᓛᓱᐊ ᐊᑖᑕᒪ 

ᑎᒍᒥᐊᖅᓱᓂᐅᒃ. 
	 “ᐊᔭᐃ! ᓱᓐᓂᕋᕕᑦ ᒥᑭᓗᐊᖅᑑᖅ?” ᐲᑕ 
ᐊᐱᕆᔪᖅ, ᑕᐸᐃᖅᓱᓂ. ᐲᑕ ᐊᑖᑕᒪ ᐱᖃᑎᐊᓗᐊ. 
ᓂᐊᖁᙴᒥᐅᖅᑕᐅᖅ. ᐊᓛᓱᐊᑉ ᐱᐅᒋᓂᖅᐹᖓ “ᐊᒃᑲᑦᑎᓐᓂ” 
ᐃᑉᐱᒋᔭᑐᐊᕆᑲᐃᓐᓇᒻᒪᕆᑦᑕᖓ ᓂᓪᓕᐅᔾᔨᒻᒪᑦ ᑕᐃᒫᒃ.
	 “ᒥᕆᐊᖅᑲᐅᒐᒪ, ᑮᓇᕋ ᐊᐅᐸᓪᓛᓕᑦᑕᖅᑯᖅ!”
	 ᐃᔪᓯᑲᓪᓚᑦᑐᒍᑦ ᐃᓘᓐᓇᑕ, ᐋᒡᒐᑐᐊᖅ ᐊᓛᓱᐊ 
ᖁᖓᓐᓂᐅᓴᙱᑦᑐᖅ.
	 “ᐃᔪᕆᙱᓚᐅᖅᓯᙵ!” ᕿᐊᓯᒃᑲᓐᓂᑦᑕᖅᑯᖅ.
	 “ᐊᓛ ᐃᓕᓐᓂᒃ ᐃᔪᕆᓐᓂᙱᑦᑐᒍᑦ. ᐃᔪᕐᓇᑲᐃᓐᓇᕐᖓᑦ. 
ᑕᑯᒋᑦ ᐊᑲᐅᓯᐅᒥᒌᖅᑐᑎᑦ, ᐊᐃ? ᐃᓘᓐᓇᑎᓐᓂᒃ 
ᐃᔪᖅᑎᑦᓯᑲᐃᓐᓇᖅᑐᑎᑦ!”
	 ᕿᐊᒍᓐᓃᖅᓱᓂ ᐃᓱᒪᓯᔪᖅ ᑭᓯᐊᓂ ᓱᓕ 
ᖁᕕᐊᓱᒍᒪᙱᑦᑐᖅ. ᐃᑦᓯᕚᖅᑐᖅ ᓂᖃᑑᑦᓱᓂ, ᖃᓪᓗᖏᒃ 
ᕿᙳᓪᓕᖓᑦᓱᑎᒃ: ᐅᓗᐊᐸᐅᔭᖏᒃ ᐱᐊᕋᖓᔫᒃ ᑲᑕᖓᑦᓱᑎᒃ 
ᓲᕐᓗ ᑐᒫᑐᑎᑐᑦ ᐱᕈᕇᖅᓯᒪᔪᖅᑎᑐᑦ, ᑮᓇᖓᓂᒃ.
	 ᐋᓐᓂᐊᕐᕕᒻᒧᑦ ᑎᑭᑦᑐᒍᑦ, ᖁᔭᓕᑦᓱᑕ ᐅᓪᓛᖑᒻᒪᑦ, 
ᐃᓄᖃᙱᒻᒪᑦ ᑐᐊᕕᕐᓇᖅᑐᓕᕆᕕᒃ, ᐊᓛᓱᐊᓗ 
ᐅᓂᑦᑎᑕᐅᑦᓴᐅᑎᒋᓪᓗᓂ. ᐋᓐᓂᐊᓯᐅᖅᑎᒧᑦ ᐊᓐᓄᕌᓕᒻᒧᑦ 
ᖃᓄᐃᑦᑐᑐᐃᓐᓇᕐᓂᒃ ᐃᓪᓗᕈᓯᕐᒨᖅᑎᑕᐅᔪᒍᑦ ᒥᑭᔪᒧᑦ, 
ᑖᓗᑦᓯᖅᓱᓂᐅᒃ. ᐊᓛᓱᐊᒥᒃ ᖃᐅᔨᓴᓯᔪᖅ ᑎᓪᓕᕐᓂᖓᓂᒃ 
ᐊᒻᒪᓗ ᐆᓇᕐᓂᖓᓂᒃ. ᖃᓂᖓᓅᖅᓯᓪᓗᓂ ᕿᔪᑲᓪᓚᒻᒥᒃ 
ᖁᐊᑯᓗᒻᒧᑦ ᐃᐳᕐᔫᔮᖅᑐᒥᒃ, ᐄᔮᖓᓂᒃ ᑕᑯᓂᐊᕋᒥ. ᐆᓇᕐᓂᖓ 
ᐊᓛᓱᐊᑉ ᑎᑎᖅᓱᓂᐅᒃ ᑎᓪᓕᕐᓂᖓᓗ, ᐊᓯᐊᓅᖅᓱᒋᑦ 
ᑖᓗᑕᓕᒻᒧᑦ.
	 “ᐅᕙᓂ ᐅᑕᖅᑭᒋᑦᓯ. ᓘᒃᑖᖅ ᖃᐃᒌᓚᖓᔪᖅ. 
ᐃᒥᒐᑦᓴᔭᑐᕈᒪᕖᑦ ᐸᐅᕐᖔᓗᒥᓂᕐᒥᒃ ᐊᕐᓇᑯᓘᒃ? ᓈᓗᒻᒥ, 
ᑲᑉᐱᐊᓱᑉᐸᓪᓚᐃᒐᕕᑦ!” 
	 “ᒪᒪᕆᔭᑐᐊᕋ ᐋᐳᒥᓂᖅ,” ᐊᓛᓱᐊ ᑭᐅᔪᖅ ᑮᓇᕐᒥᓂᒃ 
ᑕᕐᕆᑦᓯᓪᓗᓂ ᐊᑖᑕᒪ ᔭᐃᑲᖓᓄᑦ. 
	 “ᐄ ᐱᑎᓐᓂᐊᖅᑲᒋᑦ. ᐃᒥᒐᑦᓴᔭᑐᕈᒪᕕᑎᑦᑕᐅᖅ?”

	 ᐋᓕᓗ ᐊᖏᖅᑐᒍᒃ ᓂᐊᖁᑦᑎᓐᓄᑦ, ᐋᓐᓂᐊᓯᐅᖅᑎ 
ᐊᓂᔪᖅ. ᐅᑎᖅᑐᖅ ᐱᖓᓱᓂᒃ ᐃᒥᒐᑦᓴᔭᓂᒃ ᑎᒍᒥᐊᖅᓱᓂ 
ᐅᕙᑦᑎᓐᓄᑦ, ᐊᑖᑕᓐᓄᑦ ᐃᒥᕐᒥᒃ. ᓘᒃᑖᕐᓗ ᐃᓯᖅᓱᓂ.
	 “ᕼᐊᓘ ᓘᒃᑖᖅ ᔮᓐᓴᓐᖑᔪᖓ. ᓇᓕᖅᓯ 
ᑲᒪᒋᒋᐊᖃᖅᑲᕋ?”
	 ᐊᓛᓱᐊᑉ ᓵᑦᑕᖓ ᑕᑯᓴᖅᓱᒍ.
	 ᑮᓇᖓᓂᒃ ᑕᑯᔪᖅ. “ᐊᓱᓕ.” ᐅᖃᓕᒫᓯᔪᖅ 
ᓘᒃᑖᓕᐊᖅᑐᖅᓯᐅᑎᖓᓂᒃ ᐸᐃᑉᐹᓂᒃ, ᖁᖓᑦᓱᓂ. “ᐃᓛᒎᖅ 
ᐊᓛᓱᐊ ᒥᕆᐊᖅᑐᒥᓂᖅ, ᒪᑭᒻᒪᑦ ᑮᓇᖓ ᐃᒪᐃᑦᑐᕈᑦᑕᖅᑯᖅ. 
ᓱᓕᕚ?” ᐊᑖᑕᓐᓄᑦ ᑕᑯᓴᖅᑐᖅ.
	 “ᐄ, ᓈᙳᓂᕋᖅᑲᐅᔪᖅ. 
ᐅᖁᒻᒥᐊᒐᓗᐊᖅᑐᒥᓂᐅᕙᓪᓚᐃᔪᖅ. ᐃᑦᓯᕚᖅᓱᓂ 
ᐅᓪᓛᖅᓯᐅᑎᑐᖅᑲᐅᔪᖅ, ᕿᓚᒥᕈᓗᒃ ᑕᐃᒪᐃᓕᑦᑕᖅᑯᖅ. 
ᕿᕕᐊᖅᓱᓂ ᒥᕆᐊᑦᑕᖅᑯᖅ ᐊᒻᒪ ᐃᒪᐃᓕᑲᓪᓚᑦᑕᖅᑯᖅ. 
ᑭᓱᒪᓐᓇ? ᖃᓄᐃᒍᓐᓃᓚᖓᕚ?”
	 “ᖃᓄᐃᔾᔮᕙᓪᓚᐃᙱᑦᑐᖅ, ᒥᔅᑕ ᒪᒡᓂᐅᓴᓐ. 
ᐃᖏᑎᑲᐃᓐᓇᕈᒃ ᐃᓪᓕᕐᒧᑦ ᖃᐅᔨᓴᑦᓯᐊᕐᓂᐊᕋᒃᑯ.”
	 ᐊᑖᑕᒪ ᐲᖅᑎᑦᓱᓂᐅᒃ ᖃᐅᔨᓴᕐᕕᒻᒨᖅᑕᖓ. 
ᐸᐃᑉᐹᖅ ᐃᑦᓯᕚᕐᕕᖓ ᐃᒧᔪᖅ ᐊᐅᓚᒻᒪᑦ. ᓘᒃᑖᑉ 
ᐊᐱᕆᔭᖓ ᐋᓐᓂᐊᒻᒪᖔᖅ ᓇᐅᒃᑯᒐᓚᒃ, ᑭᐅᓪᓗᓂ ᐋᒡᒐᒎᖅ. 
ᖃᓂᒧᑦ ᑮᓇᖓ ᖁᖓᓯᖓᓗ ᕿᒥᕐᕈᔭᖏᒃ. ᐊᑖᑕᒐ 
ᐃᓱᒫᓗᙱᓂᖅᓴᕈᖅᑐᖅ, ᐅᕙᖓᓗ, ᑭᓯᐊᓂ ᐊᓛᓱᐊ 
ᖁᕕᐊᓱᕝᕙᓗᙱᑦᑐᖅ ᓘᒃᑖᖅ ᖃᓂᒋᓗᐊᕋᒥᐅᒃ, ᑕᐅᑐᑦᑐᐹᓗᒃ. 
ᐊᐅᓚᔾᔭᑲᓪᓚᑦᑐᖅ ᐊᒡᒐᖏᒃ ᓂᓪᓕᓇᕐᖓᑎᒃ, ᐊᒡᒑᖅᓯᒪᓪᓗᓂ. 
ᓂᑯᕕᑦᓱᓂ ᖁᖓᑦᑕᖓ. 
	 “ᖃᓄᐃᕝᕙᓗᙱᑦᑐᖅ. ᐃᒫᓪᓕ ᐃᓱᒪᒋᔭᕋ, ᐊᓛᓱᐊ 
ᒥᕆᐊᕐᖓᑦ ᐱᑲᓪᓚᓐᓂᖓᓄᑦ ᑕᖃᖏᑦ ᑮᓇᖓᓂ 
ᖄᕐᓂᕆᐊᖏᑦ. ᐃᓱᒫᓗᓐᓇᖏᑦᑐᖅ ᑭᓯᐊᓂ ᑕᑯᔭᕐᓗᓐᓇᖅᑐᖅ. 
ᐄᔭᒐᖅᑖᕆᐊᑐᙱᑦᑐᖅ. ᐊᔾᔨᑐᐃᓐᓇᖓ ᑮᓇᑦᑎᒍᑦ ᑕᑯᑦᓴᕐᒥᒃ 
ᓱᓲᖑᒐᑦᑕ. ᓄᖑᓛᕐᒥᔪᖅ ᐊᑯᓂᐅᓗᐊᙱᑦᑐᖅ. ᒫᓐᓇᓕ 
ᐃᓕᓐᓂᐊᕆᐊᖁᙱᑕᕋ ᐱᓇᓱᐊᕈᓯᓕᒫᖅ, ᑕᖃᐃᖅᓯᖁᓪᓗᒍ. 

ᑮᓇᖓ ᒪᐃᑐᐃᓐᓇᕆᐊᓕᒃ. ᖃᐅᔨᒪᕕᓰ ᑭᓱ ᐱᐅᒻᒪᖔᖅ 
ᓈᙳᓗᓂ?” ᐊᑖᑕᓐᓂᒃ ᐊᓚᖅᓱᓂ ᓵᑦᑐᖅ ᐊᓛᓱᐊᒧᑦ.
	 “ᐃᒥᒐᖅ ᔨᓐᔪ  ᐄᐅᓪ. ᐱᐅᒋᕕᐅᒃ?”
	 ᖁᖓᑦᑐᕖᙶᓗᒃ, “ᐄ.”
	 “ᐊᓱᐊᐱᒃ, ᐱᑎᑕᐅᖁᔭᕋ ᔨᓐᔪ ᐄᐅᓪᒥᒃ 
ᑕᖃᐃᖅᓯᑐᐃᓐᓇᕐᓗᓂᓗ! ᓂᐱᑎᒐᖅᑖᕈᒪᕖᑦ? ᐱᑦᓯᐊᕋᑖᕋᕕᑦ.”
	 ᐊᑖᑕᒐ ᖁᔭᓕᔪᖅ ᓘᒃᑖᕐᒧᑦ.
	 ᐲᑕ ᑲᑎᒐᑦᑎᒍ ᐅᑕᖅᑭᕕᒻᒥ, ᐊᓛᓱᐊ ᐅᖃᐅᔾᔨᓵᖅᑐᖅ 
“ᓘᒃᑖᑉ ᑮᓇᕋ ᐃᓱᒫᓗᓐᓇᖏᓐᓂᕋᖅᑕᖓ ᐊᒻᒪᓗ 
ᐃᓱᒪᐃᓐᓇᕉᖅ ᐃᒥᒐᕈᓐᓇᖅᑐᖓ, ᐊᓪᓛᑦ ᓂᐱᑎᒐᖅᑖᖅᑐᖓ!”
	 ᖁᖓᑦᑐᖅ ᐊᓛᓱᐊᑉ ᑕᑯᑎᒻᒪᐅᒃ ᓂᐱᑎᒐᕐᒥᒃ ᖃᓂᒧᑦ; 
ᕿᒻᒥᙳᐊᖅ ᕿᙵᓇᖅᑐᖅᓯᐅᑏᓐᓂᒃ ᐃᒡᒐᑦᓯᒪᙳᐊᖅᑐᖅ 
ᐃᑭᒪᑦᓱᓂ ᓯᐊᕐᕆᔮᕈᒻᒥᒃ. ᓄᓇᓯᐅᒻᒧᑦ ᐃᑭᑦᓱᑕ 
ᓂᐅᕕᕆᐊᖅᑐᒍᑦ ᐋᑎᒃ ᕙᓐᓱᔅᒧᑦ. ᐃᒥᒐᖅᑖᕆᐊᖅᑐᖅᓱᑕ 
ᐊᓛᓱᐊᒧᑦ, ᐊᖏᕐᕋᓯᑦᓱᑕᓗ ᓂᐊᖁᙴᒧᑦ.
	 “ᖁᔭᓐᓇᒦᐹᓗᒃ ᐲᑕ. ᑳᐱᕆᐊᕈᒪᕖᑦ 
ᐃᒥᒐᕆᐊᖅᑐᕐᓗᑎᓪᓘᓐᓃᑦ ᔨᓐᔪ ᐃᐅᓪᒥᒃ?”
	 ᐃᔪᓯᔫᒃ ᑕᒪᕐᒥᒃ ᐊᑖᑕᒃᑰᒃᑲ.
	 “ᖃᓄᐃᙱᑦᑐᖅ ᔮᔾᔨ, ᐃᓱᒫᓗᓐᓇᒃ. ᐱᔭᑦᓴᖃᖅᑐᖓ 
ᐅᕙᑦᑎᓐᓂ ᖁᔭᓐᓇᒦᓪᓗ. ᐅᖄᓚᕕᒋᓛᖅᑲᒋᑦ ᒫᓐᓇᕈᓗᒃ. 
ᐃᕝᕕᓪᓗ ᒥᑭᔪᕈᓘᒃ, ᐊᑲᐅᓯᖁᔭᒋᑦ. ᓴᓂᓪᓕᓯ ᓱᕈᓰᑦ 
ᐃᖅᓯᓵᑦᑕᐃᓕᒃᑭᓇᐃ? ᐃᑉᐸᑦᓴᖅ ᑕᐃᒪᐃᓕᐅᕇᓚᐅᕋᕕᒋᑦ!”
	 ᐲᑕ ᐊᖏᕐᕋᓯᔪᖅ, ᐃᓯᖅᑐᐃᓐᓇᐅᔪᒍᑦ ᐅᕙᑦᑎᓐᓄᑦ. 
ᐊᓈᓇᒐ ᐅᑎᖅᑐᒥᓂᖅ ᑭᖑᓂᑦᑎᓐᓂ, ᑐᓵᔭᕗᑦ 
ᐃᓪᓗᕈᓯᕐᒦᑦᑐᖅ. ᖃᐃᔪᖅ ᑲᑎᓯᒋᐊᖅᑐᖅᑐᖅ. ᐊᓛᓱᐊᑉ 
ᐅᓪᓚᕝᕕᒋᑦᓱᓂᐅᒃ ᒥᓯᕝᕕᖓ. ᐊᓈᓇᒐ ᓈᒻᒪᑦᓴᕐᕙᓗᙱᑦᑐᖅ 
ᓂᙵᐅᒪᕙᓗᑦᑕᕋᓗᐊ. ᐊᑖᑕᑦᑎᓐᓄᑦ ᑕᑯᓴᐅᒥᔪᖅ.
	 “ᓱᔭᒥᓈᓗᐃᓄᓇ?”
	 “ᐃᓱᒫᓗᑦᑕᕐᓇᒃ, ᐊᓈᓈᒃ ᒥᙳᐃᑦ ᑮᓇᓐᓂ 
ᐊᒻᒪᑐᐃᓐᓇᖅᑲᐅᔪᑦ!”
	 ᐊᑖᑕᒪ ᑮᓇᖓ ᐊᓛᓱᐊᑎᑐᑦ ᐊᐅᐱᓪᓕᖅᑐᖅ. 

“ᓱᓂᖅᑯᖔ? ᕿᑐᕐᖓᕗᒃ ᐃᑉᐱᒋᖅᑲᐅᕙᒃᑲ ᒥᐊᓕ. 
ᓇᒦᖅᑲᐅᕕᓪᓕ? ᐊᓛ ᖃᓄᐃᙱᑦᑐᖅ, ᑕᕝᕙᓃᑦᑎᓐᓇᒃ. 
ᒥᕆᐊᑦᑕᖅᑲᐅᕗᖅ ᑮᓇᖓ ᐊᐅᑉᐸᑐᐊᓗᕈᑦᑕᖅᑯᖅ.”
	 ᐊᓈᓇᒪ ᐊᓛᓱᐊ ᐃᓕᔭᖓ. ᐊᓛ ᕿᓚᒥᐊᓗᒃ 
ᐃᓚᒋᓕᐅᑦᑐᖅ ᐅᕙᑦᑏᓐᓄᑦ ᐋᓕᓗ, ᓴᐳᑎᒋᐊᖅᑎᓪᓗᖓ 
ᐅᕙᑦᑎᓐᓂᒃ.
	 “ᑕᐃᒪᐃᓕᐅᕐᓇᖓ ᔮᔾᔨ, ᑐᓵᙳᖅᓯᒪᔪᖓ. ᑕᖃᐅᑎᔭᕋ 
ᑕᒪᓐᓇ!”
	 “ᓇᓗᓇᙱᓪᓚᕆᑦᑐᖅ, ᐅᕙᓃᑯᑖᒍᒪᐃᖅᑐᑎᑦ. 
ᓱᒐᓗᐊᖅᑭᑦ ᐅᕙᓂ?”
	 ᐋᓕ ᑎᒍᓯᔪᖅ ᐊᓛᓱᐊᒥᒃ ᑕᓕᖓᒍᑦ, 
ᐃᓪᓗᕈᓯᑦᑎᓐᓅᖅᑐᒍᑦ ᐃᓘᓐᓇᑕ. ᐊᓛᓱᐊ ᕿᐊᓯᒃᑲᓐᓂᖅᑐᖅ. 
ᐃᕿᑦᓱᒍ ᕿᐊᓯᔪᖓᑦᑕᐅᖅ. ᐋᓕ ᓂᖃᑑᑦᓱᓂ 
ᐃᑦᓯᕚᖅᑐᖅ ᓴᓂᑦᑎᓐᓂ ᕿᙳᓪᓕᖓᑦᓱᓂ, ᑐᓵᔪᖅ 
ᖁᕕᐊᒋᐅᑎᙱᑦᑑᓐᓂᒃ ᑐᓴᖅᓴᒐᓛᖑᓪᓗᑎᒃ ᓯᓚᑎᑦᑎᓐᓂ. 
ᑐᑭᓯᒍᓐᓇᙱᑦᑕᕗᑦ ᑭᓯᐊᓂ ᖃᐃᒐᓚᐅᓴᐅᑦᑑᒃ. ᓄᖅᑲᑦᑕᖅᑰᒃ, 
ᓱᑲᑦᑐᒥᒃ ᐱᓱᑦᑐᖃᕐᕙᓗᑦᑕᖅᑯᖅ ᓱᓪᓗᑯᑖᒃᑯᑦ. ᒪᑐ 
ᒪᑐᔭᐅᑲᓪᓚᑕᖅᑯᖅ. ᓂᖃᑐᐊᓘᓕᖅᑐᖅ, ᐊᓈᓇᕗᑦ ᕿᐊᔪᖅ 
ᑐᓴᖅᓴᐅᓕᕐᒥᔪᖅ, ᐊᐅᓚᔪᖅ ᐃᓪᓗᕈᓯᐅᑉ ᐊᐃᑉᐸᖓᓂ 
ᖃᓂᑦᑐᖅ. ᐊᑖᑕᒐ ᐱᓱᑦᑕᖅᑯᖅ ᓱᒃᑲᐃᓐᓂᖅᓴᐅᓪᓗᓂ, 
ᐅᖁᒪᐃᓐᓂᖅᓴᖅ. ᐃᓪᓗᕈᓯᖅ ᒪᑐᐃᖅᓱᓂᐅᒃ. ᓂᓪᓕᖅᑐᖅ 
ᐊᑦᑕᕈᓱᓐᓂᖅᓴᐅᕙᓗᑦᑐᖅ ᑕᐃᒪᙵᓂᐅᖅᑲᐅᔪᖅ, “ᕙᐃ-
ᓚᓚᖓᒐᓗᐊᖅᑭᓰ? ᑕᒪᒃᑮᒃ ᐅᖃᐅᑎᒋᐊᓕᕗᒃ.”
	 “ᓯᐊᕈᐊᐃ. ᑕᑯᔭᐅᒍᒪᙱᑦᑐᖓ ᐃᒪᐃᑦᑎᓪᓗᖓ. ᑮᓇᕋ 
ᐅᐊᓴᕆᐊᓕᒃ.”
	 ᐋᓕ ᒪᑭᓴᐅᖅᑐᖅᓱᓂ ᐅᓪᓚᑦᓯᔪᖅ 
ᓴᓂᑦᑎᒍᑦ ᐊᓛᓱᐊᓗ ᑕᐃᑯᙵᖅᓱᓂ. ᒪᓕᑦᑕᕗᒃ 
ᒪᑐᖓᓂᒃ ᒪᑐᐃᖅᓯᓴᐅᖅᑐᖅᑐᖅ, ᐊᖏᔪᖅᑳᑦᑎᓐᓂᒃ 
ᐊᑲᐅᒍᓐᓃᖅᑎᑦᓯᓪᓗᓂ. ᐊᑖᑕᒐ ᖃᐃᒐᓚᐅᓴᓯᔪᖅ:
	 “ᓱᒻᒪᑦ ᐅᑕᖅᑭᒋᐊᖃᖅᑭᑕ ᐃᓕᓐᓂᒃ ᑮᓇᐃᑦ 
ᐅᐊᓴᕐᓂᐊᕋᕕᐅᒃ? ᑕᖃᔪᖓ ᐃᓕᓐᓂᒃ ᐅᑕᖅᑮᓐᓇᕆᐊᖃᕆᐊᖅ! 

ᓱᒻᒪᓪᓕ ᐊᑐᕈᒪᔭᑎᑦ ᒪᓖᓐᓇᕆᐊᖃᖅᑲᑦ? ᓱᒻᒪᑦ 
ᑕᑯᒥᓇᕆᐊᖃᕋᓗᐊᖅᑭᑦ ᕿᒪᐃᓚᖓᓪᓗᑎᑦ ᐅᕙᑦᑎᓐᓂᒃ? 
ᐱᐅᒋᙱᑕᒋᑦ! ᐱᐅᒋᙱᑕᒋᑦ!”
	 ᐋᓕ ᐱᖑᓯᓪᓗᓂ ᐊᖅᑯᓵᖅᑐᖅ ᐅᕙᓐᓂᒃ ᐊᓛᓱᐊᒥᓪᓗ, 
ᖁᕝᕕᐅᖅᓱᓂ ᓄᑖᓂᒃ ᓂᙵᐅᒪᔪᖅ ᓱᕐᓗᖏᒃ ᑯᕕᔫᒃ. 
ᐃᓪᓗᕈᓯᕐᒥᓂᒃ ᒪᑐᓯᑲᓪᓚᑦᓱᓂ. ᑐᓵᔭᕋ ᓵᒥᓂᒃ ᐊᔭᑦᓯᑎᓪᓗᒍ 
ᒪᑐᒧᑦ. ᐊᑖᑕᒪ ᒪᓕᑦᑕᖓ. ᐊᓛᓱᐊᓗ ᐊᓈᓇᑦᑎᓐᓄᑦ 
ᑕᑯᓴᖅᑐᒍᒃ ᖁᐊᖅᓵᖅᓱᓄᒃ; ᓄᔭᖏᑦ ᓇᒧᓕᒫᖅ ᑎᑦᑕᐅᕋᖅᑐᑦ, 
ᐃᔨᖏᒃ ᐳᕕᑦᑑᒃ ᐊᐅᐸᖅᓱᑎᒃ. ᓰᖅᑯᖅᓱᓂ ᐅᕙᑦᑎᓐᓂᒃ 
ᐃᕿᑦᓯᔪᖅ, ᐊᐅᓚᔾᔭᙱᑦᑐᒍᒃ. ᐊᓛᓱᐊ ᕿᐊᓯᒻᒥᔪᖅ, ᑭᓯᐊᓂ 
ᕿᐊᒍᓐᓃᖅᑐᖓ. ᐃᑉᐱᓐᓂᐊᒍᓐᓃᖅᑐᖓ. ᐊᓪᓛᑦ ᐊᓛᓱᐊᑉ 
ᕿᐊᕙᓗᐊᓗᐊ ᐃᑉᐱᒋᒍᓐᓃᖅᑕᕋ.
	 ᐄᔮᕋ ᐃᑉᐱᒋᔭᕋ ᑐᐱᑦᑐᖅ ᕿᐊᓂᑯᓐᓄᑦ, 
ᐋᖅᑭᒋᐊᖅᑕᕋ. “ᕿᒪ...ᕿᒪᓯᕕᑎᒍᑦ?”
	 “ᖃᐃᒋᑦᓯ ᒪᐅᖓ. ᐅᖃᐅᑎᓚᑦᓯ.”
	 ᐊᓛᓱᐊ ᐊᓈᓇᒪ ᓴᓂᐊᓅᖅᑐᖅ, ᑐᑭᓯᔭᑦᓴᐅᓗᐊᕋᓂ 
ᒪᓂᔾᔪᒐᕐᓂᑯᒧᑦ ᐅᖃᖅᑐᖅ, “ᓇᒧᙵᓯᒐᕕᑦ ᐊᓈᓈᒃ? 
ᐊᓂᖁᙱᑕᒋᑦ!”
	 ᐅᐸᑦᑕᒃᑲ ᐃᓪᓕᕐᒥ, ᐊᓈᓇᒪ ᐃᕿᑖᑎᒍᑦ ᐃᓘᓐᓇᑕ. 
	 “ᕿᒪᔾᔮᙱᑦᑕᑦᓯ. ᐅᕙᙵᑦ ᓅᑐᐃᓐᓇᖅᑐᖓ. 
ᑕᑯᖃᑦᑕᐃᓐᓇᓚᖓᔭᑦᓯ. ᐳᓚᐅᑏᓐᓇᖃᑦᑕᓚᒐᔪᒍᑦ. ᐊᑖᑕᓯᓗ 
ᐃᓪᓗᖃᑎᒌᒍᓐᓇᐃᓪᓕᒐᓐᓄᒃ. ᑕᑯᒋᑦ ᑲᑉᐱᐊᓱᓕᖃᑦᑕᖅᑐᓯ 
ᓂᙵᐅᒪᐅᑎᑎᓪᓗᓄᒃ. ᑕᐃᒫᒃ ᐃᓕᑦᓯᓐᓂᒃ ᖃᐅᔨᖁᔨᙱᑦᑐᒍᒃ. 
ᐊᑲᐅᓂᖅᓴᖅ ᒫᓐᓇ ᐊᓂᑲᐃᓐᓇᕈᒪ ᐊᔭᑯᓗᒃᑯᓯᓐᓄᑦ, 
ᐃᓪᓗᑖᙱᓂᕐᓂ. ᓯᓂᑦᑕᕆᐊᖃᑦᑕᓛᕋᑦᓯ ᐱᒍᒪ. 
ᑕᑯᐃᓐᓇᖃᑦᑕᓚᖓᔭᑦᓯ. ᐊᑖᑕᓯᓗ ᐊᑦᓱᐊᓗᒃ ᓇᓪᓕᒍᓱᑦᑐᒍᒃ 
ᓱᓕ ᐃᓕᑦᓯᓐᓂ. ᒫᓐᓇᒋᐊᓪᓚᒃ.”
	 “ᐊᑖᑕᒐ ᓇᓪᓕᒋᒍᓐᓃᕋᕕᐅᒃ?” ᑕᑯᓴᖅᑕᕋ ᐊᓈᓇᒐ, 
ᑐᑭᓯᙱᑦᓱᖓ. ᐊᓂᖅᓴᐅᒥᔪᖅ.
	 “ᔪᐃ, ᓇᓗᓇᖅᑐᐊᓗᒃ ᒫᓐᓇ.” ᐊᓈᓇᒐ 
ᐅᖃᓕᒪᒍᓐᓃᖅᑐᖅ ᐋᓕᒃᑯᒃ ᐊᑖᑕᒃᑰᒃᑲ ᐃᓯᕐᖓᑎᒃ. ᐊᑖᑕᒐ 

ᑕᑯᓴᖅᑕᕋ ᖁᐊᖅᓵᖅᓱᖓ, ᓲᕐᓗ ᑮᓇᒃᑯᑦ ᐸᑎᑦᑕᐅᔪᖓ. 
ᐊᑖᑕᒐ ᖁᕝᕕᐅᖅᑐᖅ. ᕿᓚᒥᐊᓗᒃ ᐊᓪᓚᖅᑎᖅᑕᖏᑦ. 
ᓂᕆᐅᒋᔭᐃᕈᑦᑐᖓ. ᐊᑖᑕᒐ ᑕᑯᓚᐅᖅᓯᒪᙱᑕᕋ ᕿᐊᑎᓪᓗᒍ 
ᐃᓅᓯᓕᒫᕐᓂ, ᐊᓪᓛᑦ ᐊᔭᑯᓗᖓ ᑐᖁᔪᒐᓗᐊᕐᖓᑦ ᐊᕐᕌᓂ. 
ᕿᐊᓯᔪᖓ ᐊᓈᓇᒪ ᓴᕝᕕᖓᓅᖅᓱᖓ. ᐃᑉᐱᓐᓂᐊᔭᕋ ᓴᔪᑦᑐᖅ 
ᕿᐊᒋᐊᓪᓚᓯᔪᖓ. ᐊᑖᑕᒐᓗ ᐋᓕᓗ ᐃᖏᑦᑑᒃ ᐃᓪᓕᕐᒧᑦ, 
ᑕᑯᔪᖓ ᐊᓐᓄᕌᖃᐅᑎᐸᐅᔭᕐᒥᒃ ᐃᓗᓕᓕᒻᒥᒃ ᐊᓈᓇᒪ 
ᐊᓐᓄᕌᖏᓐᓂᒃ.
	 ᐊᓈᓇᒪ ᐊᒡᒐᒃᑲ ᑎᒍᑦᓱᓂᒋᑦ ᓇᕿᑦᑕᖏᑦ. 
ᑕᑯᓴᖅᑖᒃᑲ ᐊᒡᒐᕗᒃ: ᐱᖏᒃ ᖁᖅᓱᐊᖓᔪᑦ, ᑕᖅᓴᓪᓛᔪᑦ 
ᓴᓂᓖᑦ ᐊᑭᓴᖅᑐᖅᑐᓂᒃ ᖃᑯᐊᖓᔪᓂᒃ ᐊᒡᒐᓐᓂᒃ. 
ᐊᔾᔨᒌᖑᙱᒃᑲᓗᐊᖅᓱᑎᒃ ᐊᒡᒐᕗᒃ, ᑯᑭᕗᑦ ᐊᔾᔨᒌᑦ.
	 ᐊᓈᓇᒪ ᑕᐸᓱᐃᓐᓇᓲᕆᔮᖓ, “ᐱᐊᕋᐅᑦᓱᑎᑦ, 
ᐊᒫᖃᑦᑕᔪᔭᒋᑦ.” ᐊᒪᐅᑎ ᐱᐊᕋᕐᒥᒃ ᐊᒫᕈᑕᐅᓲᖅ 
ᓇᓴᖅᑯᖅᑐᔪᖅ. “ᑮᓇᕋᓛᑦ ᓄᐃᓴᕙᔪᔪᖅ ᖃᑯᖅᑕᖅ 
ᑐᓄᓐᓂ, ᐊᐱᕆᔭᐅᑦᑕᖅᑯᖓ, “ᑭᐊᑉ ᖃᓪᓗᓈᑉ ᐱᐊᕋᖓᓂᒃ 
ᑎᓪᓕᓐᓂᕋᕕᑦ ᒥᐊᓕ?”
	 ᐃᔪᓰᓐᓇᖃᑦᑕᔪᔪᖓ ᑖᓐᓇ ᐅᓂᒃᑳᕆᒐᐃᒻᒪᐅᒃ. 
ᑭᓯᐊᓂ ᖁᓱᓇᖅᑐᖅ ᒫᓐᓇ, ᐅᖓᓯᒋᒃᑲᓐᓂᓚᖓᒐᒃᑯ 
ᐊᓈᓇᒐ. ᐊᓈᓇᒪ ᑕᑯᔭᖓ ᑮᓇᕋ, ᑯᓂᑦᑕᐹᓗᒋᔮᖓ- ᐃᓛᒎᖅ 
ᐃᓄᒃᑎᑐᑦ, ᓱᕐᓗᒃᑯᑦ ᑯᓂᑦᓱᖓ ᐅᓗᐊᒃᑯᑦ. ᖁᕕᐊᒋᔭᒃᑲ 
ᐊᓈᓇᒪ ᑯᓂᒍᓯᖏᑦ. ᓇᐃᓲᕋ ᐅᕕᓂᑦᓱᓐᓂᐊᐱᐊ 
ᓂᕈᒥᑦᑐᑦ, ᒪᒪᕆᙱᒃᑲᓗᐊᖅᓱᒍ ᓯᒡᒐᓕᐊᖅᓱᓐᓂ- 
ᐱᓲᖑᒻᒪᑦ ᑎᐱᖃᐃᓐᓇᓲᖅ, ᑲᑎᑦᓱᑎᒃ ᑕᕝᕚᑲᖅᓱᓐᓂ 
ᑕᕆᐅᖅᓱᓐᓂᓗ ᓇᑦᓯᒥᓈᕐᓂᓗ- ᐊᑲᕆᔭᒃᑲᓕ ᑕᒪᒃᑯᐊ ᑎᐲᑦ. 
ᒥᑭᔫᓂᕆᔪᔭᕐᓄᑦ ᐅᑎᕐᕕᒋᓲᕆᒐᒃᑯ, ᐊᓛᓱᐊ ᐃᓅᓚᐅᖅᑎᓐᓇᒍ, 
ᓄᑲᖅᓯᖅᐸᐅᑎᓪᓗᖓ. ᑭᓯᐊᓂ ᓈᒻᒪᒋᙱᑕᕋ ᑖᓐᓇ ᑯᓂᒃ. 
ᑖᓐᓇᐅᙱᒻᒪᑦ, ᐊᓈᓇᒪ ᑯᓂᒍᓯᕆᙱᒻᒪᐅᒃ. ᖃᐅᓯᐅᒻᒪᑦ 
ᕿᐊᖅᑲᐅᒻᒪᑦ. ᐊᑲᐅᙱᑦᑐᖅ ᑯᓂᒍᓯᖓᑎᑐᑦ ᓇᓪᓕᒍᓱᑦᓱᓂ. 
ᓴᐃᒻᒪᖅᓴᐃᓂᑐᐃᓐᓇᖅ ᐊᔾᔨᒋᙱᒻᒪᐅᒃ ᐊᑲᕐᕆᙱᓐᓇᒥᒃ.
	 “ᑯᑯᑐᕆᐊᖅᑐᓚᐅᖅᑖ ᐊᓇᓇᐃᓪᓗ 

ᑐᑭᓯᑎᑦᓯᒃᑲᓐᓂᕐᓂᐊᕋᓐᓄᒃ?”
	 ᐊᑖᑕᒐ ᓴᐃᒪᓂᖅᓴᐅᒐᔪᒃᑲᒥ, ᑰᖃᕐᕕᒻᒨᖅᑎᑦᓯᔪᖅ 
ᐅᕙᑦᑎᓐᓂᒃ ᐆᓇᖅᑐᓕᐅᓯᑦᓱᓂ. ᐊᓈᓇᒃᑰᒃᑲ ᑐᑭᓯᑎᑦᓯᒋᐊᓯᔫᒃ 
ᓱᒻᒪᐅᒻᒪᖔᖅ.
	 ᐋᓕ ᐊᐱᕆᔪᖅ, “ᐃᓕᓐᓂᒃ ᑕᑯᓂᖅᓴᐅᖃᑦᑕᓚᖓᕕᑖ 
ᐊᐅᔭᓂᒃ?”
	 “ᐄ ᓱᓕᔪᖓ ᑕᑯᓂᖅᓴᕆᖃᑦᑕᓚᖓᔭᑦᓯ. ᒫᓐᓇ 
ᐊᑲᐅᙱᓂᖅᐹᖅ, ᖃᓄᐃᙱᓂᖅᓴᕈᓛᖅᑐᖅ.”
	 ᐋᓕ ᓅᑦᑐᖅ ᓱᓕ ᓂᙵᐅᒪᔪᖅ, ᑭᓯᐊᓂ ᒪᑐᒥᓂᒃ 
ᒪᑐᓯᑲᓪᓚᖏᑦᑐᖅ. ᐊᓈᓇᒐ ᑕᑯᓴᖅᑕᕋ.
	 “ᖃᖓ ᐊᓂᒐᔭᕋᕕᑦ?”
	 “ᐅᓪᓗᒥ, ᐴᖅᑲᐃᔪᖓ ᐊᔭᑯᓗᒃᑯᓯᓐᓃᓚᖓᔪᖓ 
ᐸᓪᓗᑯᓐᓂ.”
	 “ᖃᐅᔨᒃᑲᐃᙱᓪᓗᑎᑦ ᐊᓂᓵᓚᖓᓐᓂᖅᑭᑦ 
ᐋᓐᓂᐊᕐᕕᒻᒦᑦᑎᓪᓗᑕ? ᓂᓪᓕᐅᔾᔨᙱᓪᓗᑎᑦ 
ᑕᐃᒪᐃᓚᖓᓐᓂᖅᑭᑦ?”
	 ᐊᓈᓇᕗᑦ ᖁᓱᕙᓗᑦᑐᖅ. “ᑕᑰᑎᖃᑦᑕᓚᖓᔪᒍᑦ ᔪᐃ. 
ᐊᐅᓪᓚᔾᔮᙱᑦᑐᖓ ᑕᒫᙵᑦ.”
	 ᓂᑯᕕᑦᓱᖓ ᐃᓯᒐᒃᑲ ᐅᓂᐊᖅᑕᒃᑲ ᐃᓪᓗᕈᓯᕐᓅᖅᓱᖓ. 
ᑐᓵᔭᕋ ᓄᑲᕋ ᐊᓈᓇᓐᓂᒃ ᐊᓂᖁᔨᙱᑦᑐᖅ. ᐊᓛᓱᐊ 
ᓴᖑᑎᑦᓯᒍᓐᓇᖅᑐᑑᓱᕆᔪᖅ ᐊᓈᓇᑦᑎᓐᓂᒃ, ᐊᕕᖁᔨᙱᑦᑐᖅ. 
ᓇᓪᓚᖅᓱᖓ ᖁᒻᒧᑦ ᑕᐅᑐᑦᑐᖓ. ᖃᐅᓯᖅᓯᒪᔪᑦ ᑕᑯᔭᒃᑲ. 
ᐃᖅᑲᐃᔪᖓ ᐊᓈᓇᒐ ᐅᕙᓐᓂᒃ ᓇᓚᖃᑎᖃᖅᐸᔪᒻᒪᑦ 
ᓯᓂᒐᓱᐊᖅᑎᓪᓗᖓ, ᑕᒪᒃᑯᐊ ᓄᕗᔭᐅᑎᙳᐊᑦᑕᖅᑲᖏᑦ. 
ᐃᓱᒪᒐᓱᐊᑦᑕᖅᑯᒍᒃ ᐊᔾᔨᒋᙱᑕᖏᓐᓂᒃ ᓄᕗᔭᓂᒃ 
ᑖᒃᑯᐊᓴᐃᓐᓇᐃᑦ, ᐅᓐᓄᑕᒫᑦ. ᓲᕐᓗ ᐅᕙᑦᓯᐊᕈᐊᓘᓕᖅᑐᖅ, 
ᐃᓪᓕᓐᓃᓚᐅᖅᓯᒪᒍᓐᓃᖅᑐᖅ. ᐃᓱᒪᑐᐊᕆᓕᖅᑕᕋ ᑕᐃᒃᑯᐊ 
ᖁᕕᐊᓇᖃᑦᑕᔪᔪᑦ ᐅᓐᓄᐃᑦ ᐃᔪᖅᓱᓄᒃ ᐅᖃᓕᒪᑦᓱᓄᓪᓗ, 
ᐊᑐᓚᐅᖅᓯᒪᔾᔮᒍᓐᓃᖅᑐᑦ. ᑕᐅᑐᑦᑕᓐᓂᒃ ᕿᕕᐊᖅᑐᖓ ᑮᓇᕋ 
ᐊᑭᓯᓐᓄᑦ ᐳᙵᑎᑦᓱᒍ, ᖁᓱᓗᐊᕋᒪ ᐃᓱᒪᙳᐊᕆᐊᑦᓴᖅ.

ᑕᓪᓕᒪᖓᑦ: ᓯᓚᕐᔪᐊᖅ ᐃᓱᓕᑦᑐᖅ

	 ᐊᓱᐃᓪᓛᒃ ᐊᓈᓇᓕᔭᕈᓐᓃᖅᑐᒍᑦ ᐅᓪᓗᓕᒫᖅ. 
ᐊᓯᔾᔨᓗᐊᙱᑦᑐᖅ ᐊᒥᓱᐊᖅᑎ ᓈᑦᓰᖑᔭᒥ ᑕᐃᒪᐃᔪᒻᒪᑦ ᑕᖅᑮᑦ 
ᐊᒥᓲᙱᑦᑐᑦ. ᑭᓯᐊᓂ ᐊᔾᔨᒋᒐᓛᙱᑕᖓ ᐊᓂᓯᒪᓕᕐᖓᑦ. 
ᐃᓪᓗᕗᑦ ᓂᖃᑐ ᐊᑖᑕᕗᑦ ᐊᓪᓚᕕᒻᒦᖃᑦᑕᕐᖓᑦ ᐅᓪᓗᓕᒫᖅ, 
ᓂᕿᓕᐅᕈᔾᔨᙱᑐᐊᕋᒥ. ᐅᓐᓄᒃᑯᑦ ᑕᐅᑐᖃᑦᑕᖅᑕᕗᑦ 
ᖁᕕᐊᓇᖅᑐᖅ ᓯᓚᖓ ᑎᔅᓂᐅᑉ ᑲᓇᑕᒥ ᑐᓴᕈᑎᓕᕆᔨᒃᑯᑦᑎᒍᑦ, 
ᓈᑦᓯᖑᔭᖅᓯᐅᑎᕗᑦ.

*
	 ᓇᒡᒐᔾᔭᐅᒥ ᐅᓪᓛᒃᑯᑦ ᑐᐸᑦᑐᖓ ᐃᑉᐸᑦᓴᑎᑐᑦ 
ᓱᓕ ᐃᑉᐱᓐᓂᐊᓇᖓ, ᑭᓯᐊᓂ ᐊᑲᐅᓯᐅᒥᔪᖓ ᓄᑲᕋ 
ᐊᖏᕐᕋᖅᓯᒪᒋᐊᖃᕐᖓᑦ ᐱᓇᓱᐊᕈᓯᕐᒥ, ᐊᓛᓱᐊ ᐅᖃᓴᕋᐃᒻᒪᑦ, 
ᐃᓕᓐᓂᐊᕐᕕᒻᒦᑦᑐᑦ ᑐᓴᖁᙱᓐᓇᒃᑭᑦ ᐊᖏᔪᖅᑳᑦᑕ 
ᐊᕕᓐᓂᖓᑕ ᒥᒃᓵᓄᑦ. ᐃᓕᓐᓂᐊᕐᕕᒻᒥ ᐃᕿᐊᓇᕐᓂᖅᓴᐅᒻᒥᔪᖅ 
ᐅᕙᓐᓄᑦ ᐅᓪᓗᒥ, ᐅᑉᐱᔾᔪᐊᒥᓂᕐᓂᒃ ᐅᑭᑕᒥᓂᕐᓂᒃ 
ᐋᑦᑐᓚᖓᒐᑦᑕ. ᖃᓄᐃᒋᙱᑕᕋᓗᐊᒃᑲ ᐲᖅᓯᑎᓪᓗᒋᑦ 
ᓴᐅᓂᕐᓂᒃ, ᒥᖅᑯᕐᓂᒃ ᓱᓗᓐᓂᓪᓗ, ᑎᐱᐸᓗᐊᓗᖏᑦ!
	 ᔭᐃᒥᓯ ᖃᐃᑦᓯᔪᖅ ᑎᑎᖅᑲᕐᒥᒃ ᓵᑉ ᐊᑖᒍᑦ ᖁᖓᑦᓱᓂ. 
ᐃᒪᐃᓕᔪᑦ; “ᐅᕙᑦᑎᓐᓂ ᑕᓚᕖᓴᕆᐊᖅᑐᕈᒪᕖᑦ ᓄᖅᑳᒍᑦᑕ?”
	 ᖁᖓᑦᓱᒍ ᐊᖏᖅᑕᕋ. ᖁᕕᐊᓇᙱᑦᑑᑉ ᐊᖏᕐᕋᑦᑎᓐᓂ 
ᐊᓯᐊᓂᒃ ᑕᐅᑐᙱᑲᐃᓐᓇᑦᑕᕈᒪ. ᐃᓕᓐᓂᐊᑎᑦᓯᔨᕗᑦ 
ᐅᓚᕕᑦᑐᖅ ᐃᓱᒪᑎᓪᓗᖓ, ᓴᓗᒻᒪᖅᓴᐃᖁᔨᔪᖅ. ᐱᔭᕇᕋᑦᑕ 
ᐊᓇᕐᕕᓕᐊᖅᑐᖓ ᐅᑉᐱᔾᔪᐊᒥᓂᖅᓱᓐᓂ ᐲᔭᕈᒪᑦᓱᒍ ᐊᒡᒐᓐᓂᒃ. 
ᐱᖓᓱᐊᖅᑎ ᐃᕐᕈᑐᖅᑐᖓ, ᑯᑭᒻᒪ ᐊᑎᖏᓐᓂ, ᐊᒡᒐᒻᒪ 
ᐊᑯᓐᓂᖏᓐᓂᓗ. ᓂᕆᓐᓇᖅᓯᓯᒻᒪᑦ ᐃᓱᒪᔪᖓ ᓂᕆᓚᖓᔭᒃᑲ 
ᐊᑦᑐᐃᑉᐸᑕ ᐅᑉᐱᔾᔪᐊᒥᓂᕐᒥᒃ ᐊᒡᒐᓐᓂᒃ ᓇᕐᕈᒋᑦᓱᒍ.
	 ᓂᕆᓐᓇᒥ ᐱᓱᖃᑏᒃᑲ ᔭᐃᒥᓯᒃᑯᒃ ᒪᓚᐃᔭᒃᑯᒃ, 
ᐊᖏᕐᕋᓖᒃ ᓯᓈᖓᓂ.
	 ᔭᐃᒥᓯ ᐅᖃᖅᑐᖅ, “ᐊᑕᐅᑦᓯᒃᑰᕈᒪᕖᑦ 
ᓂᕆᒌᕈᑦᑕ?ᐱᔭᕇᕈᒪ ᖃᐃᓂᐊᕋᒪ.”
	 ᖁᖓᑦᓱᖓ ᐅᕙᑦᑎᓐᓄᑦ ᐅᓪᓚᑦᓯᔪᖓ.
	 “ᐊᑖᑖᒃ, ᑲᒪᒋᒋᐊᓕᒃᑲ ᓄᖅᑳᓯᒪᓕᕈᑦᑕ ᔭᐃᒥᓯᒃᑯᓐᓂ 

ᑲᒪᒋᒍᓐᓇᖅᑲᒃᑳ?” ᐊᐱᕆᔪᖓ, ᑲᒥᓪᓚᖅᓱᖓ ᒪᑦᑕᖅᓱᖓᓗ. 
ᑭᐅᙱᑦᑐᖅ. ᑕᑯᓂᐊᖅᑕᕋ ᐊᓪᓚᕝᕕᖓᓄᑦ, ᑕᐃᑲᓃᙱᑦᑐᖅ. 
ᖃᐅᔨᔭᕋ ᐃᓪᓗᕈᓯᖓ ᒪᑐᒪᔪᖅ. ᑎᓪᓗᑦᑐᐊᕐᔪᑦᑐᖓ, 
ᐅᑕᖅᑭᑲᐃᓐᓇᖅᓱᖓ ᒪᑐᐃᖅᑕᕋ. ᖃᙳᐃᔪᖅ. ᓇᓗᓕᖅᑐᖓ. 
ᓱᒻᒪᒃᑭᐊᖅ, ᑭᓯᐊᓂ ᓈᒻᒪᒋᙱᑕᕋ ᐅᓪᓗᑐᐃᓐᓇᒃᑯᑦ ᓯᓂᒻᒪᑦ; 
ᐃᖅᑯᒪᐃᓐᓇᓲᖅ ᓂᕆᓐᓇᒥ ᐊᖏᕐᕋᕋᐃᒐᑦᑕ. ᓴᓂᐊᓄᑦ 
ᐃᖏᑦᓱᖓ ᐊᑦᑐᓪᓛᒐᓛᓯᔭᕋ ᑐᐃᖓᒍᑦ. ᐊᐅᓚᔾᔭᑦᑐᖅ 
ᖃᐅᔨᑦᓴᐅᑎᒋᙱᑦᑐᖅ ᑐᐹᕋᒃᑯ.
	 “ᐊᐃ! ᓂᕆᓐᓇᖅᓯᒌᖅᑲ?” ᐊᐱᕆᔪᖅ, ᓂᕆᐅᕝᕙᓗᒐᓂ.
	 “ᐄ ᐊᑖᑖᒃ. ᓱᒻᒪᑦ ᓯᓂᑯᑖᑉᐱᑦ?”
	 “ᐊᓛᓱᐊᓗ ᒪᑭᖅᑲᐅᔪᒍᒃ ᐅᓪᓛᖅᓯᐅᑎᑐᖅᓱᓄᒃ, 
ᑭᓯᐊᓂ ᓴᙲᒐᓚᒻᒪᑦ ᓱᓕ ᓯᓂᑦᑎᒋᐊᖅᑐᖅᑲᐅᔭᕋ. 
ᓯᓂᑲᐃᓐᓇᕈᒪᖅᑲᐅᒐᒪᓗ. ᓂᐊᖂᔭᕐᓗ ᓰᓰᓗ 
ᐊᑐᐃᓐᓇᕈᕆᐊᖅᑐᒃᑭᑦ, ᓵᑦᑐᔭᕐᓂᐊᕋᒪ ᐃᑭᐊᕐᒥᓕᓐᓂᒃ. 
ᐊᓐᓄᕌᕐᓂᐊᕋᒪ ᓂᕿᓕᐅᙱᓂᕐᓂ.”
	 ᐋᓕ ᑰᖃᕐᕕᒻᒨᖅᑐᖅ ᐆᔪᖅᓯᐅᑎᓂᒃ ᕿᓂᖅᑎᓪᓗᖓ 
ᖁᐊᖃᐅᒻᒥ. ᐊᑖᑕᒐ ᐃᓯᖅᑐᖅ ᑕᑯᒥᓇᕋᓂ, ᓂᖅᓯᐅᓯᔪᖅ. 
ᕿᕕᐊᖅᑕᕋ ᐋᓕ ᑕᐅᑐᒻᒪᖔᖅ ᐅᕙᓐᓄᑦ; ᓇᓗᓲᖑᙱᒻᒪᑦ 
ᐃᓱᒫᓗᑦᑎᓪᓗᖓ.
	 “ᐊᑖᑖᒃ, ᔭᐃᒥᓯᒃᑯᓐᓅᕈᓐᓇᓚᖓᕗᖔ ᓄᖅᑳᒍᑦᑕ 
ᑲᒪᒋᒋᐊᖅᑐᕐᓗᒋᑦ ᑎᑎᕋᕆᐊᓕᕗᑦ ᐅᑉᐱᔾᔪᐊᑦ 
ᒥᑦᓵᓄᑦ?” ᓴᓪᓗᒋᐊᖅ ᐊᑲᕆᙱᓇᒃᑯ, ᑭᓯᐊᓂ ᐋᓕ 
ᐸᕝᕕᓴᐃᓐᓇᓛᖅᑐᖅ ᖃᐅᔨᑉᐸᑦ ᐱᐅᑦᓴᖅᑎᓪᓗᖓ ᐊᖑᒻᒥᒃ. 
ᐊᑖᑕᒐ ᖃᓄᐃᑦᓴᙱᑦᑐᖅ, ᓂᕆᔪᒍᑦ ᓂᖃᑑᑦᓱᑕ. ᐋᓕ 
ᓂᓪᓕᓚᐅᙱᑦᑐᖅ ᐃᑉᐸᑦᓴᓂᒃ. ᓇᓗᔪᖓ ᖃᓄᐃᓕᒍᒃᑯ 
ᐊᑲᐅᓯᐅᒥᑎᒐᔭᕐᒪᖔᒃᑯ, ᓂᓪᓕᐅᑎᙱᑦᓯᐊᒻᒪᕆᓕᖅᑕᕋ. 
ᐊᓛᓱᐊ ᐃᓚᒋᓕᐅᑎᔪᖅ ᕿᐱᕋᓛᕐᒥᓂᒃ ᐅᓂᐊᖅᓱᓂ, 
ᑐᐸᑕᐃᓐᓇᖅᑐᖅ. ᑮᓇᖓ ᐃᓂᓕᐅᖅᓯᒪᔪᖅ ᐊᑭᓯᖓᓂᒃ. 
ᐃᔪᕐᓇᕐᓂᖅᓴᒻᒪᕆᒃ ᑮᓇᖓ ᐊᐅᑉᐸᑐᐊᓘᒻᒪᑦ, ᓂᙵᐅᒪᑦᓱᓂ 
ᕿᑦᑕᐃᖓᒐᓂᓗ ᐱᓲᖑᒻᒪᑦ ᑐᐹᖅᑕᐅᒍᒪᒐᓂ. ᐋᓕ, 
ᖁᕕᐊᓱᕋᑖᙱᑦᑐᖅ ᐃᔪᓯᑲᓪᓚᒻᒪᕆᑦᑐᖅ. ᐃᓘᓐᓇᑕ 

ᐱᖓᓲᔪᖅᑐᖓᑦ: ᐊᑲᐅᙱᑦᑐᖅ



ᔪᐃ ᓂᐊᖁᙴᒥᐅᖅ

- 78 - - 79 -

ᑕᐸᐃᖅᑐᒍᑦ ᐋᓕ ᓴᐃᒻᒪᓯᑲᓪᓚᒻᒪᑦ- ᕿᓚᒥᕈᓘᒐᓗᐊᖅᐸᑦ- 
ᓴᐃᒻᒪᖅᑐᒍᑦ ᐃᓗᓐᓇᑕ. ᐊᓪᓛᑦ ᐊᓛᓱᐊ, ᑕᑯᒥᓇᐃᑦᑐᖅ 
ᐃᔪᓯᖃᑕᖅ. ᐋᓕᐅᑉ ᐊᑦᓱᐊᓗᒃ ᑯᓂᑦᑕᖓ ᓂᑯᕕᑦᓱᓂ. 
ᓈᒻᒪᓴᙱᑦᑐᖅ ᐊᑦᓱᕈᕐᓂᖓᓂᒃ ᑮᓇᖓᓂᒃ ᒪᐃᑦᑐᒥᒃ, 
ᑕᐃᒪᐃᒐᓗᐊᖅᓱᓂ ᖁᖓᓯᔪᖅ ᓇᓪᓕᒋᔭᐅᓯᑲᓪᓚᒐᒥ.
	 “ᐊᑖᑖᒃ, ᐃᒥᒐᖃᑕᐅᑖ ᔨᓐᔪ ᐃᐅᓪᒥᒃ ᐊᓛᒧᑦ? ᐊᐃ?”
	 ᐊᑖᑕᒐ ᖁᖓᓯᓪᓗᓂ ᐊᑐᐃᓐᓇᕈᐃᔪᖅ 
ᓯᑕᒪᓂᒃ ᐃᒥᐅᑎᓂᒃ ᐊᔾᔨᒌᙱᑦᑐᓂᒃ, ᑯᕕᓯᓪᓗᓂ ᔨᓐᔪ 
ᐃᐅᓪᒥᒃ. ᐃᑦᓯᕚᖅᓱᑕ ᐃᒥᒐᖅᑐᒍᑦ, ᐅᓂᒃᑳᖅᑎᓪᓗᖓ 
ᑎᐱᐊᓗᒋᖅᑲᐅᔭᖓᓂᒃ ᐅᑉᐱᔾᔪᐊᒥᓂᖅᓱᓐᓂᒥᒃ, 
ᖁᕕᐊᖅᑲᐅᓂᓐᓂᓪᓗ ᓴᐅᓂᕐᓂᒃ ᓇᓂᓯᖅᑲᐅᒐᒪ ᑲᒪᒋᔭᓐᓂᒃ. 
ᒪᓚᐃᔭᐅᓪᓗ ᔭᐃᒥᓯᐅᓪᓗ ᐊᐃᔮᖓ 1ᒨᓚᐅᖅᑎᓐᓇᒍ, 
ᐃᓕᓐᓂᐊᕆᐊᓯᒻᒥᔪᒍᑦ.
	 “ᑖ, ᓱᒻᒪᑦ ᐊᓛ ᐱᓱᖃᑎᒋᙱᓚᕗᑦ?” ᒪᓚᐃᔭ 
ᐃᑉᐱᒍᓱᔾᔫᒥᔪᖅ ᒪᓕᙱᒋᐊᖓ.
	 “ᐊᓱᓕ! ᐳᐃᒍᖅᑐᒥᓂᐅᔪᖓ ᐅᖃᐅᑎᒋᐊᑦᑎᒃ! 
ᒥᕆᐊᓚᐅᕐᖓᑦ ᐅᖁᒻᒥᐊᒐᓗᐊᕐᓂᕐᖓᑦ ᐳᓚᕋᓚᐅᖅᑎᓪᓗᑕ, 
ᑮᓇᖓᓂ ᑕᖃᕋᓛᖏᑦ ᖄᖅᑐᒥᓂᐅᒻᒪᑕ. 
ᐊᖏᕐᕋᖅᓯᒪᒋᐊᖃᓚᕿᔪᖅ.”
	 “ᑭᓲᒻᒪᑕ ᑕᖃᕋᓛᑦ?” ᔭᐃᒥᓯ ᐊᐱᕆᔪᖅ.
	 “ᑕᖃᐃᑦ ᐊᐅᑉ ᐊᖅᑯᑎᖏᑦ, ᑕᖃᐃᑦ ᑭᓯᐊᓂ 
ᒥᑭᔪᕈᓗᐃᑦ. ᐱᖃᖅᑐᒍᑦ ᓇᒥᓕᒫᖅ, ᐊᐅᑦᑕ ᐊᑐᕆᐊᖏᑦ 
ᑎᒥᑦᑎᓐᓂ, ᓲᕐᓗ ᓄᓇᐅᑉ ᐊᑖᓂ ᐊᑐᕆᐊᑎᑐᑦ.” ᐅᓂᒃᑳᕋ 
ᐃᓚᖓ ᑐᑭᓯᖁᓪᓗᒋᒃ. ᔭᐃᒥᓯᒃᑯᒃ ᒪᓚᐃᔭᒃᑯᒃ ᑕᐸᐃᖅᑑᒃ 
ᐃᔪᓯᑦᓱᑎᒃ.
	 “ᖃᓄᐊᓗᒃ ᐳᐃᒍᕐᓂᖅᑭᐅᒃ ᑖᓐᓇ? ᓱᒻᒪᑦ 
ᐅᖃᐅᑎᑦᓴᐅᑎᒋᓐᓂᖏᓚᒍᑦ?” ᒪᓚᐃᔭ ᐊᐱᕆᔪᖅ. 
ᑕᑕᒥᑲᐃᓐᓇᒐᓛᑦᑐᖓ, ᓇᓗᓕᕋᒪ ᓱᓕᔪᒥᒃ ᐅᖃᐅᑎᓯᔮᒃᑲ 
ᐊᖏᔪᖅᑳᕐᒪ ᐊᕕᓐᓂᖓᓂᒃ. ᒪᓚᐃᔭᐅᑉ ᐃᕿᑖᖓ. 
ᔭᐃᒥᓯ ᓇᓗᒐᒥ ᓱᒋᐊᖅ, ᐅᖃᐱᓗᑦᑐᖅ “ᒪᒥᐊᕖᙵᕋᒥ.” 
ᐃᓱᒫᓗᓚᐅᖅᑐᖓ ᒥᑕᐅᑎᐅᔾᔭᙴᖅᓱᖓ. ᑐᔾᔫᒥᔪᖓ 

ᐅᖃᐅᓯᕆᒐᒃᑯ. ᔭᐃᒥᓯ ᐅᖃᐅᔾᔭᕋ ᐊᖏᕐᕋᖓᓅᕈᓐᓇᓚᖓᒐᒪ 
ᓄᖅᑳᒍᑦᑕ. ᐃᓯᖅᑐᖅ ᐃᓪᓗᕈᓯᑦᑎᓐᓄ ᐃᓕᓐᓂᐊᕐᕕᒻᒥ 
ᖁᖓᑦᓱᓂ.
	 ᐅᓐᓄᓴᑯᑖᕌᓗᒃ, ᐊᑯᓂᒍᓱᑦᑎᓪᓗᖓ 
ᔭᐃᒥᓯᒃᑯᓐᓅᕐᓂᐊᕆᐊᖅ ᓄᖅᑳᒍᑦᑕ. ᐅᐃᕐᖓᖅᑐᐊᓘᓕᖅᑐᖓ 
2ᒨᖅᑎᓪᓗᒍ ᐊᓪᓛᑦ ᓇᔭᖓᓕᖅᑐᖓ. 
ᓂᕆᖅᑲᐅᒐᒪ ᓰᓯᒥᒃ ᐃᑭᐊᕐᒥᓕᒻᒥᒃ ᓵᑦᑑᔭᖅᓯᒪᔪᒥᒃ. 
ᐅᐃᓴᒍᓐᓇᑦᓯᐊᙱᒻᒪᕆᓕᖅᑐᖓ. ᓯᓂᓕᑲᓪᓚᑦᑐᐊᓘᒐᒪ ᓵᓐᓄᑦ 
ᓂᐊᖁᕋ ᑲᑕᑲᓪᓚᑦᑐᖅ. ᑐᑲᓪᓚᓐᓂᖓᓄᑦ ᕿᑦᑕᐃᖅᑐᖓ, 
ᓂᐊᖁᕋ ᒪᑭᑎᑦᓱᒍ. ᐃᓕᓐᓂᐊᖃᑎᓕᒫᒃᑲ ᑕᐸᐃᖅᓱᑎᒃ 
ᕿᕕᐊᖅᑐᐃᑦ, ᐊᓪᓛᑦ ᒦᒐᓐ. ᑎᑎᕋᕋᑖᖅ ᑎᑎᕋᕐᕕᒻᒥ. ᑮᓇᕋ 
ᐆᓇᖅᓯᔪᖅ ᑲᙳᑎᒃᑲᒪ.
	 ᒦᒐᓐ ᐊᐱᕆᔪᖅ ᐅᕙᓐᓂᒃ ᐅᖃᖃᑎᖃᕈᒪᑦᓱᓂ 
ᓱᓪᓗᑯᑖᒻᒥ. ᐊᓂᖃᑎᒐ, ᓯᕘᕋᑦᓱᖓ ᓱᑦᑕᕐᓂᐊᕐᒪᖔᑦ. 
ᐅᑕᖅᑭᔭᕋ ᓂᙵᓐᓂᐊᕆᐊᖓ, ᑭᓯᐊᓂ ᓂᕆᐅᒋᙱᑕᕋ 
ᓂᓪᓕᕐᖓᑦ ᓂᐱᑭᑦᓱᓂ.
	 “ᔪᐃ ᖃᓄᐃᙱᒃᑲᓗᐊᖅᑮᑦ? ᐋᓐᓂᖏᒃᑲᓗᐊᖅᑮᑦ? 
ᐋᓐᓂᖅᑮᑦ?”
	 ᑕᑯᓴᖅᑕᕋ ᐃᓕᓐᓂᐊᑎᑦᓯᔨᒐ ᐃᓕᕿᑕᒫᖅᓱᖓ. 
“ᐅᐃᕐᖓᕖᙵᑲᐃᓐᓇᕋᒪ, ᐅᐃᓴᒍᓐᓇᐃᓪᓕᑲᐃᓐᓇᕋᒪ. 
ᒪᒥᐊᓇᖅ.” ᐅᑯᒃᑲᓐᓂᖅᑐᖓ ᐃᓯᒐᒃᑲ ᑕᐅᑐᑦᓱᒋᒃ.
	 “ᐋᕼᐊᐃᓪᓛᒃ, ᐃᓛᓐᓂᒃᑯᑦ ᐅᐃᕐᖓᓕᖃᑦᑕᕐᒥᔪᖓ 
ᐅᓐᓄᓴᒃᑯᑦ. ᐃᓱᒪᔪᖓᓕ ᑕᐃᒪᑐᖅ ᓯᓂᑲᐃᓐᓇᖃᑦᑕᓚᐅᕐᒥᑕ 
ᐅᓐᓄᓴᒃᑯᑦ ᐸᐃᕆᕕᒻᒥᐅᑎᑐᑦ, ᑕᕝᕙᓂ.”
ᒦᒐᓐ ᖁᖓᑦᓱᓂ ᐃᔪᓯᔪᖅ.
	 “ᑖ, ᓱᔾᔮᙱᓚᙵ?”
	 “ᐃᒫᓪᓕ... ᓯᓂᑦᓯᐊᖃᑦᑕᕐᓂᐊᓕᖅᑯᑎᓇᐃ ᐊᖏᕐᕋᕐᓂ? 
ᐃᓪᓗᕈᓯᑦᑎᓐᓂ ᕿᑦᑕᐃᖓᑦᑕᖅᑯᑎᑦ. ᓱᓂᐊᙱᓐᓇᒃᑭᑦ ᒫᓐᓇ.”
	 “ᐊᑏ, ᑕᐃᒪᐃᒍᓐᓇᖅᑐᖓ.”
	 ᐊᑕᐅᑦᓯᒃᑯᑦ ᐅᑎᖅᑐᒍᒃ ᐃᓪᓗᕈᓯᑦᑎᓐᓄᑦ. 
ᐊᐅᐱᓪᓕᒐᓛᑦᑐᖓ. ᐃᖏᑦᑐᖓ ᐸᐃᑉᐹᕐᒧᑦ ᐃᒧᓯᒪᔪᕐᒧᑦ. 

ᑎᑎᖅᑐᒐᖅᓯᒪᔭᖓ ᐅᓖᐱᑲᐅᑉ, ᐅᕙᖓᙳᐊᖅ ᓯᓂᙳᐊᖅᑐᖅ, 
ᓯᓐᓇᑦᑑᒪᙳᐊᖅᑐᖅ ᔭᐃᒥᓯᓗ ᑯᓂᑦᑎᓪᓗᓄᒃ. ᕿᕕᐊᖅᑕᕋ 
ᖁᖓᑦᓱᒍ ᐅᓖᐱᑲ ᓂᐱᖃᕋᓂ ᓯᒃᑭᑕᖅᑐᖅ.
	 ᓯᕙᓂᕐᖓᑦ, ᔭᐃᒥᓯ ᐅᑕᖅᑭᔪᖅ ᐹᒥ, 
ᐱᓱᖃᑎᒌᓐᓂᐊᕋᓐᓄᒃ ᐊᖏᕐᕋᖓᓄᑦ. ᑕᓯᐅᖅᑐᒍᒃ 
ᐃᔪᕋᓚᑦᓱᓄᒃ ᖃᓄᐃᖅᑲᐅᒻᒪᖔᑦᑕ ᐅᓐᓄᓴᒥ. ᔭᐃᒥᓯᐅᑉ 
ᐊᓈᓇᖓ ᓴᓇᓯᒪᔪᖅ ᑲᔪᕐᓂᒃ ᑮᒃᓂᒃ, ᑯᑯᓕᓐᓂᒃ ᕉᓗᒥᒃ. 
ᐊᓈᓇᒐ ᑕᐃᒪᐃᑦᑐᓂᒃ ᓴᓇᓚᐅᖅᓯᒪᙱᑦᑐᖅ. ᓄᖑᑕᕗᑦ 
ᐱᔭᕗᑦ, ᐃᒻᒧᓪᓗ. ᐳᓛᕐᕕᒻᒨᑦᑕᖅᑯᒍᒃ. 
	 “ᑲᒪᒋᒋᐊᓕᕗᑦ ᑲᒪᒋᖅᑳᕈᑦᑎᒍᖃᐃ, 
ᐊᕝᕕᐊᕐᓂᐊᙱᒻᒪᑕ,” ᐃᓱᒪᔪᖓ. 
	 “ᐋᒡᒐ, ᐊᖏᕐᕋᐅᑎᔭᒃᑲ ᑲᒪᒋᓚᐅᖅᓯᒪᙱᑦᑕᒃᑲ. 
ᐹᙳᐊᖅᑐᑦ ᑕᑯᑦᓴᐅᒻᒪᑕ. ᑕᐅᑐᑲᐃᓐᓇᒐᓛᓪᓚᕗᑦ.” 
ᔭᐃᒥᓯ ᑕᓚᕖᓴᒥᒃ ᐃᑭᑦᓯᓪᓗᓂ ᓅᑦᑕᐃᔪᖅ, ᐹᙳᐊᖅᑐᓂᒃ 
ᕿᓈᔪᖅ. ᐃᕿᐊᓱᑦᓱᖓ ᑕᐅᑐᑦᑕᒃᑲ ᐊᖑᑎᐸᐅᔮᓗᐃᑦ 
ᓄᑭᓕᕖᙶᓗᐃᑦ ᐹᔪᑦ, ᓲᕐᓗ ᑕᕐᕆᔭᖅᑎᑐᑦ ᑕᐅᑐᑦᑐᓂᒃ 
ᑕᑯᕋᓐᓈᖅᑕᐅᒐᒥᒃ. ᓈᒻᒪᒋᔭᐅᒍᒪᙱᒧᑦ ᓂᓪᓕᓚᐅᕐᓇᖓ 
ᑕᐅᑐᑦᑐᖓ. ᔭᐃᒥᓯ ᐃᔪᖃᑦᑕᖅᑐᖅ ᐃᑲᔪᖅᓱᖃᑦᑕᖅᓱᓂᓗ 
ᑕᓚᕖᓴᒧᑦ ᑕᑯᓐᓇᕆᐊᖅᓯᒪᔪᐃᑦ ᑕᐃᒪᐃᓕᐅᕐᒥᔪᑦ. ᐅᕙᓐᓂᒃ 
ᐃᑉᐱᒍᓱᙱᓯᐊᖅᑐᖅ. ᐃᓱᒪᓕᖅᑐᖓ ᐱᔭᑦᓴᒃᑲ ᑲᒪᒋᒍᒪᓪᓗᒋᑦ 
ᐱᔭᕇᕐᓂᐊᕋᒃᑭᑦ. ᑭᖑᓪᓕᖅᐹᕐᒥᒃ ᓈᓴᐅᓯᕆᓂᕐᒥᒃ ᑲᒪᑎᓪᓗᖓ 
ᔭᐃᒥᓯ ᑕᑯᓴᖅᓱᓂ ᐊᐱᕆᔪᖅ, “ᓄᖅᑳᔪᐃᑦ, ᖃᓄᐃᑦᑐᓂᒃ 
ᑕᐅᑐᒍᒪᓕᖅᑭᑦ?”
	 ᐅᖃᐅᔾᔭᕋ ᖁᕕᐊᒋᓂᕋᖅᓱᒋᑦ ᑎᑎᖅᑐᒐᖅᓯᒪᔪᑦ 
ᐱᙳᐊᑦ. ᑕᐅᑐᑲᐃᓐᓇᖅᓱᑎᒍ ᕆᓴᔅ ᐊᒻᒪᓗ ᐱᑐᖃᕈᓗᐃᑦ 
ᓘᓂ ᑐᓐᔅ ᐊᖏᕐᕋᕈᒪᓕᖅᑐᖓ. ᓂᕆᓐᓇᖅᓯᓯᓪᓗᓂᓗ 
ᑕᓚᕖᓴᖃᑎᒋᑦᓱᒍ ᔭᐃᒥᓯ ᐃᕿᐊᒋᕋᑖᕋᒃᑯ, 
ᑕᐃᒪᐃᓐᓂᐊᖅᓱᕆᖅᑲᐅᙱᑦᑐᖓ. ᐅᕙᓐᓂᒃ 
ᐃᑉᐱᒍᓱᓗᐊᕋᑖᙱᒻᒪᑦ ᐳᓛᕐᓂᓕᒫᓐᓂ. ᑲᖔᖅᑐᖓ 
ᖁᕕᐊᒋᔭᖃᕐᖓᑦ ᐃᕿᐊᓇᖅᑐᓂᒃ ᐱᓪᓚᕆᙱᑦᑐᓂᒃ 
ᐹᙳᐊᖅᑐᓂᒃ.

	 ᐃᓯᕋᒪ ᓇᐃᔪᖓ ᓂᕿᓱᓐᓂᒥᒃ ᑐᔾᔫᒥᑦᓱᖓᓗ 
ᐊᖏᕐᕋᕋᒪ. ᓂᓪᓕᕆᐊᑐᓇᖓ, ᐊᐱᕆᔭᐅᔾᔮᓇᖓᓗ 
ᓱᒻᒪᖔᕐᒪ. ᑰᖃᕐᕕᒻᒨᖅᑐᖓ, ᐊᑖᑕᒐ ᑯᓂᑦᓱᒍ, ᖁᖔᕐᔪᑦᑐᖅ 
ᐅᕙᓐᓄᑦ ᐃᖑᓚᖅᓯᓐᓈᑦ ᐃᓇᓗᐊᖑᔭᑯᑖᒻᒥᒃ. ᓵᒥ ᓂᕐᕆᑏᑦ 
ᐊᑐᐃᓐᓇᕈᑦᑕᒻᒪᕆᓕᖅᑕᒃᑲ ᑎᓕᔭᐅᓚᐅᕐᓇᖓ.

*
	 ᐱᓇᓱᐊᕈᓰᒃ ᒪᕐᕉᒃ ᓈᓯᒪᓕᖅᑑᒃ ᑕᐃᒪᙵᓂᒃ 
ᐊᓛᓱᐊᑉ ᑮᓇᖓ “ᐊᐅᑉᐸᑑᔪᒻᒪᑦ”, ᐊᓈᓇᕗᓪᓗ ᕿᒪᐃᔪᒻᒪᑦ 
ᐅᕙᑦᑎᓐᓂᒃ. ᐊᓛ ᐃᓕᓐᓂᐊᕆᐊᕈᓐᓇᖅᓯᑕᐃᓐᓇᖅᑐᖅ. ᑮᓇᖓ 
ᓱᓕ ᐊᐅᐸᖅᑐᓪᓛᔫᒐᓗᐊᖅ, ᑭᓯᐊᓂ ᑕᑯᒥᓇᕐᓂᖅᓴᐅᓕᖅᑐᖅ. 
ᐅᓗᐊᖏᑕ ᐊᐅᐸᕐᓂᖓᓂ ᐱᑕᓖᑦ. ᖁᕕᐊᒋᔭᕋ ᓄᑲᕋ 
ᐊᓂᒋᐊᖃᓚᐅᙱᒻᒪᑦ ᐱᓇᓱᐊᕈᓰᓐᓂᒃ ᒪᕐᕉᓐᓂᒃ, ᐊᑖᑕᕗᓪᓗ 
ᑲᑕᖓᔪᐹᓘᑎᓪᓗᒍ, ᐅᐃᒪᔮᕋᓗᐊᕐᖓᑦ ᑐᑮᕈᑎᑲᓴᑦᑑᔮᓚᐅᕐᖓᑦ. 
ᐅᕙᑦᑎᓐᓄᑦ ᓵᖃᑦᑕᖅᓱᓂ ᐱᑦᓱᓐᓂᖅᓴᐅᖃᑦᑕᖅᓱᓂᓗ, 
ᐅᖃᐅᓯᖃᕇᖃᑦᑕᖅᓱᓂ ᐊᑖᑕᑦᑎᓐᓄᑦ.
	 ᐋᓕ ᐅᕙᓐᓄᑦ ᐅᖃᓗᑦᑐᖅ ᓂᕆᒐᓱᐊᖅᑎᓪᓗᑕ, 
“ᐳᐃᒍᖅᑐᖓ ᐸᕝᕕᓇᐃᓐᓇᓲᖑᒻᒪᖔᖅ ᐃᒫᒃ, ᐅᕝᕙᓘᓐᓃᑦ 
ᐊᓂᑦᑕᐃᓕᓂᑯᒥᓄᑦ ᐊᓯᑦᑎᓐᓂᒃ ᑕᐸᓱᒍᒪᓪᓕᖅᑐᖅ.” 
ᐊᓛᓱᐊ ᑮᓇᕐᓕᑦᑐᖅ ᐅᕙᑦᑏᓐᓄᑦ. ᐊᑖᑕᒪ 
ᐃᓕᓐᓂᐊᕆᐊᖅᑎᑖᑎᒍᑦ, ᐃᖅᑲᐃᑎᑦᓱᖓ ᐃᑉᐱᒋᖁᓪᓗᒍ 
ᐊᓛᓱᐊ ᖃᓄᐃᙱᒃᑲᓗᐊᕐᒪᖔᖅ. ᐅᓪᓛᓴ ᕿᓚᒥᕈᓗᒃ 
ᓈᔪᖅ. ᐊᓃᙳᐊᕐᓇᒥ ᒪᔪᕋᐅᑎᓂ ᐃᑦᓯᕚᖅᑐᒍᒃ ᒪᓚᐃᔭᓗ, 
ᒥᑕᐅᑎᒋᑦᓱᒋᒃ ᔭᐃᒥᓯᒃᑯᒃ ᖃᕙᕙᐅᒃᑯᒃ- ᔭᐃᒥᓯᐅᑉ 
ᐱᖃᑎᐊᓗᐊ- ᑕᐅᑐᓲᖑᒻᒪᑎᒃ ᐹᙳᐊᖅᑐᓂᒃ.
	 ᐊᓛᓱᐊ ᖃᐃᔪᖅ, ᐊᑲᐅᕙᓗᙱᑦᑐᖅ.
	 “ᐱᙳᐊᖃᑎᒋᓚᑦᑏᒃ? 
ᐋᒻᒪᖃᑦᑕᐅᑎᖃᑎᒋᔭᐅᒍᒪᙱᑦᑐᖓ.”
	 “ᐃᓛᖃᐃ ᐊᐅᐸᓪᓛᔪᒐᕕᑦ, ᑐᑭᖃᙱᑦᑐᕈᓘᒃ,” ᔭᐃᒥᓯ 
ᑕᐸᓱᑦᑐᖅ.
	 “ᑕᐃᒪᐃᑦᑑᙱᑦᑐᑦ! ᑕᖃᕋᓛᒃᑲ,” ᐊᓛᓱᐊ ᑭᐅᔪᖅ.
	 “ᐋᕼᐊᐃᓪᓛᒃ, ᐊᐃᑦᑐᐃᔾᔮᙱᑦᑐᖅ. ᑕᐃᒪᐃᔪᙱᑦᑐᖅ 

ᐅᕕᓂᖓᑕ ᐊᑖᓃᒻᒪᑕ.” ᑕᑯᓴᐅᒥᔭᕋ ᔭᐃᒥᓯ.
	 “ᖃᓄᑭᐊᖅ, ᑐᑭᖃᙱᑦᑐᕈᓘᒐᕕᑦ ᐸᕝᕕᓇᖅᓱᑎᓪᓗ.”
	 ᐊᓛᓱᐊ ᕿᐊᓯᔪᖅ.
	 ᓂᑯᕕᑦᑐᖓ. “ᒪᒥᐊᕝᕕᒋᒍᒃ!”
	 ᔭᐃᒥᓯ, ᐅᑯᖓᒐᓚᖅᑲᐅᔪᖅ ᒪᔪᕋᐅᑎᓂ ᒪᑭᑦᓱᓂ 
ᐅᖃᖅᑐᖅ, “ᐋᒡᒐ! ᐸᕝᕕᓴᐃᓐᓇᓲᖅ ᐅᕙᑦᑎᓐᓂᒃ 
ᐱᙳᐊᕋᓱᐊᖅᑎᓪᓗᑕ, ᖃᓄᐃᒋᔾᔭᙱᓚᓯᐅᒃ!”
	 ᑕᑯᓴᐅᒥᒋᐊᓪᓚᑦᑕᕋ.
	 “ᐅᐱᓐᓇᕋᓂ ᐊᓈᓇᐃᑦ ᕿᒪᐃᓐᓂᖅᑯᖅ,” 
ᐅᖃᖅᑐᖅ ᓂᐱᑭᑦᓱᓂ, ᑕᑯᓴᑦᑕᐃᓕᓪᓗᓂ ᐅᕙᓐᓄᑦ. 
ᑭᒃᑯᓕᒫᓄᑦ ᑐᓴᖅᑕᖅ, ᑎᓪᓗᑦᑕᕋ ᖃᓂᓪᓗᐊᖓᒍᑦ. ᓄᓇᒧᑦ 
ᐅᕐᕈᔪᖅ, ᓂᕆᐅᓈᙱᓐᓇᒃᑯ ᐋᓐᓂᖏᑦᑑᒐᓗᐊᖅ. ᐊᓛᓱᐊ 
ᕿᐊᒍᓐᓃᖅᑐᖅ, ᑕᐸᐃᖅᓱᓂᓗ. ᑎᒍᑦᓱᒍ ᔭᐃᑲᖓᒍᑦ ᐱᓱᓯᔪᒍᒃ. 
ᐊᒡᒐᓐᓂ ᐆᓐᓇᑐᒥᒃ ᐃᑉᐱᓐᓂᖅᑐᖓ. ᐊᒡᒐᒃᑲᓗ ᑎᓪᓕᖅᓱᑎᒃ. 
ᐃᖅᑲᐃᔪᖓ ᓲᕐᓗ ᓴᕕᕋᔭᒃ ᑲᐅᑕᕐᒧᑦ ᐊᓇᐅᔭᖅ. ᓂᙵᐅᒪᓂᕋ 
ᐲᕋᓱᐊᖅᑐᕐᔫᔮᖅᑐᖅ ᑎᒥᓐᓂᒃ ᐊᒡᒐᑦᑎᒍᑦ. ᐊᓛᓱᐊᓗ 
ᐃᑦᓯᕚᓯᔪᒍᒃ ᐊᐳᒻᒥ ᐃᓕᓐᓂᐊᕐᕕᐅᑉ ᓴᓂᐊᓂ, ᐅᑕᖅᑭᑦᓱᖓ 
ᐃᓕᓐᓂᐊᑎᑦᓯᔨᒥᒃ ᖃᐃᒐᓛᕐᓂᐊᖅᑐᒥᒃ.
	 “ᖃᓄᐃᙱᒃᑲᓗᐊᖅᑮᑦ ᐊᓛ? ᑕᐃᓐᓇ ᐱᐅᙱᑦᑐᖅ 
ᑐᓵᑦᑕᐃᓕᐅᒃ, ᑐᑭᖃᙱᑦᑑᙱᓐᓇᕕᑦ.”
	 “ᐊᓈᓇᒐ ᕿᒪᐃᓐᓂᖅᑲ ᐸᕝᕕᓇᓗᐊᕋᒪ?” ᐊᐱᕆᔪᖅ.
	 “ᐋᒡᒐᐃ, ᑖ!” ᓂᐱᖅᑯᖅᑐᑦᓱᖓ ᐃᓄᒃᑎᑐᑦ ᐅᖃᐅᔾᔭᕋ. 
“ᑕᐃᓐᓇ ᐱᕋᔭ ᐅᖃᕐᒪᖔᕐᒥ ᖃᓄᖅ ᓇᓗᔪᖅ.”
	 ᓂᓪᓕᒃᑲᓐᓂᓚᐅᖅᑎᓐᓇᖓ ᔨᐅᕋᒥ, ᐃᓕᓐᓂᐊᕐᕕᒻᒥ 
ᐊᖓᔪᖅᑳᖅ ᐊᓚᒃᑲᖅᑐᖅ, ᐃᓕᕋᓇᖅᓱᓂ. ᖃᐃᖁᔨᔪᖅ. 
ᐅᐸᑦᑕᕗᒃ ᐃᓕᓐᓂᐊᕐᕕᐅᑉ ᓯᕗᕌᓄᑦ. ᑕᑯᔪᖓ ᐊᐅᓐᓂ 
ᑯᑐᓐᓂᑯᒥᓂᕐᓂ ᐊᐳᒻᒥ, ᒪᔪᕋᐅᑏᑦ ᓴᓂᖏᓐᓂ 
ᐃᑦᓯᕚᕐᕕᒋᕋᑖᖅᑕᑦᑕ, ᐅᐃᒪᔮᙱᑦᓱᓄᒃ ᒫᓐᓇᕈᓗᒃ. ᐳᐊᓗᒐ 
ᑕᑯᒻᒥᔭᕋ- ᐊᐅᖏᓐᓇᐅᒐᓛᒻᒥᔪᖅ. ᒪᓚᐃᔭᒃᑯᒃ ᖃᕙᕙᐅᒃᑯᒃ 
ᐃᑦᓯᕚᖅᑑᒃ ᔨᐅᕋᒥᐅᑉ ᐊᓪᓚᕝᕕᖓᑕ ᓯᓚᑖᓂ. ᒪᓚᐃᔭ 
ᐅᕙᓐᓄᑦ ᑕᑯᓴᖅᑐᖅ ᐃᓱᒫᓗᑦᓱᓂ, ᖃᕙᕙᐅᖅ ᑮᓇᕐᓕᑦᑎᓪᓗᒍ. 

ᑲᑉᐱᐊᓱᓗᐊᓕᕋᒪ ᓱᕐᕋᑎᙱᑦᑖᖓ, ᐊᑲᐅᒍᓐᓃᖅᓱᖓᓗ 
ᐊᓛᓱᐊ ᖁᕕᐊᓱᒍᓐᓃᖅᑎᖅᑲᐅᒐᒃᑯ. ᐊᑲᐅᙱᑦᓴᐅᑎᒋᑎᓪᓗᒍ 
ᑮᓇᕐᒥ ᒥᑦᓵᓄᑦ, ᐊᓈᓇᒪᓗ ᕿᒪᐃᓂᖓᓂᒃ. ᔨᐅᕋᒥ ᒪᓕᑦᑕᕗᒃ 
ᐊᓪᓚᕝᕕᖓᓄᑦ, ᑕᑯᓴᖅᓱᓂ ᐊᓛᓱᐊᒧᑦ.
	 “ᐊᓛᓱᐊ ᐊᖏᔪᐃᑦ ᐅᖃᓕᒪᕕᒋᒋᐊᓕᒐ. 
ᐱᙳᐊᕆᐊᖅᑐᕈᓐᓇᖅᑮᑦ ᓯᓚᒧᑦ?”
	 ᐊᓛᓱᐊ ᐅᕙᓐᓄᑦ ᕿᕕᐊᖅᑐᖅ ᑲᑉᐱᐊᓱᑦᓱᓂ.
	 “ᐊᑲᐅᙱᑦᑐᐹᓗᓪᓕᐅᓇ. ᐊᑖᑕᒪ 
ᐸᐃᕆᔭᐅᖁᖅᑲᐅᔭᖓ ᐅᕙᓐᓄᑦ, ᓱᓕ 
ᐊᑲᐅᑦᓯᐊᙱᑐᐃᓐᓇᕆᐊᖃᕐᖓᑦ. ᐅᕙᓃᑐᐃᓐᓇᕐᓖ ᐊᐃ?”
	 “ᐊᑏ, ᑕᒪᑦᑎᒃ ᐅᖃᓕᒪᕕᒋᒋᐊᖃᕋᑦᑎᒃ. 
ᐅᖃᓕᒪᖃᑎᒋᕋᑖᕋᒃᑭᒃ ᒪᓚᐃᔭᒃᑯᒃ ᖃᕙᕙᐅᒃᑯᒃ, 
ᑐᓴᕐᕕᒋᒍᒪᔭᒋᑦ ᖃᓄᖅ ᐅᓂᒃᑳᑦᓴᖃᕐᒪᖔᖅᐱᑦ 
ᔪᐃ. ᐋᓐᓂᖅᓯᓂᖅ/ᐱᒋᐊᕐᓂᖅ ᐃᓅᖃᑎᓐᓂᒃ 
ᐊᑐᖅᑕᐅᒋᐊᖃᙱᑦᑐᖅ ᐅᕙᖓ ᐃᓕᓐᓂᐊᕐᕕᖓᓂ. ᔭᐃᒥᓯ 
ᐋᓐᓂᐊᓯᐅᖅᑎᐅᑉ ᐃᓪᓗᕈᓯᖓᓃᑦᑐᖅ ᖃᓂᕐᒥᒍᑦ ᑭᓕᖅᓯᒪᔪᖅ.”
	 ᐃᓗᒻᒧᑦ ᐊᓂᖅᓵᖅᓱᖓ ᐱᒋᐊᓯᔪᖓ, “ᐊᓛ 
ᖃᐃᖅᑲᐅᔪᖅ, ᖁᕕᐊᓱᒐᓂ ᐱᙳᐊᖃᑎᑦᓴᖃᙱᓐᓇᒥ 
ᐅᑯᐊ ... ᐱᓪᓗᒋᑦ.” ᐅᓗᐊᖏᒃ ᑎᒃᑯᑐᖅᑖᒃᑲ. “ᔭᐃᒥᓯᐅᑉ 
ᐸᕝᕕᓇᕐᓂᕋᑦᑕᐅᖅᑲᐅᒃ ᑐᑭᖃᙱᓐᓂᕋᖅᓱᓂᐅᓪᓗ, 
ᒪᒥᐊᕝᕕᒋᒍᒪᓇᓂᐅᓪᓗ. ᐅᖃᓯᑦᑕᖅᑯᖅ ᐊᓈᓇᒪᒎᖅ 
ᕿᒪᑦᑕᒥᓂᕆᒻᒫᑎᒍᑦ ᐊᓛ ᐸᕝᕕᓇᓗᐊᕐᓂᑯᖓᓄᑦ. 
ᐱᔮᕆᖅᑲᐅᙱᑦᑐᖓ ᐱᒋᐊᕋᒪ; ᓂᙵᐅᒪᓗᐊᖅᑲᐅᒐᒪ.” 
ᕿᐊᓯᔪᖓ.
	 “ᐄ, ᐊᓯᑎᑦ ᑕᐃᒪᐃᓕᖅᑲᐅᔪᑦ. ᐋᓐᓂᓇᖅᑐᐹᓗᓐᓂᒃ 
ᔭᐃᒥᓯ ᐅᖃᖅᑐᒥᓂᖅ ᐃᓕᑦᑏᓐᓄᑦ. ᑕᐃᒪᑐᖅ ᑐᑭᓯᒋᑦ 
ᐅᖃᖅᑕᖏᑦ ᓱᓕᙱᒻᒪᑕ.” ᑕᑯᓴᖅᑐᖅ ᐊᓛᓱᐊᒧᑦ, 
ᐅᕙᓐᓃᓐᓇᖅ ᐃᑉᐱᒍᓱᑦᑐᕐᓕ. ᐊᒡᒐᖏᑦ ᐊᑦᑐᖅᑕᒃᑲ 
ᐊᑲᐅᓯᖁᑦᓱᒍ. “ᑭᓯᐊᓂ ᐋᓐᓂᖅᓯᔪᑦ/ᐱᒋᐊᖅᑐᑦ 
ᐃᑲᔪᕐᕕᒋᔾᔮᙱᑦᑕᒃᑲ ᓱᔪᖃᕋᓗᐊᖅᑲᑦ. ᓈᒻᒪᑦᓴᙱᑦᑐᖓ 
ᑕᐃᒪᐃᓕᐅᕐᓂᕋᕕᑦ. ᐃᓕᓐᓂᐊᖅᑎᑦᓯᐊᕙᐅᖃᑕᐅᒐᕕᑦ ᐅᕙᓂ, 

ᖃᐅᔨᒪᓂᖅᓴᐅᓱᕆᒐᓗᐊᖅᑕᒋᑦ ᖃᓄᐃᓕᐅᕆᐊᖃᕐᒪᖔᖅᐱᑦ.”
	 “ᒪᒥᐊᓇᖅ,” ᐅᖃᖅᑐᖓ ᐅᑯᑦᓱᖓ.
	 “ᔪᐃ, ᐊᑖᑕᐃᑦ ᐅᖄᓚᕕᒋᒋᐊᖃᓚᖓᔭᕋ.” ᐅᖄᓚᐅᒻᒥᒃ 
ᑎᒍᓯᑦᓱᓂ ᓇᕿᑦᑕᐃᓕᖅᑐᖅ. ᐅᖁᒪᐃᑦᑐᒧᑦ ᑎᑭᑕᐅᔪᖓ 
ᓲᕐᓗ ᐊᓐᓄᕌᒃᑲ ᓴᕕᕋᔭᕈᖅᑐᑦ, ᑲᑕᑦᑎᑦᓯᓪᓗᑎᒃ ᐅᕙᓐᓂᒃ. 
ᐅᓪᓛᖅ ᖁᕕᐊᓱᑦᑐᐹᓘᖅᑲᐅᔪᖓ ᓴᐃᒻᒪᖅᓯᒪᓂᖅᓴᐅᓪᓗᖓ 
ᐊᓈᓇᒐ ᕿᒪᐃᔪᒻᒪᓂᒃ, ᐱᓇᓱᐊᕈᓰᒃ ᒪᕐᕉᒃ ᓈᔫᒃ. 
ᑕᐃᒪᐃᒍᓐᓃᖅᑐᖓ. ᐊᑖᑕᒪ ᓂᙵᐅᒪᕕᒋᓚᖓᓕᖅᑖᖓ, 
ᐅᖃᐅᑎᑉᐹᖓ ᓈᒻᒪᓴᙱᓐᓂᕋᕐᓗᓂ ᐊᑲᐅᙱᓂᖅᓴᐅᓚᖓᔪᖅ. 
ᓂᙵᐅᒪᑎᓪᓗᒍ ᓇᔫᑎᒍᓐᓇᖅᑐᖓ, ᑭᓯᐊᓂ ᓈᒻᒪᓴᙱᓐᓂᖓ 
ᓯᕘᕋᓇᖅᑐᖅ. ᒥᑭᔪᕐᔫᔮᓯᔪᖓ ᐃᓱᒪᒋᑐᐃᓐᓇᖅᓱᒍ. ᐊᓛᓱᐊᑉ 
ᐃᕿᑖᖓ. ᓱᔪᕐᔫᔮᓕᖅᑐᖓ ᓴᐃᒻᒪᓴᖅᑕᐅᒋᐊᖃᕋᒪ- 
ᐊᓛᓱᐊᖔᖅ ᕿᐊᒐᔪᓐᓂᑯᖓᓄᑦ. ᐃᑉᐱᒋᙱᓯᐊᖅᑕᕋ 
ᐅᖄᓚᐅᑎᓂᖓᑦ, ᐃᓕᓐᓂᐊᑎᑦᓯᔩᑦ ᐊᖓᔪᖅᑳᖓᑦ ᒪᕐᕈᐊᖅᑎ 
ᐊᑎᕐᓂᒃ ᐅᖃᕐᖓᑦ ᑭᓯᐊᓂ. ᑕᑯᓴᕋᒃᑯ ᐅᖄᓚᐅᒻᒥᒃ 
ᖃᐃᑦᓯᒐᓱᐊᖅᑐᖅ.
	 “ᐊᑖᑕᐃᑦ.”
	 ᐅᖄᓚᐅᑦ ᑎᒍᔭᕋ ᓯᕘᕋᑦᓱᖓ.
	 ᐊᑖᑕᒪ ᐅᖃᐅᔾᔮᖓ ᐊᓛᓱᐊ ᐸᕐᓇᑕᐅᖁᑦᓱᓂᐅᒃ 
ᖃᐃᒌᓚᖓᒐᒥ, ᔨᐅᕋᒥᒥᒃ ᐅᖃᖃᑎᖃᕆᐊᖅᑐᕐᓗᓂ 
ᐊᖏᕐᕋᐅᔾᔨᖏᓐᓂᕐᒥᓂ ᐅᕙᑦᑏᓐᓂᒃ. ᐊᓯᐊᓂᒃ 
ᓂᓪᓕᖏᑦᑐᖅ. ᑭᓯᐊᓂ ᖁᕕᐊᓱᕝᕙᓗᙱᑦᑐᖅ ᑕᖃᒪᓯᓐᓈᑦ. 
ᐊᑲᐅᙱᒋᐊᓪᓚᑦᑐᖓ ᓱᐊᒐᓛᙱᒻᒫᖓ. ᐅᖄᓚᐅᑦ ᐃᓕᔭᕋ.
	 ᔨᐅᕋᒥ ᐃᓕᕋᓇᕋᑖᖅᑐᖅ, ᐅᕙᓐᓄᑦ ᓂᓪᓕᖅᑐᖅ 
ᓂᐱᑭᓐᓂᖅᓴᐅᓪᓗᓂ, “ᖃᐅᔨᒪᔪᖓ ᑕᒪᒃᑯᐊ 
ᐱᔭᕆᐊᑐᒍᓐᓇᖅᑐᐃᑦ.”
	 ᐃᑉᐱᒋᔭᕋ ᑮᓇᕋ ᐆᓇᖅᓯᔪᖅ ᑲᙳᑦᑎᓗᐊᒧᑦ, ᖁᕝᕖᑦ 
ᐊᓪᓚᕆᐊᖅᓱᒋᑦ, ᕿᐊᑎᓪᓗᖓ ᑕᑯᖁᒍᓐᓃᕋᒃᑯ. ᐸᐃᑉᐹᕐᒥ 
ᑎᑎᕋᖅᓱᓂ ᖃᐃᑕᖓ ᐃᒧᒪᔪᖅ.
	 “ᐅᓇ ᑐᓂᓂᐊᖅᑲᐃᑦ ᒦᒐᓐᒧᑦ. ᐊᖏᕐᕋᖅᑎᒋᐊᖃᕋᒃᑭᑦ 
ᐅᓪᓗᒥ, ᖃᓄᑐᐃᓐᓇᖅ ᐅᖃᖃᑎᒋᒍᒪᒍᕕᙵ 

ᖃᖓᑐᐃᓐᓇᖅ ᖃᐃᓛᖅᑯᑎᑦ. ᑕᐃᒫᒃ ᑭᓯᐊᓂ 
ᐱᔾᔪᑎᖃᕐᓗᑎᑦ ᑕᑯᒃᑲᓐᓂᓛᕈᒪᔭᒋᑦ ᐊᓪᓚᕕᓐᓂ, ᑐᑭᓯᕖᑦ? 
ᖃᓄᐃᓕᑦᓯᒃᑲᓐᓂᑦᑕᐃᓕᒋᑦ. ᑕᐃᒪᐃᓕᐅᖅᑎᐅᙱᓐᓇᕕᑦ ᔪᐃ.”
	 “ᐄ, ᔨᐅᕋᒥ. ᒪᒥᐊᓇᖅ.”
	 ᐊᓪᓚᕝᕕᖓᓂᒃ ᐊᓂᔪᖓ ᐱᕋᔭᕐᔫᔮᖅᓱᖓ. ᐊᓛᓱᐊ 
ᐅᑕᖅᑭᖁᔭᕋ ᐃᖏᓪᓗᓂ ᔭᐃᑲᒃᑯᕕᒻᒥ, ᐃᓪᓗᕈᓯᓐᓄᑦ 
ᐅᑎᑲᐃᓐᓇᕐᓂᓐᓂ. ᐃᓘᓐᓇᑎᒃ ᑕᐅᑐᑦᑐᐃᑦ. ᑎᑎᖅᑲᖅ ᑐᓂᔭᕋ 
ᒦᒐᓐᒧᑦ, ᐱᐅᙱᑎᑦᓱᖓ.
	 ᒦᒐᓐ ᐅᖃᓕᒫᖅᑕᖓ ᑎᑎᖅᑲᖅ, ᐊᖏᖅᓱᓂ 
ᐊᓂᖁᔮᖓ ᓈᒻᒪᓴᙱᑦᓱᓂ. ᐊᓛᓱᐊ ᐃᑲᔪᖅᑕᕋ ᓯᖀᖅᑎᓪᓗᒍ, 
ᐅᑎᖅᓱᓄᒃ ᐊᓪᓚᕝᕕᒻᒧᑦ ᐅᑕᖅᑭᒋᐊᖅᑐᖅᓱᓄᒃ ᐊᑖᑕᓐᓂᒃ. ᓱᓕ 
ᐅᖃᓕᒪᔫᒃ ᐊᖓᔪᖅᑳᕐᓗ. ᐊᓂᒻᒪᑦ ᑕᑯᓴᖅᑕᕋ ᓈᒻᒪᓴᙱᓐᓂᖓ 
ᐅᑕᖅᑭᑦᓱᒍ, ᑭᓯᐊᓂ ᑕᐃᒪᐃᙱᑦᑐᖅ. ᓇᓗᒋᓕᖅᑕᕋ 
ᖃᓄᐃᒻᒪᖔᖅ.
	 “ᐊᖏᕐᕋᓕᖅᑕ ᐸᓃᒃᑲ, ᐅᓪᓗᑯᑖᐹᓘᒻᒪᑦ.”
	 ᐊᖏᕐᕋᒧᑦ ᐱᓱᑦᑐᒍᑦ ᓱᒃᑲᐃᑦᓱᑕ, ᓂᖃᑑᑦᓱᑕᓗ. 
ᐊᑖᑕᒪ ᐊᓛᓱᐊ ᐅᓯᙵᓯᖅᑎᑕᖓ. ᐃᓪᓗᕈᓯᖓᓂ 
ᐱᙳᐊᕆᐊᖅᑐᖁᑦᓱᓂᐅᒃ ᓯᓂᒍᒪᙱᑉᐸᑦ, ᐅᕙᓐᓄᑦ 
ᓂᓪᓕᐊᓂᐊᕋᒥ. ᐅᑕᖅᑭᓕᖅᑐᖓ ᖃᓄᐃᓕᔭᐅᓂᐊᕐᓂᒃ.

ᐱᖓᓲᔪᖅᑐᖓᑦ: ᐊᑲᐅᙱᑦᑐᖅ

	 ᐃᓯᒐᒃᑲ ᑕᑯᓴᖅᑖᒃᑲ, ᐊᑖᑕᒪ ᑮᓇᖓ ᑕᑯᒍᒪᙱᓇᒃᑯ 
ᐅᕙᓐᓂᒃ ᐅᖃᐅᔾᔨᑎᓪᓗᒍ ᓈᒻᒪᓴᙱᓪᓗᓂ.
	 ᑭᓯᐊᓂ ᐃᒪᐃᓕᖔᖅᑐᖅ, “ᔪᐃ ᒪᒥᐊᓇᖅ,” 
ᐃᕿᑦᓯᕖᙵᖅᓱᓂ ᐅᕙᓐᓂᒃ ᐅᒥᐊᓗᖏᓪᓗ ᖃᐅᕐᓂᒃ 
ᖁᐃᓇᑦᑎᑦᓯᓪᓗᑎᒃ. “ᖃᐅᔨᒪᔪᖓ ᐊᓈᓇᐃᓪᓗ ᐊᕕᔪᒐᓐᓄᒃ 
ᐊᑲᐅᙱᒻᒪᑦ ᐃᓕᑦᓯᓐᓄᑦ. ᐅᖃᐅᑎᑦᓯᐊᕆᐊᖃᕐᓂᕋᓗᐊᕋᑦᓯ. 
ᐊᑐᐃᓐᓇᐅᖃᑦᑕᙱᓐᓇᒪᓗ ᑭᙴᒪᑦᓯᑎᓪᓗᓯ. ᓇᓪᓕᒋᔭᑦᓯ 
ᐊᑦᓱᐊᓗᒃ ᐋᓕᓗ ᐊᓛᓱᐊᓗ. ᐋᓐᓂᖁᙱᑕᑦᓯ ᐋᓐᓃᖁᓇᓯᓗ 
ᓇᓗᓗᓯ ᐊᓂᐊᑦᓯᒋᐊᖅ ᐃᑉᐱᓐᓂᐊᓂᑦᓯᓐᓂᒃ. ᑭᖑᓪᓕᕐᒥ 
ᓂᙵᐅᒪᓕᕐᒥᒍᕕᑦ ᐊᑲᖅᓴᙱᓪᓗᑎᓪᓘᓐᓃᑦ, ᐅᕙᓐᓄᑦ 
ᐅᖃᓕᒪᒋᐊᖅᑐᕈᓐᓇᓛᖅᑮᑦ, ᐊᐃ?”
	 ᑕᐸᐃᑐᐃᓐᓇᖅᑐᖓ. “ᐄ, ᒪᒥᐊᓇᖅ. ᖃᐅᔨᒪᔪᖓ 
ᐸᐃᑕᒋᐊᖃᖅᑲᐅᙱᑕᕋᓗᐊᕋ ᔭᐃᒥᓯ- ᐱᙱᔭᐃᓗᐊᖅᑲᐅᒻᒪᑦ 
ᓄᑲᓐᓄᑦ. ᓱᓗᖓ ᑭᓯᐊᓂᐅᓕᖅᑲᐅᒻᒪᑦ. ᕿᐊᖏᓐᓇᕇᖃᑦᑕᕐᖓᑦ, 
ᐊᒻᒪᓗ ᐅᖃᖅᑲᐅᒻᒪᑦ ᐊᓈᓇᒐᒎᖅ ᕿᒪᐃᔪᒥᓂᖅ 
ᐸᕝᕕᓇᓗᐊᕐᖓᑦ ᓄᑲᕋ ᑐᑭᖃᙱᒪᓪᓗᒎᖅ.”
	 “ᖁᕕᐊᑦᑐᖓ ᓄᑲᐃᑦ ᓴᐳᑎᓐᓂᕋᕕᐅᒃ, 
ᖃᐅᔨᒪᔪᑎᑦ ᓱᓕᒐᓛᙱᑦᑐᖅ ᑕᒪᓐᓇ. ᑭᖑᓪᓕᕐᒥ 
ᐊᐅᓕᖅᑎᑦᓯᑦᑕᐃᓕᓛᖅᑯᑎᑦ, ᐊᐃ?” ᐅᕙᓐᓄᑦ ᖁᖓᑦᓱᓂ.
	 “ᐊᑖᑖᒃ ᐊᒡᒐᒃᑲ ᒪᐃᒐᓚᑦᑐᑦ,” ᐅᖃᓗᕝᕕᒐ.
	 ᓂᐱᖃᖅᓱᓂ ᐃᔪᓯᔪᖅ. “ᓂᓚᓕᑲᐃᓐᓇᓕᕐᓚᒃᑲ. 
ᐸᐃᑕᑲᓪᓚᐸᓪᓚᐃᔭᒥᓃᑦ ᑕᐃᓐᓇ. ᑕᐃᓐᓇᑎᑐᑦ 
ᑕᓚᕖᓴᒃᑰᖃᑦᑕᓚᐅᖅᓯᒪᔪᖅ ᐱᑐᖃᐃᑦ ᕚᑦᒫᓐ. ᔭᐅ! ᑕᐃᒪᑐᖅ 
ᑖᖅᑐᒥ ᐃᓄᖃᙱᑦᑐᒥ ᓂᙵᑦᑎᑦᑕᐃᓕᓚᒋᑦ!”
	 ᐊᐅᓚᔾᔭᑲᓪᓚᑦᑐᖓ ᓂᓪᓕᓇᖅᑐᖅ ᐃᓕᒻᒪᐅᒃ ᐊᒡᒐᓐᓄᑦ, 
ᓂᙵᐅᒪᓂᑯ ᐳᕕᑦᑐᖅ. ᕿᓚᒥᕈᓗᒃ ᑐᖑᔪᖅᑕᖅ ᐃᓗᓕᖓ 
ᓯᓴᐃᖅᑐᖅ, ᓅᑎᒍᓐᓇᖅᓯᔭᕋ ᐊᓪᓛᑦ. ᐅᑎᖅᑎᓯᔭᕋ ᖁᐊᖃᐅᒻᒧᑦ 
ᐊᓛᓱᐊ ᓯᓂᖃᑎᒋᒋᐊᖅᑐᓯᑦᓱᒍ. ᓂᕆᓐᓇᖅᓯᙱᒃᑲᓗᐊᕐᖓᑦ 
ᑕᖃᒪᔪᖓ. ᕿᑦᑕᐃᖓᒋᐊᖃᓚᖓᑦᓱᖓᓗ ᐅᓂᒃᑳᓕᕈᒪ ᐋᓕᒧᑦ. 
ᓇᓪᓚᖅᑐᖓ ᐃᕿᑦᓱᒍ ᓄᑲᕋ.

*
	 ᑕᐃᒪᙵᓂᒃ ᖃᐅᔨᑎᑦᓯᖏᒃᑲᓗᐊᖅᓱᖓ ᔭᐃᒥᓯᓗ 
ᐊᕕᔪᒐᓐᓄᒃ ᐸᐃᑕᑦᓱᒍ ᑮᓇᖓᒍᑦ, ᐃᓕᓐᓂᐊᕐᕕᒻᒥ 
ᐊᑲᐅᙱᑦᑐᖅᑕᖃᒐᓛᑦᑐᖅ. ᔭᐃᒥᓯ ᐅᕙᓐᓄᑦ 
ᓂᓪᓕᓚᐅᖅᓯᒪᙱᑦᑐᖅ, ᑭᓯᐊᓂ ᐊᖑᖃᑦᑕᖅᑕᕋ ᐱᖃᑎᒥᓄᑦ 
ᐅᖃᓗᑦᑐᖅ ᐅᕙᓐᓄᑦ ᑕᑯᓴᐅᒥᖓᑦᓱᓂ. ᖃᓄᐃᒋᓗᐊᙱᑕᕋ 
ᖃᓄᖅ ᐃᓱᒪᒻᒪᖔᖅ, ᐳᐃᒍᕈᒪᓕᖅᓱᖓᓗ. ᐋᓕᒃᑯᑦ 
ᐱᖃᑎᒌᑦ ᐊᐃᑉᐸᕆᓂᖅᓴᕆᖃᑦᑕᓕᖅᑕᒃᑲ, ᐅᕙᓐᓂᒃ 
ᐱᑦᓯᐊᕐᓂᖅᓴᐅᓕᖅᑐᑦ ᑕᐃᒪᙵᓂᒃ ᖃᓄᐃᔪᒐᑦᑕᓂᒃ. 
ᖁᕕᐊᓱᑦᑐᐃᓐᓇᐅᔪᒍᑦ ᐱᔾᔪᑎᑐᐊᕆᙱᑦᓱᒍ 
ᖁᕕᐊᓱᕝᕕᐅᓛᓕᕐᖓᑦ, ᑭᓯᐊᓂ ᑲᖏᖅᓯᓂᕐᒥᐅᑦ ᐊᖑᑏᑦ 
ᐊᓐᓂᑭᑦᑐᖅᑏᑦ- ᒫᓂᒥᐅᑦ ᐃᓕᒌᑦ ᐊᑭᓕᓪᓚᕆᒋᒻᒪᒋᑦ- 
ᑎᑭᓛᕐᖓᑕ ᐃᖃᓗᓐᓄᑦ ᐱᙳᐊᕆᐊᖅᑐᕐᓗᑎᒃ ᐱᓇᓱᐊᕈᓯᐅᑉ 
ᓄᙳᐊᓂ. ᑕᐃᑑᓯ, ᐅᐃᓕ, ᐋᑕᒥᓗ ᐱᙳᐊᓲᑦ ᐃᖃᓗᒻᒥᐅᓄᑦ 
ᐃᓚᐅᔪᑦ. ᐋᓕᓗ ᖁᕕᐊᑦᑐᒍᒃ ᐃᑲᔪᖅᓱᐃᖃᑕᐅᓛᕋᓐᓄᒃ 
ᐱᖃᑎᑦᑎᓐᓂᒃ, ᓂᕆᖃᑦᑕᓛᕋᓐᓄᓪᓗ ᐅᓲᔭᕐᓂᒃ 
ᐊᓐᓂᑭᑦᑐᕐᕕᑐᖃᕐᒥ.
	 ᐊᓈᓇᒐ ᑕᕝᕙᓂ ᐱᓇᓱᐊᕈᓯᕐᒥ ᕿᑲᓚᖓᔪᖅ 
ᐃᖅᑲᓇᐃᔭᕐᕕᒻᒥᓂᒃ, ᖃᐅᑕᒫᑦ ᐊᐃᑦᓯᖃᑦᑕᓚᖓᔪᖅ ᓄᖅᑳᒍᑦᑕ 
ᐊᐃᑉᐸᕆᓂᐊᕋᑦᑎᒍ ᐊᔭᑯᓗᒃᑯᑎᓐᓂ ᐸᓪᓗᑯᓐᓂ. ᓯᕗᓪᓕᕐᒥ 
ᖁᕕᐊᓚᐅᖅᑐᖓ ᑕᑯᓚᐅᖅᓯᒪᙱᓐᓇᒃᑯ ᐊᓂᑯᓗᑦᑖᕆᔪᔭᕋ 
ᐸᐅᓗᓯ ᐃᓅᔪᒻᒪᓂᒃ. ᑭᓯᐊᓂ ᑕᐃᑲᓃᖃᑦᑕᓕᕋᓐᓄᒃ 
ᓄᖅᑳᒐᐃᒐᑦᑕ ᐃᕿᐊᓇᖅᓯᔪᖅ ᐱᐊᕋᕐᒥᒃ ᐃᓚᖃᐃᓐᓇᕆᐊᖅ.
	 ᐅᓪᓗᒥ ᐊᔭᑯᓗᒃᑯᑎᓐᓅᓴᕋᐃᑦᑐᒍᑦ ᐃᓕᓐᓂᐊᕐᕕᐅᑉ 
ᓱᓪᓗᓕᖏᑦ ᖁᐊᖅᓯᒪᒻᒪᑕ. ᐋᓕ ᐅᑕᖅᑭᔭᕋᓂ ᓯᕿᕐᖑᔭᖅ 
ᑕᕝᕙᓂᑦᓴᐃᓐᓇᖅ, ᑕᐅᑐᑦᑕᕋ ᐊᓂᑯᓗᕋᓛᕋ ᓯᓂᑦᑐᖅ. 
ᓴᕝᕕᕋᓛᖓ ᖁᕝᕙᖃᑦᑕᖅᑐᖅ ᐅᑎᖅᓱᓂᓗ ᓇᓪᓕᑭᑕᖅᑐᒥᒃ. 
ᐊᒡᒐᕋᓛᖏᓪᓗ ᑎᒍᑲᐃᓐᓇᖃᑦᑕᖅᑕᒃᑲ ᐃᒧᒪᔪᑦ 
ᕿᓗᐊᑦᓱᑎᒃ. ᐱᐅᒋᔭᕋ ᐱᐊᕋᐃᑦ ᑯᓪᓗᖏᓐᓂᒃ ᐊᒫᒪᑦᑐᑦ 
ᐊᒫᒪᒍᓐᓃᕋᓗᐊᕋᒥᒃ ᓯᓂᑦᓱᑎᒃ. ᓯᒥᖓᓂᒃ ᖃᓂᖓᓅᕆᔪᖓ, 
ᒥᓗᙱᓐᓂᖓᓂᐅᒃ ᐊᒧᒃᑲᓐᓂᖅᓱᒍ. ᐃᔪᕆᔭᕋ ᖃᓂᖓ 

ᐊᒻᒪᓗᑭᑖᕈᕐᖓᑦ ᐅᕕᙱᐊᕋᖅᑐᑎᑐᑦ ᓂᐱᖃᕋᓂ.
	 “ᔪᐃ! ᑕᐃᒪ! ᑐᐹᑦᑕᕈᐊᕋᕕᐅᒃ,” ᐊᓈᓇᒐ ᐅᖃᖅᑐᖅ 
ᖃᐅᔨᒐᒥ ᐱᙳᐊᖃᖅᑎᓪᓗᖓ.
	 “ᐊᓈᓈᒃ, ᓱᒻᒪᑦ ᓯᓃᓐᓇᓲᖑᕙ? ᖃᖓ 
ᐱᙳᐊᖃᑎᒋᓛᕋᒃᑯ?” ᐊᐱᕆᔪᖓ ᐊᑯᓂᒍᓱᑦᓱᖓ.
	 “ᐱᐊᕋᐃᑦ ᓯᓃᓐᓇᕆᐊᓖᑦ ᐊᖏᓪᓕᓂᐊᕐᖓᑕ 
ᓴᙱᔫᓗᑎᒃ. ᓱᒻᒪᓪᓕ ᐱᙳᐊᖃᑎᒋᙱᓚᐃᑦ ᐊᓛᓱᐊ? 
ᐅᕝᕙᓘᓐᓃᑦ ᐱᐅᓂᖅᓴᒻᒪᕆᒃ ᐊᖏᕐᕋᐅᑎᓯᒪᔭᓯ 
ᑲᒪᒋᖔᕈᑦᓯᐅᒃ ᐊᑕᐅᑦᓯᒃᑯᑦ.”
	 ᐃᔩᒃᑲ ᐊᐅᓚᑎᑖᒃᑲ ᖁᒻᒧᑦ ᐊᒻᒧᓪᓗ. ᐊᓛᓱᐊ 
ᐃᓪᓗᕈᓯᐅᑉ ᐊᐃᑉᐹᓂ ᐱᙳᐊᓕᒃ ᐆᒪᔪᙳᐊᖁᑎᒥᓂᒃ 
ᓇᑦᓴᖅᓯᒪᔭᕐᒥᓂᒃ.
	 “ᐊᓛ, ᐊᓈᓇᒪ ᐊᖏᕐᕋᐅᑎᓯᒪᔭᕗᑦ ᑲᒪᒋᔭᐅᖁᔭᖏᑦ 
ᒫᓐᓇ. ᖃᐃᒋᑦ ᒪᐅᖓ ᐃᖏᒋᐊᖅᑐᕆᑦ.”
	 ᐊᓛᓱᐊ ᓇᒻᒪᒑᕐᒥᓂᒃ ᐅᓂᐊᖅᑐᖅ ᓵᒧᑦ, ᓇᑦᓴᖅᓱᓂ 
ᑐᖑᔪᖅᑕᒥᒃ ᓇᓄᙳᐊᕐᒥᒃ. ᐃᓕᔭᖓ ᐃᑦᓯᕙᐅᑕᕐᒧᑦ ᓴᓂᒥᓄᑦ 
ᐃᖏᓚᖓᓕᖅᑎᓪᓗᖓ.
	 “ᐲᕆᑦ! ᐱᐅᓪ ᑕᕝᕙᓂ ᐃᑦᓯᕚᖅᑐᖅ!” ᐊᓛᓱᐊ 
ᓵᓚᖃᕆᐊᖅᑐᖅ.
	 ᐊᓛ, ᑕᕝᕗᖓ ᐃᖏᓚᖓᑲᐃᓐᓇᖅᑐᖓ. 
ᓇᓄᙳᐊᑐᐃᓐᓇᐅᒻᒪᑦ.” ᓂᙵᑦᑐᖓ ᑭᓯᐊᓂ ᐃᓪᓗᐊᓄᑦ 
ᐃᖏᒋᐊᖅᑐᖅᑐᖓ ᐃᓂᖃᑦᓯᐊᕐᓂᖅᓴᒧᑦ.
	 “ᐱᐅᓪ ᓈᓴᐅᓯᕆᔨ. ᐅᕙᓐᓂᒃ ᐃᑲᔪᓚᖓᔪᖅ 
ᑲᒪᑎᓪᓗᖓ ᐃᓚᙵᕆᐊᓕᓐᓂᒃ. ᐊᑖᑕᒐ ᓯᐊᕈ 
ᐅᖃᐅᑎᓚᖓᔭᕋ ᐃᖏᕝᕕᒋᒋᐊᕋᑖᕋᕕᐅᒃ.” ᐊᓛᓱᐊ 
ᐆᒥᓪᓕᖅᑐᖅ ᐅᕙᓐᓄᑦ. ᐋᓕᓗ ᐃᓱᒪᖅᑲᐅᔪᒍᒃ 
ᐋᓐᓂᐊᓂᑯᒥᓄᑦ ᐊᓛ ᕿᓄᖓᒋᐊᖓ, ᑭᓯᐊᓂ 
ᐱᐅᓯᓯᒪᓕᖅᑐᖅ ᐊᑯᓂᐊᓗᒃ ᓱᓖᓛᒃ ᐱᑦᓯᐊᙱᓚᖅ.
	 “ᐊᓱᓕ, ᐊᐱᕆᑦᑕᐃᓕᙵ ᓇᓗᓕᕈᕕᑦ ᐃᓚᙵᐃᓗᑎᑦ 
ᐱᖓᓲᓗᑎᒃ ᒪᕐᕉᓐᓂᒃ ᖃᑦᓯᓂᒃ ᐊᒥᐊᒃᑯᒻᒪᖔᖅ. ᐃᓛᒃ, 
ᓂᓪᓕᑦᑕᐃᓕᑦᓯᐊᕆᓇᐃ. ᐅᓚᕕᑕᐅᒋᐊᖃᙱᓐᓇᒪ. ᐱᐅᓪ 

ᐅᖃᐅᑎᒍ ᓂᐱᑭᖁᓗᒍᑦᑕᐅᖅ. ᐊᑖᑕᒐ ᐅᖃᐅᑎᑦᑕᕈᐊᕋᒃᑯ 
ᐱᔭᕇᖅᑎᑦᓯᖅᑲᐅᙱᓐᓇᕕᑦ ᐊᖏᕐᕋᐅᑎᓯᒪᔭᓐᓂᒃ.” 
ᖁᖓᐸᑦᓲᖅᑕᕋ ᐊᓛᓱᐊ.
	 ᓂᖃᑐᐊᓗᒃ, ᑕᐃᒪᑐᐊᖅ ᑎᑎᕋᐅᑎᕐᕙᓗᕗᑦ 
ᐸᐃᑉᐹᕐᒥ, ᐊᓛᓱᐊᓘᓐᓃᑦ ᑎᒍᓯᒐᐃᒻᒪᑦ ᓇᓄᙳᐊᕐᒥᓂᒃ 
ᓯᐅᑎᒥ ᓴᓂᐊᓄᑦ ᐅᖃᓗᕝᕕᒋᑦᓱᓂᐅᒃ. ᕿᑲᕈᓐᓇᙱᑦᑐᖓ 
ᑐᐊᕕᐅᔾᔨᑦᓱᖓᓗ ᑲᒪᒋᔭᓐᓂᒃ. ᕿᒥᕐᕈᓇᒋᓪᓗ ᑎᑎᕋᖅᑕᒃᑲ 
ᑕᒻᒪᖏᒃᑲᓗᐊᕐᒪᖔᑕ ᖃᐅᔨᓴᓲᖑᒐᓗᐊᕋᒪ. ᓱᒻᒪᒃᑭᐊᖅ 
ᓂᙵᒋᔭᕋ ᐊᓛᓱᐊ ᓇᓄᙳᐊᕐᒥᒃ ᐃᑲᔪᖅᑎᖃᙳᐊᕆᐊᖓ 
ᓈᓴᐅᓯᕆᑦᓱᓂ. ᐊᓛᓱᐊ ᐱᒻᒪᕆᓐᓂᒃ ᐃᓱᒪᒋᔭᖃᕈᓐᓇᖏᑦᑐᖅ, 
ᐃᓕᓐᓂᐊᖅᑎᖃᑦᑕᕋᓗᐊᕋᒃᑯ. ᐅᓪᓗᒥ ᐸᕝᕕᒋᒋᐊᓪᓚᑦᑕᕋ. 
ᐊᓯᐊᓂᒃ ᐱᔭᑦᓴᖃᒐᓛᙱᓐᓇᒪ ᑕᐅᑐᕋᓐᓈᕐᓗᒍ ᑭᓯᐊᓂ ᓄᑲᕋ 
ᓯᒃᑲᖓᔮᖅᑐᖅ.
	 ᐃᓕᓐᓂᐊᕈᑎᒃᑲ ᓄᐊᑦᓱᒋᑦ ᐴᖅᑕᒃᑲ, ᐳᓛᕐᕕᒻᒨᖅᓱᖓ 
ᐊᓈᓇᒪ ᓴᓂᐊᓄᑦ ᐃᖏᑦᑐᖓ. ᐅᖃᓕᒪᔪᖅ ᐊᔭᑯᓗᓐᓄᑦ 
ᓂᑯᑦᑕᐃᒧᑦ. ᐊᑯᓐᓂᕐᒥᓄᑦ ᐃᓂᑖᖅᑎᑖᖓ.
	 “ᐱᔭᕇᕇᖅᑭᑦ? ᓇᐅᓕ ᐊᓛ?” ᐊᓈᓇᒐ ᐊᐱᕆᔪᖅ.
	 “ᑲᒪᒋᒋᐊᓕᒃᑲ ᐃᓚᖏᑦ ᐱᔭᕇᖅᑲᐅᔭᒃᑲ 
ᐃᓕᓐᓂᐊᕐᕕᒻᒥ, ᐊᒻᒪᓗ ᐱᐅᓪ ᐃᑲᔪᖅᑐᖅ ᓈᓴᐅᓯᕆᑎᓪᓗᒍ.” 
ᐊᑎᖓ ᐅᖃᓪᓗᐊᕆᐊᖅᑕᕋ ᐊᑲᕆᓇᒍ.
	 ᓂᑯᑦᑕᐃ ᕿᕕᐊᖅᑐᖅ ᑰᖃᕐᕕᒻᒧᑦ, ᖁᐊᖅᓵᖅᓱᓂ. 
“ᑭᓈᓗᑦᑕᐅᕐᖏᓐᓇ ᐱᐅᓪ?”
	 “ᐊᐃ, ᓇᓄᙳᐊᖁᑎᖓ ᑐᖑᔪᖅᑕᖅ. ᓇᑭᒃᑭᐊᖅ 
ᐊᑦᓯᖅᑕᒥᓂᕋᓗᐊᖓ. ᔪᐃ, ᐃᑲᔪᕆᐊᓕᒥᓂᕋᓗᐊᑦ, ᖃᐅᔨᒪᔪᑎᑦ 
ᓇᓗᓕᓲᖅ ᓈᓴᐅᓯᕆᓂᕐᒥᒃ.”
	 ᓱᓕᔪᖅᓴᖏᑦᑐᖓ. “ᐊᓈᓈᒃ! ᐃᑲᔪᕋᓱᐊᖅᑲᐅᔭᕋ, 
ᑭᓯᐊᓂ ᓇᓄᙳᐊᐸᓗᐊᓗᓂ ᐃᓕᖅᑲᐅᒻᒪᐅᒃ ᐃᑦᓯᕙᐅᑕᓐᓄᑦ, 
ᐅᕙᓐᓄᑦ ᐃᑲᔪᖅᑕᐅᒃᑲᕋᓂ!” ᑕᓖᒃᑲ ᑎᒍᔮᒃᑲ ᓇᓗᓕᖅᓱᖓ.
	 “ᐋᕼᐊᐃᓪᓛᒃ, ᖃᐅᔨᒪᔭᕋ ᐱᑐᐃᓐᓇᐅᙱᑦᑐᐹᓗᒃ. 
ᐸᓪ ᑐᓴᖅᐸᓪᓚᐃᔭᕋ ᐃᖅᑯᒻᒪᖅᑐᖅ. ᐊᐃᓯᔭᕋ.” ᐊᓈᓇᒐ 
ᐊᓂᑦᓱᓂ ᐅᑎᖅᑐᖅ ᐱᐊᕌᐱᓕᔭᖅᓱᓂ ᖁᕕᐊᓱᑦᑐᐊᐱᒻᒥᒃ. 

ᓂᓪᓕᐊᕕᒋᑦᓱᓂᐅᒃ ᕿᒡᒋᑕᖅᑎᑕᖓ.
	 ᖁᕕᐊᑦᑕᑦᓱᖓ ᐊᐱᕆᔪᖓ, “ᑎᒍᒥᐊᕐᓚᒎ?”
	 ᐊᓈᓇᒪ ᖁᖓᑦᑖᖓ. “ᒫᓐᓇᕈᓗᕐ ᑎᒍᒍᓐᓇᓚᖓᔭᐃᑦ; 
ᖁᐃᖏᓕᓴᖓ ᑎᐱᓗᒐᓚᑦᑐᐹᓗᒃ. ᐃᓕᒍᒪᕖᑦ ᖃᓄᖅ 
ᖁᐃᖏᓕᑦᓯᖅᑕᐅᓲᖑᒻᒪᖔᖅ ᑕᐅᑐᓪᓗᑎᑦ?”
	 ᖁᐃᖏᓕᑦᓰᓚᐅᖅᓯᒪᙱᑦᑐᖓ ᓱᓕ. ᓂᑯᑦᑕᐃᑉ 
ᐅᖃᐅᔾᔮᖓ ᖁᐃᖏᓕᑦᓰᕕᖓ ᓇᒦᒻᒪᖔᖅ, ᕿᓚᒥᐊᓗᒃ 
ᐊᑐᐃᓐᓇᕈᖅᑕᕋ ᓇᑎᕐᒧᑦ. ᓯᕗᓪᓕᖅᐹᕐᒥ ᐃᓕᔭᕋ 
ᖁᐃᖏᓕᑦᓰᕕᒃ, ᑐᖑᔪᖅᑕᐅᑦᓱᓂ ᑕᖅᓴᓕᒃ ᖁᖓᙳᐊᖅᑐᓂᒃ 
ᐆᒪᔪᖅᐸᙳᐊᕐᓂᒃ. ᑎᒍᓯᑦᓱᖓ ᖁᐃᖏᓕᓴᕐᒥᒃ 
ᐊᑦᑐᐃᑦᑐᒥᒃ, ᐱᐊᕋᖅᓯᐅᑎᓂᓪᓗ ᑭᓂᐸᔪᓂᒃ ᐊᓪᓚᕈᑎᓂᒃ, 
ᑐᖑᔪᖅᑕᒥᓪᓗ ᐴᕐᒥᒃ ᐱᑕᑦᓯᕈᑎᒥᒃ ᐅᕕᓂᖓᓄᑦ. ᐊᓈᓇᒪ 
ᐲᖅᑕᖓ ᖁᐃᖏᓕᓴᖅ, ᖁᖓᒍᓐᓃᖅᓱᖓ ᑮᓇᕐᓕᑦᑐᖓ. 
ᐱᐊᕋᐅᑉ ᐊᓇᕐᓂᖓ ᑎᐱᓗᓐᓂᖅᓴᖅ ᐅᑉᐱᔾᔪᐊᒥᓂᕐᓂᒃ. 
ᓇᐃᑦᑕᐃᓕᔪᖓ ᐊᓈᓇᒪ ᐊᔪᕆᖅᓲᔾᔮᖓᓂ ᖃᓄᖅ 
ᐱᒋᐊᖃᕐᒪᖔᖅ ᖁᐃᖏᓕᑦᓰᓗᓂ. ᓇᕐᕈᒐᓚᑦᑐᖓ ᐊᓈᓇᒐ 
ᐊᒡᒐᒻᒥᓄᑦ ᐱᑕᑦᓰᓯᒻᒪᑦ ᖃᑯᖅᑕᒥᒃ ᐅᕕᓂᑦᓯᐅᒻᒥᒃ ᐱᐊᕋᐅᑉ 
ᓄᓗᖓᓂ ᐆᓐᓂᑯᒥᒃ. ᖁᕕᐊᑦᓱᖓᓗ ᐊᐅᓚᔨᙱᓐᓇᒪ 
ᖁᐃᖏᓕᓴᖅᓯᒪᖃᑦᑕᖅᓱᖓ.
	 ᐊᒡᒐᕗᑦ ᐃᕐᕈᖅᑐᕇᕋᑦᑎᒍ, ᐃᖏᑦᑐᖓ ᐊᔭᑯᓗᒻᒪ 
ᓴᓂᐊᓄᑦ ᑎᒍᑦᓱᒍ ᐸᓪ ᐊᑦᑕᕆᓯᓐᓈᑦ. ᐅᕙᓐᓄᑦ 
ᖁᖓᑦᑐᐹᓗᒃ, ᖁᕕᐊᒋᔭᕋ. ᐃᙱᕐᕕᒐ ᕿᒡᒋᑕᖅᑎᒐᓛᑦᓱᒍ 
ᓂᐅᓐᓂ. ᓂᓪᓕᐊᔪᖅ ᖁᕕᐊᑦᓱᓂ, ᖁᕐᓕᐊᒐᓛᑦᓱᓂ 
ᐅᕕᓂᕈᕐᒥᓄᑦ. ᐃᔪᕆᔭᕋ, ᑭᓯᐊᓂ ᐃᓱᒪᔪᖓ ᐱᐊᕋᐅᓗᓂᖃᐃ 
ᐊᑲᐅᒐᓛᙱᑦᑐᖅ. ᓂᐱᓐᓈᖑᐃᓐᓇᕐᓗᓂ ᐃᐱᐅᖏᓐᓇᕐᓗᓂᓗ. 
ᐊᓈᓇᒐ ᓂᑯᕕᑦᑐᖅ ᐊᐃᒋᐊᖃᓕᕋᒥᐅᒃ ᐋᓕ. ᐊᓛᓱᐊ 
ᒪᓕᒍᒪᔪᖅ. ᐊᓈᓇᒪ ᐊᐱᕆᔮᖓ ᒪᓕᒍᒪᒻᒪᖔᕐᒪᑦᑕᐅᖅ, ᑭᓯᐊᓂ 
ᖁᕕᐊᓱᒃᑲᒪ ᐱᐊᕋᖅ ᐱᙳᐊᖃᑎᒋᒋᐊᖓ.
ᓂᑯᑦᑕᐃ ᓂᐅᖅᑲᓕᐅᕈᓐᓇᖅᓯᒻᒪᕆᑦᑐᖅ, ᐅᕙᓐᓂᒃ 
ᕿᒪᐃᑦᓱᓂ ᐳᓛᕐᕕᒻᒥ ᐱᐊᖅᑲᓕᔭᖅᑎᓪᓗᖓ. ᐃᒻᒥᓂᒃ 
ᐅᐱᒋᓕᖅᑐᖓ. ᐊᔭᑯᓗᒻᒪ ᖃᓄᐃᒋᙱᒻᒫᖓ ᐱᐊᕋᕐᒥᒃ 

ᐊᐃᑉᐸᑐᐊᖃᖅᑎᓪᓗᖓ. ᐅᖁᒪᐃᒻᒪᑦ ᐃᑦᓯᕚᑐᐃᓐᓇᖅᑐᖓ 
ᑕᓖᒃᑲ ᓴᓪᓘᓗᐊᑐᐃᓐᓇᕆᐊᖃᕐᖓᑎᒃ. ᓂᑯᑦᑕᐃ ᐅᑎᖅᑐᖅ 
ᐃᖏᑦᓱᓂ ᓴᓂᓐᓄᑦ.
	 “ᐃᓕᒍᒪᓕᕈᕕᐅᒃ ᖃᖓᑦᑕᐅᔭᕆᐊᖅ 
ᖃᖓᑦᑕᐅᔭᐅᑎᒥᓂ ᖁᕕᐊᓱᓲᖅ. ᑕᐃᑯᙵᕈᓐᓇᖅᑕᕗᒃ; 
ᖁᖓᓐᓇᒻᒪᕆᑦᑐᖅ ᑕᐅᑐᒋᐊᖓ.”
	 ᐊᖏᓯᔭᕋ, ᐊᓱᐃᓪᓛᒃ ᐃᔪᕋᓚᓕᖅᑐᒍᒃ 
ᖁᖓᓵᖃᑦᑕᖅᓱᑎᒍ ᐸᓪ ᕿᒡᒋᑕᖅᑎᓪᓗᒍ. ᐃᓚᕗᑦ 
ᐅᑎᕋᓱᐊᕐᓂᖏᓐᓂ. ᐊᓛᓱᐊ ᑕᐸᐃᑦᓯᐊᖅᑐᖅ ᖃᖓᑦᑕᐅᔭᐅᒻᒥᒃ, 
ᑕᐅᑐᕋᓐᓈᖅᓱᓂ ᐱᐊᕋᕐᒥᒃ ᑮᓇᕐᓕᖓᒻᒪᕆᑦᑐᖅ. 
ᐱᐊᕋᖃᓕᓂᐅᙱᑦᑐᖅ, ᓄᑲᖅᓯᖅᐸᐅᖃᑦᑕᕋᒥ. ᑭᓯᐊᓂ 
ᓵᙵᔭᑑᒍᒪᓂᖓ ᐸᓚᑦᑕᒻᒪᕆᑦᑐᖅ. ᐃᒻᒪᖃ ᐱᐊᕋᐃᑦ ᒥᒃᓵᓄᑦ 
ᑐᑭᓯᒃᑲᓐᓂᕈᒪᓗᐊᒧᑦ ᓯᓐᓇᒋᔭᖃᙱᒻᒪᕆᓕᖅᑐᖅ.
	 ᐋᓕᓗ ᒪᑭᑦᑕᙳᐊᓯᔪᒍᒃ ᐊᓈᓇᒪ ᐃᓪᓗᕈᓯᖓᓂ, 
ᐃᓚᕗᑦ ᐱᐊᖅᑭᕆᑎᓪᓗᒋᑦ. ᐊᒡᒍᖅᑕᒃᑲ ᐱᙳᐊᕐᓂᐊᕋᓐᓄᒃ 
ᑯᕇᔨ 8ᒥᒃ, ᖁᕕᐊᒋᓂᖅᐹᕗᒃ ᐊᖏᔪᑦᓯᐅᑦᓱᓄᒃ. 
ᐃᔪᓯᖃᑦᑕᖅᑐᒍᒃ ᓈᒻᒪᒃᓴᕈᓐᓃᖃᑦᑕᖅᓱᓄᓪᓗ “ᒪᕐᕉᓐᓂᒃ 
ᑎᒍᓯᒋᑦ” ᐃᒪᐃᓕᒐᐃᒐᓐᓄᒃ. ᐊᓛᓱᐊ ᑕᑯᒍᒪᓕᕐᒥᔪᖅ 
ᓂᐱᑦᑎᓐᓂᒃ ᑐᓵᓪᓗᓂ. ᐃᓯᖅᑐᖅ ᑎᒍᒥᐊᖅᓱᓂ ᐱᐅᓪᒥᒃ.
	 “ᐱᙳᐊᖃᑕᐅᓚᖔ? ᐸᓪ ᐅᕙᓐᓄᑦ ᓯᑦᑐᕿᕋᑖᕐᖓᑦ 
ᐊᔭᑯᓗᒻᒪ ᓂᒃ ᓂᐅᓐᓅᕐᖓᐅᒃ, ᐱᐅᒋᒍᓐᓃᕐᒥᒐᒃᑯ.”
	 “ᐋᒡᒐ, ᐱᙳᐊᖅᑐᒍᒃ ᑯᕇᔨ 8ᒥᒃ, ᐱᒋᐊᕇᖅᓯᒪᒐᓐᓄᒃ. 
ᓱᒻᒪᓪᓕ ᐆᒪᔪᙳᐊᖁᑎᑎᑦ ᐱᙳᐊᕆᙱᓚᑎᑦ?” ᐅᖃᖅᑐᖓ, 
ᓱᓕ ᓂᙵᐅᒪᕕᒋᒐᒃᑯ.
	 ᐊᓛᓱᐊ ᖃᐃᒐᓛᖅᑐᖅ ᒪᑐᒧᑦ ᕿᕕᐊᙱᒻᒪᕆᑦᓱᓂ, 
“ᐊᓈ....ᓈᒃ! ᔪᐃᒃᑯᒃ ᐋᓕᒃᑯᒃ ᐅᕙᓐᓂᒃ ᐱᑦᓯᐊᙱᑦᑑᒃ!”
	 ᐊᓈᓇᒐ ᐃᓯᖅᑐᖅ ᖃᐅᔨᒋᐊᖅᓱᓂ. “ᓱᓕᕆᕕᓯ?”
	 “ᒪᑭᑦᑕᖃᑎᖃᕈᒪᙱᒻᒪᑎᒃ ᐅᕙᓐᓂᒃ!” ᐊᓛᓱᐊ 
ᕿᓐᓄᐊᕋᖅᓱᓂ ᑭᐅᔪᖅ.
	 “ᒪᑭᑦᑕᙳᐊᖃᑎᒋᓚᐅᖅᑎᐅᒃ ᐃᓚᐃᓐᓈᙱᓪᓗᑎᐅᒃ. 
ᖃᓄᕐᓕ ᐱᒐᔭᕋᑦᑎᒃ ᐃᓚᐃᓐᓈᖅᑕᐅᖏᓐᓇᕈᑦᑎᒃ 

ᖃᖓᓕᒫᖅ? ᑐᓵᒍᒪᙱᑦᑐᖓ ᐱᑦᓯᐊᕈᑎᙱᕝᕙᓗᑦᑐᓂᒃ, 
ᐊᐃᓯᑯᓖᑐᔾᔮᙱᑦᑐᓯ ᓂᕆᒌᕈᑦᑕ ᑕᐃᒪᐃᒃᑯᑦᓯ.” ᐊᓂᑦᓱᓂ 
ᒪᑐᓯᔪᖅ. ᐋᓕᓗ ᖁᕕᐊᙱᑦᑐᒍᒃ ᒪᑭᑦᑕᖃᑎᖃᕆᐊᖅ 
ᐊᓛᓱᐊᒥᒃ. ᓱᒃᑲᐃᑦᑐᕖᙶᓘᒻᒪᑦ ᖃᐅᔨᒪᔭᑐᐊᖃᖅᓱᓂᓗ 
ᐅᓇᑕᕐᒥᒃ, ᐅᕙᖓᓕ ᐃᓱᒪᒋᔭᕋ ᐊᑯᓂᐅᓂᖅᐹᕌᓗᒃ 
ᐃᕿᐊᓇᕐᓂᖅᐹᕌᓗᒃ ᐱᙳᐊᕈᑕᐅᓯᒪᔪᓕᒫᓂ. ᐊᓛᓱᐊ 
ᐃᖏᑦᑐᖅ ᐊᑯᓐᓂᑎᓐᓄᑦ, ᓵᓚᖃᕆᐊᑦᓴᖅ ᑮᓇᖓ ᓇᓗᓇᕋᓂ. 
ᐱᙳᐊᕐᒥᓂᒃ ᐆᒪᔪᙳᐊᕐᓂᒃ ᐃᓕᓯᓪᓗᓂ ᓴᓂᒥᓄᑦ.
	 “ᑖᒃᑯᐊ ᐅᓇᑕᖅᑎᖁᑎᒃᑲ- ᓵᓚᖃᓚᖓᒐᒪ!” ᐅᖃᖅᑐᖅ 
ᓴᐱᒐᓛᒐᓂ.
	 ᐱᙳᐊᖅᑐᒍᑦ ᐱᖓᓱᐊᖅᑎ ᐅᓇᑕᕐᒥᒃ. ᐊᓛᓱᐊ ᓵᓚᓕᒃ 
ᓯᕗᓪᓕᖅᐹᒥ, ᓵᓚᐅᑦᓱᓂ ᑭᖑᓪᓕᕐᒥ ᒪᕐᕈᐊᖅᑎ, ᖁᓱᖓᓕᖅᑐᖅ.
	 ᐋᓕ ᑕᑯᓴᖅᑐᖅ ᐱᙳᐊᖏᓐᓄᑦ ᐆᒪᔪᙳᐊᕐᓄᑦ 
ᖁᖓᑦᓱᓂ. ᑎᒍᓪᓗᓂᒋᑦ ᒪᑭᑦᑕᐅᑎᓕᒫᑦ, ᓱᒃᑲᐃᑦᓱᓂ 
ᐊᒡᒍᐃᓕᖅᑐᖅ. ᐅᖃᖅᓱᓂ “ᑕᑯᓕᕆᑦ ᐊᓛ, ᕿᑐᕐᖓᙳᐊᑎᑦ 
ᐆᒪᔪᙳᐊᖁᑎᑎᓪᓗ ᐆᒻᒪᖃᑦᑕᖅᑐᑦ ᐃᓪᓗᕈᓯᕐᒥᒃ 
ᐊᓂᒐᐃᒐᕕᑦ.”
	 ᑕᑯᓴᖅᑕᕋ, ᓇᓗᒋᑦᓱᒍ ᓱᒻᒪᖔᖅ. ᐅᕙᓐᓄᑦ ᖄᖅᓯᑦᑐᖅ.
	 ᐊᓛᓱᐊ ᑮᓇᕐᓕᑦᓱᓂ ᐃᖏᑦᓯᐊᖅᑐᖅ, ᑕᑯᓴᑦᑕᖅᑯᖅ 
ᐆᒪᔪᙳᐊᕐᒥᓄᑦ ᖁᕕᐊᑦᑕᑦᓱᓂ. “ᓱᕙ? ᓱᒻᒪᑦ? ᐱᙳᐊᕆᓚᒃᑳ? 
ᐅᖃᓲᖑᕚᑦ?”
	 ᐋᓕᐅᑉ ᑮᓇᖓ ᑯᖓᓐᓂᐅᓴᒍᓐᓃᖅᑐᖅ. “ᐄ, 
ᐅᖃᕈᓐᓇᖅᑐᑦ. ᑭᓯᐊᓂ ᐱᙳᐊᕆᒍᓐᓇᔾᔮᙱᑦᑕᑎᑦ, 
ᖃᐅᔨᑐᐊᕈᕕᒋᑦ ᐆᒪᑎᓪᓗᒋᑦ, ᐃᓕᓐᓂᒃ ᑐᖁᑦᓯᒐᔭᖅᑐᑦ!”
	 ᐃᔨᕋᖅᑐᓵᖅᑕᕋ ᖁᖓᓐᓂᕋ ᑐᓄᑦᓱᖓ, ᐊᓛᓱᐊᑉ 
ᑮᓇᖓ ᑲᑉᐱᐊᓱᓕᖅᑎᓪᓗᒍ. ᑕᑯᓴᖅᑐᖅ ᐱᙳᐊᕐᒥᓄᑦ 
ᐆᒪᔪᙳᐊᕐᓄᑦ, ᓴᓂᒥᓂᒃ ᓅᑦᓱᓂᒋᑦ ᐊᑦᑕᕆᑦᓱᒋᑦ ᐃᓪᓕᐅᑉ 
ᓴᓂᐊᓄᑦ.
	 ᐋᖅᑭᒋᐊᖅᓱᖓ ᐅᖃᕐᒥᔪᖓ, “ᐋᕼᐊᐃᓪᓛᒃ ᓱᓕᔪᖅ. 
ᑕᐃᒪᐃᑕᐅᔪᖃᖅᑐᒥᓂᖅ ᓂᕕᐊᖅᓯᐊᕐᒥᒃ ᖁᕐᓗᖅᑐᕐᒥᐅᒥᒃ, 
ᓄᓇᕘᑉ ᐱᖓᓐᓇᖓᓂ. ᒪᓚᐃᔭᐅᑉ ᖃᐅᔨᒪᔪᔭᖓ. ᑕᐃᓐᓇ 

ᓂᕕᐊᖅᓯᐊᓛᖅ ᐅᓪᓚᑦᑐᒥᓂᖅ ᐃᓪᓗᕈᓯᕐᒥᓄᑦ ᓱᑲᑦᓱᓂ, 
ᖁᐊᖅᓵᖅᑎᑕᒥᓂᖏᑦ, ᐊᓱᐃᓪᓛᒃ ᓂᕆᔭᐅᓕᖅᑐᒥᓂᖅ! 
ᑭᓇᓕᒫᒧᑦ ᐅᖃᑦᑕᐃᓕᒋᑦ ᐱᙳᐊᑎᑦ ᐆᒪᔪᙳᐊᑦ ᐃᓕᓐᓄᑦ 
ᓂᙵᑦᑕᕈᐊᕐᖓᑕ, ᐃᓕᓐᓂᒃ ᐱᓯᑦᑕᖅᑯᑦ. ᐃᓕᓐᓄᑦ ᑭᓯᐊᓂ 
ᐅᖃᕈᓐᓇᖅᑐᒍᒃ ᓄᑲᖅᓯᐅᒐᕕᑦ ᐅᕙᑦᑎᓐᓂᒃ.”
	 ᐊᓛᓱᐊᑉ ᐃᔨᖏᒃ ᐲᑐᐃᓐᓇᕆᐊᖃᖅᑐᕐᔫᔮᓕᖅᑑᒃ 
ᓂᐊᖁᖓᓂᒃ. ᓱᒃᑲᐃᑦᓱᓂ ᒪᑭᑦᑐᖅ ᐃᓪᓗᕈᓯᕐᒥᒃ ᐊᓂᑦᑕᖅᑯᖅ 
ᑕᐅᑐᐃᓐᓇᖅᓱᒋᑦ ᐆᒪᔪᙳᐊᖁᑎᓂ. ᐋᓕᓗ ᐊᑦᓴᑳᔪᒍᒃ 
ᐃᔪᖅᓱᓄᒃ. ᐊᓈᓇᒪ ᓂᓪᓕᐅᑎᒻᒫᑎᒍᒃ ᐃᔪᕈᓐᓃᖅᑐᒍᒃ, 
ᓯᕘᕋᓕᖅᓱᓄᒃ ᓈᒻᒪᒋᔭᐅᙱᔭᙴᖅᓱᓄᒃ. ᑭᓯᐊᓂ 
ᐳᓛᕐᕕᒻᒨᕋᓐᓄᒃ ᐊᓈᓇᒪ ᐅᖃᐅᑎᑐᐃᓐᓇᖅᑖᑎᒍᑦ 
ᓂᕆᓐᓇᖅᓯᒻᒪᒡᒎᖅ ᐊᒡᒐᕗᑦ ᐃᕐᕈᖅᑐᖁᓪᓗᒋᑦ. ᓂᕆᔪᒍᑦ 
ᓂᖃᑑᑦᓱᑕ ᐊᓛᓱᐊ ᖃᐅᔨᓴᖅᓱᒍ ᐅᖃᐅᓯᖃᕐᓂᐊᕐᒪᖔᖅ, 
ᑭᓯᐊᓂᑦᑕᐅᖅ ᓯᕘᕋᕙᓗᒻᒥᔪᖅ. ᓇᓗᓇᙱᑦᑐᖅ ᑲᑉᐱᐊᓱᑦᑐᖅ 
ᐆᒪᔪᙳᐊᖁᑎᖏᑦ ᐆᒪᒋᐊᖏᑦ ᖃᓂᑦᑐᒥ ᐃᓪᓗᕈᓯᕐᒥ, ᒫᓐᓇ.
	 ᐊᑯᓂᒍᓱᑦᑐᖓ ᐊᖏᕐᕋᕐᓂᐊᕆᐊᖅ. 
ᐅᖃᓕᒫᕋᒃᑭᑦ ᒎᓗ ᑕᒻᒪᕇᒃᑯᑦ ᐅᓯᙵᓯᕐᓗᖓ 
ᐅᖃᓕᒫᑐᐃᓐᓇᕐᓂᐊᕋᒪ. ᖁᕕᐊᓱᑦᓯᓐᓈᖅᑐᖓ ᐅᖃᓕᒫᕈᒪ 
ᐊᑖᑕᒪ ᐱᙳᐊᖃᑎᖃᖅᑎᔾᔮᙱᒻᒫᖓ ᐊᓛᓱᐊᒥᒃ- 
ᐅᖃᓕᒫᖁᔩᓐᓇᓲᖑᒻᒪᑦ ᐅᕙᑦᑎᓐᓂᒃ. ᑐᐊᕕᐅᔾᔭᕋ ᓰᕐᓇᖅᑐᖅ. 
ᑐᖏᓕᕇᑦᑐᒍᑦ ᓂᕆᒍᑎᒥᓂᕗᑦ ᐴᖅᑲᖅᓱᒋᑦ ᐅᐊᓴᕈᒻᒧᑦ 
ᓂᕐᕆᑎᓄᑦ. ᐊᓈᓇᒪᓗ ᐅᖃᐅᑎᔮᑎᒍᑦ ᓱᓇᒃᑯᑖᕗᑦ 
ᓄᐊᖁᓪᓗᒋᑦ ᐊᖏᕐᕋᙱᓐᓂᑦᑎᓐᓂ.
	 ᑎᑭᒃᑲᑦᑕ ᓂᐊᖁᙴᒧᑦ ᐊᓈᓇᒐ ᓄᓇᓯᐅᒻᒥᒃ 
ᓄᖅᑲᑎᑦᓯᓪᓗᓂ ᐅᕙᑦᑎᓐᓄᑦ ᐃᓯᖃᑕᖅ.
	 “ᔮᔾᔨ, ᐅᑎᖁᔭᐅᔪᖓ ᐃᖅᑲᓇᐃᔭᕐᕕᓐᓄᑦ ᑕᕝᕙᓂ 
ᐱᓇᓱᐊᕈᓯᕐᒥ. ᓖᓴ ᖃᓂᒪᒻᒪᑦ ᐅᐸᒋᐊᖃᖅᑐᖓ. ᖃᓄᐃᑦᓴᖅᑮᑦ 
ᕿᑐᕐᖓᒃᑲ ᐳᓛᕆᐊᖔᖅᑲᑕ ᕿᑲᕐᓇᒥ?”
ᓈᒻᒪᓴᕐᕙᓗᙱᑦᑐᖅ ᑭᓯᐊᓂ ᐊᖏᖅᑐᖅ. “ᐋᓕᒃᑯᒃ 
ᔪᐃᒃᑯᒃ ᐅᖃᐅᑎᖅᑲᐅᔮᒃᑲ ᑕᐅᑐᒋᐊᖅᑐᒍᓐᓇᕐᓂᕋᖅᓱᒋᒃ 
ᐊᓐᓂᑭᑦᑐᖅᑐᓂᒃ, ᓈᒻᒪᓈᓚᖓᔪᖅ. ᐃᓕᑦᓯᓐᓄᑦ 

ᖃᓂᓐᓂᖅᓴᐅᓂᐊᕐᖓᑎᒃ ᓂᕆᒍᓐᓇᖅᑑᒃ 
ᓴᓇᒌᖅᓯᒪᔪᕈᓗᓐᓂᐅᙱᑦᑐᖅ.” ᑕᑯᓴᖅᑐᖅ ᐋᓕᒧᑦ 
ᐅᕙᓐᓄᓪᓗ ᐅᖃᖅᓱᓂ, “ᐅᕗᖓ ᓂᕆᓐᓇᒥ 
ᓂᕆᒋᐊᖅᑐᖃᑦᑕᕆᐊᖃᓛᖅᑐᑎᒃ. ᐅᓲᔭᕐᓂᒃ ᐱᖁᙱᑦᑕᑦᑎᒃ, 
ᖃᒐᓲᕐᓂᓪᓗ ᐊᒻᒪᓗ ᖁᐊᑯᓗᓐᓂᒃ. ᖃᐅᔨᒪᔭᒃᑲ ᑕᐃᒃᑯᐊ 
ᐱᐅᓯᖏᑦ ᐱᙳᐊᕆᐊᖅᑐᕐᕖᑦ.”
	 ᓱᒃᑰᑎᖅᓱᓄᒃ ᕿᕕᐊᖅᑕᕗᒃ ᐅᖃᐅᑎᑦᓱᒍ 
ᓂᕆᓛᕐᓂᑦᑎᓐᓂᒃ ᓂᕿᑦᓯᐊᕙᓐᓂᒃ ᐅᕙᑦᑎᓐᓂ. ᐊᓈᓇᑦᑕ 
ᐃᕿᑦᑖᑎᒍᑦ ᑯᓂᑦᓱᑕᓗ ᐊᓂᓯᒐᒥ. ᐃᑉᐱᒋᔮᒃᑲ ᐊᖏᔪᖅᑳᕗᒃ 
ᐱᑦᓯᐊᕈᑎᒐᓱᐊᕐᓂᖅᓵᒃ. ᑐᔾᔫᒥᔪᖓ ᑕᑯᖃᑦᑕᖅᓱᒋᒃ 
ᓂᙵᐅᒪᐅᑏᓐᓇᖅᑑᒃ ᐊᑲᐅᒋᖃᑦᑕᔪᙱᓇᒃᑭᒃ. ᓲᕐᓗ ᓴᕝᕕᒐ 
ᑎᒍᓪᓚᖅᑕᑎᑐᑦ ᐊᓂᖅᓵᖅᑐᑦᓯᐊᕐᓇᙱᑦᑐᖅ.
	 ᐅᓐᓄᒃᑯᑦ ᐊᑐᖃᑦᑕᖅᑕᑦᑎᓐᓄᑦ ᓵᑦᑐᐃᓐᓇᐅᔪᒍᑦ, 
ᐃᓪᓗᕈᓯᕐᓅᑦᓴᐅᑎᒋᔪᖓ ᐅᖃᓕᒫᓯᑦᓱᖓ. ᐊᑖᑕᒃᑰᒃᑲ 
ᐊᓛᓱᐊᒃᑯᒃ ᖃᐃᔫᒥᔫᒃ ᓯᓂᒐᓱᐊᖅᑎᓪᓗᓄᒃ ᐃᑲᔪᖅᓱᓂ 
ᐊᑖᑕᒐ, ᐅᖃᐅᔾᔨᓪᓗᓂ ᐅᕙᓐᓂᒃ ᐱᒑᓗᐊᖁᔨᒐᓂ 
ᐅᖃᓕᒫᕐᓗᖓ. ᐅᕙᓐᓄᑦ ᖁᖓᑦᑐᖅ ᖃᐅᒻᒪᖅᑯᑎᕋᓛᖅ 
ᐆᒪᔪᙳᐊᖅ ᐃᑯᒪᑎᑦᓱᓂᐅᒃ. ᐊᒥᐊᓕᒃ ᐊᐅᐸᔮᖓᔪᕐᒥᒃ 
ᑐᖑᔪᖅᑕᒥᓪᓗ. ᐊᓛᓱᐊ ᐊᓕᐊᓱᑦᑐᖅ ᑖᖅᑐᒥ, ᓯᓂᓕᕇᖅᑐᖅ 
ᖃᓄᐃᑦᓴᕋᓂ. ᐅᖃᓕᒫᖅᑕᕋ ᐅᓂᒃᑳᖅ ᕿᒪᑦᓯᓵᖅᓯᒪᔪᖅ 
ᐊᖑᔮᖑᑦᓱᓂ ᑎᒍᓯᓲᓄᑦ. ᐅᖃᓕᒫᖅᓱᖓ ᑕᐸᐃᖅᓯᒪᔪᖓ. 
ᐊᓛᓱᐊ ᐊᐅᓚᓯᑲᓪᓚᑦᑐᐊᓗᒃ ᓴᓂᓐᓂ. ᑐᐸᑦᓱᓂ 
ᖃᐃᒐᓪᓚᑦᑐᖅ, ᐱᙳᐊᕐᒥᓂᒃ ᓇᓄᙳᐊᕐᒥᒃ ᐃᒋᑦᓯᓪᓗᓂ 
ᓱᒡᒑᔪᖅ, ᑮᓇᕋ ᐊᓇᐅᑦᓱᓂᐅᒃ. ᐊᓛᓱᐊ ᕿᐊᓯᔪᖅ ᕿᕕᐊᖅᓱᓂ. 
“ᓂᐅᓐᓂᒃ ᓂᕆᒐᓱᐊᕋᑖᖅᑐᑦ!”
	 ᑐᑭᓯᓯᔭᕋ: ᐊᓛᓱᐊ ᓯᓐᓇᑦᑑᒪᔪᒥᓂᖅ ᐱᙳᐊᖏᑦ 
ᐆᒪᔪᙳᐊᑦ ᐆᒻᒪᖅᑎᓪᓗᒋᑦ. ᐊᑲᐅᒍᓐᓃᖅᑐᖓ 
ᓯᓚᐃᕐᕆᔪᒋᐊᖓ, ᐅᖃᓕᒫᖅᑕᕋ ᓴᓂᕐᕙᓯᔭᕋ ᐊᓛᓱᐊ 
ᑐᑎᓕᖅᓱᒍ.

*
	 ᑲᖔᖅᑐᒋᐊᓪᓚᐅᔪᖓ ᓱᓪᓗᓖᑦ ᐃᓕᓐᓂᐊᕐᕕᒻᒥ 

ᓴᓇᔭᐅᒌᕐᖓᑕ, ᖃᐅᑉᐸᕈᕐᖓᑦ ᐅᑎᕐᒥᒐᑦᑕ ᐃᓕᓐᓂᐊᕐᕕᒻᒧᑦ. 
ᐅᓪᓗᐃᑦ ᐊᒥᓲᙱᑦᑐᑦ ᐊᓂᒍᖅᑐᑦ ᑕᐃᒫᑦᓴᐃᓐᓇᖅ, 
ᖁᕕᐊᓇᖅᑐᒥᒃ ᐱᑕᖃᕋᓂ. ᑕᐃᒪᑐᐊᖅ, ᐊᐱᔪᖅ ᓯᑕᒻᒥᕐᒥ 
ᐅᓐᓄᒃᑯᑦ. ᐊᓚᒡᒐᐃᒐᓱᐊᙱᑦᑐᖓ ᐃᓕᓐᓂᐊᒐᒃᑲ 
ᖃᐅᔨᒪᒋᐊᓕᒃᑲ ᑲᒪᒋᖃᑦᑕᖅᑕᒃᑲ ᐃᓕᓐᓂᐊᕐᓇᒥ. 
ᒪᓚᐃᔭᒧᑦ ᐅᖃᓕᒪᖃᑦᑕᖅᑐᖓ, ᑕᒡᒐᑐᐊᖅ ᐊᑐᖅᑖᒃᑲ. 
ᖁᕕᐊᑦᑐᖓ ᑕᓪᓕᕐᒥᕈᕐᖓᑦ ᐅᓐᓄᓴᒃᑯᒃ, ᐱᓱᓯᔪᖓ 
ᐅᕙᑦᑎᓐᓄᑦ ᓱᒃᑲᐃᖅᓱᖓ. ᓂᕆᐅᒋᑦᓱᒍ ᐱᒋᐊᓚᖓᓂᖓᑦ 
ᐱᙳᐊᕆᐊᖅᑐᖅᑐᑦ ᐅᓐᓄᒃ. ᐱᖃᑎᓕᒫᒃᑲ ᑕᑯᓚᖓᒐᒃᑭᑦ 
ᐃᑲᔪᖅᓱᕐᓗᒋᓪᓗ ᐃᓕᕗᑦ! 
	 ᑕᒧᓗᑦᑐᖓ ᐊᓈᓇᒐ ᐅᑕᖅᑭᓯᓐᓈᑦ ᐊᐃᑦᓯᓚᖓᒻᒪᑦ 
ᐅᕙᑦᑎᓐᓂᒃ. ᑐᓴᖅᑐᖓ ᑎᓪᓗᑦᑐᕐᕙᓗᐊᓗᒻᒥᒃ ᐊᓛᓱᐊᓗ 
ᓂᓪᓕᖅᑐᖅ ᓂᐱᖅᑯᖅᑐᓪᓗᓂ, “ᐃᓯᓯᔪᖓ ᐆᒪᑦᑕᐃᓕᒋᑦᓯ!”
	 ᐅᖃᓕᒪᔪᖅ ᐱᙳᐊᕐᒥᓄᑦ ᐆᒪᔪᙳᐊᕐᓄᑦ! ᓯᒃᑭᖅᑐᖓ.
“ᐊᓛ ᓱᒻᒪᑦ ᓯᑯᙱᕕᑦ?” ᐊᑖᑕᒪ ᓂᐱᖓ ᐊᐱᕆᔪᖅ. “ᑭᓇᒧᑦ 
ᐅᖃᓕᒪᒐᕕᑦ?”
ᐅᐃᒻᒪᑦᑐᖓ. ᑐᓵᔭᕋ ᐊᓛᓱᐊ ᐅᓂᒃᑳᖅᑐᖅ ᓱᒻᒪᐅᒻᒪᖔᖅ, 
ᐅᓪᓚᑦᓯᔪᖓ ᑐᑭᓯᑎᓐᓂᐊᕋᒃᑯ, ᑭᓯᐊᓂ ᐊᑖᑕᒐ 
ᓂᙵᐅᒪᕖᙵᖅᑐᖅ. ᐊᓛᓱᐊᓗ ᓱᓕ ᑲᑉᐱᐊᓱᕝᕙᓗᑦᑐᖅ.
	 ᐅᕙᓐᓄᑦ ᓵᑦᑐᖅ ᐊᑖᑕᒐ. “ᖃᐃᒋᑦ ᒫᓐᓇᑦᓴᐅᑎᒋ.” 
ᐱᓱᑦᑐᖅ ᐳᓛᕐᕕᒻᒧᑦ, ᒪᓕᑦᑕᕗᒃ ᑐᐊᕕᖅᓱᓄᒃ ᑭᖑᓂᖓᓂ; 
ᐊᓛᓱᐊ ᓈᙱᔭᖅᑐᖅ ᐊᖑᒻᒪᑎᒐᓱᐊᖅᑐᖅ.
	 “ᐊᑖᑖᖓᐃ, ᑕᓪᓕᕐᒥᐊᐱᒃ.” ᐋᓕ ᕿᕕᐊᙱᑦᑐᖅ 
ᑕᓚᕖᓴᒥᒃ. ᖃᐅᔨᒪᙱᑦᑐᖅ ᓱᔪᖃᕋᑖᕐᒪᖔᖅ ᓱᓪᓗᑯᑖᒻᒥ.
	 “ᓈᒻᒪᖏᑦᑐᓕᓯᒪᔪᐊᓘᔪᑎᒃ! ᔪᐃ ᐃᖏᒋᑦ.”
	 ᐋᓕ ᕿᕕᐊᖅᑐᖅ, ᓇᓗᔪᖅ. ᐃᖏᒋᐊᖅᑐᖅ 
ᐃᑦᓯᕙᐅᑖᓗᒻᒥ. ᓴᓂᐊᓄᑦ ᐃᖏᑦᑐᖓ. ᐊᓛᓱᐊ ᐃᔨᒐᓚᑦᑐᖅ 
ᐊᑖᑕᒪ ᓂᐅᖏᑕ ᑐᓄᐊᓂ, ᑕᐅᑐᑦᑐᖅ ᐅᕙᑦᑏᓐᓂᒃ 
ᒪᓗᒍᓱᑦᑐᖅ ᓱᔭᐅᓂᐊᕐᒪᖔᓐᓄᒃ. 

ᐱᖓᓲᔪᖅᑐᑦ ᐊᑕᐅᓯᕐᓗ: ᑲᑐᔾᔭᖅ



ᓯᑕᒪᐅᔪᖅᑐᖓᑦ
ᖁᕕᐊᓱᕝᕕᒃ

	 ᐋᓕ ᓱᓕ ᐃᑉᐱᒍᓱᙱᑦᑐᖅ ᐊᓛᓱᐊ 
ᐅᖃᐅᓯᖃᕋᑖᕐᖓᑦ ᓯᓚᐃᕐᕆᔪᒐᑦᑎᒍ ᐆᒪᔪᖁᑎᙳᐊᖏᑕ 
ᒥᒃᓵᓄᑦ. ᓇᓗᔪᖅ ᓱᒻᒪᑦ ᐊᑖᑕᒐ ᓂᙵᐅᒪᕙᓗᑦᑐᐊᓘᒻᒪᑦ. 
“ᓴᓪᓗᔪᒥᓂᐅᔪᑎᒃ ᐊᓛᒧᑦ ᐅᖃᐅᑎᑦᓱᒍ ᐱᐅᒋᓂᖅᐹᖏᑦ 
ᓯᓚᕐᔪᐊᓕᒫᒥ ᑐᖁᑦᓯᒐᔭᕆᐊᖏᑦ ᓂᕆᔭᐅᓗᓂᓗ!? 
ᖃᐅᔨᒪᕕᑏᒃ ᓯᓐᓇᑦᑑᒪᐃᓐᓇᕐᖓᑦ ᐊᓕᐊᓇᖅᑐᓂᒃ 
ᐱᓇᓱᐊᕈᓯᓕᒫᖅ ᑕᒪᑐᒥᖓ? ᐅᖃᓚᐅᖅᑐᖅ ᐅᕙᓐᓂᒃ 
ᐅᖃᐅᔾᔨᒋᐊᖃᙱᒻᒪᒡᒎᖅ. ᖃᐅᔨᒪᕕᑏᒃ ᐃᓱᒫᓗᒋᓕᓚᐅᕋᒃᑯ? 
ᖃᓄᖅ ᐃᓱᒪᓐᓂᖅᑭᑎᒃ?”
	 ᐋᓕ ᑐᑭᓯᑦᑕᓯᓐᓇᓕᖅᑐᖅ, ᑭᓯᐊᓂ ᓇᓗᔪᒍᒃ ᖃᓄᖅ 
ᓂᓪᓕᕆᐊᑦᓴᖅ. ᐊᑲᐅᒐᓛᒍᓐᓃᖅᑐᖓ. ᖃᐅᔨᓚᐅᙱᓐᓇᒃᑯ 
ᐊᓛᓱᐊ ᓯᓐᓇᑦᑑᒪᐸᑦᓲᖃᑦᑕᖅᑐᒥᓂᖅ ᐱᓇᓱᐊᕈᓯᓕᒫᖅ. 
ᐱᐅᒋᒐᓛᙱᑦᑕᕋ ᐊᑖᑕᒐ ᓂᙵᐅᒪᑎᓪᓗᒍ ᐅᕙᓐᓄᑦ. 
ᓂᙵᓲᖑᒻᒪᑦ ᑭᓯᐊᓂ ᓈᒻᒪᖏᑦᑐᒥᒃ ᓱᓐᓂᕋᐃᒐᒪ. ᐊᓛᓱᐊᒧᑦ 
ᑕᑯᓴᕋᒪ ᐊᑲᐅᙱᓪᓕᒃᑲᓐᓂᖅᑐᖓ, ᖁᖓᒐᔭᕋᓗᐊᕐᒥᒻᒪᑦ 
ᐋᓕᒥᒃ ᐅᕙᓐᓂᓪᓗ ᓱᔭᐅᒃᑲᐃᒍᓂ ᐱᑦᓯᐊᕐᓂᙱᒃᑯᑦᑎᒍ. 
ᑭᓯᐊᓂ ᐋᓐᓂᖅᓯᒪᔫᔮᖅᑐᖅ ᖁᕕᐊᓱᒐᓂᓗ. ᐋᓕ 
ᒪᒥᐊᓐᓂᕋᖅᑐᖅ, ᑭᓯᐊᓂ ᐅᖃᓗᑦᓱᓂ.
	 “ᐄ ᑕᐃᒪᐃᓪᓚᕆᓚᖓᔪᑎᒃ. ᑕᒪᑦᑎᒃ ᑕᐃᑯᖓ 
ᐊᓐᓂᑭᑦᑐᖅᑐᓅᔾᔮᒍᓐᓃᖅᑐᑎᒃ ᑕᕝᕙᓂ ᐱᓇᓱᐊᕈᓯᐅᑉ 
ᓄᙳᐊᓂ. ᐊᓈᓇᓯ ᖃᐃᓚᖓᔪᖅ ᒫᓐᓇᕈᓗᒃ ᐊᐃᑦᓯᕐᓗᓂ, 
ᐅᖃᐅᑎᓚᖓᔭᕋ ᒪᑐᒥᖓ.”
	 ᐋᓕᓗ ᐊᑕᐅᑦᓯᒃᑯᑦ ᐊᓯᔾᔨᖅᑎᒋᐊᖅᑕᕗᒃ 
ᐃᓱᒪᓕᐊᖓᓂᒃ, ᑭᓯᐊᓂ ᐱᔭᕇᖅᑎᑦᓯᙱᑦᑐᖅ.
“ᑐᓵᒍᒪᙱᑦᑐᖓ ᑕᐃᒫᒃ! ᐃᒻᒪᖃ ᖃᑕᙳᑎᑎᒃ 
ᐱᑦᓯᐊᕈᓐᓇᖅᓯᓚᖓᓯᔭᑎᒃ. ᖃᐅᔨᒪᔪᖓ ᐃᓕᑦᑏᓐᓂᒃ 
ᓄᑲᖅᓯᐅᒻᒪᑦ, ᑭᓯᐊᓂ ᖃᓄᐃᓕᐅᕐᓂᒥᓂᑎᒃ ᐊᑦᓱᐊᓗᒃ 
ᐱᐅᙱᑦᑐᖅ. ᐱᕈᐃᓚᐅᙱᑕᑦᓯᓕ ᐃᓅᖃᑎᑦᓯᓐᓂᒃ 
ᑕᐃᒪᐃᓕᐅᕆᖁᓪᓗᓯ. ᓈᒻᒪᒋᒐᓛᒍᓐᓃᖅᑕᑦᑎᒃ. 
ᐃᓪᓗᕈᓯᑦᑎᓐᓅᕆᑦᑎᒃ ᐊᓈᓇᓯ ᐅᑕᖅᑭᔭᕋᓂ.”
	 ᐋᓕᓗ ᓂᑯᕕᑦᑐᒍᒃ, ᓂᐊᖁᕗᒃ ᑲᑕᖓᔫᒃ, 

ᐃᓪᓗᕈᓯᑦᑎᓐᓅᖅᑐᒍᒃ ᓱᒃᑲᐃᑦᓱᓄᒃ. ᒪᒥᐊᑦᑐᒍᒃ ᐊᓛᓱᐊᒧᑦ 
ᐊᖅᑯᓵᕋᑦᑎᒍ. ᐃᓪᓕᓐᓂ ᓇᓚᔪᖓ ᐊᑲᐅᙱᑦᑐᕖᙶᓘᑦᓱᖓ. 
ᑕᐅᑐᔾᔮᒍᓐᓃᖅᑕᒃᑲ ᐱᙳᐊᕆᐊᖅᑐᖅᓯᒪᔪᑦ ᐋᓕ 
ᒪᓕᑦᓴᓕᔪᒻᒥᒐᒃᑯ ᓯᓚᐃᕐᕇᑎᓪᓗᒍ, ᐊᒻᒪᓗ ᖄᖓᒍᑦ 
ᐊᓂᑦᑕᐃᓕᓚᖓᔪᖓ ᐊᔭᑯᓗᒃᑯᑎᓐᓂ, ᐃᕿᐊᓇᖅᑐᐊᓗᒻᒥ. 
ᐃᓛᕌᓗᒃ ᐱᐅᒐᓛᙱᑦᑐᖅ! ᑐᓴᖅᑕᕋ ᐊᔭᑯᓗᒻᒪ 
ᓄᓇᓯᐅᑎᕐᕙᓗᖓ, ᐅᑕᖅᑭᓯᔪᖓ ᖃᐃᖁᔭᐅᓂᐊᕐᓂᕐᓂᒃ. 
ᐃᕿᐊᓇᖅ ᓂᙵᐅᒪᕕᐅᒃᑲᓐᓂᓚᖓᔪᖓ.

*
	 ᓂᙵᐅᒪᕕᐅᒃᑲᓐᓂᕇᕋᑦᑕ ᐊᓈᓇᑦᑎᓐᓄᑦ, 
ᐊᔭᑯᓗᒃᑯᑎᓐᓃᑦᑐᒍᑦ ᐊᓄᓪᓚᑦᓯᐊᖑᑦᓱᓄᒃ 
ᐃᕿᐊᓇᖅᑐᕖᙶᓗᓐᓂ. ᐊᑲᐅᓂᑐᐊᖓ ᒪᓚᐃᔭ ᐊᖏᕐᖓᑦ 
ᐅᖄᓚᖃᑦᑕᓚᖓᒻᒪᑦ ᐱᙳᐊᕇᑐᐊᕋᐃᑉᐸᑕ, ᑭᒃᑯᑦ 
ᓵᓚᖃᕐᒪᖔᑕ ᖃᑦᓯᐊᖅᑎᓗ ᐊᔫᕐᒪᖔᑕ. ᓈᑦᓰᖑᔭᒥ 
ᐅᓐᓄᓴᒃᑯᑦ ᓇᓪᓕᓇᖅᓯᒐᑦᑕ ᐊᓈᓇᕗᑦ ᓴᐃᒻᒪᖅᓴᐃᓗᓂ 
ᐅᓲᔭᓕᐅᕈᔾᔨᓕᖅᑐᖅ ᓂᕆᓐᓇᒥ. ᖁᕕᐊᑦᑕᑦᑐᒍᑦ, ᓂᕆᒌᕋᑦᑕ 
ᐱᙳᐊᓯᔪᒍᑦ ᐅᖃᐅᓯᓕᐅᕈᑎᒧᑦ. ᐊᓛᓱᐊ ᐊᓈᓇᒪ ᓂᐅᖏᓐᓂ 
ᐃᖏᑦᑐᖅ, ᕿᔪᓐᓂᒃ ᐃᓕᓯᖃᑦᑕᖅᑐᖅ ᐅᖃᐅᓯᕐᓂᒃ 
ᑕᐃᓯᒍᓐᓇᙱᒻᒪᑦ.
	 ᐱᔭᕇᕋᑦᑕ ᐊᓈᓇᒐ ᓂᑯᕕᑦᑐᖅ ᐆᓇᖅᑐᓕᐅᓯᑦᓱᓂ 
ᓂᐅᖅᑲᑦᓴᒥᒃ. ᐃᑦᓯᕚᖃᑎᒌᑦᓱᑕ ᐅᖃᐅᓯᓕᐅᒃᑲᓐᓂᖅᑐᒍᑦ 
ᕿᔪᓐᓄᑦ. ᐋᓕ ᐃᓕᓐᓂᐊᑎᑦᓯᔪᖅ ᐅᖃᐅᓯᕐᓂᒃ ᐃᓚᖏᓐᓂᒃ 
ᐊᓛᓱᐊᒥᒃ.
	 ᐊᓛᓱᐊᒧᑦ ᑕᑯᓴᖅᓱᖓ ᐅᖃᐅᔾᔭᕋ, “ᒪᒥᐊᓇᐹᓗᒃ 
ᓯᓚᐃᕐᕇᓚᐅᕋᓐᓄᒃ ᓈᒻᒪᖏᑦᑐᒥᒃ ᐃᓕᓐᓂᒃ, ᐊᓛ. 
ᖃᐅᔨᒪᓚᐅᙱᓐᓇᒪ ᑲᑉᐱᐊᓱᕖᙵᖅᑎᓪᓗᑎᑦ.”
	 ᐋᓕ ᐃᕿᑦᓯᑦᓱᓂ ᐊᓛᓱᐊᒥᒃ ᐅᖃᕐᒥᔪᖅ, “ᐄ 
ᐅᕙᖓᑦᑕᐅᖅ. ᑲᑉᐱᐊᓱᓕᖅᑎᑦᓯᒐᓱᐊᔪᙱᑦᑐᒍᒃ ᐃᓕᓐᓂᒃ.”
	 ᐊᓛᓱᐊ ᐅᕙᑦᑎᓐᓄᑦ ᖁᖓᑦᑐᖅ, ᐅᖃᖅᓱᓂ “ᐃᒫᒃ....” 
ᐃᓕᑦᓱᓂᐅᒃ ᑎᑎᖅᑲᖅ “0” ᐊᒻᒪᓗ “K” ᑲᑎᑦᓱᒋᒃ. ᐃᓘᓐᓇᑕ 
ᐃᔪᓯᔪᒍᑦ.

ᓯᑕᒪᐅᔪᖅᑐᖓᑦ: ᖁᕕᐊᓱᕝᕕᒃ

	 “ᐃᖅᑲᐅᒪᑦᓯᐊᖅᑐᑎᑦ ᐊᓛ!” ᖁᕕᐊᑦᑐᖅ ᐋᓕ.
	 ᐃᑉᐱᒍᓱᒍᓐᓃᖅᑎᓪᓗᑕ ᐊᖏᕐᕋᕆᐊᖃᓕᖅᑐᒍᑦ. 
ᐅᑎᕋᑦᑕ ᓂᐊᖁᙴᒧᑦ ᓴᓇᒍᒪᔪᒍᑦ ᐊᐳᒻᒥᒃ ᐅᖂᑕᙳᐊᕐᒥᒃ. 
ᖃᓐᓂᖅᑐᐹᓘᓚᐅᕐᖓᑦ ᐱᓇᓱᐊᕈᓯᓕᒫᖅ, ᐊᓄᕆᓗ 
ᓴᙱᓪᓗᓂ ᐃᓪᓗᑦᑕ ᓴᓂᕌᓂ ᐳᖅᑐᓯᒪᒻᒪᕆᒻᒪᑦ. ᐱᐅᔪᖅ 
ᓴᓇᙳᐊᕈᒪᔭᑦᑎᓐᓄᑦ. ᐊᑖᑕᒐ ᖁᕕᐊᑦᑐᐹᓗᒃ ᑕᑯᒻᒪᑦ 
ᐱᙳᐊᖃᑎᒌᒍᒪᑎᓪᓗᑕ ᓴᓇᙳᐊᖃᑎᒌᓪᓗᑕ ᐱᑦᓲᑎᙱᓪᓗᑕ. 
ᐋᓕᒧᑦ ᐅᕙᓐᓄᓪᓗ ᓂᙵᐅᒪᒍᓐᓃᖅᑐᖅ.
	 “ᐊᑖᑖᒃ ᑯᑯᑐᕈᓐᓇᖅᑭᑖ ᐆᓇᖅᑐᒥᒃ? ᐊᐃ?” ᐊᐱᕆᔭᕋ.
	 “ᐱᓂᐊᓕᖅᑭᑖ ᓴᓇᙳᐊᕇᕈᑦᑕ ᐅᖂᑕᙳᐊᕐᒥᒃ, 
ᐅᖅᑰᓴᕐᓗᑕ ᐅᑎᕈᑦᑕ? ᐊᓪᓛᑦ ᐱᐅᓂᖅᓴᒥᒃ ᓴᓇᓚᖓᔪᖓ, 
ᐃᒻᒧᓕᒻᒥᒃ!”
	 ᐋᓕ ᖁᖓᓯᔪᖅ, “ᐃᑲᔪᓚᖓᕕᑦ ᐆᖁᑕᓕᐅᖅᑎᓪᓗᑕ?”
	 “ᐄ. ᑭᓇ ᖁᕕᐊᒋᔭᖃᙱᓚᖅ ᐊᐳᒻᒥᒃ ᐅᖂᑕᙳᐊᓂᒃ?” 
ᐊᓂᔪᖅ ᑰᖃᕐᕕᒻᒥᒃ ᐅᑎᖅᓱᓂ ᐳᐊᕐᕆᓯᔭᖅᑐᖅ. ᕿᓚᒥᐊᓗᒃ 
ᐅᓐᓄᓴ ᓈᔪᖅ. ᓴᓇᔭᑦᑎᓐᓂᒃ ᓄᖅᑲᐅᔾᔨᖃᑦᑕᖅᑐᒍᑦ 
ᒥᓪᓘᑎᑲᐃᓐᓇᖅᓱᑕ, ᐸᕐᓇᑦᓱᑕᓗ ᖃᓄᐃᓕᖓᒋᐊᖃᕐᒪᖔᖅ. 
ᐊᓛᓱᐊ ᐃᓪᓗᙳᐊᖅᐸᓕᐅᖅᓱᕆᑦᓯᔪᖅ, ᓴᓇᖁᔨᔪᖅ 
ᐃᔨᕐᕕᑦᓴᒥᓂᒃ ᐱᒐᓚᒃᑯᕕᒻᒥᒃ. ᓯᓚᕐᔪᐊᑉ ᐊᓯᐊᓄᑦ 
ᒪᑐᓕᒻᒥᒡᒎᖅ, ᐃᓪᓗᕈᓯᕐᒥᓂᒃ ᑕᐃᒃᑯᐊᑎᑐᑦ ᐅᖃᓕᒫᒐᕐᓂ 
ᓈᕐᓂᐊ. ᐊᑦᓱᐊᓗᒃ ᖁᕕᐊᓇᖅᑐᖅ ᐃᔪᕋᓚᑦᑐᒍᑦ ᐃᓚᒃᑲᓗ 
ᐊᓃᖅᓱᑕ. ᖃᖔᓗᓂᒃᑭᐊᖅ ᑕᐃᒪᐃᒋᐅᕋᑦᑕ. ᐱᔭᕇᖅᑕᕗᑦ 
ᐅᖂᑕᓕᐊᕗᑦ ᐅᓐᓄᓴᑐᖃᕐᒥ, ᓈᒻᒪᓈᖅᑐᖅ ᑖᖅᓯᒻᒪᑦ: ᐊᑖᑕᒐ 
ᐊᓂᑦᓯᒋᐊᖃᕋᑖᖅᑐᖅ ᖃᐅᒻᒪᖅᑯᒻᒥᒃ  ᑰᖃᕐᕕᐅᑉ ᐃᒐᓛᖓᒍᑦ 
ᐱᔭᕇᕐᓂᐊᕋᑦᑕ.
	 ᐊᓛᓱᐊ ᐃᓪᓗᕈᓯᖅᑖᙱᑦᑐᖅ ᐱᒐᓚᒃᑯᕕᒻᒥᓪᓗ, 
ᑭᓯᐊᓂ ᖁᕕᐊᑦᑐᖅ ᓴᓇᕋᑖᕐᖓᑦ ᐃᒐᓛᙳᐊᕐᒥᒃ. ᑐᓄᐊᓂ 
ᐃᔨᖅᓯᒪᕕᑦᓴᖓᓂᒃ ᓴᓇᑦᓱᑕ, ᑐᖅᓲᑉ ᐊᑖᓂᓪᓗᐊᖅ. ᐃᓯᖅᑐᒍᑦ 
ᐅᕙᑦᑎᓐᓄᑦ ᐅᖅᑰᑦᓱᑕ, ᐳᐊᕐᕆᔭᕐᓂᑯᐃᑦ ᐋᖅᑭᑦᓱᐃᓂᑯᐃᓪᓗ. 
ᐊᑖᑕᒐ ᑎᒍᓯᔪᖅ ᐃᒻᒧᒻᒥᒃ ᑯᑯᑦᓴᔭᒥᓪᓗ, ᓴᓇᓯᑦᓱᓂ ᑭᐊᑦᓴᐅᒻᒥ.
	 “ᐋᓕ, ᐊᐃᒃᑮᑦ ᐸᑎᐅᔭᐃᑦ ᑐᐊᕕᕐᓇᖅᑐᖅᓯᐅᑏᑦ ᓵᒪ 

ᐊᒧᔫᖓᓂ? ᖁᕕᐊᓱᒍᑎᒋᒋᐊᖃᖅᐸᓪᓚᐃᔭᕗᑦ ᐊᑐᖅᑲᐅᔭᕗᑦ 
ᐅᓐᓄᓴ ᑯᑯᑐᕐᓗᑕ ᐆᓇᖅᑐᒥᒃ ᓴᓇᕋᑖᖅᑕᑦᑎᓐᓂ ᐅᖂᑕᕐᒥ. 
ᐊᑲᐅᒐᔭᕐᖓᑦ ᖃᐅᒪᑉᐸᑦ ᑕᐅᑐᓐᓂᐊᕋᑦᑕ ᓱᒻᒪᖔᑦᑕ.”
	 ᐋᓕ ᐅᑎᖅᑐᖅ ᑯᑯ ᐱᔭᕇᓪᓗᐊᖅᑎᓪᓗᒍ, 
ᐊᑖᑕᒐ ᑐᓂᐅᖅᑲᐃᓪᓗᓂ ᐃᕐᖑᓯᕐᓂᒃ ᐅᕙᑦᑎᓐᓄᑦ, 
ᐸᑎᐅᔭᐃᑦ ᐃᑉᐱᐊᔪᒻᒥᓕᖅᓱᒋᑦ. ᐊᓂᔪᒍᑦ ᐅᖂᑕᓕᐊᖅᓱᑕ. 
ᐊᑖᑕᒪ ᐸᑎᐅᔭᐃᑦ ᐃᑭᑕᖏᑦ, ᐊᐳᒻᒧᑦ ᑲᑉᐳᔾᔭᖏᑦ. 
ᐱᐅᓂᖅᓴᐹᓗᐃᑦ ᐊᑐᖅᑲᐅᔭᑦᑎᓐᓂᒃ ᖃᐅᒻᒪᖅᑯᒻᒥᒃ. 
ᐸᑎᐅᔭᐃᑦ ᖃᐅᒻᒪᓪᓛᔪᑦ ᐊᑭᒻᒥᑦᓱᑎᒃ ᖁᖅᓱᐊᖓᔪᒥᒃ 
ᐊᐳᒻᒥ ᐊᑭᓐᓇᕐᒥ, ᓇᑎᖓᓂᓗ. ᐊᓪᓛᑦ ᑕᑯᔭᕗᑦ ᐅᓪᓗᕆᐊᑦ 
ᖁᓛᖃᙱᒻᒪᑦ. ᑕᑯᑦᓴᐅᒍᓐᓇᖏᑦᑐᑦ ᐅᓪᓗᕆᐊᑦ ᓂᐊᖁᙴᒥ. 
ᐊᑖᑕᒪ ᑕᑯᓂᐊᖅᑎᓲᕆᔮᑎᒍᑦ ᐅᑭᐅᒃᑯᑦ ᐅᓪᓗᕆᐊᕐᓂᒃ 
ᐊᖅᓴᕐᓂᕐᓂᓪᓗ. ᐱᑕᖃᙱᒻᒪᓪᓗ ᓄᓇᓕᐸᐅᔭᕐᒥᒃ ᖃᓂᑦᑐᒥᒃ, 
ᕿᓚ ᖃᐅᒪᓄᑦ ᕿᙳᐊᖅᑕᐅᖃᑦᑕᖏᑦᑐᖅ. ᓂᐅᖅᑲᖅᑕᕗᑦ 
ᐃᒻᒧᓕᒃ ᑯᑯ, ᐊᑖᑕᒐ ᐅᖃᖃᑦᑕᖅᑎᓪᓗᒍ ᐅᓪᓗᕆᐊᕐᓂᒃ. 
ᐳᐃᒍᖅᑕᕋ ᐊᓐᓂᑭᑦᑐᕐᓂᖅ.

*
	 ᐅᓪᓗᖅ ᓯᕗᓪᓕᖅᐹᖅ ᖁᕕᐊᓱᕝᕕᒻᒥᒃ 
ᕿᑲᕈᑎᖃᖅᑎᓪᓗᑕ. ᐱᓇᓱᐊᕈᓰᓐᓂᒃ ᒪᕐᕉᓐᓂᒃ ᐊᕝᕙᕐᒥᓪᓗ 
ᕿᑲᓚᖓᔪᖓ, ᖁᕕᐊᓱᕝᕕᓪᓗ ᐱᐅᒋᓂᖅᐹᕆᓪᓗᒍ. 
ᓴᓇᔪᒍᒃ ᐱᐅᔪᓂᒃ ᐊᑭᓐᓇᕐᒥᐅᑕᕐᓂᒃ ᐊᓛᓱᐊᓗ, ᑐᓵᑦᓱᓄᒃ 
ᖁᕕᐊᓱᕝᕕᑦᓯᐅᑎᓂᒃ. ᖁᕕᐊᓱᒃᑲᒪ ᐃᙱᖃᑕᐅᒻᒪᕆᑦᑐᖓ 
ᐊᓛᓱᐊᒧᑦ ᐆᒥᖓ ᓯᕙᓂᕈᑦ (ᐊᓛᓱᐊᑉ ᖃᐅᔨᒪᔭᑐᐊᖓᓂᒃ).
	 ᐃᓯᕋᓐᓄᑦ ᐳᓛᕐᕕᒻᒧᑦ, ᖁᐊᖅᓵᖅᑐᖓ ᐊᑖᑕᒐ 
ᐲᖅᓯᒻᒪᑦ ᐃᕙᓗᖓᓂᒃ ᓇᐹᖅᑐᓪᓚᕆᐅᑉ! ᐊᕐᕌᒍᑕᒫᑦ 
ᐅᕙᒍᑦ ᒪᒡᓂᐅᓴᓐᖑᔪᒍᑦ ᑕᑯᒥᓇᖅᑎᓲᕗᑦ ᓇᐹᖅᑐᙳᐊᕗᑦ 
ᐊᐅᔫᖅ, ᑭᖑᓪᓕᖅᐹᕐᒥ ᐃᓕᓐᓂᐊᕇᕋᐃᒐᑦᑕ. ᑕᐃᒪᙵᓂᒃ 
ᐅᑭᐅᖃᖅᓱᖓ ᓯᑕᒪᓂᒃ ᓂᐅᕐᕈᓚᐅᖅᓯᒪᒐᑦᑕ ᐋᓇᒃᑯᑎᓐᓄᑦ 
ᖁᕕᐊᓱᕝᕕᒻᒥ, ᒥᐊᓕᒐᐃᑦ ᓄᓇᖓᓐᓂ- ᓂᐅ ᔪᐊᒃᒧᑦ, 
ᐱᑖᕈᒪᐃᓐᓇᓲᖑᔪᖓ ᓇᐹᖅᑐᓪᓚᕆᒻᒥᒃ. ᑭᓯᐊᓂ 
ᓇᐹᖅᑐᖃᙱᑦᑐᒥᐅᖑᒐᑦᑕ ᐅᑭᐅᖅᑕᖅᑐᒥ, ᐊᖏᔪᖅᑳᒃᑲ 

ᐊᑭᑐᓗᐊᕐᓂᕋᐃᖏᓐᓇᓲᒃ ᐊᒻᒪᓗᒎᖅ ᐊᕝᕕᐊᓗᐊᖅᑐᖅ.
	 ᐳᓛᕐᕕᒃ ᑎᐱᑦᓯᐊᕆᓕᖅᑐᖅ ᓇᐹᖅᑑᑉ 
ᓄᕗᖏᓐᓂᒃ. ᓂᑯᕕᖓᑦᓱᑕ ᐊᑖᑕᒐ ᑕᑯᓴᖅᑕᕗᑦ, ᓇᓗᑦᓱᑕ 
ᐃᓱᒪᓕᐊᒥᓂᖓᓂᒃ. ᐃᔪᖅᓱᓂ ᐅᖃᖅᑐᖅ, “ᑕᑯᑦᑕᓕᕆᑦᓯ! 
ᐱᐅᒋᒐᓗᐊᖅᑭᓯᐅᒃ. ᐱᔭᕆᐊᑐᓯᐅᓚᐅᕋᑦᑕ ᑕᖅᑭᕐᓂ; 
ᐃᓱᒪᓚᐅᕋᒪ ᓴᐃᒻᒪᖅᓴᕆᐊᖃᕋᑦᑕ ᖁᕕᐊᓱᕝᕕᑦᓯᐅᕐᓗᑕ 
ᒫᓐᓇ.”
	 ᐅᓪᓚᑦᓯᕕᒐ ᐃᕿᕖᙶᖅᓱᒍ. ᐅᕙᓐᓂᒃ ᐃᕿᑦᓯᒻᒥᔪᖅ 
ᖃᐅᕋ ᑯᓂᑦᓱᒍ. ᐊᐃᑦᓯᖁᔨᔪᖅ ᒪᕐᕉᓐᓂᒃ ᐸᐃᑉᐹᐸᐅᔮᓐᓂᒃ 
ᐃᓗᓕᓕᓐᓂᒃ ᖁᕕᐊᓱᕝᕕᑦᓯᐅᑎᓂᒃ, ᐊᑯᓂ ᑕᐃᒃᑯᐊ 
ᐱᒋᓕᖅᑕᕗᑦ. ᐊᒥᓱᑦ ᓴᓇᓯᒪᔭᕗᑦ ᐃᓕᓐᓂᐊᕐᕕᒻᒥ, ᒪᑯᐊ 
ᓯᖁᒥᓲᑦ ᑐᑦᑐᕙᙳᐊᑦ ᓴᓇᓚᐅᖅᓯᒪᔭᒃᑲ ᒪᕐᕋᐅᔭᕐᒥᒃ 
ᓴᓇᒋᐅᖅᓴᓪᓗᑕ. ᐅᑭᐅᑦ ᐱᖓᓱᑦ ᓈᔪᑦ.
ᐊᕐᕌᒍᑕᒫᑦ ᐋᖅᑭᓲᒃᑲ ᐊᒻᒪᓗ ᓇᐹᖅᑐᙳᐊᑉ ᓇᑲᖏᓐᓂᒃ 
ᑲᑕᖓᑎᑦᓯᓲᑦ. ᖃᐅᔨᒪᓕᖅᑐᖓ ᖃᓄᖅ ᑕᑯᒥᓇᕋᔭᕐᒪᖔᑕ, 
ᓂᕕᙵᖔᕐᓗᒋᑦ ᓯᓕᓐᓂᖅᓴᓄᑦ.
	 ᐋᓕ ᑎᒍᓯᔪᖅ ᕿᑉᐹᒐᑦᓴᓂᒃ, ᐊᑖᑕᒐ ᐃᖏᑦᑐᖅ 
ᓇᒧᙵᖁᔨᒻᒪᖔᕐᒥ ᐅᖃᖃᑦᑕᕐᓂᐊᕋᒥ. ᐋᓕ ᑎᒍᓯᒻᒪᑦ 
ᕿᓪᓕᖅᑐᓂᒃ ᕿᑉᐹᒐᑦᓴᕐᓂᒃ ᐊᑖᑕᒐ ᐄᔮᕐᒥᓂᒃ ᓂᓪᓕᑎᑦᓯᔪᖅ.
	 “ᐳᐃᒍᓯᕕᐅᒃ ᒪᒡᓂᐅᓴᓐᑯᑦ ᐃᓕᖅᑯᓯᖓᑦ, ᐋᓕ?”
	 ᐋᓕ ᐊᓂᖅᓴᐅᒥᔪᖅ. ᐊᑖᑕᒐ ᐊᑕᐅᓯᕐᒥᒃ 
ᒪᓕᑦᑕᐅᖁᔨᓲᖅ ᓇᐹᖅᑐᙳᐊᕐᒥᒃ ᐋᖅᑭᑦᓱᐃᑎᓪᓗᑕ; 
ᐱᑦᓯᐊᖅᓯᒪᖁᔨᓯᑎᐹᓗᒃ ᕿᑉᐹᒋᐊᓖᑦ ᐋᖅᑭᒋᐊᖃᓕᕋᐃᒻᒪᑕ. 
ᑕᐃᒪᐃᑦᑐᓂᒃ ᐋᖅᑭᑦᓯᒍᒪᒍᑦᑕ ᓇᐹᖅᑐᙳᐊᒧᑦ, 
ᐊᑕᐅᓯᐅᓈᖅᑎᖁᔨᓲᖅ ᐋᖅᑭᑦᓯᐊᕖᙵᕐᓗᒋᑦ. ᐊᑯᓂᐊᓗᒃ 
ᑲᒪᒋᓲᕗᑦ ᐱᑦᓯᐊᕆᐊᓕᐹᓘᑦᓱᑎᒃ. ᖃᓄᐃᒋᙱᑕᕋ 
ᐃᔪᕋᓚᖃᑦᑕᕋᒪ ᓄᔭᕆᙳᐊᖅᓱᒋᑦ.
	 “ᐊᑖᑕᒃ ᓱᒻᒪᑦ ᐊᑕᐅᓯᐅᓈᖅᑎᕆᐊᖃᖅᑲᕗᑦ? 
ᕿᓄᒃᑲᐃᑐᐃᓐᓇᖅᑐᑎᑦ ᐅᕙᑦᑎᓐᓂᒃ!” ᐋᓕ ᓈᒻᒪᓴᙱᑦᑐᖅ.
	 “ᐊᑖᑕᑦᓯᐊᓯ ᐅᖃᐃᓐᓇᖃᑦᑕᓚᐅᖅᓯᒪᔪᖅ ᕿᑉᐹᒋᐊᓖᑦ 
ᑕᑯᒥᓇᓲᑦ ᐊᑕᐅᓯᐅᓈᖅᑎᕐᓗᒋᑦ ᑭᓯᐊᓂ ᐋᖅᑭᓱᖅᑕᐅᑉᐸᑕ, 

ᐊᖏᖃᑎᒋᒐᒃᑯ. ᐃᑦᓯᕙᐅᑕᕐᒥᓄᑦ ᐃᖏᑦᓱᓂ ᐅᕙᓐᓂᒃ 
ᐅᖃᐅᔾᔨᖃᑦᑕᖅᑐᖅ ᓇᒧᙵᕆᐊᖃᕐᒪᖔᑕ. ᕿᑉᐹᒋᐊᓕᓐᓂᒃ 
ᐱᑕᖃᖁᔨᙱᒃᑯᑦᓯ ᓇᐹᖅᑐᙳᐊᕐᒥ, ᖃᓄᐃᙱᒻᒥᔪᖅ. ᐊᑯᓂ 
ᑲᒪᒋᒋᐊᓖᑦ ᑭᓯᐊᓂ.”
	 “ᐊᑯᓂᒍᓱᐹ ᕿᑐᕐᖓᖅᑖᓛᕆᐊᖅ 
ᐊᐅᓚᖃᑦᑕᓛᖅᑕᕐᓂᒃ,” ᐋᓕ ᐅᖃᖅᑐᖅ ᖁᖓᑦᓱᓂ ᐊᑖᑕᓐᓄᑦ.
	 ᐃᔪᓯᔪᒍᑦ ᐃᓘᓐᓇᑕ, ᐊᒻᒪᓗ ᓯᖁᒥᓲᑦ ᓂᕕᖓᓲᑦ 
ᐃᓕᙵᑦᑐᖃᙱᕈᓘᔭᖅᑐᑦ- ᐊᕐᕌᒍᑕᒫᑦ ᓇᓕᖅᐳᑦ 
ᑲᑕᐃᓲᖅ. ᐃᖅᑲᐅᒪᓗᐊᖅᑐᖓ ᖁᕕᐊᓱᕝᕕᒻᒥ ᐅᓪᓛᒃᑯᑦ 
ᖃᖓᐅᓚᐅᖅᓯᒪᔪᑭᐊᖅ ᓰᖅᑯᕋᒪ ᐊᒻᒪᐃᓂᐊᕋᒪ, 
ᓯᖁᒥᓐᓂᑯᒧᓪᓗᐊᖅ ᖃᐅᔨᓐᓂᖏᑦᑕᑦᑎᓐᓄᑦ ᓰᖅᑯᓚᐅᖅᓯᒪᒐᒪ. 
ᐊᓕᒍᖅ ᓰᖅᑯᓐᓂ ᑭᓕᖅᑎᑦᓯᓚᐅᖅᓯᒪᔪᖅ ᐊᖏᔪᑲᓴᒻᒥᒃ, 
ᐊᐅᑦᑕᑦᓯᖅᓱᑎᒃ ᓂᕈᒥᑦᑑᒃ ᐅᓯᙵᓰᒃᑲ ᐃᓄᙳᐊᓖᒃ ᐊᐳᒻᒥᒃ.
	 ᐱᔭᕇᕋᑦᑕ ᑭᖑᒧᑦ ᐊᓪᓗᖅᑐᖓ ᑕᑯᑦᓯᐊᕈᒪᒧᑦ, ᐊᑖᑕᒐ 
ᖃᐅᒪᕋᓴᓕᓐᓂᒃ ᑲᑉᐳᔾᔨᑎᓪᓗᒍ. ᐱᐅᑦᓴᓗᐊᓕᖅᑐᒍᑦ ᖃᐅᒪᐃᑦ 
ᕿᑉᐹᒐᕐᓂᒃ ᐋᖅᑭᓱᑦᓯᐊᖅᓯᒪᔪᓂᒃ ᖃᐅᒪᕕᖃᓕᕐᖓᑕ. 
ᐳᓛᕐᕕᕗᑦ ᑕᑯᒥᓇᖅᓯᔪᖅ ᖃᐅᒪᖓᓂᒃ ᓇᐹᖅᑐᐊᐱᑦᑕ. ᐊᑖᑕᒐ 
ᓴᓂᓐᓂ ᓂᑯᕕᑦᑐᖅ ᕿᒥᕐᕈᑦᓱᓂ ᐋᖅᑭᑦᓱᕋᑖᖅᑕᑦᑎᓐᓂᒃ. 
ᑕᑯᓴᖅᑕᕋ ᐃᓄᑑᑦᓱᖓ ᖁᓱᖓᓯᑲᓪᓚᑦᑐᖓ. ᓇᐹᖅᑐᙳᐊᕐᒥᒃ 
ᐋᖅᑭᑦᓱᐃᑎᓪᓗᑕ ᐃᓚᒌᓕᒫᖑᓲᖑᒐᑦᑕ, ᐊᓈᓇᒐ 
ᐅᕙᓃᙱᒻᒪᑦ ᐊᑲᐅᙱᑦᑐᖅ. ᓲᕐᓗ ᓇᐹᖅᑐᙳᐊᑉ ᖄᖓᓂ 
ᐅᓪᓗᕆᐊᙳᐊᖃᙱᑦᑐᖅ. ᐊᑖᑕᒪ ᖃᐅᔨᔭᖓ ᑮᓇᕋ 
ᖁᕕᐊᓱᙱᑦᑐᖅ, ᐃᕿᑦᓱᓂᖓ ᐅᖃᖅᑐᖅ,”ᐊᕐᕌᒍᑕᒫᑦ 
ᐱᐅᓂᖅᓴᕈᖃᑦᑕᖅᑐᖅ, ᐃᓱᒪᔪᖓᓕ. ᐋᖅᑭᑦᓱᐃᑦᓯᐊᖅᑐᓯ 
ᕿᑐᕐᖓᒃᑲ! ᐆᓇᖅᑐᒥᒃ ᑯᑯᑐᕈᒪᕕᓰ?”
	 ᓂᑯᕕᑦᑐᐃᓐᓇᐅᔪᒍᑦ ᑰᖃᕐᕕᓕᐊᓯᑦᓱᑕ, ᖃᐅᔨᔭᐅᓇᖓ 
ᓇᐹᖅᑐᙳᐊᑉ ᓴᓂᐊᓅᖅᑐᖓ. ᓇᑲᑦᓯᔪᖓ ᐃᑉᐱᐊᕐᔪᓐᓅᖅᓱᒍ. 
ᓇᑲᒋᐊᖏᑦ ᖁᕕᐊᒋᔭᒃᑲ ᐅᖅᓱᖓ ᐊᑦᓴᓕᓗᒍ ᑎᐱᖓ 
ᓇᐃᖃᑦᑕᕐᓂᐊᕋᒃᑯ ᓇᒧᑐᐃᓐᓈᕐᓗᖓ.

*
	 ᓯᓂᑯᑖᖃᑦᑕᖅᑐᖓ ᖃᐅᑕᒫᑦ ᐅᓪᓗᕋᓴᒻᒪᕆᓐᓂ, 

ᐃᓱᒪᖅᓱᑐᐃᓐᓇᖅᓱᖓ, ᓴᓇᑦᓱᖓᓗ ᖁᕕᐊᓱᕝᕕᑦᓯᐅᑎᓂᒃ 
ᑎᑎᕋᕐᕕᑦᓴᓂᒃ, ᐳᓛᕆᐊᖃᑦᑕᖅᓱᒋᑦ ᐃᓚᕗᑦ, 
ᐱᙳᐊᖃᑎᒋᖃᑦᑕᖅᓱᒋᓪᓗ ᐱᖃᑎᒃᑲ. ᓴᓇᓯᒃᑳᖑᔪᖓ 
ᑲᑎᙵᔪᓂᒃ, ᖁᕕᐊᓲᑏᑦ ᑎᑎᕋᕐᕕᑦᓴᐃᓪᓗ ᓴᓇᓯᒪᓲᒃᑲ. 
ᐱᐅᒋᓂᖅᐹᕋ ᐊᔾᔨᖃᐅᑦ ᓴᓇᓚᐅᖅᓯᒪᔭᕋ ᐊᓛᓱᐊᒧᑦ. 
ᐃᔪᕐᓇᖅᑐᓂᒃ ᐊᔾᔨᓂᒃ ᐃᓚᒌᓂᒃ ᐱᑕᓕᒃ ᓂᐱᑎᖅᓯᒪᔪᑦ 
ᐊᕙᓗᐊᓄᑦ, ᐊᒻᒪᓗ ᐊᔾᔨᑐᖃᖅ ᑎᒍᒥᐊᖅᑎᓪᓗᖓ ᐊᓛᓱᐊᒥᒃ 
ᐱᐊᕋᐅᑎᓪᓗᒍ.
	 ᖃᐅᑉᐸᑦ ᖁᕕᐊᓱᕝᕕᐅᓛᖅᑎᓪᓗᒍ ᐊᒡᒐᒃᑲ 
ᐸᐃᑉᐹᒧᑦ ᑭᓪᓖᓐᓇᐃᑦ, ᑭᓯᐊᓂ ᖃᓄᐃᑦᓴᙱᑦᑐᖓ. 
ᖁᕕᐊᒋᓂᖅᓴᕆᒻᒥᒐᒃᑯ ᑐᓂᓯᒋᐊᖅ ᖁᕕᐊᓲᑎᓐᓂᒃ, 
ᖁᕕᐊᓇᕐᖓᑦ ᖁᕕᐊᓲᓯᐊᕐᓗᓂ. ᐃᑉᐱᒋᓗᐊᙱᑕᒃᑲᓘᓐᓃᑦ 
ᐋᓐᓂᐊᔪᑦ. ᐸᐃᑉᐹᒧᑦ ᑭᓪᓕᒃᑲ ᐊᑲᐅᙱᓕᐅᕐᓇᖏᓐᓂᖅᓴᐃᑦ 
ᑐᑎᓯᓗᓂ ᐸᓂᖅᑐᓂᒃ, ᐃᐱᑦᑐᓂᒃ ᓇᐹᖅᑑᑉ ᓄᕗᖏᓐᓂᒃ. 
ᐱᔭᕆᐊᑐᔪᒥᓂᐊᓗᐃᑦ ᓇᐹᖅᑐᓪᓚᕇᑦ ᐱᒋᓗᒋᑦ. 
ᓴᓂᕆᐊᖃᖅᓱᕆᒐᒃᑭᓪᓕ ᑲᑕᒑᓂᑯᐃᑦ ᖃᐅᑕᒫᑦ ᓇᐹᖅᑐᕐᒥᒃ. 
ᖃᐅᔨᓴᑦᓯᐊᖏᓐᓇᕋᓗᐊᕋᒪ ᐊᓕᖅᓯᓐᓄᑦ ᓂᐲᓐᓇᖅᑐᐃᑦ.
	 ᐊᑖᑕᒐ ᐃᓯᖅᑐᖅ ᓴᓂᕇᖅᑎᓪᓗᖓ ᐅᖃᖅᑐᖅ:
	 “ᓂᕿᓕᐅᓴᕋᐃᓚᖓᔪᒍᑦ ᐅᓐᓄᒃ. ᐲᑕᒃᑯᒃ ᓇᐅᓪᓚᒃᑯᒃ 
ᖃᐃᓚᖓᒻᒪᑎᒃ. ᐃᑲᔪᐃᓐᓇᕋᕕᑦ ᓇᐹᖅᑐᕐᒧᑦ, ᐸᑏᑎᓕᐊᓐᓂ 
ᐆᑦᑐᓚᖓᔪᑎᑦ ᓈᒻᒪᒐᓗᐊᕐᒪᖔᖅ.” ᐅᕙᓐᓄᑦ ᖁᖓᑦᓱᓂ.
	 “ᐄ!”
	 ᑰᖃᕐᕕᒻᒨᕋᒪ ᓇᐃᔪᖓ ᐊᔾᔨᒌᙱᑦᑐᓂᒃ 
ᓂᕿᓱᓐᓂᐊᐱᓐᓂᒃ:
ᐱᕈᖅᑐᒥᓂᖅ, ᑭᐊᑦᓴᐅᑎᐅᑉ ᐃᓗᐊᓂ ᐆᓯᒪᔪᖅ ᓂᕿ, 
ᓰᕐᓇᖅᑐᑦ ᑭᐅᕋᑦ, ᐊᒻᒪᓗ ᐃᓚᒋᓕᐅᔾᔭᐅᓲᑦ ᑕᕆᐅᖅᑎᑐᑦ 
ᓇᓗᒋᔭᒃᑲ. ᑭᐊᑦᓴᐅᑎᐅᑉ ᓴᓂᐊᓅᖅᑐᖓ, ᐆᑦᑐᕆᐊᖅᑐᖅᓱᖓ 
ᐊᑖᑕᒪ ᐸᑏᑎᓕᐊᖏᓐᓂᒃ ᐃᓗᐊᓂ ᒪᒪᕆᔭᑦᑎᓐᓂᒃ. 
ᐲᑕᒃᑯᒃ ᓄᓕᐊᕇᒃ ᓇᐅᓪᓚᒃᑯᒃ ᐃᓯᖅᑑᒃ. ᐃᖏᑦᓱᑕ 
ᖃᒐᐃᔪᒍᑦ ᖁᕕᐊᓱᕝᕕᑦᓯᐅᑎᓂᒃ ᓯᕙᓛᕐᓂᒃ. ᐃᓘᓐᓇᑕ 
ᓂᕆᕕᒻᒥ ᓵᒥ ᐃᔪᕋᓚᑦᑐᒍᑦ ᐅᖃᙳᐊᖃᑦᑕᖅᓱᑕ, ᓇᓴᙳᐊᑦ 

ᐊᖓᔪᖅᑳᕐᔪᐊᖅᓯᐅᑏᑦ ᐊᑐᖅᓱᒋᑦ ᐃᓗᐊᓃᖅᑲᐅᔪᑦ ᖃᒐᓲᑦ. 
ᐊᑖᑕᒐ ᐃᔪᕐᓇᕐᓂᖅᐹᖅ ᓄᔭᖏᑦ ᐃᕿᓱᓖᑦ ᓄᐃᓴᒻᒪᑕ 
ᖁᓛᒍᑦ ᐊᑖᒍᓪᓗ ᐊᐅᐸᔮᖓᔪᑉ ᓇᓴᙳᐊᖓᑕ.
	 ᐊᑖᑕᒐ ᓴᓇᓯᒪᔪᖅ ᓂᕿᒥᒃ ᑭᐊᑦᓴᐅᑎᐅᑉ ᐃᓗᐊᓂ, 
ᐱᕈᖅᑐᒥᓂᕐᓂᓪᓗ, ᐸᑏᑎᓂᓪᓗ. ᒪᒪᖅᓴᖅᑐᐃᓐᓇᐅᔪᒍᑦ 
ᓂᐱᖃᖅᓱᑕ. ᐃᓐᓇᐃᑦ ᑰᐱᑐᖅᑐᑦ ᐅᖃᓕᒪᑦᓱᑎᒃ ᓂᕆᒌᕋᑦᑕ. 
ᐋᓕᓗ ᐃᓕᓐᓂᐊᖅᑎᑕᕗᒃ ᐊᓛᓱᐊ ᒪᑭᑦᑕᐅᑎᓄᑦ ᑯᕇᔨ 8ᒥᒃ. 
ᐊᕿᐊᑦᑐᓱᑦᑐᐃᓐᓇᐅᔪᒍᑦ ᑕᖃᑦᓱᑕᓗ ᐅᓐᓄᒻᒪᑦ. ᓴᓂᓪᓕᕗᑦ 
ᐊᓂᔪᑦ ᐃᕿᑦᓯᖅᑳᖅᓱᑎᒃ ᖁᕕᐊᓱᖁᔨᑦᓱᑎᓪᓗ. ᓇᓚᔪᖓ 
ᐃᓪᓕᓐᓂ ᖃᓱᓴᖅᓱᖓ ᓯᓂᓕᕐᓂᐊᕋᒪ ᐅᓪᓛᕈᓴᐃᖁᒧᑦ 
ᖁᕕᐊᓱᕝᕕᐅᓛᕐᖓᑦ.

*
	 ᑐᐸᕝᕕᒐ ᐊᓛᓱᐊ ᕿᒡᒋᑕᖅᑐᖅ ᖄᓐᓂ.
	 “ᖁᕕᐊᓱᕝᕕᐅᒻᒪᑦ! ᖁᕕᐊᓱᕝᕕᐅᒻᒪᑦ! ᐊᒻᒪᕈᓐᓇᖅᓯᔭᕗᑦ 
ᖁᕕᐊᓲᓯᐊᕗᑦ! ᓱᒻᒪᑦ ᓱᓕ ᓯᓂᑉᐱᑦ?”
	 ᓂᙵᒐᔭᕋᓗᐊᕐᒥᔪᖓ ᑐᐹᖅᑕᐅᑲᓪᓚᒍᒪ 
ᐊᓛᓱᐊᒧᑦ, ᑭᓯᐊᓂ ᓱᓕᒻᒪᑦ- ᖁᕕᐊᓱᕝᕕᐅᒻᒪᑦ ᐅᓪᓛᖅ. 
ᑕᒪᓐᓄᒃ ᒪᑭᓯᔪᒍᒃ ᑐᐹᖅᓱᒍ ᐋᓕ, ᖁᕕᐊᑦᑐᕖᙶᓗᑦᑕᐅᖅ 
ᐅᕙᒍᑎᑐᑦ ᐊᒻᒪᐃᓂᐊᕆᐊᖅ ᖁᕕᐊᓲᓯᐊᑦᑎᓐᓂᒃ. 
ᐊᑖᑕᒪ ᐃᓪᓗᕈᓯᖓᓅᖅᑐᒍᑦ ᐃᓪᓕᖓᓂᒃ ᓄᓱᒐᓚᑦᓱᑎᒍ. 
ᕿᒪᐃᒍᒪᙱᓂᖅᓴᖅ ᕿᐱᒻᒥᓂᒃ ᐅᖅᑰᒻᒪᑎᒃ ᑭᓯᐊᓂ 
ᐅᐃᕐᖓᕋᓗᐊᖅᓱᓂ ᒪᓕᑦᑐᖅ ᐳᓛᕐᕕᒻᒧᑦ. ᓇᑎᕐᒧᑦ 
ᐃᖏᑦᓱᓂ ᖁᖓᑦᑖᑎᒍᑦ ᕿᓚᓈᖅᑎᓪᓗᑕ. ᑐᓂᐅᖅᑲᖅᑖᑎᒍᑦ 
ᖁᕕᐊᓲᓯᐊᑦᑎᓐᓂᒃ, ᑕᕐᕆᑕᐅᑲᓴᑦᑐᒍᑦ ᐃᒻᒧᑎᒥᓂᕐᓄᑦ 
ᖁᕕᐊᓱᕝᕕᑦᓯᐅᑎᓄᑦ ᖃᓄᐃᑦᑐᑐᐃᓐᓇᕐᓄᑦ.
	 ᖁᕕᐊᓲᓯᐊᖅᑐᒍᑦ ᐊᒥᓱᓂᒃ, ᐊᓪᓛᑦ ᑐᔫᓯᐊᖅᓯᒪᔪᒍᑦ 
ᐋᓇᒃᑯᑎᓐᓂᒃ ᐊᑦᓴᑦᑎᓐᓂᓪᓗ ᓂᐅ ᔪᐊᒃᒥᒃ. ᐊᔾᔨᒌᓂᒃ 
ᐱᔪᒍᒃ ᐊᐅᐸᖅᑑᓐᓂᒃ  ᓴᓂᒧᓗᕌᓂᒃ ᐊᑕᔫᓐᓂᒃ ᐊᓛᓗ, 
ᓄᕕᖅᓴᖅᓯᒪᔪᓂᓪᓗ ᓄᐃᔭᒐᖅᑖᖅᑑᒃ ᐃᓪᓗᓯᐅᑏᓐᓂᒃ 
ᐋᓕᒃᑯᒃ ᐊᑖᑕᒃᑰᒃᑲ. ᐊᕙᑎᐅᓗᐊᖅᑐᓂᓪᓗ ᐴᖅᓯᒪᔪᓂᒃ 
ᓵᓐᑎᑲᓛᓯᙳᐊᕐᓂᒃ ᑯᑯᓂᒃ ᐅᖁᒻᒥᐊᒐᕐᓂᓪᓗ ᓂᑦᓯᙳᐊᓂᒃ. 

ᐊᓛᓱᐊᑉ ᓂᕆᐅᙱᓈᖅᑎᑖᑎᒍᑦ ᐊᐃᑦᓱᖅᓱᑎᒍᑦ 
ᐊᓐᓂᕆᓲᕐᒥᓂᒃ ᐆᒪᔪᙳᐊᖁᑎᒥᓂᒃ.
	 ᖁᔭᒋᒐᒃᑯ ᓄᑲᕋ ᐃᕿᑕᕋ. “ᐱᐅᔪᐹᓗᒃ. 
ᐃᓄᑑᙳᕋᐃᑉᐸᑦ ᐃᓕᓐᓂ, ᐃᓕᓐᓄᑦ 
ᐳᓛᕆᐊᖃᑦᑕᕈᓐᓇᓚᖓᔪᖅ ᐃᓛᓐᓂᒃᑯᑦ.”
	 ᐊᓛᓱᐊᑉ ᖁᖓᑦᑖᖓ. “ᐊᑎᖓ ᑖᑉᓂ. ᑕᐃᑲᓂᑎᑐᑦ 
ᓯᑰᐱ ᑑ.”
	 ᓄᐊᑦᓯᓕᖅᑎᓪᓗᑕ ᐃᒻᒧᑎᒥᓂᕐᓂᒃ, ᐊᑖᑕᒪ 
ᓄᖅᑲᖅᑎᑖᑎᒍᑦ. “ᐅᑕᖅᑭᒋᑦᓯ. ᓱᓕ ᐊᑕᐅᓯᕐᒥᒃ 
ᖁᕕᐊᓲᓯᐊᑦᓴᖃᖅᑐᓯ ᐃᓘᓐᓇᓯ. ᐊᐃᓯᔭᕋ, ᒫᓂ ᐅᑕᖅᑭᒋᑦᓯ.”
	 ᕿᓚᒥᐊᓗᒃ ᐅᑎᖅᑐᖅ ᐊᓪᓚᕝᕕᒻᒥᓂᒃ ᑎᒍᒥᐊᖅᓱᓂ 
ᐊᐅᐸᖅᑐᒥᒃ ᐆᔭᐅᔭᕐᒥᓪᓗ ᑕᖅᓴᓕᒃ. ᐃᓕᒻᒪᐅᒃ ᓵᑦᑎᓐᓄᑦ 
ᐊᓕᑦᑐᓯᔭᕗᑦ.
	 ᐋᓕ ᑕᐸᐃᖅᓱᓂ ᐅᖃᖅᑐᖅ, “ᐅᐊᐃᒃ! ᖃᕆᓴᐅᔭᖅ? 
ᐱᑖᕗᑦ?”
	 “ᖃᐅᔨᒪᒐᒪ ᐱᔭᑦᓴᓕᐹᓘᖃᑦᑕᕋᑦᓯ ᐃᓕᓐᓂᐊᕐᕕᒻᒥᒃ, 
ᑖᓐᓇ ᐱᔭᕆᐊᑭᓐᓂᖅᓴᐅᑎᑦᓯᓚᖓᔪᖅ. ᐊᓪᓛᑦ ᖃᕆᓴᐅᔭᒃᑯᑦ 
ᐱᙳᐊᖅᑎᖃᑦᑕᑲᐃᓐᓇᓚᖓᔭᑦᓯ. ᐊᑐᐃᓐᓇᖃᕐᓂᐊᕋᑦᓯ 
ᐱᒋᓗᒍ, ᐱᓕᕆᒐᓗᐊᖅᑎᓪᓗᖓ. ᐱᐅᒋᕕᓯᐅᒃ?”
	 ᐊᖏᖅᑐᐃᓐᓇᐅᔪᒍᑦ ᖃᐃᒐᓛᖅᓱᑕ ᐋᖅᑭᓱᖅᑕᕗᑦ 
ᓇᒻᒥᓂᖅ ᐊᑐᖃᑦᑕᕐᓂᐊᕋᑦᑎᒍ, ᑲᒪᒋᒋᐊᓕᕗᑦ ᐱᙳᐊᕈᑏᓪᓗ 
ᐋᖅᑭᑦᓯᐊᖅᓯᒪᖃᑦᑕᕐᓂᐊᕐᖓᑕ, ᐱᐅᒋᔭᑦᑎᓐᓂᒃ.
	 ᐋᓕᓗ, ᐊᓛᓱᐊᓗ ᐊᓈᓇᑦᓯᐊᒃᑯᑎᓐᓄᑦ 
ᓂᕆᔭᖅᑐᕆᐊᖃᖅᑐᒍᑦ ᐃᖃᓗᓐᓄᑦ ᓂᕆᖃᑎᒌᓪᓗᑕ 
ᖁᕕᐊᓱᕝᕕᒻᒥ. ᓂᕆᒌᕋᑦᑕ ᒪᒪᖅᑐᓂᒃ ᐅᓪᓛᖅᓯᐅᑎᓂᒃ 
ᓂᕆᓐᓇᓯᐅᑎᓂᓪᓗ, ᖁᕕᐊᓲᓯᐊᕗᓪᓗ ᐱᙳᐊᕆᑲᐃᓐᓇᖅᓱᒋᑦ, 
ᐊᑖᑕᒪ ᓄᓇᓯᐅᒻᒧᑦ ᐊᖏᔪᒧᑦ ᐊᑐᖅᑕᒥᓄᑦ ᐅᓯᓯᔮᑎᒍᑦ. 
ᐱᖃᑎᖏᑦ ᐊᐅᓪᓚᖅᓯᒪᓂᖏᓐᓂ ᕿᑲᖅᑐᑦ ᐊᑐᖅᑕᖓ.
	 ᐊᓛᓱᐊ ᐃᖏᑦᓱᓂ ᑐᓄᐊᓄᑦ ᐊᐱᕆᔪᖅ, 
“ᓱᓚᖓᓯᕕᓪᓕ ᐊᑖᑖᒃ?”
	 “ᐋᒻ, ᐱᓕᕆᑐᐃᓐᓇᓚᖓᔪᖓᖃᐃ. ᐅᕝᕙᓘᓐᓃᑦ 

ᐱᙳᐊᕆᓗᒋᑦ ᐱᙳᐊᖅᑖᖅᑲᐅᓯ ᑭᖑᓂᑦᓯᓐᓂ.” ᖄᖅᓯᑦᓱᓂᐅᒃ 
ᑕᕐᕋᖅᑑᑎᒃᑯᑦ ᑐᓄᒻᒧᑦ.
	 ᓄᖅᑲᖅᑐᒍᑦ ᐃᓕᓴᕐᓇᖅᑐᒧᑦ ᐃᓪᓗᑐᖃᕈᓗᒻᒧᑦ ᓯᓈᓂ 
ᐃᖃᓗᓐᓂ. ᓄᓇᓯᐅᑏᑦ ᓴᓂᓕᕇᑦ, ᖃᐅᔨᔪᖓ ᓇᓕᐊ ᐃᓚᕗᑦ 
ᑕᕝᕙᓃᓕᕇᕐᒪᖔᑕ.
	 “ᐳᐃᒍᑦᑕᐃᓕᓯᐅᒃ ᖁᕕᐊᓲᑎᓯ ᑎᑎᖅᑲᓯᓗ.” ᐊᑖᑕᒐ 
ᑐᓂᓯᔪᖅ ᐅᕙᑦᑎᓐᓄᑦ ᑐᓂᔭᑦᓴᑎᓐᓄᑦ ᐃᓚᑦᑎᓐᓄᑦ. ᒪᓕᑦᑐᖅ 
ᐃᓗᐊᓄᑦ ᓂᓪᓕᐅᔾᔨᒋᐊᖅᑐᖅᑐᖅ ᖁᕕᐊᓱᕝᕕᑦᓯᐅᑦᓯᐊᖁᔨᔪᖅ. 
ᒪᑐᐃᕈᔾᔭᐅᔪᒍᑦ ᐊᔭᑯᓗᑦᑕ ᓂᑯᑦᑕᐃᑉ ᐅᐃᖓᓄᑦ, ᒪᐃᒃᒧᑦ. 
ᑮᓇᖓ ᖁᕕᐊᑦᑐᐹᓗᒃ ᖁᖓᓯᑦᓱᓂ ᐊᑖᑕᑎᓐᓂᒃ ᑕᑯᒐᒥ.
	 “ᖁᕕᐊᓱᕝᕕᑦᓯᐊᑦᓯᐊᕆᑦᓯ! ᑖᒃᑯᐊ ᖁᕕᐊᓲᑎᓯ 
ᓇᐹᖅᑐᙳᐊᑉ ᐊᑖᓅᕐᓗᒋᑦ, ᐊᓈᓇᓯ ᐅᐸᓕᖅᓯᐅᒃ. ᐅᓪᓗᓕᒫᖅ 
ᐃᖅᑲᐅᒪᔪᖅ ᐃᓕᑦᓯᓐᓂᒃ.” ᐊᑖᑕᓐᓄᑦ ᓵᒃᑲᓐᓂᖅᑐᖅ. 
“ᔮᔾᔩ, ᑕᑯᒐᒃᑭᑦ ᖁᕕᐊᑦᑐᖓ.” ᑎᒎᑎᔫᒃ. “ᐃᓯᔾᔭᙱᒻᒥᒐᕕᑦ 
ᖁᕕᐊᓱᕝᕕᑦᓯᐅᒻᒥᒃ ᐅᐊᐃᓂᑐᕐᓂᐊᕋᕕᑦ?”
	 ᐊᑖᑕᒐ ᖁᖓᑦᑐᖅ ᐊᐃᕌᐱᑦᑎᓐᓄᑦ ᒪᐃᒃᒧᑦ 
ᑐᐃᒥᓂᒃ ᖁᒻᒧᐊᑦᓯᑦᓱᓂ. “ᖁᔭᓐᓇᒦᒃ, ᑭᓯᐊᓂ 
ᐊᑲᐅᒍᓐᓃᖅᑎᑦᓯᒍᒪᙱᓐᓇᒪ.”
	 ᐊᐃᕌᐱᕗᑦ ᒪᐃᒃ ᐃᔨᒥᓂᒃ ᐊᐅᓚᑎᑦᓯᓪᓗᓂ. 
“ᖁᕕᐊᓱᕝᕕᓪᓕ! ᒥᐊᓕ ᖁᕕᐊᓚᖓᔪᖅ ᑕᑯᒍᓂ ᕿᑐᕐᖓᕐᒥᓂᒃ- 
ᐃᓕᓐᓂᒃ ᐃᑉᐱᒍᓱᔾᔮᙱᒻᒪᕆᑦᑐᖅ. ᖃᐃᒋᑦ ᐅᖃᓕᒪᓗᒃ, 
ᐊᑯᓂᐊᓗᒃ ᑕᑰᑎᙱᓐᓇᓐᓄᒃ.”
	 ᐊᑖᑕᒐ ᐊᖏᓯᔪᖅ ᐃᓯᑲᐃᓐᓇᒐᓛᒍᒪᑦᓱᓂ. 
ᐳᓛᕐᕕᒻᒨᖅᑐᖅ ᑐᙵᓱᑦᑎᑕᐅᑦᓱᓂ ᖁᖓᑦᑐᓄᑦ, 
ᑎᒎᑎᔭᐅᑦᓱᓂᓗ ᐃᓚᓕᒫᑲᓴᑦᑎᓐᓄᑦ. 
ᑐᙵᓱᑦᑎᑕᐹᓘᒐᓗᐊᖅᓱᓂ ᐊᑲᐅᑦᓴᑦᓯᐊᕐᕙᓗᙱᑦᑐᖅ.
	 ᐊᓈᓇᑦᑎᓐᓄᑦ ᐅᓪᓚᑦᓯᔪᒍᑦ ᖁᕕᐊᓲᑎᕗᑦ 
ᐃᓕᑐᐊᕋᑦᑎᒍ ᖁᓕᕇᑦ ᑎᕆᖅᑯᒧᑦ. ᐃᕿᑕᐅᒌᕋᑦᑕ 
ᑯᓂᑦᑕᐅᑦᓱᑕᓗ ᐃᓚᑦᑎᓐᓄᑦ, ᐊᓈᓇᑦᑕ ᓴᓂᐊᓄᑦ 
ᐃᖏᑦᑐᒍᑦ ᐅᖃᐅᑎᑦᓱᑎᒍ ᑭᓱᓂᒃ ᖁᕕᐊᓲᓯᐊᖅᑲᐅᒻᒪᖔᑦᑕ, 
ᓱᖅᑲᐅᒻᒪᖔᑦᑕᓗ. ᖃᖔᓗᓂᒃᑭᐊᖅ ᖁᕕᐊᓱᓐᓂᖅᓴᐅᕙᓗᑦᑐᖅ, 

ᐊᑲᐅᓯᔪᖓ ᐃᓗᒃᑯᑦ ᑕᑯᒐᒃᑯ ᖁᖓᑦᑐᖅ. ᖃᐅᔨᒋᐊᓯᔭᕋ 
ᐊᑖᑕᒐ ᖃᓄᐃᙱᒃᑲᓗᐊᕐᒪᖔᖅ, ᓱᓗᐊᕈᓐᓃᕐᕙᓗᑦᑐᖅ 
ᑕᐅᑐᑦᑕᑑᒍᓐᓃᕋᒥ. ᐃᓱᒫᓗᒍᓐᓃᖅᑐᖓ. ᐋᓕᓗ, ᒪᓚᐃᔭᓗ 
ᐃᓚᕗᑦ ᐅᐃᒪᖃᑎᒋᓕᖅᑕᕗᑦ ᐋᒻᒪᖃᑦᑕᐅᑎᖃᑎᒋᑦᓱᒋᑦ. 
ᕿᒫᔭᕋ ᐊᓛᓱᐊ ᐋᒻᒪᓂᐊᖅᑎᐅᒻᒪᑦ, ᓈᑦᑕᖅᑯᖓ ᓇᑎᕋᕐᒧᑦ. 
ᒪᑭᑦᓱᖓ ᕿᕕᐊᕋᖅᑐᖓ. ᐊᓈᓇᒐᓗ, ᐊᔭᑯᓗᒃᑲᓗ, 
ᐊᓈᓇᑦᓯᐊᕋᓗ ᓂᕿᓕᐅᖅᑐᑦ ᑰᖃᕐᕕᒻᒥ. ᐊᔭᑯᓗᒐ ᓂᑯᑦᑕᐃ 
ᐱᙳᐊᖅᓱᓂ ᐸᑎᑦᓯᔪᖅ ᐊᓂᒻᒪ ᔮᓱᐊᑉ ᐊᒡᒐᖓᓂᒃ, 
ᑎᒍᓯᓵᕋᓱᐊᕐᖓᑦ ᓂᕿᒥᒃ. ᐊᑖᑕᒐ ᐃᔪᖅᑐᖅ ᐅᖃᓕᒪᑦᓱᓂ 
ᐊᖓᑦᑎᓐᓄᑦ, ᐊᑖᑕᑦᓯᐊᕋ ᖃᙳᐃᑎᓪᓗᒍ ᓂᐱᑭᑦᓱᓂ 
ᐃᑦᓯᕙᐅᑕᓐᓈᕐᒥᓂ, ᐅᐃᒪᔮᕋᓗᐊᕐᖓᑕ ᓂᐱᖃᖅᓱᑎᒃ 
ᐊᒥᓱᐃᑦ ᑕᕝᕙᓂ. ᐃᓚᒌᖑᔪᒍᑦ ᐊᑕᖏᖅᑐᒍᑦ. ᐃᓱᒪᓯᔪᖓ, 
ᖃᓄᐃᒐᓛᙱᑦᑐᖅ ᐃᓪᓗᖃᑎᒌᙱᒃᑲᓗᐊᕋᑦᑕ, ᐃᒫᒃ 
ᐊᑲᐅᓂᖅᓴᐅᒻᒪᑦ ᒫᓐᓇ.
	 ᐊᓛᓱᐊᑉ ᑕᑯᓴᖅᑎᑖᖓ. “ᐋᓐᓂᕋᑖᖅᑮᑦ ᓈᒃᑲᕕᑦ?”
	 ᖁᖓᑦᓱᒍ ᑭᐅᔭᕋ. “ᐋᒡᒐ ᖃᓄᐃᙱᑦᑐᖓ.”
	 ᐊᓛᓱᐊᑉ ᑐᓄᒃᑯᑦ ᐸᑎᑦᑖᖓ. “ᐊᓱᐊᐱᒃ, ᐃᕝᕕᓂᓐᓇ! 
ᐊᑦᑐᑦᑕᐃᓕᙵ!”
	 ᐃᔪᓯᔪᖓ ᐊᓛᓱᐊ ᕿᒪᑦᓯᑎᓪᓗᒍ, 
ᖁᕕᐊᓱᓕᑲᓪᓚᑦᓱᖓ ᓄᒃᑭᑦᓱᖓᓗ ᐊᖑᔮᕆᓕᖅᑕᒃᑲ 
ᖃᐃᒐᓚᐅᓴᔪᑦ ᐃᓚᒃᑲ ᐃᔪᕖᙵᖅᓱᖓ ᓇᑎᕐᒧᑦ ᐊᑦᓴᑳᒐᑦᑕ 
ᖁᓕᕇᕈᖅᓱᑕ, ᐋᓕ ᐊᓪᓕᖅᐸᐅᑦᓱᓂ.

ᑕᒡᒐ ᐃᓱᐊ

